
MINUTI

Il-Minuti tas-Seduti Nru. 385 u 386 li saru fil-25 ta’ Lulju, 2011 ġew konfermati.

KUNSENS GĦAL ATTI

MR SPEAKER (Onor. Michael Frendo):  Ninforma lill-Kamra li l-President ta’ Malta għoġbu jagħti l-kunsens tiegħu għal:

Att Nru XIII tal-2011  -  Att tal-2011 li jemenda l-Att dwar il-Liċenzi tal-Kummerċ;

Att Nru XIV tal-2011  -  Att tal-2011 li jemenda l-Kodiċi Ċivili; 

Att Nru XV tal-2011  -  Att tal-2011 li jemenda l-Att dwar il-Logħob u dwar il-Lotteriji; u

Att Nru XVI tal-2011  -  Att tal-2011 dwar Pensjonijiet tal-Irtirar.

INFORMAZZJONI 

MR SPEAKER:  Ninforma lill-Kamra li s-Sedja rċeviet rapport magħmul mill-Uffiċċju Nazzjonali tal-Verifika dwar Information Technology Audit - Inland Revenue Department maħruġ f’Ottubru 2011 li qed inpoġġi kopja tiegħu fuq il-Mejda tal-Kamra.

MISTOQSIJIET – TWEĠIBIET ORALI

MINISTERU TAL-FINANZI, L-EKONOMIJA U INVESTIMENT - KONSULENTI

18487.  L-ONOR. JOE MIZZI (f’isem l-Onor. Josè Herrera) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid min huma l-konsulenti, kemm dawk legali kif ukoll dawk li mhumiex, kemm ilhom fil-karigi rispettivi tagħhom u kemm qed jitħallsu fis-sena referibbilment mis-segwenti entitajiet:

Malta Enterprise Board, Malta Export Credit Insurance, Malta Film Commission, Malta Financial Services Authority, Malta Industrial Parks, Malta International Airport p.l.c, Malta National Library, Malta Statistics Authority, Malta Shipyards, Malta Stock Exchange,Malta Tradefairs Corporation, Malta Venture Capital, Medelec Switchgear Limited, Mimcol, MOBC, Privatisation Unit, Public Contracts Appeals Board, Rent Compensation Board Gozo, Rent Copensation Board Malta, Rent Regulation Board Gozo, Rent Regulation Board Malta, Retail Price Index Advisory Board, Revision of Notarial Acts, Rural Leases Control Board Gozo, Rural Leases Control Board Malta, State Aid Monitoring Board, Third VAT Appeals Board, VAT Appeals Board u Water Services Corporation? 

Jista’ l-Ministru jgħid ukoll kemm-il seduta attendew il-membri rispettivi tal-bordijiet, awtoritajiet, aġenziji u kumpaniji governattivi?  Min huma s-segretarji rispettivi ta’ dawn l-entitajiet imsemmija?  Dawn qed jaħdmu full-time?  X’paga għandhom?  Nixtieq din l-informazzjoni għas-snin 2008, 2009 u 2010. 

Jista’ l-Ministru jgħid ukoll min huma l-konsulenti, kemm dawk legali kif ukoll dawk li mhumiex, u x’retainers għandhom għall-Ministeru nnifsu? 

ONOR. JASON AZZOPARDI (Segretarju Parlamentari) (f’isem il-Ministru tal-Finanzi, l-Ekonomija u Investiment):  Ngħarraf lill-Onor. Interpellant li l-informazzjoni mitluba qed titqiegħed fuq il-Mejda tal-Kamra.

MINISTERU TAL-FINANZI, L-EKONOMIJA U INVESTIMENT - KUNTRATTI

24133. L-ONOR. JOE MIZZI (f’isem l-Onor. Chris Agius) staqsa lill-Ministru tal-Finanzi, l-Ekonomija u Investiment:  Jista' l-Ministru jqiegħed fuq il-Mejda tal-Kamra skeda tal-kuntratti kollha għas-sena 2010 ta' servizz ta' sigurtà u servizz ta' tindif mogħtija lill-kumpaniji u kuntratturi privati minn dipartimenti u entitajiet li jaqgħu taħt id-dekasteru tiegħu, inkluż il-prezz li ngħata bih dan il-kuntratt?

ONOR. JASON AZZOPARDI (f’isem il-Ministru tal-Finanzi, l-Ekonomija u Investiment):  Ngħarraf lill-Onor. Interpellant li l-informazzjoni mitluba qed titqiegħed fuq il-Mejda tal-Kamra.

MINISTERU TAL-EDUKAZZJONI, XOGĦOL U L-FAMILJA – NEFQA FUQ SAFAR

25236. L-ONOR. ANĠLU FARRUGIA staqsa lill-Ministru tal-Edukazzjoni, Xogħol u l-Familja:  Tista' l-Ministru tgħid kemm intnefqu flus f'safar mill-2008 sal-lum minn uffiċjali li jaqgħu fi ħdan ir-responsabbiltà tagħha, jiġifieri minn uffiċjali fl-awtoritajiet, dipartimenti governattivi u oħrajn?  Tista' tagħti d-destinazzjoni u l-iskop tas-safra? Tista' tagħti din l-informazzjoni wkoll għar-rigward tas-Segretarju Parlamentari responsabbli miż-żgħażagħ u sport?

ONOR. DOLORES CRISTINA (Ministru tal-Edukazzjoni, Xogħol u l-Familja): Qed inpoġġi fuq il-Mejda tal-Kamra l-kumplament tal-informazzjoni, jiġifieri dik tal-Università ta’ Malta u tad-Direttorat għas-Servizzi Korporattivi, hekk kif mitluba fil-mistoqsija parlamentari 25236.   

SETTUR PUBBLIKU - INFORMAZZJONI

25876.  L-ONOR. JOE MIZZI (f’isem l-Onor. Karmenu Vella) staqsa lill-Ministru tal-Finanzi, l-Ekonomija u Investiment:  Jista' l-Ministru jgħid kemm kienet in-nefqa f'pagi u salarji totali fis-settur pubbliku, sena b'sena, għal dawn l-aħħar għaxar snin?  Jista' l-Ministru jgħid kemm kien in-numru ta' ħaddiema fis-settur pubbliku għal kull sena? Jista' jgħid kemm hemm nies jaħdmu fis-settur pubbliku b'kuntratti ta' xogħol? 

ONOR. JASON AZZOPARDI (f’isem il-Ministru tal-Finanzi, l-Ekonomija u Investiment):  Ngħarraf lill-Onor. Interpellant li l-informazzjoni mitluba għall-ewwel żewġ partijiet tal-mistoqsija qed titqiegħed fuq il-Mejda tal-Kamra.  

Rigward l-aħħar parti tal-mistoqsija, nitlob lill-Onor. Interpellant jagħmel id-domanda tiegħu lill-Uffiċċju tal-Prim Ministru.

MINISTERU TAL-FINANZI, L-EKONOMIJA U INVESTIMENT - TENDERS
26211. L-ONOR. JOE MIZZI (f’isem l-Onor. Chris Agius) staqsa lill-Ministru tal-Finanzi, l-Ekonomija u Investiment:  Jista' l-Ministru jqiegħed fuq il-Mejda tal-Kamra l-valur tat-tenders kollha li ngħataw matul is-snin 2010 u 2011 ta' servizzi klerikali li ħareġ il-Gvern?  Jista' f'kull każ jgħid liema kienet il-kumpanija li rebħet it-tender?

ONOR. JASON AZZOPARDI (f’isem il-Ministru tal-Finanzi, l-Ekonomija u Investiment):  Ngħarraf lill-Onor. Interpellant li d-Diviżjoni tal-Proprjetà tal-Gvern fi ħdan il-Ministeru tal-Finanzi, l-Ekonomija u Investiment ikkuntrattat kumpanija għal servizzi klerikali fl-2010 u fl-2011.  Dettalji relatati qed jitpoġġew fuq il-Mejda tal-Kamra.

Fir-rigward ta’ dipartimenti u entitajiet oħrajn fil-Ministeri l-oħra tal-Gvern nirriferi lill-Onor. Interpellant għall-Ministri rispettivi.

MR SPEAKER: L-Onor. Brincat, mistoqsija supplimentari.

ONOR. LEO BRINCAT:  Sur President, mingħajr ma nirriferi għall-kumpanija li rebħet it-tender, għax peress li għadni ma rajtx id-dokument li ġie mqiegħed fuq il-Mejda tal-Kamra ovvjament lanqas biss naf min hi, nixtieq nagħmel mistoqsija lis-Segretarju Parlamentari.

MR SPEAKER:  Jekk trid nistgħu ngħaddulek id-dokument issa.

ONOR. LEO BRINCAT:  Jien qed nitkellem fuq il-prinċipju u mhux għal din il-kumpanija partikolari għax frankament lanqas naf min hi.  Jista’ s-Segretarju Parlamentari jgħid x’wassal lill-Gvern biex iħoss il-ħtieġa li għal sentejn sħaħ - hawn qed nirriferi għas-snin 2010 u 2011 - joħroġ tender biex jimla ħtiġijiet klerikali - jiġifieri hawn m’aħniex qed nitkellmu dwar servizzi speċjalizzati - meta normalment dawn jiġu akkomodati mis-servizz pubbliku?

MR SPEAKER:  Is-Segretarju Parlamentari.

ONOR. JASON AZZOPARDI:  Onor. Brincat, jien m’għandix din l-informazzjoni hawnhekk u għalhekk dejjem se nitkellem subject to correction filwaqt li nintrabat li nipprovdilek l-informazzjoni preċiża anke matul din il-ġimgħa stess, però probabbilment dan il-bżonn inħass minħabba xogħol li jkun irid isir fi żmien speċifiku u li fl-istess ħin ma jkunx fuq bażi permanenti.  Hawnhekk għandi informazzjoni li dawn is-servizzi klerikali ngħataw minn persuna b’diżabbiltà.  Fil-fatt jien naf li matul dawn l-aħħar xhur id-Diviżjoni tal-Proprjetà tal-Gvern tat impjieg lil diversi persuni b’diżabbiltà, u jekk m’iniex sejjer żball din tissemma f’mistoqsija parlamentari li se ssir illejla stess.  Dak li għandi xi ngħid jien, però jekk l-Onor. Brincat għandu bżonn iktar informazzjoni jien se nintrabat li anke din il-ġimgħa stess nagħtih sodisfazzjon dwar ir-raġuni li għaliha sar dan l-ingaġġ.

MR SPEAKER:  L-Onor. Brincat.

ONOR. LEO BRINCAT:  Fid-dokument anness mat-tweġiba parlamentari hemm il-valur totali tat-tender tas-servizz klerikali.  Jista’ s-Segretarju Parlamentari jikkonfermalna jekk ġiex żgurat li r-rati li tħallsu lill-individwi li għamlu dan ix-xogħol f’isem il-koperattiva “Outlook Coop” kenux aċċettabbli jew jekk setax kien hemm xi kondizzjonijiet sub-standard jekk ikkomparati ma’ dawk li normalment jitħallsu fis-servizz privat jew anke fis-servizz pubbliku?  

MR SPEAKER:  Is-Segretarju Parlamentari.

ONOR. JASON AZZOPARDI:  Sur President, id-domanda tal-Onor. Brincat hija pjuttost speċifika u partikolari.  Filwaqt li ovvjament, ġaladarba jien ma kontx involut fil-proċess tat-tendering, ma nafx ċerti dettalji, fosthom ir-rati, irrid nifhem u nassumi li l-liġijiet u r-regolamenti kienu u huma segwiti f’dan ir-rigward biex żgur ma jkunx hemm l-abbuż għax dak li qed isemmi l-Onor. Brincat fil-fatt huwa abbuż.  Ta’ min jgħid li iktar ‘il quddiem hemm risposta bil-miktub għal mistoqsija li, jekk m’iniex sejjer żball, għamel l-Onor. Joe Mizzi proprju fuq dan is-suġġett, ċioè dwar il-miżuri li qed jieħu l-Gvern biex irażżan dawk it-tip ta’ abbużi.

MR SPEAKER:  Il-Kap tal-Oppożizzjoni, mistoqsija supplimentari.

ONOR. JOSEPH MUSCAT (Kap tal-Oppożizzjoni):  Sur President, se nkompli fuq dak li kien qed jgħid l-Onor. Brincat billi mingħajr ma nidħol fil-mertu ta’ dan il-kuntratt, li m’għandniex id-dettalji tiegħu, nistaqsi jekk hijiex prassi li jiġu kkontrollati - biex inkompli fuq dak li kien qed jgħid l-Onor. Brincat - il-kondizzjonijiet u l-ħlasijiet ta’ kull persuna li tkun qed taħdem fuq tali kuntratt, u jekk dawn ikunux saru bil-miktub.  Dan minħabba l-fatt li kif rajna f’każijiet oħrajn, fosthom fil-Ministeru tas-Saħħa, hemm prattiċi li mhumiex aċċettabbli fid-dinja tal-lum.  Jien m’iniex se nidħol fil-każ ta’ dan il-kuntratt partikolari, però nixtieq inkun naf jekk hemmx xi prattika min-naħa tal-Ministeru li għalih qed jirrispondi s-Segretarju Parlamentari, anke għaliex din kienet waħda mill-wegħdiet elettorali tal-Partit Nazzjonalista, li tassigura li min ma jkunx qed jirrispetta ċerti standards ma jingħatax dawn il-kuntratti.  

MR SPEAKER:  Is-Segretarju Parlamentari.

ONOR. JASON AZZOPARDI:  Se nipprova nwieġeb mill-aħjar li nista’ mill-informazzjoni li niftakar jien u mhux li għandi quddiemi bħalissa.  

L-ewwel punt li għandu jkun enfasizzat huwa li d-dinjità tal-ħaddiem għandha tkun rispettata dejjem, u l-Gvern qiegħed jaħdem biex din id-dinjità ta’ kull ħaddiem tkun dejjem rispettata u osservata.  Li naf huwa li fost oħrajn ittieħdu diversi miżuri mill-Gvern, partikolarment mis-Segretarjat Parlamentari responsabbli mill-Employment and Industrial Relations Act li daħlet fis-seħħ fl-2001, fejn fost affarijiet oħrajn iddaħħlet klawsola fil-kuntratti l-ġodda li joħroġ il-Gvern li tispeċifika li l-kuntrattur li jirbaħ tender tal-gvern huwa obbligat li jimxi mal-kondizzjonijiet tal-Att dwar l-Impjiegi u r-Relazzjonijiet Industrijali.  It-tieni nett - u dwar dan se nagħmel riferenza għall-istqarrija li ħareġ il-bieraħ il-Gvern permezz tas-Segretarjat Parlamentari tal-Onor. Said - qed isiru verifiki mal-ħaddiema ta’ dawk il-kuntratturi li rebħu l-kuntratt biex jiġi stabbilit jekk dawk il-ħaddiema humiex veru impjegati jew humiex self-employed.

Biex żgur inkun weġibt mill-aħjar li nista’ rrid ngħid li l-Gvern waqqaf unit biex jivverifika l-ħaddiema kollha tal-kuntratturi li jipprovdu servizzi lill-gvern bħal cleaners, carers u security.  Hawnhekk se nagħmel riferenza għal written reply li se tkun qed tingħata llejla lill-Onor. Joe Mizzi mill-Ministeru tal-Finanzi, l-Ekonomija u Investiment u ngħid li ntalbu l-kopji kollha tal-kuntratti, b’total ta’ 129, relatati ma’ servizzi ta’ cleaners, security u carers mid-dipartimenti u l-entitajiet tal-gvern.  Din il-lista, b’total ta’ 2,953 ħaddiem, ġiet mgħoddija lill-Kummissarju tat-Taxxi Interni u lill-ETC rispettivament biex jivverifikaw ir-regolarità tal-impjieg tagħhom.  Għalhekk għaddej an ongoing exercise ta’ verifika biex ikun żgurat li ma jkunx hemm abbuż u li l-abbuż jiġi miġġieled bil-għan li d-dinjità tal-ħaddiem tkun imħarsa u rispettata verament.  Nispera li weġibt bl-aħjar mod li stajt.

MR SPEAKER:  L-Onor. Farrugia, mistoqsija supplimentari.

ONOR. ANĠLU FARRUGIA:  Is-Segretarju Parlamentari huwa konxju li hawnhekk m’aħniex qed nitkellmu fuq mijiet imma fuq eluf ta’ ħaddiema li qed jaħdmu b’dawn il-kondizzjonijiet prekarji?

MR SPEAKER:  L-Onor. Azzopardi.

ONOR. JASON AZZOPARDI:  Id-domanda tal-kollega tiegħi hija xi ftit vasta.  Tant jien konxju li hawnhekk qed nitkellmu fuq eluf ta’ ħaddiema li għadni kemm iċċitajt tweġiba għal mistoqsija parlamentari fejn għedt li qed nitkellmu fuq 2,953 ħaddiem, però m’iniex konxju li dawn huma impjiegi prekarji.  Għalhekk filwaqt li bir-rispett dovut jien ma naqbilx mal-akkuża sottili fid-domanda li dawn huma impjiegi prekarji, fit-tweġiba li għadni kemm ikkwotajt għall-mistoqsija parlamentari 357 tal-Onor. Joe Mizzi, diġà għedt li hemm 2,953 ħaddiem li għandhom kuntratti mal-kuntratturi, liema kuntratturi jipprovdu servizzi lill-gvern.

FONDAZZJONI GĦALL-ISKEJJEL T'GĦADA - SEJĦIET GĦALL-OFFERTI

27067. L-ONOR. EVARIST BARTOLO staqsa lill-Ministru tal-Finanzi, l-Ekonomija u Investiment:  Jista' l-Ministru jagħti rendikont dettaljat, minn Mejju 2001 sal-lum, tas-sejħiet għall-offerti li oriġinaw mill-Fondazzjoni għall-Iskejjel t'Għada u li ġew ippubblikati permezz tad-Dipartiment tal-Kuntratti?  Jista’ f'kull każ jagħti ċ-ċifra li permezz tagħha kienet stmata kull sejħa għall-offerti u l-valur finali ta' kull proġett komplut?  F’każ li kien hemm varjazzjonijiet mill-istima oriġinali, jista’ jagħti r-raġunijiet għaliex ġara dan filwaqt li jgħidilna x'ġustifikazzjoni kien hemm għalihom?

ONOR. JASON AZZOPARDI (f’isem il-Ministru tal-Finanzi, l-Ekonomija u Investiment):  Nirreferi lill-Onor. Interpellant għat-tweġiba ta’ mistoqsija parlamentari 27442.

GĦAWDEX: XEWKIJA – RABA’ F’TAL-BARMIL

27144. L-ONOR. JUSTYNE CARUANA staqsiet lill-Ministru tal-Finanzi, l-Ekonomija u Investiment:  B'riferenza għall-ittri uffiċjali li rċevew inkwilini tar-raba’ f’Tal-Barmil fix-Xewkija Għawdex, liema ittra qed tavża li l-qbiela qed tiġi terminata skont l-avviżi li dehru fil-Gazzetta tal-Gvern, peress li dawn in-nies għamlu diversi spejjeż sabiex jiġu reġistrati fl-iskema li ħarġet fis-sena 2000 u kif ukoll ħallsu qbiela ogħla u ħallsuhom b'lura, jista' allura l-Ministru jgħid x'inhu l-iskop għat-terminazzjoni tar-raba’ u x'kumpens se jingħata kemm lill-inkwilini kif ukoll lill-gabillotti?

ONOR. JASON AZZOPARDI (f’isem il-Ministru tal-Finanzi, l-Ekonomija u Investiment):  Nirriferi lill-Onor. Interpellant għat-tweġiba ta’ mistoqsija parlamentari 27225.

BANK OF VALLETTA - CHAIRMAN
27593.  L-ONOR. EVARIST BARTOLO staqsa lill-Ministru tal-Finanzi, l-Ekonomija u Investiment:  Jista' l-Ministru jwieġeb mistoqsija parlamentari 27497, u cioè:  “Peress li l-Ministru ġie kkwotat minn “The Times” tal-5 ta’ Lulju, 2011 li ma jara l-ebda konflitt ta’ interess fir-rwol tal-persuna li d-dettalji tagħha qed jintbagħtu separatament bħala Chairman tal-Bank of Valletta u tal-famuża Valletta Management Fund Ltd kif ukoll ta’ direttur tal-Air Malta, jista' l-Ministru jikkonferma li ma jeżistu l-ebda faċilitajiet ta’ kreditu teknikament unsecured li l-bank jista’ qed jestendi lill-Air Malta bi ksur ta’ dak li jipprovdi artikolu 15(1) tal-Banking Act, taħt it-titlu “Prohibited Transactions”?

 ONOR. JASON AZZOPARDI (f’isem il-Ministru tal-Finanzi, l-Ekonomija u Investiment):  It-tagħrif li qiegħed jitlob l-Onor. Interpellant huwa ta’ natura bankarja u kunfidenzjali, u għalhekk mhux qiegħed għand il-Ministru.

Madankollu dak li jitlob il-Kodiċi ta’ Etika fir-rigward ta’ dak li jista’ potenzjalment ikun ta’ konflitt ta’ interess hu li wieħed jiddikjara dak l-interess fuq livell ta’ bord, jiġifieri ma jipparteċipax f’dik id-diskussjoni u mhux li ma jkunx membru ta’ dak il-bord.

MR SPEAKER:  L-Onor. Bartolo, mistoqsija supplimentari.

ONOR. EVARIST BARTOLO:  Jiġifieri l-Ministru huwa assigurat li hekk ġara f’dan il-każ?  Għax it-tagħrif li hemm dwar kemm il-kumpanija ħadet self mingħand il-bank imsemmi kien fid-dominju pubbliku.  Il-Ministru huwa informat li meta jiġi diskuss dak is-suġġett iċ-Chairman tal-Bank of Valletta jibqa’ barra minn dawk il-laqgħat?  Jiġifieri hemm minuted li hekk jiġri?  

MR SPEAKER:  Is-Segretarju Parlamentari.

ONOR. JASON AZZOPARDI:  Se nipprova nwieġeb mill-aħjar li nista’ għax ovvjament il-fatti ma nafhomx, imma d-domanda tal-Onor. Bartolo tista’ tiġi mwieġba minħabba li fit-tweġiba oriġinali qiegħed jingħad x’jitlob il-Kodiċi ta’ Etika.  Mela allura ġaladarba l-Kodiċi ta’ Etika jkun rispettat u osservat, kif għandu jkun, jien nifhem li jekk ikun hemm potenzjal ta’ konflitt ta’ interess, dak il-potenzjal għandu jkun iddikjarat fuq livell ta’ bord u jiġi minuted.  

SPTAR MATER DEI - PAZJENTI RIKOVERATI FID-DIPARTIMENT TAL-EMERĠENZA

27114. L-ONOR. ANTHONY AGIUS DECELIS staqsa lill-Ministru tas-Saħħa, l-Anzjani u l-Kura fil-Komunità:  Jista' l-Ministru jgħid jekk huwiex qiegħed isir studju biex jara jekk il-fatt li l-pazjenti li qegħdin jiġu rikoverati ġewwa swali transitorji tad-Dipartiment tal-Emerġenza qed ikollhom joqogħdu fuq stretcher għal sigħat sħaħ huwiex qed jikkawżalhom iktar bed sores jew le?

ONOR. JOSEPH CASSAR (Ministru tas-Saħħa, l-Anzjani u l-Kura fil-Komunità):  Informat li mhux qiegħed isir studju formali dwar jekk pazjenti li jkunu fi swali transitorji fid-Dipartiment tal-Emerġenza hux qed ikollhom iktar bed sores.  Informat ukoll li nxtraw saqqijiet speċjali magħmulin apposta biex jevitaw li pazjent jiżviluppa pressure sores. 

SPTAR MATER DEI - PAZJENTI LI DAĦLU FID-DIPARTIMENT TAL-EMERĠENZA

27115. L-ONOR. ANTHONY AGIUS DECELIS staqsa lill-Ministru tas-Saħħa, l-Anzjani u l-Kura fil-Komunità:  Jista' l-Ministru jgħid jekk kienx hemm każijiet ta' pazjenti li daħlu fid-Dipartiment tal-Emerġenza u li dawn faċilment setgħu jiddewwew f'xi ċentru tas-saħħa matul il-perijodu ta' bejn Jannar u Ġunju, 2011?

ONOR. JOSEPH CASSAR:  Informat li skont l-Accident and Emergency Module tal-Patient Administration System bejn l-1 ta’ Jannar u t-30 ta’ Ġunju, 2011 in-numru ta’ attendenzi fid-Dipartiment tal-Emerġenza tal-Isptar Mater Dei li ġew minn rajhom mingħajr ma kienu ġew irreferuti minn tabib u li kienu kklassifikati bħala priority 3, jiġifieri l-iktar prijorità baxxa, kienu 6,108.  Ta’ min jinnota li l-istess persuna tista’ tattendi d-Dipartiment tal-Emerġenza iktar minn darba fl-istess perijodu.  L-istatistika għal Ġunju ma ngħatatx peress li meta kienet qed tinġabar din l-informazzjoni x-xahar kien għadu ma spiċċax.

MR SPEAKER:  L-Onor. Zammit, mistoqsija supplimentari.

ONOR. ANTHONY ZAMMIT:  Jista’ l-Ministru jgħidilna kemm minn dawn il-pazjenti ġew eżaminati minn tobba fl-isptar stess, kemm minnhom intbagħtu fil-health centres u kemm minnhom intbagħtu d-dar? 

MR SPEAKER:  Il-Ministru.

ONOR. JOSEPH CASSAR:  Jien informat li l-pazjenti kollha li jmorru fid-Dipartiment tal-Emerġenza jiġu eżaminati minn tabib.  Madanakollu m’għandix l-informazzjoni li qed jitlobni l-Onor. Interpellant u għalhekk nitolbu biex jagħmilli din id-domanda bil-miktub ħalli nkun nista’ nagħtih l-informazzjoni rikjesta.

SPTAR MATER DEI - PAZJENTI JISTENNEW FUQ STRETCHER
27116.  L-ONOR. ANTHONY AGIUS DECELIS staqsa lill-Ministru tas-Saħħa, l-Anzjani u l-Kura fil-Komunità:  Jista' l-Ministru jgħid jekk għandux pjani li jinbidel il-mod kif qed jiġu trattati pazjenti li jkollhom bżonn jidħlu l-Isptar Mater Dei, fejn qed jispiċċaw jistennew fuq stretcher għal ħin twil, biex b’hekk dawn il-pazjenti jibdew jingħataw iktar dinjità milli fil-fatt qegħdin jingħataw?

ONOR. JOSEPH CASSAR:  Jien informat li l-pazjenti li jiddaħħlu fl-Isptar Mater Dei kollha jiġu ttrattati b’mod dinjituż u dejjem jingħataw sodda irrispettivament miċ-ċirkostanzi.

MR SPEAKER:  Il-Kap tal-Oppożizzjoni, mistoqsija supplimentari.

ONOR. JOSEPH MUSCAT: Jiġifieri l-Ministru qed jgħid li mhemmx każijiet fejn pazjenti jitħallew għal ammont ta’ sigħat konsiderevoli jistennew fuq stretcher?!  Hekk qed jgħid?!

MR SPEAKER:  Il-Ministru.

ONOR. JOSEPH CASSAR:  Le, m’iniex qed ngħid hekk, imma qed ngħid li kull pazjent li jkollu bżonn jingħata sodda fl-isptar Mater Dei fil-fatt qed jingħata sodda.  Jien m’għedtx li mhux qed ikun hemm pazjenti li qed ikollhom jistennew fid-Dipartiment tal-Emerġenza għal diversi sigħat.  Dan għednieh, naċċettawh bħala waħda mill-ikbar problemi li għandna llum ġewwa l-isptar Mater Dei u qed nagħmlu mill-aħjar li nistgħu biex insolvu din il-problema.  Fil-fatt din il-problema hija komplessa ħafna u hija relatata ma’ diversi affarijiet, fosthom ma’ kif qed jingħata s-servizz tal-kura primarja mit-tobba tal-familja privati, ma’ kif qed jingħata s-servizz mit-tobba tal-familja fil-health centres, ma’ kemm minn dak li qed jingħata fil-health centres huwa relatat ma’ kif qed joħorġu l-pazjenti mill-isptar u ma’ kemm il-familjari qed jaċċettaw il-pazjenti lura fid-dar tagħhom meta l-konsulenti jgħidulhom li jistgħu jmorru d-dar tagħhom, għax qed ikollna bejn 50 u 80 pazjent kuljum li għalkemm il-konsulenti tagħhom qed jgħidulhom li jistgħu joħorġu mill-isptar, għal xi raġuni jew oħra b’insistenza tal-familjari tagħhom dawn qed jinżammu l-isptar.  Hawnhekk irrid ngħid li f’dawn il-każijiet il-policy tagħna hi li nagħtu lill-pazjenti d-dinjità tagħhom għax mhux ġust għall-pazjent li nibagħtuh id-dar meta nafu li dan mhux se jkun aċċettat.

Kif qed naraw, din il-problema mhijiex xi waħda sempliċi imma hija komplessa, u aħna qed nagħmlu mill-aħjar li nistgħu biex intaffuha kemm jista’ jkun, però qatt m’għedna li ma naċċettawx li fid-Dipartiment tal-Emerġenza jkun hemm pazjenti qed jistennew fuq stretcher.  Fil-fatt għalkemm dawn qed jissejħu “stretchers”  minn uħud, dawn l-istretchers inxtraw apposta u huma ħafna iktar komdi mill-istretchers li nafu aħna.  Qed ngħid dan biex ma nagħtux xi impressjoni ħażina lill-poplu Malti.

MR SPEAKER:  Grazzi.  L-Onor. Zammit.

ONOR. ANTHONY ZAMMIT:  Jiġifieri l-Ministru qed jgħid li hu dinjituż illi anke meta l-pazjent ikollu jagħmel il-bżonnijiet tiegħu, dan ikollu jisserva quddiem dawk il-pazjenti kollha ta’ madwaru għax xi kultant lanqas paraventu ma jkun hemm?  Imbagħad xi ngħidu għal dawk il-pazjenti li jkunu waslu fl-aħħar ta’ ħajjithom, li qegħdin jiġu mpoġġija ħdejn pazjenti oħrajn li jkunu daħlu l-isptar bid-deni, b’infezzjonijiet u b’komplikazzjonijiet diversi?  Il-Ministru jsejjaħ dan kollu dinjituż?!

MR SPEAKER:  Grazzi.  Il-Ministru.

ONOR. JOSEPH CASSAR:  Le, mhuwiex dinjituż..

MR SPEAKER:  Grazzi.  Il-ħin tal-mistoqsijiet għadda.  Ngħaddu issa għal Tqegħid ta’ Karti.  Il-Viċi Prim Ministru. 


TQEGĦID TA’ KARTI

ONOR. TONIO BORG (Viċi Prim Ministru u Ministru tal-Affarijiet Barranin):  Mr Speaker, inqiegħed fuq il-Mejda tal-Kamra:

Avviż Legali Nru. 334 tal-2011 - Ordni tal-2011 li jemenda l-Ordni dwar il-Konvenzjoni dwar l-Aspetti Ċivili fis-Sekwestru Internazzjonali ta’ Minuri;

Kopja tal-Ombudsplan għas-sena 2012 maħruġ mill-Uffiċċju tal-Ombudsman Parlamentari; u

Kopja tal-baġit proviżorju addottat fid-29 ta’ April 2010 u tal-baġit finali addottat fit-12 ta’ Novembru 2010 tal-Union for the Mediterranean, bi tweġiba għall-mistoqsija parlamentari 28337.

MR SPEAKER:  Grazzi.  Il-Ministru Pullicino.

ONOR. GEORGE PULLICINO (Ministru għar-Riżorsi u Affarijiet Rurali):  Sur President, inqiegħed fuq il-Mejda tal-Kamra:

Avviż Legali Nru. 385 tal-2011 - Regolamenti tal-2011 li jemendaw ir-Regolamenti dwar Prodotti għall-Ħarsien tal-Pjanti (Emenda Nru. 3).
MR SPEAKER:  Grazzi.  Il-Ministru Cristina.

ONOR. DOLORES CRISTINA:  Sur President, inqiegħed fuq il-Mejda tal-Kamra:

Avviż Legali Nru. 287 tal-2011 - L-Ordinamenti tal-2011 biex jemendaw l-Ordinamenti tal-2006 skont ir-Regolamenti Ġenerali għar-Rikonoxximenti Universitarji sal-Ewwel Grad tal-2004 għall-Grad ta’ Bachelor of Education (Honours) - B.Ed. (Hons) - taħt il-patroċinju tal-Fakultà tal-Edukazzjoni;

Avviż Legali Nru. 288 tal-2011 - L-Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Grad ta’ Bachelor of Science (Honours) in Built Environment Studies - B.Sc. (Hons) - taħt il-patroċinju tal-Fakultà tal-Ambjent Mibni;
Avviż Legali Nru. 289 tal-2011 - L-Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Grad ta’ Bachelor of Science (Honours) in Earth Systems - B.Sc. (Hons) - taħt il-patroċinju tal-Istitut tas-Sistemi Ambjentali;
Avviż Legali Nru. 290 tal-2011 - L-Ordinamenti tal-2011 biex jemendaw l-Ordinamenti tal-2005 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Grad ta’ Bachelor of Science (Honours) - B.Sc. (Hons) - taħt il-patroċinju tal-Institute of Health Care;
Avviż Legali Nru. 291 tal-2011 - L-Ordinamenti tal-2011 għall-Għażla tal-Applikanti għad-Dħul fil-Kors għall-Grad ta’ Bachelor of Science (Honours) (Physiotherapy) taħt il-patroċinju tal-Fakultà tax-Xjenzi tas-Saħħa;
Avviż Legali Nru. 292 tal-2011 - L-Ordinamenti tal-2011 biex jemendaw l-Ordinamenti tal-2005 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għad-Diploma in Health Science - Dip. Health Science - taħt il-patroċinju tal-Istitut għall-Ħarsien tas-Saħħa;
Avviż Legali Nru. 293 tal-2011 - L-Ordinamenti tal-2011 biex jemendaw l-Ordinamenti tal-2010 skont ir-Regolamenti Ġenerali tal-2008 għar-Rikonoxximenti Universitarji ta’ wara l-Ewwel Grad għall-Grad ta’ Master of Science in Nursing or Midwifery taħt il-patroċinju tal-Fakultà tax-Xjenzi tas-Saħħa;
Avviż Legali Nru. 294 tal-2011 - L-Ordinamenti tal-2011 biex jemendaw l-Ordinamenti tal-2010 skont ir-Regolamenti Ġenerali tal-2008 għar-Rikonoxximenti Universitarji ta’ wara l-Ewwel Grad għall-Grad ta’ Master of Science in Public Health Medicine taħt il-patroċinju tal-Fakultà tal-Mediċina u l-Kirurġija;
Avviż Legali Nru. 300 tal-2011 - Ordni tal-2011 dwar il-Kunsill Malti għall-Isport (Trasferiment ta’ Proprjetà Assenjata) (Ordni Nru. 4);

Avviż Legali Nru. 309 tal-2011 - Ordni tal-2011 dwar il-Kunsill Malti għall-Isport (Trasferiment ta’ Proprjetà Assenjata) (Nru. 5);

Avviż Legali Nru. 312 tal-2011 - Avviż ta’ bidu fis-seħħ tad-disposizzjonijiet kollha tal-Att tal-2011 dwar il-Libreriji Maltin;

Avviż Legali Nru. 316 tal-2011 - Regolamenti tal-2011 dwar il-Proċedura ta’ Investigazzjoni;

Avviż Legali Nru. 319 tal-2011 - Korrezzjoni tal-artikolu 33 tal-Att tal-2011 dwar il-Libreriji Maltin;

Avviż Legali Nru. 330 tal-2011 - Ordni tal-2011 dwar Żieda fir-Rati ta’ Benefiċċji;

Avviż Legali Nru. 350 tal-2011 - Regolamenti tal-2011 tal-Kors għall-Grad ta’ Master of Science in Orthodontics;

Avviż Legali Nru. 351 tal-2011 - Regolamenti tal-2011 biex jemendaw ir-Regolamenti tal-Kors għall-Grad ta’ Bachelor of Dental Surgery - B.Ch.D.;

Avviż Legali Nru. 352 tal-2011 - Ordinamenti tal-2011 biex jemendaw l-Ordinamenti tal-2007 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Grad ta’ Bachelor of Science (Honours) in Information and Communication Technology - B.Sc. (Hons) ICT - taħt il-patroċinju tal-Fakultà tat-Teknoloġija tal-Informazzjoni u l-Komunikazzjoni;

Avviż Legali Nru. 353 tal-2011 - Ordinamenti tal-2011 biex jemendaw l-Ordinamenti tal-2009 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Grad ta’ Bachelor of Science (Honours) Health Science - B.Sc. (Hons) Health Science - taħt il-patroċinju tal-Institute of Health Care; 

Avviż Legali Nru. 354 tal-2011 - Ordinamenti tal-2011 biex jemendaw l-Ordinamenti tal-2005 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għad-Diploma in Facilitating Inclusive Education taħt il-patroċinju tal-Fakultà tal-Edukazzjoni; 

Avviż Legali Nru. 355 tal-2011 - Ordinamenti tal-2011 biex jemendaw l-Ordinamenti tal-2011 skont ir-Regolamenti Ġenerali tal-2004 għar-Rikonoxximenti Universitarji sal-Ewwel Grad għad-Diploma in the Laws of Procedure taħt il-patroċinju tal-Fakultà tal-Liġi;

Avviż Legali Nru. 356 tal-2011 - Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Higher Diploma in Marketing and Sales Management taħt il-patroċinju tal-Fakultà tal-Ekonomija, il-Management u l-Accountancy; 

Avviż Legali Nru. 357 tal-2011 - Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Higher Diploma in Marketing and Sales Management taħt il-patroċinju tal-Fakultà tal-Ekonomija, il-Management u l-Accountancy; 

Avviż Legali Nru. 358 tal-2011 - Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Higher Diploma in Political Studies taħt il-patroċinju tal-Fakultà tal-Ekonomija, il-Management u l-Accountancy;

Avviż Legali Nru. 359 tal-2011 - Ordinamenti tal-2011 biex jemendaw l-Ordinamenti tal-2009 skont ir-Regolamenti Ġenerali tal-2008 għar-Rikonoxximenti Universitarji ta’ wara l-Ewwel Grad għall-Grad ta’ International Joint Master of Science in Strategic Innovation and Future Creation taħt il-patroċinju tal-Istitut Edward de Bono għat-Tifsil u l-Iżvilupp tal-Ħsieb;

Avviż Legali Nru. 360 tal-2011 - Regolamenti tal-2011 biex jemendaw ir-Regolamenti tal-1997 tal-Kors għall-Grad ta’ Doctor of Laws - LL.D.; 

Avviż Legali Nru. 361 tal-2011 - Ordinamenti tal-2011 biex jemendaw l-Ordinamenti tal-2009 skont ir-Regolamenti Ġenerali tal-2008 għar-Rikonoxximenti Universitarji ta’ wara l-Ewwel Grad għall-Grad ta’ Master of Arts in European Studies taħt il-patroċinju taċ-Ċentru għad-Dokumentazzjoni u r-Riċerka Ewropea; 

Avviż Legali Nru. 362 tal-2011 - Ordinamenti tal-2011 skont ir-Regolamenti Ġenerali tal-2008 għar-Rikonoxximenti Universitarji ta’ wara l-Ewwel Grad għall-Grad ta’ Master in Probation Services taħt il-patroċinju tal-Istitut tal-Kriminoloġija;

Avviż Legali Nru. 363 tal-2011 - Regolamenti tal-2011 biex jemendaw ir-Regolamenti tal-1998 tal-Kors għall-Grad ta’ Doctor of Medicine and Surgery - M.D.;

Avviż Legali Nru. 364 tal-2011 - Ordinamenti tal-2011 biex jemendaw l-Ordinamenti tal-2011 skont ir-Regolamenti Ġenerali tal-2008 għar-Rikonoxximenti Universitarji ta’ wara l-Ewwel Grad għall-Postgraduate Diploma in Mediation taħt il-patroċinju tal-Fakultà tal-Liġi;

Avviż Legali Nru. 365 tal-2011 - Ordinamenti tal-2011 skont ir-Regolamenti tal-2008 għall-Grad ta’ Doctor of Philosophy - Ph.D. - għall-Grad ta’ Doctor of Philosophy taħt il-patroċinju tal-Istitut Internazzjonali għall-Istudji fil-Barokk;

Avviż Legali Nru. 366 tal-2011 - Ordinamenti tal-2011 biex jemendaw l-Ordinamenti tal-2009 skont ir-Regolamenti għall-Grad ta’ Doctor of Philosophy - Ph.D. - għall-Grad ta’ Doctor of Philosophy taħt il-patroċinju taċ-Ċentru għad-Dokumentazzjoni u r-Riċerka Ewropea;

Avviż Legali Nru. 367 tal-2011 - Ordinamenti tal-2011 biex jemendaw l-Ordinamenti tal-2009 skont ir-Regolamenti tal-2008 għall-Grad ta’ Doctor of Philosophy - Ph.D. –  għall-Grad ta’ Doctor of Philosophy taħt il-patroċinju tal-Fakultà tal-Liġi;

Avviż Legali Nru. 368 tal-2011 - Regolamenti tal-2011 biex jemendew ir-Regolamenti Ġenerali għar-Rikonoxximenti Universitarji ta’ wara l-Ewwel Grad;

Avviż Legali Nru. 369 tal-2011 - Regolamenti tal-2011 biex jemendew ir-Regolamenti Ġenerali għar-Rikonoxximenti Universitarji sal-Ewwel Grad;

Avviż Legali Nru. 375 tal-2011 - Ordni tal-2011 dwar il-Kunsill Malti għall-Isport (Trasferiment ta’ Proprjetà Assenjata) (Ordni Nru. 6);

Avviż Legali Nru. 376 tal-2011 - Ordni tal-2011 dwar il-Kunsill Malti għall-Isport (Trasferiment ta’ Proprjetà Assenjata) (Ordni Nru. 7);
Avviż Legali Nru. 377 tal-2011 - Ordni tal-2011 dwar il-Kunsill Malti għall-Isport (Trasferiment ta’ Proprjetà Assenjata) (Ordni Nru. 8);

Avviż Legali Nru. 378 tal-2011 - Ordni tal-2011 dwar il-Kunsill Malti għall-Isport (Trasferiment ta’ Proprjetà Assenjata) (Ordni Nru. 9);

Avviż Legali Nru. 387 tal-2011 - L-Ordinamenti tal-2011 biex jemendaw l-Ordinamenti tal-2006 skont ir-Regolamenti Ġenerali għar-Rikonoxximenti Universitarji sal-Ewwel Grad tal-2004 għall-Grad ta’ Bachelor of Education (Honours) - B.Ed. (Hons) - taħt il-patroċinju tal-Fakultà tal-Edukazzjoni;

Avviż Legali Nru. 388 tal-2011 - L-Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad tal-2004 għall-Grad ta’ Bachelor of Library, Information and Archive Studies (Honours) - B.LIAS (Hons) - and Bachelor of Library, Information and Archive Studies - B.LIAS - taħt il-patroċinju tal-Fakultà tal-Midja u x-Xjenzi tal-Għarfien;

Avviż Legali Nru. 389 tal-2011 - L-Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Grad ta’ Bachelor of Science (Honours) (Pharmaceutical Science) - B.Sc. (Hons) (Pharm. Sc.) - taħt il-patroċinju tal-Fakultà tal-Mediċina u l-Kirurġija;

Avviż Legali Nru. 390 tal-2011 - L-Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Grad ta’ Bachelor of Science in Pharmaceutical Technology - BSc. Pharm. Tech. - taħt il-patroċinju tal-Fakultà tal-Mediċina u l-Kirurġija;

Avviż Legali Nru. 391 tal-2011 - L-Ordinamenti tal-2011 biex jemendaw l-Ordinamenti tal-2010 skont ir-Regolamenti Ġenerali għar-Rikonoxximenti Universitarji sal-Ewwel Grad, 2004 għall-Grad ta’ Bachelor of Science (Honours) - B.Sc. (Hons) - taħt il-patroċinju tal-Fakultà tax-Xjenzi tas-Saħħa;

Avviż Legali Nru. 392 tal-2011 – L-Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad tal-2004 għad-Diploma in Journalism - Dip. Journalism - taħt il-patroċinju tal-Fakultà tal-Midja u x-Xjenzi tal-Għarfien;

Avviż Legali Nru. 393 tal-2011 - L-Ordinamenti tal-2011 skont ir-Regolamenti Ġenerali għar-Rikonoxximenti Universitarji sal-Ewwel Grad tal-2004 għad-Diploma in Library and Information Studies - Dip. L.I.S. - taħt il-patroċinju tal-Fakultà tal-Midja u x-Xjenzi tal-Għarfien;

Avviż Legali Nru. 394 tal-2011 - L-Ordinamenti tal-2011 skont ir-Regolamenti tal-2008 għall-Grad ta’ Doctor of Philosophy - Ph.D. - għall-Grad ta’ Doctor of Philosophy taħt il-patroċinju tal-Fakultà tal-Midja u x-Xjenzi tal-Għarfien;

Tagħrif dwar l-għadd ta’ persuni b'diżabbiltà reġistrati mal-Kummissjoni Nazzjonali Persuni b'Diżabbiltà maqsuma skont l-età u f’irġiel u nisa, bi tweġiba għall-mistoqsija parlamentari 27595;

Tagħrif dwar l-għadd ta’ persuni li nqatgħu mill-ewwel u t-tieni parti tar-Reġistru bejn Jannar u Ġunju 2011 flimkien mar-raġuni għaliex sar dan, bi tweġiba għall-mistoqsija parlamentari 27818;

Tagħrif dwar l-għadd ta’ postijiet allokati mill-Awtorità tad-Djar bejn Jannar u Settembru 2011 maqsuma skont il-lokalità tal-applikanti u ta’ fejn jinsabu l-postijiet, bi tweġiba għall-mistoqsija parlamentari 28449;

Tagħrif dwar xogħlijiet li saru fl-iskejjel mill-ħaddiema tad-Direttorat għal Servizzi Edukattivi u mill-Fondazzjoni għall-Iskejjel t’Għada matul is-sajf 2011, bi tweġiba għall-mistoqsija parlamentari 28450;

Tagħrif dwar xogħlijiet li saru mill-ħaddiema tad-Direttorat għal Servizzi Edukattivi fl-iskejjel ta’ Bormla, l-Isla u l-Birgu matul is-sajf 2011, bi tweġiba għall-mistoqsija parlamentari 28451;

Tagħrif dwar l-għadd ta’ proġetti ta’ bini ta’ postijiet mill-Awtorità tad-Djar u mid-Dipartiment tat-Tiswija u l-Bini bejn Jannar 1988 u Marzu 2011, bi tweġiba għall-mistoqsija parlamentari W276;

Tagħrif dwar xogħlijiet ta’ arti ta’ artisti kontemporanji lokali li nxtraw bejn l-2008 u l-2010, bi tweġiba għall-mistoqsija parlamentari W279;

Tagħrif dwar l-għadd ta’ Maltin u Għawdxin li kienu jaħdmu l-Libja li bdew jirreġistraw għax-xogħol fuq l-ewwel u t-tieni parti tar-riġistru, bi tweġiba għall-mistoqsija parlamentari W319; u

Tagħrif dwar kuntratti u direct orders li ngħata lill-Global Translation Solutions Ltd għal xogħol ta’ traduzzjoni bejn l-2004 u l-2011, bi tweġiba għall-mistoqsija parlamentari W430.

MR SPEAKER:  Grazzi.  Il-Ministru Cassar.

ONOR. JOSEPH CASSAR:  Sur President, inqiegħed fuq il-Mejda tal-Kamra:

Avviż Legali Nru. 348 tal-2011 - Regolamenti tal-2011 li jemendaw ir-Regolamenti dwar l-Ewwel Għajnuna fuq il-Post tax-Xogħol;

Avviż Legali Nru. 373 tal-2011 - Regolamenti tal-2011 li jemendaw il-Ħames Skeda li tinsab mal-Att dwar il-Professjonijiet tas-Saħħa (Emenda Nru. 2);

Avviż Legali Nru. 374 tal-2011 - Regolamenti tal-2011 li jemendaw ir-Regolamenti dwar Kuluri għall-Użu fi Ħwejjeġ tal-Ikel;

Tabella li turi l-għadd ta’ operazzjonijiet registrati li saru fid-dipartimenti kliniċi bejn Jannar u Mejju tas-snin 2009, 2010 u 2011, bi tweġiba għall-mistoqsija parlamentari 27117;

Tagħrif dwar spezzjonijiet li saru minn uffiċjali għas-saħħa ambjentali fi stabbilimenti reġistrati mal-Kummissjoni għas-Sigurtà tal-Ikel bejn l-2008 u l-2011, bi tweġiba għall-mistoqsija parlamentari 27585;

Tagħrif dwar standards stabbiliti fid-djar tal-anzjani privati u dwar l-iskema tal-partnership privat mal-gvern, bi tweġiba għall-mistoqsija parlamentari 27954;

Tabella li turi r-rati ta’ ħlas fis-siegħa lill-gradi ta’ fattigi mal-gvern u mal-kuntratturi, bi tweġiba għall-mistoqsija parlamentari 27955;

Tagħrif dwar l-għadd ta’ residenti f’kull dar residenzjali tal-Gvern u tal-Knisja  flimkien mal-għadd minnhom eliġibbli għal vot u l-isem tal-uffiċjal inkarigat minn kull dar, bi tweġiba għall-mistoqsija parlamentari W228;

Tagħrif dwar sejħiet għal care workers, nursing aides u health assistants mal-gvern u kuntratti li ngħataw għall-ingaġġ ta’ impjegati fl-istess gradi biex jipprovdu servizzi lill-gvern bejn l-2006 u l-2011, bi tweġiba għall-mistoqsija parlamentari W246;

Tagħrif dwar imwiet kawża tat-tipjip bejn Jannar, 2008 u April, 2011 maqsuma skont l-età u f’irġiel u nisa, bi tweġiba għall-mistoqsija parlamentari W268;

Tabella li turi l-għadd ta’ ħwienet tat-tattoos fis-snin bejn l-2000 u l-2011, bi tweġiba għall-mistoqsija parlamentari W302; u

Tagħrif dwar għodda elettroniċi ġodda li ddaħħlu fis-servizzi tas-saħħa matul l-2011, bi tweġiba għall-mistoqsija parlamentari W392.

MR SPEAKER:  Grazzi.  Is-Segretarju Parlamentari, l-Onor. de Marco.

ONOR. MARIO DE MARCO (Segretarju Parlamentari):  Sur President, f’isem il-Prim Ministru nqiegħed fuq il-Mejda tal-Kamra:

Rapport annwali għas-sena 2010 tal-Kumitat tas-Sigurtà maħruġ fi Frar 2011 flimkien mad-Dikjarazzjoni tal-Prim Ministru skont l-artiklu 14 (4) u (5) tal-Att tal-1996 dwar Is-Servizz tas-Sigurtà;

K.L.B.L. Nru. 61/05 tal-2011 - Bye-Laws tal-2011 dwar Reklami fuq Għamara tat-Toroq (Kunsill Lokali Ta’ Xbiex);

K.L.B.L. Nru. 18/06 tal-2011 - Bye-Laws tal-2011 dwar Pubblikazzjonijiet u Souvenirs (Kunsill Lokali Ta’ Floriana);

Avviż Legali Nru. 299 tal-2011 - Regolamenti tal-2011 li jemendaw ir-Regolamenti Dwar il-Konvenzjoni fuq is-Sigurtà Nukleari;

Avviż Legali Nru. 301 tal-2011 - Weights of Above-medium Accuracy (Revocation) Regulations, 2011;

Avviż Legali Nru. 302 tal-2011 - Tyre Pressure Gauges (Revocation) Regulations, 2011;

Avviż Legali Nru. 303 tal-2011 - Standard Mass of Grain (Revocation) Regulations, 2011;

Avviż Legali Nru. 304 tal-2011 - Medium Accuracy Weights (Revocation) Regulations, 2011;

Avviż Legali Nru. 305 tal-2011 - Cold Water Meter (Revocation) Regulations, 2011;

Avviż Legali Nru. 306 tal-2011 - Calibration of Tanks of Inland Waterway Vessels and of Coasters (Revocation) Regulations, 2011;

Avviż Legali Nru. 307 tal-2011 - Alcoholometers and Alcoholic Hydrometers (Revocation) Regulations, 2011;

Avviż Legali Nru. 308 tal-2011 - Alcohol Tables (Revocation) Regulations, 2011;

Avviż Legali Nru. 310 tal-2011 - Regolamenti tal-2011 dwar Ħatra tal-President tat-Tribunal tal-Appell għall-Kompetizzjoni u għall-Konsumatur;

Avviż Legali Nru. 311 tal-2011 - The Batteries and Accumulators (Amendment) Regulations, 2011;

Avviż Legali Nru. 313 tal-2011 - Regolamenti tal-2011 li jemendaw il-Ħdax-il Skeda tal-Att dwar il-Kunsilli Lokali;
Avviż Legali Nru. 314 tal-2011 - Ordni tal-2011 li jemenda l-Ordni dwar id-Delega ta’ Infurzar lill-Kunsilli Lokali u Kumitati Reġjonali;

Avviż Legali Nru. 315 tal-2011 - Regolamenti tal-2011 dwar ir-Rekwiżiti ta’ Nazzjonalità għall-Ħatriet fl-Amministrazzjoni Pubblika;

Avviż Legali Nru. 317 tal-2011 - Ordni tal-2011 li Jemenda l-Ordni dwar in-Notifikazzjoni dwar Żvilupp;

Avviż Legali Nru. 320 tal-2011 - Regolamenti tal-2011 dwar il-Kumitati Reġjonali;

Avviż Legali Nru. 321 tal-2011 - Regolamenti tal-2011 dwar Programm ta’ Azzjoni dwar in-Nitrati;

Avviż Legali Nru. 322 tal-2011 - Conformity Assessment of Marine Equipment (Amendment) Regulations, 2011;

Avviż Legali Nru. 323 tal-2011 - The Cosmetic Products (Implementation) Regulations, 2011;

Avviż Legali Nru. 329 tal-2011 - Ordni tal-2011 li jemenda l-Ordni dwar il-Moviment Liberu ta’ Ċittadini tal-Unjoni Ewropea u tal-Membri tal-Familji tagħhom;

Avviż Legali Nru. 331 tal-2011 - Regolamenti tal-2011 dwar il-Konservazzjoni tal-Għasafar Selvaġġi (Dikjarazzjoni dwar l-Istaġun għall-Kaċċa u l-Insib għas-sena 2011);

Avviż Legali Nru. 332 tal-2011 - Transportable Pressure Equipment Regulations, 2011;

Avviż Legali Nru. 333 tal-2011 - Regolamenti tal-2011 dwar l-Infurzar ta’ Sanzjonijiet tal-Unjoni Ewropea fir-rigward tal-Eġittu;

Avviż Legali Nru. 336 tal-2011 - Regolamenti tal-2011 dwar Eżenzjoni minn Projbizzjonijiet;

Avviż Legali Nru. 337 tal-2011 - Indication by Labelling and Standard Product Information of the Consumption of Energy and other Resources by Energy Related Products Regulations, 2011.

Avviż Legali Nru. 338 tal-2011 - Energy labelling of household air-conditioners (Implementing Measures) Regulations, 2011;

Avviż Legali Nru. 339 tal-2011 - Energy labelling of household combined wash-driers (Implementing Measures) Regulations, 2011;
Avviż Legali Nru. 340 tal-2011 - Energy labelling of electric household dish washers (Implementing Measures) Regulations, 2011;
Avviż Legali Nru. 341 tal-2011 - Energy labelling of electric household electric ovens (Implementing Measures) Regulations, 2011;
Avviż Legali Nru. 342 tal-2011 - Energy labelling of household lamps (Implementing Measures) Regulations, 2011;
Avviż Legali Nru. 343 tal-2011 - Energy labelling of electric household electric refrigerators, freezers and their combinations (Implementing Measures) Regulations, 2011;
Avviż Legali Nru. 344 tal-2011 - Energy labelling of household electric tumble driers (Implementing Measures) Regulations, 2011;
Avviż Legali Nru. 345 tal-2011 - Energy labelling of household washing  machines (Implementing Measures) Regulations, 2011;
Avviż Legali Nru. 346 tal-2011 - Regolamenti tal-2011 dwar il-Ħżin Ġeoloġiku tad-Dijossidu tal-Karbonju;
Avviż Legali Nru. 347 tal-2011 - Ordni tal-2011 li jemenda l-Ordni dwar id-Delega ta’ Infurzar lill-Kunsilli Lokali u Kumitati Reġjonali (Emenda Nru. 2);
Avviż Legali Nru. 349 tal-2011 - Regolamenti tal-2011 li jemendaw ir-Regolamenti dwar il-Kontroll tal-Konċentrazzjonijiet.

Tabella li turi n-nefqa fuq l-attività “Seħer il-Punent” li kienet organizzata mill-Kunsill Lokali tal-Għarb bejn l-1 u t-3 t’April 2011 l-gradi, bi tweġiba għall-mistoqsija parlamentari 27710;

Ir-rapporti finali li kien sar mill-Kummissjoni għall-Futur tal-Familja li jinsab fil-file OPM/398/97, bi tweġiba għall-mistoqsija parlamentari 27739;

Tagħrif dwar il-proġetti finanzjati taħt il-programm tal-Politika ta’ Koeżjoni 2007 - 2013, bi tweġiba għall-mistoqsija parlamentari 27838;

Kopja tar-rapport “Playground First Inspection Report” magħmul mill-Malta Competition and Consumer Affairs Authority fit-30 ta’ Awwissu, 2011 dwar il-bandli fiż-żona tal-Grazzja f’Ħaż-Żebbuġ, bi tweġiba għall-mistoqsija parlamentari 27988;

Kopja tal-permess PA 04854/09 dwar l-estensjoni tal-power station f’Marsaxlokk maħruġ mill-Awtorità ta’ Malta dwar l-Ambjent u l-Ippjanar fl-14 ta’ Ġunju 2010, bi tweġiba għall-mistoqsija parlamentari 28159;

Lista tal-kuntratti li għandu kull kunsill lokali, bi tweġiba għall-mistoqsija parlamentari W242;

Tagħrif dwar il-kondizzjonijiet tax-xogħol, inkluż is-salarju, tas-segretarji permanenti  u tad-diretturi ġenerali fis-servizz pubbliku, bi tweġiba għall-mistoqsija parlamentari W263; 
Lista tal-laqgħat li saru fi ħdan il-Malta Council for Economic and Social Development (MCESD) bejn Jannar 2008 u Ġunju, 2011 fuq suġġetti ambjentali, bi tweġiba għall-mistoqsija parlamentari  W284;

Kopja tal-audited accounts tal-kumitati konġunti li jħaddmu s-sistema ta’ pooling, bi tweġiba għall-mistoqsija parlamentari W292;

Tagħrif dwar l-ammonti miġbura flimkien mal-ammonti li ma nġabrux miċ-ċitazzjonijiet għal kull kumitat konġunt fil-perijodu bejn l-2000 u l-2011, bi tweġiba għall-mistoqsija parlamentari W293;

Tagħrif dwar inn-nefqa ta’ kull kumitat konġunt bejn Jannar 2010 u Ġunju, 2011, bi tweġiba għall-mistoqsija parlamentari W294;

Tagħrif dwar bastimenti militari li daħlu fil-Port il-Kbir bejn Frar u Awwissu, 2011, bi tweġiba għall-mistoqsija parlamentari W318;

Tabella li turi kemm intuża fuel u l-ispiża fuq manutenzjoni u tiswija ta’ vetturi fl-Uffiċċju tal-Prim Ministru bejn Jannar u Ġunju 2011, bi tweġiba għall-mistoqsija parlamentari W353;

Kopja tad-dokument “Parameters for Consultation Exercises with Stakeholders” magħmul mill-Management Efficiency Unit fl-Uffiċċju tal-Prim Ministru f’Jannar 2011, bi tweġiba għall-mistoqsija parlamentari W358;

Tabella li tuir l-persentaġġ ta’ finanzjament skont id-daqs tal-proġett taħt l-iskema Intrapriżi Privati għal Turiżmu Sostenibbli 2007-2013 ko-finanzjata mill-Unjoni Ewropea, bi tweġiba għall-mistoqsija parlamentari W364; u

Tabella li turi l-kuntratti/direct orders li ngħataw lill-Global Translaton Solution Ltd  mid-dekasteru li għalih hu responsabbli l-Prim Ministru bejn l-2004 u l-2011, bi tweġiba għall-mistoqsija parlamentari W426.

MR SPEAKER:  Grazzi.  Is-Segretarju Parlamentari.

ONOR. JASON AZZOPARDI:  Sur President, f’isem il-Ministru tal-Finanzi, l-Ekonomija u Investiment inqiegħed fuq il-Mejda tal-Kamra:

Avviż Legali Nru. 295 tal-2011 - Regolamenti tal-2011 dwar Kooperazzjoni ma’ Ġurisdizzjonijiet Oħra fuq Kwistjonijiet ta’ Taxxa;

Avviż Legali Nru. 296 tal-2011 - Regoli tal-2011 li jemendaw ir-Regoli dwar il-Formola tal-Prospetti tat-Taxxa fuq l-Income;

Avviż Legali Nru. 297 tal-2011 - Regoli tal-2011 li jemendaw ir-Regoli dwar il-Formola tal-Prospetti tat-Taxxa fuq l-Income għal Kumpanija, Korp Magħqud jew Intrapriża;

Avviż Legali Nru. 298 tal-2011 - Avviż ta’ bidu fis-seħħ tad-disposizzjonijiet tal-artikolu 71 tal-Att tal-2001 dwar Lotteriji u Logħob Ieħor;

Avviż Legali Nru. 318 tal-2011 - Avviż ta’ bidu fis-seħħ tad-disposizzjonijiet tal-artikolu 57 tal-Att tal-2011 dwar Pensjonijiet tal-Irtirar;

Avviż Legali Nru. 324 tal-2011 - Regoli tal-2011 dwar Tnaqqis li jsir f’Operazzjonijiet ta’ Securitisation;

Avviż Legali Nru. 379 tal-2011 - Regolamenti tal-2011 li jemendaw il-Ħames Skeda li tinsab mal-Att dwar it-Taxxa fuq il-Valur Miżjud;
Avviż Legali Nru. 380 tal-2011 - Regolamenti tal-2011 li jemendaw it-Tmien Skeda li tinsab mal-Att dwar it-Taxxa fuq il-Valur Miżjud;
Avviż Legali Nru. 381 tal-2011 - Regolamenti tal-2011 li jemendaw it-Tmien Skeda li tinsab mal-Att dwar it-Taxxa fuq il-Valur Miżjud (Emenda Nru. 2);
Avviż Legali Nru. 382 tal-2011 - Regolamenti tal-2011 li jemendaw l-Għaxar Skeda li tinsab mal-Att dwar it-Taxxa fuq il-Valur Miżjud;
Avviż Legali Nru. 383 tal-2011 - Ordni tal-2011 li jemenda l-Ordni dwar Eżenzjoni mill-Ħlas ta’ Taxxa Doppja fuq l-Income mar-Repubblika Federali tal-Ġermanja;
Avviż Legali Nru. 384 tal-2011 - Indiċi tal-Prezzijiet dwar Proprjetà Immobbli;

Avviż Legali Nru. 399 tal-2011 - Regolamenti tal-2011 li jemendaw ir-Regolamenti dwar Skema għal Residenti;

Avviż Legali Nru. 400 tal-2011 - Regoli tal-2011 dwar Individwi ta’ Valur Nett Għoli-Ċittadini tal-UE/ŻEE/Svizzera;

Avviż Legali Nru. 401 tal-2011 - Regolamenti tal-2011 biex jemendaw ir-Regolamenti dwar Formoli taħt l-Att dwar il-Kumpaniji;

Tabella li turi l-ammonti dovuti u l-għadd ta’ employers li għandhom bilanċ x’jagħtu f’sigurtà soċjali għas-snin bejn l-2006 u 2010, bi tweġiba għall-mistoqsija parlamentari 27765;
Kopja ta’ Avviż Legali 422 tal-2010 - Feed-in Tariffs (Electricity Generated from Solar Photovaltaic Installations) Regulations 2010, bi tweġiba għall-mistoqsija parlamentari 27800;
Tabella li turi l-ispiża fuq is-saħħa maqsuma f’dik pubblika u f’dik privata għas-snin bejn l-2006 u l-2010, bi tweġiba għall-mistoqsija parlamentari 27909;
Tagħrif dwar infiq bi credit cards tal-Korporazzjoni Enemalta f’Jannar u Frar 2011, bi tweġiba għall-mistoqsija parlamentari 28329;
Tabella li turi ż-żieda fid-dħul mis-sisa fuq is-sigaretti bejn l-2004 u l-2011, bi tweġiba għall-mistoqsija parlamentari W249;
Tabella li turi ż-żieda fin-nefqa rikorrenti u kapitali fis-setturi tat-turiżmu, kultura, toroq, saħħa u ambjent bejn l-2005 u l-2010, bi tweġiba għall-mistoqsija parlamentari W253;
Tabella li turi l-ammonti ta’ VAT u sisa li nġabret fuq petrol u diesel bejn Jannar u Settembru 2011, bi tweġiba għall-mistoqsija parlamentari  W260;
Tabella li turi s-settur finanzjarju bħala persentaġġ mill-Valur Gross Domestiku flimkien mal-għadd ta’ persuni li jaħdmu f’dan is-settur fis-snin 2008, 2009 u 2010, bi tweġiba għall-mistoqsija parlamentari W261;
Tabella li turi l-għadd ta’ applikazjonijiet u l-għotjiet li ngħataw mill-iskema dwar xiri ta’ strumenti mużikali fis-snin 2008, 2009 u 2010, bi tweġiba għall-mistoqsija parlamentari W262;
Tabella li turi l-benefiċjarji mill-Fond għall-Kawżi Ġusti flimkien mal-ammonti li ngħataw bejn Jannar u Ġunju 2011, bi tweġiba għall-mistoqsija parlamentari  W299;
Tabella li turi l-ammont approvat u n-nefqa attwali f’għajnuna lill-għaqdiet tal-kaċċaturi bejn l-2004 u l-2011, bi tweġiba għall-mistoqsija parlamentari  W301;

Tabella li turi l-ħlas li sar lill-entità partikolari mid-dekasteru li għalih hu responsabbli l-Ministru tal-Finanzi, l-Ekonomija u Investiment bejn l-2001 u l-2010, bi tweġiba għall-mistoqsija parlamentari W338;
Tabella li turi l-bilanċ tal-arretrati tad-dħul mill-ministeri f’1 ta’ Jannar u t-31 ta’ Lulju 2011 fid-dawl tat-tnaqqis ta’ 10% li kellu jkun hemm f’dawn l-arretrati matul l-2011, bi tweġiba għall-mistoqsija parlamentari W351; u
Tabella li turi l-ammonti ta’ sisa li nġabret fuq sigaretti, tabakk, birra u spirti fil-perjodu bejn Jannar u Awwissu tal-2010 u tal-2011, bi tweġiba għall-mistoqsija parlamentari W393.
f’isem il-Ministru għall-Infrastruttura, Trasport u Komunikazzjoni nqiegħed fuq il-Mejda tal-Kamra:

Avviż Legali Nru. 335 tal-2011 – Regolamenti tal-2011 li jemendaw ir-Regolamenti dwar Networks u Servizzi ta’ Komunikazzjonijiet Elettroniċi (Ġenerali);

Avviż Legali Nru. 395 tal-2011 – Regolamenti tal-2011 li jemendaw ir-Regolamenti dwar il-Ġarr Stradali ta’ Merkanzija b’Vetturi bil-Mutur;

Avviż Legali Nru. 396 tal-2011 – Regolamenti tal-2011 li jemendaw ir-Regolamenti dwar is-Servizzi ta’ Ġarr ta’ Passiġġieri (Emenda Nru. 3);

Avviż Legali Nru. 397 tal-2011 – Regolamenti tal-2011 dwar l-Awtorizzazzjoni ta’ Użu ta’ Frekwenzi (Għoti ta’ Servizzi Satellitari Mobbli ta’ 2 GHz); 

Avviż Legali Nru. 398 tal-2011 – Regolamenti tal-2011 li jemendaw ir-Regolamenti dwar Modifika fil-Liċenza ta’ Maltapost p.l.c.; 

Tabella li turi l-ispiża fuq il-bus terminus ġdid tal-Belt Valletta, bi tweġiba għall-mistoqsija parlamentari 27716;
Kopja tal-ftehim iffirmat bejn Transport Malta u Arriva Malta Ltd fl-20 ta’ Novembru 2010 dwar sistema ġdida ta’ servizz ta’ trasport pubbliku, bi tweġiba għall-mistoqsija parlamentari 27764;
Lista ta’ kuntratturi reġistrati biex jagħmlu xogħol ta’ toroq skont avviż legali 29/2010, bi tweġiba għall-mistoqsija parlamentari 27784;
Tagħrif dwar parkeġġi riservati f’San Pawl il-Baħar, bi tweġiba għall-mistoqsija parlamentari 27889;

Tabella li turi n-nefqa fuq l-inawgurazzjoni tas-sistema ġdida tat-trasport pubbliku, bi tweġiba għall-mistoqsija parlamentari W232; 
Tabella li turi l-kuntratti/direct orders li ngħataw lill-Global Translation Solutions Ltd mid-dekasteru li għalih hu responsabbli l-Ministru għall-Infrastruttura, Trasport u Komunikazzjoni bejn l-2004 u l-2011, bi tweġiba għall-mistoqsija parlamentari W428;
f’isem il-Ministru tal-Ġustizzja u l-Intern inqiegħed fuq il-Mejda tal-Kamra:

Avviż Legali Nru. 325 tal-2011 - Regolamenti tal-2011 dwar l-Estensjoni ta’ Ġurisdizzjoni tat-Tribunal ta’ Reviżjoni Amministrattiva (Materji ta’ ġuridizzjoni ġenerali) (Emenda Nru. 2);

Avviż Legali Nru. 326 tal-2011 - Regolamenti tal-2011 li jemendaw l-Ewwel Skeda li tinsab mal-Att dwar il-Ġustizzja Amministrattiva (Nru. 2);

Avviż Legali Nru. 327 tal-2011 - Regolamenti tal-2011 li jemendaw ir-Regolamenti dwar it-Twaqqif ta’ Elenki fit-Tribunal ta’ Reviżjoni Amministrattiva (Emenda Nru. 3);

Avviż Legali Nru. 328 tal-2011 - Regolament tal-2011 li jemendaw ir-Regolamenti dwar Gwardjani Privati (Emenda Nru. 2);

Avviż Legali Nru. 370 tal-2011 - Regolamenti tal-2011 li jemendaw ir-Regolamenti dwar Il-Qorti Ċivili (Sezzjoni tal-Familja), Il-Prim’Awla tal-Qorti Ċivili u l-Qorti tal-Maġistrati (Għawdex) (Ġurisdizzjoni Superjuri) (Sezzjoni tal-Familja);

Avviż Legali Nru. 371 tal-2011 - Regolamenti tal-2011 li jemendaw l-Iskeda A li tinsab mal-Kodiċi ta’ Organizzazzjoni u Proċedura Ċivili;

Avviż Legali Nru. 372 tal-2011 - Regolamenti tal-2011 li jemendaw l-Iskeda B li tinsab mal-Kodiċi ta’ Organizzazzjoni u Proċedura Ċivili;
Avviż Legali Nru. 386 tal-2011 - Regolamenti tal-2011 li jemendaw ir-Regolamenti dwar Il-Qorti Ċivili (Sezzjoni tal-Familja), Il-Prim’Awla tal-Qorti Ċivili u l-Qorti tal-Maġistrati (Għawdex) (Ġurisdizzjoni Superjuri) (Sezzjoni tal-Familja) (Emenda Nru. 2);

Kopja tal-kuntratt ta’ impjieg ta’ Assistenti Ġudizzjarji part-time fid-Diviżjoni tal-Qrati tal-Ġustizzja, bi tweġiba għall-mistoqsija parlamentari 27718; 
Lista tal-każi fejn priġunieri skontaw jew qegħdin jiskontaw parti mis-sentenza tagħhom barra mill-Faċilità Korrettiva ta’ Kordin bejn l-2004 u l-2010, bi tweġiba għall-mistoqsija parlamentari W307;
Lista tal-każi ta’ priġunieri li qattgħu ġranet f’solitary confinement fil-Faċilità Korrettiva ta’ Kordin bejn Jannar 2007 u Awwissu 2011, bi tweġiba għall-mistoqsija parlamentari W310;
Lista tal-każi ta’ gwardjani tal-Faċilità Korrettiva ta’ Kordin li kienu sospiżi mix-xogħol fuq ksur tad-dixxiplina bejn Jannar 2010 u Awwissu 2011 li bejn l-2004 u l-2010, bi tweġiba għall-mistoqsija parlamentari W312;
Lista tal-każi ta’ membri tal-Korp tal-Pulizija li ngħataw ċertifikat ta’ mertu bejn Jannar 2000 u Awwissu 2011, bi tweġiba għall-mistoqsija parlamentari W314; u 
Lista tal-każi ta’ ħarba ta’ priġunieri flimkien mad-data tal-ħarba u ta’ meta nqabdu bejn Jannar 2000 u Settembru 2011, bi tweġiba għall-mistoqsija parlamentari W410.
MR SPEAKER:  Grazzi.  Ngħaddu issa għal Stqarrijiet Ministerjali.  Il-Prim Ministru.


STQARRIJIET  

STQARRIJA MILL-PRIM MINISTRU DWAR IL-QAGĦDA FIL-LIBJA, 
IL-PARTEĊIPAZZJONI TA’ MALTA 
FIS-66 ASSEMBLEA ĠENERALI 
TAN-NAZZJONIJIET UNITI U 
FL-EASTERN PARTNERSHIP SUMMIT
ONOR. LAWRENCE GONZI (Prim Ministru):  Sur President, nixtieq li llum, fl-ewwel jum li l-Kamra qed terġa’ tiltaqa’ wara l-waqfa tas-sajf, nagħmel din l-istqarrija sabiex ninforma lill-Kamra dwar numru ta’ żviluppi li seħħew matul dan iż-żmien, jiġifieri waqt li l-Kamra kienet aġġornata, partikolarment l-ewwel dwar il-qagħda fil-Libja u s-sehem tal-Gvern Malti fil-mixja tal-poplu Libjan għall-ħelsien, it-tieni dwar il-parteċipazzjoni tiegħi fis-66 Assemblea Ġenerali tan-Nazzjonijiet Uniti u t-tielet dwar is-Summit tal-Eastern Partnership li nżamm f’Varsavja.

Meta bdiet ir-rivolta popolari fil-Libja, l-ewwel f’Bengażi u mbagħad fi bliet oħra, il-Gvern Malti mill-ewwel iddikjara li meta gvern jawtorizza l-qtil bl-addoċċ u indiskriminat tal-poplu tiegħu stess ikun qed ikisser u jitlef il-leġittimità tiegħu, u għalhekk ma jixraqlux li jibqa’ fil-poter.  Kien għalhekk li verament proprju fil-bidu ta’ dan il-konflitt, meta kien għadu mhux ċar min se joħroġ rebbieħ - u kien hemm ħafna kawteli minn ħafna - f’konferenza stampa f’Kastilja fis-27 ta’ Frar, 2011 jien għedt ċar u tond illi t-tmiem tar-reġim preżenti hu inevitabbli.  Dan għedtu fid-dawl tal-fatt li Malta ma setgħetx tibqa’ lura, newtrali u b’għajnejha magħluqa f’dik is-sitwazzjoni tal-ksur sfaċċat tad-drittijiet tal-bniedem u ripressjoni ħarxa ta’ dimostrazzjonijiet popolari. 

Waqt li f’pajjiżi oħra, bħat-Tuneżija u l-Eġittu, il-mexxejja ta’ dawk il-pajjiżi għażlu li jitilqu mit-tmexxija tal-pajjiż, fil-Libja kien hemm reżistenza qawwija bl-iskop li r-reġim jibqa’ f’postu bil-konsegwenza li l-konflitt iddeġenera fi gwerra mill-iktar ħarxa kontra l-poplu Libjan stess, liema gwerra ħalliet u sfortunatament għadha qed tħalli għexieren ta’ eluf mejta u midruba serjament.  Quddiem dan il-massakru ma stajniex nibqgħu siekta u ma stajniex ma nagħtux is-sehem dirett tagħna sabiex f’dan il-pajjiż tirrenja d-demokrazija u l-volontà tal-poplu. 

Nixtieq infakkar li fi stqarrija li kont għamilt f’dan il-Parlament fil-21 ta’ Marzu dwar il-Kunsill Ewropew Straordinarju tal-11 ta’ Marzu jien kont għedt - u hawn se nikkwota - li “bħala Unjoni Ewropea għarafna li l-Gvern tal-Kurunell Ghaddafi tilef il-leġittimità tiegħu u li għandu jħalli l-poter immedjatament.  Għarafna lill-Kunsill Nazzjonali ta’ Transizzjoni ġewwa Bengażi bħala interlokutur politiku mal-Unjoni Ewropea, filwaqt li impenjajna ruħna favur l-iżvilupp kostituzzjonali u ekonomiku tal-poplu Libjan, li għandu jkun l-attur uniku li jiddeċiedi u jsawwar il-futur tal-Libja.”  Għalkemm kont għamiltha ċara li ma konniex se ninvolvu ruħna f’operazzjonijiet militari, kont għamiltha ċara wkoll li Malta kienet sejra:

(a) tagħti l-għajnuna kollha lil operazzjonijiet t’assistenza umanitarja;

(b) toffri s-servizzi tagħha bħala fus t’assistenza umanitarja lejn il-Libja.

Kif jaf kulħadd pajjiżna pparteċipa fl-evakwazzjonijiet mil-Libja.  Għenna lil kull min talabna għajnuna mill-mezzi li kellna.  Pajjiżna sar bażi għal għajnuna umanitarja f`forma ta’ provvisti ta’ ikel u mediċini min-Nazzjonijiet Uniti, li bdiet topera titjira tal-World Food Programme lejn bliet Libjani, kif ukoll mill-World Health Organisation (WHO) u diversi pajjiżi barranin, inklużi l-Italja, il-Ġermanja u l-Qatar.  Organizzazzjonijiet non-governattivi Maltin taw sehem importanti fiż-żamma ta’ din il-linja u rotta ta’ assistenza, u bħala pajjiż għamlulna unur.

Fuq livell politiku, il-kuntatti mal-Kunsill Transitorju Nazzjonali bdew mal-ewwel.  Fil-fatt f’April il-Ministru tal-Affarijiet Barranin Tonio Borg kellu l-ewwel kuntatti mal-kunsill f’laqgħa li saret Ruma mal-kelliem għall-affarijiet barranin ta’ dak iż-żmien, Ali Al-Issawi.  F’din il-laqgħa l-Gvern Malti wiegħed l-appoġġ permezz ta’ twettiq sħiħ tas-sanzjonijiet fil-konfront tal-Gvern Libjan.  Fil-25 ta’ Mejju, 2011 jien kelli laqgħa mal-Mibgħut Speċjali Abdel Rahman Shalgham, fejn fi tmiem laqgħa kordjali erġajna ddikjarajna bl-iktar mod dirett li l-Gvern Malti jagħraf il-Kunsill Transitorju bħala l-uniku interlokutur leġittimu tal-poplu Libjan.  Fis-17 ta’ Lulju, 2011 il-Ministru tal-Affarijiet Barranin għamel żjara f’Bengażi fejn kellu laqgħa mal-ogħla esponenti tal-Kunsill Transitorju.  Filwaqt li ġie mqiegħed għad-dispożizzjoni tagħhom kull appoġġ li stajna nagħtu, bdew il-preparamenti għal assistenza umanitarja u medika li l-Kunsill kellu urġentement bżonn f’dak il-mument.  Dan sar wara li l-Gvern Malti kien diġà ħabbar li kien se jiftaħ uffiċċju f`Bengażi u li se jaħtar bħala Mibgħut Speċjali lill-Ambaxxatur Victor Camilleri.

F`Awwissu li għadda, fuq talba speċifika tal-Prim Ministru proviżorju Mahmoud Jibril, il-Gvern Malti aċċetta li jidħol għal operazzjoni delikata ta’ ġarr ta’ 620 refuġjat Libjan, uħud minnhom feruti b’riżultat tal-konflitt minn Sfax fit-Tuneżija, għall-bliet ta’ Misurata u Benghazi.  Din l-operazzjoni, koordinata mid-Dipartiment tad-Difiża, mid-Dipartiment tas-Saħħa, mill-Isptar Mater Dei u mill-Protezzjoni Ċivili, bl-għajnuna tal-Ambaxxata tagħna f’Tuneż, kienet suċċess.  Il-Kunsill Transitorju iddikjara l-gratitudni tiegħu għal din l-operazzjoni.

Fis-7 t’Awwissu, 2011 infetaħ il-Liasion Office Malti f’Bengażi, liema uffiċċju issa se jinbidel f’Konsolat.  Jidhrilna li għandna nibqgħu nżommu kuntatt ma’ din it-tieni l-ikbar belt fil-Libja bil-possibbiltà li jibdew isiru titjiriet bl-Air Malta lejn din il-belt.  Fit-23 t’Awwissu, 2011, f’laqgħa urġenti tal-Kabinett il-Gvern Malti għaraf il-Kunsill Transitorju bħala l-Gvern il-ġdid tal-Libja filwaqt li wiegħed kull appoġġ fil-bini ta’ Libja ġdida u demokratika.  Malta mill-ewwel offriet, fil-qies u l-kapaċitajiet tagħna, għajnuna medika għall-feruti u morda Libjani, u dan peress li din kienet it-talba konsistenti tal-Kunsill Transitorju.  Fil-fatt fis-6 ta’ Lulju ilqajna l-ewwel grupp ta’ tfal b’kondizzjonijiet serji li ma setgħux jirċievu kura fil-Libja. Tnejn minnhom għandhom bżonn aktar għajnuna speċjalizzata barra minn Malta. Waqt li damu hawn Malta dawn it-tfal u l-familji tagħhom ingħataw is-servizzi tas-saħħa li kellhom bżonn. 

Fl-20 ta’ Settembru 16-il pazjent inġieb Malta permezz tal-għajnuna tal-Gvern tal-Qatar.  Il-maġġoranza kollha kienu fi stat kritiku u ġew imdaħħla fit-Taqsima tal-Kura Intensiva fl-Isptar Mater Dei.  Waqt dan l-influss is-settur pubbliku ħadem ukoll katina u b’koordinazzjoni ma’ sptar privat.  Sitta minn dawn il-pazjenti marru f’dan l-isptar peress li ma kellhomx bżonn ta’ kura intensiva.  Matul dawn il-ftit ġranet tlieta mill-pazjenti li kienu f’Mater Dei qalbu għall-aħjar u wkoll ġew trasferiti f’dan l-isptar privat.  Għal darb’oħra l-kollaborazzjoni kienet eżemplari.  Nhar is-Sibt waslu sitt persuni oħra għall-kura, li ħamsa minnhom qed jirċievu kura fi sptar privat. 

Nixtieq nirrimarka li l-Gvern skatta l-mekkaniżmu maħsub għal sitwazzjonijiet ta’ emerġenza.  B’hekk filwaqt li l-ħidma ta’ kuljum fl-Isptar Mater Dei mal-pazjenti Maltin baqgħet għaddejja b’mod normali, is-servizzi tagħna setgħu jagħtu servizz speċjalizzat.  Hawnhekk nixtieq nirringrazzja u nwassal l-apprezzament tal-Gvern tiegħi lill-professjonisti u lill-ħaddiema kollha fis-servizzi tas-saħħa tagħna.  Tajjeb ngħid li ċerti professjonisti, bi speċjalizzazzjoni fil-kura intensiva, partikolarment infermiera, riedu jiċċaqilqu minn posthom sabiex jagħtu dan is-servizz waqt li sħabhom kellhom jagħmlu tajjeb għall-assenza temporanja tagħhom.  Ta’ dan kollu nixtieq nirringrazzjahom pubblikament.  Apparti dawn il-gruppi, l-isptar Mater Dei laqa’ wkoll vittmi oħra.  Vittma oħra li aħbar dwarha ġriet mad-dinja kollha u li nġiebet Malta kienet mara li ġiet maħqura minn membri tal-familja ta’ Ghaddafi.

Matul dan il-konflitt Malta pparteċipat ukoll fi grupp ristrett ta’ pajjiżi, magħruf bħala l-Libya Contact Group, li twieled waqt konferenza f’Londra fid-29 ta’ Marzu 2011 u li kien jiltaqa’ regolarment biex isaħħaħ il-ftehim u l-kooperazzjoni bejn dawk il-pajjiżi Ewropej u Għarab li kellhom interess fl-iżviluppi fil-Libja.  Ninnota b’sodisfazzjon li minnufih wara s-summit li sar dwar il-Libja f’Pariġi fl-1 ta’ Settembru, 2011 għall-kapijiet tal-Gvern, li għalih jien attendejt, il-Prim Ministru Jibril għamel viżita uffiċjali f’Malta.  Importanti wkoll li din il-Kamra tinnota li waqt id-diskors tiegħu fil-laqgħa ta’ Pariġi l-President tal-Kunsill Transitorju Mustafa Abdul-Jalil irrifera speċifikatament għall-għajnuna li l-Libja rċeviet minn Malta. 
Fil-15 ta’ Settembru l-Gvern iddeċieda li jerġa’ jiftaħ għall-ipproċessar tal-visas l-Ambaxxata Maltija fi Tripli, waħda mill-ewwel ambaxxati li reġgħet bdiet tagħmel dan ix-xogħol.  Nistennew li fil-ġimgħat li ġejjin l-operazzjoni tal-Ambaxxata tiġi għan-normal b’żieda ta’ personnel Maltin.  Fit-18 ta’ Settembru l-Prim Ministru Jibril u l-President tal-Kunsill Transitorju, Mustafa Abdul-Jalil, żaru Malta.  Fl-istess ġurnata tħabbar li Malta kienet se tieħu 25 persuna oħra għall-kura.  Sadanittant Malta għamlet ħidma fl-Unjoni Ewropea u fin-Nazzjonijiet Uniti ħalli l-fondi u l-beni iffriżati bis-saħħa tas-sanzjonijiet jiġu meħlusa favur il-Gvern il-ġdid Libjan.  Sar progress f’diversi oqsma, inkluż il-ħelsien ta’ ajruplan tal-Air Afrikiya, li kien maqbud Malta. Hawnhekk nixtieq infakkar li Malta osservat b’reqqa s-sanzjonijiet kollha imposti, inklużi dawk dwar il-provvista taż-żejt b’tankers.  Minkejja insistenzi għall-kuntrarju mill-Gvern Libjan ta’ dak iż-żmien, dawn ġew ipprojbiti milli jfornu ż-żejt fi Tripli matul il-konflitt.

Hija l-intenzjoni tal-Gvern Malti li hekk kif jitħabbar il-Gvern ġdid proviżorju delegazzjonijiet uffiċjali jżuru l-Libja akkumpanjati wkoll minn imprendituri kummerċjanti u investituri Maltin sabiex ir-relazzjoni tajba li pajjiżna bena fix-xhur li għaddew mal-mexxejja ġodda tal-pajjiż ġar tagħna jiġu msarrfa f’relazzjonijet politiċi u ekonomiċi aħjar bejn iż-żewġ pajjiżi f’oqsma differenti.

Is-66 Assemblea Ġenerali tan-Nazzjonijiet Uniti

Sur President, ġimgħa u nofs ilu mexxejt id-delegazzjoni Maltija li ħadet sehem fis-66 Assemblea Ġenerali tan-Nazzjonijiet Uniti, u fl-24 ta’ Settembru indirizzajt lill-istess Assemblea.  Għalhekk se nqiegħed  fuq il-Mejda tal-Kamra:

Id-diskors li għamilt fis-66 Sessjoni tal-Assemblea Ġenerali tan-Nazzjonijiet Uniti li nżammet fi New York fl-24 ta’ Settembru, 2011.
Matul din l-assemblea l-komunità internazzjonali ssiġillat il-bidla fil-Libja billi laqgħet id-delegazzjoni Libjana mmexxija miċ-Chairman Mustafa Abdul-Jalil u lill-Prim Ministru Mahmoud Jibril bħala r-rappreżentanti tal-Libja.  Dawn iż-żewġ personalitajiet riedu li qabel jattendu din l-assemblea jżuru lil pajjiżna flimkien sabiex iwasslu l-apprezzament għas-sehem ta’ Malta b’risq il-libertà u d-demokrazija ġewwa l-Libja.

F’isem il-Gvern Malti sostnejt fuq il-ħtieġa li l-moviment tar-Rebbiegħa Għarbija fl-Afrika ta’ Fuq u fil-Lvant Nofsani favur id-demokrazija, il-libertà, id-dinjità u l-prosperità għandha tkun sostnuta.  Hemmhekk tkellimt ukoll fuq il-ħtieġa li l-aspirazzjonijiet tal-poplu Palestinjan jiġu mwettqa.  Il-Gvern Malti jemmen fil-ħtieġa ta’ żewġ stati ġirien li jeżistu u jiffjorixxu fil-paċi u s-sigurtà. 

Fl-Assemblea Ġenerali ta’ sentejn ilu jien kont issuġġerejt li l-komunità internazzjonali tibda taħdem fuq dikjarazzjoni tar-responsabbiltajiet umani li tintiseġ mad-Dikjarazzjoni tad-Drittijiet Umani.  F’dan il-proċess għadd ta’ pajjiżi wrew l-appoġġ tagħhom u qasmu magħna l-ħtieġa li jikber l-għarfien tar-responsabbiltajiet fil-forum internazzjonali.  Il-ħsieb huwa li b’għadd ta’ inizjattivi, inkluż laqgħa internazzjonali, jiġi finalizzat it-test finali ta’ din id-dikjarazzjoni li għandha ssaħħaħ is-solidarjetà f’dinja u ċirkostanzi li qed jinbidlu l-ħin kollu.

Eastern Partnership Summit
L-aħħar punt li nixtieq nirrapporta dwaru huwa l-Eastern Partnership Summit, li nżamm nhar il-Ħamis u l-Ġimgħa li għaddew ġewwa Varsavja fil-Polonja.  

Il-Politika Ewropea għall-Viċinat - il-European Neighbourhood Policy - ġiet żviluppata fl-2004 b’żewġ għanijiet ewlenin; li tiġi evitata qasma bejn l-Unjoni Ewropea, li dak iż-żmien żdiedet b’għaxar pajjiżi, inkluż Malta u l-ġirien tagħha u li jiġu msaħħa l-istabbiltà, is-sigurtà u l-prosperità komuni.  Dan il-qafas ta’ partnership kien propost lil 16-il pajjiż li huma ġirien tal-Ewropa, li huma l-Alġerija, l-Armenja, l-Ażerbajġan, il-Belarus, l-Eġittu, Georgia, il-Ġordan, l-Israel, il-Lebanon, il-Libja, il-Moldova, il-Marokk, is-Sirja, it-Territorju Palestinjan, it-Tuneżija u l-Ukrajna.  

F’dan il-kuntest f’Mejju, 2009 ġie żviluppat l-Eastern Partnership li jinkludi s-sitt pajjiżi li huma mil-Lvant tal-Ewropa, jiġifieri l-Armenja, l-Ażerbajġan, il-Belarus, Georgia, il-Moldova u l-Ukrajna sabiex jaħdem għat-tisħiħ fir-relazzjoni bejn l-Unjoni Ewroprea u dawn il-pajjiżi, inkluż bi ftehim ta’ assoċjazzjoni, Deep and Comprehensive Free Trade Agreements, u żvilupp fil-mobiltà bejn dawn il-pajjiżi li tkun akkumpanjata b’miżuri kontra l-immigrazzjoni illegali.

Għas-summit ta’ Varsavja, minbarra l-Kapijiet tal-Gvernijiet Ewropej, attendew il-Presidenti tal-Armenja, tal-Ażerbajġan, tal-Georgia u tal-Ukrajna kif ukoll il-Prim Ministru tal-Moldova.  Il-Belarus m’attendietx.  Kienu preżenti wkoll il-President tal-Kummissjoni Ewropea Barroso, il-President tal-Kunsill Ewropew Von Rompuy, ir-Rappreżentant Għoli Catherine Ashton u bħala mistieden speċjali, il-President tal-Parlament Ewropew Buzek.  Matul dan is-summit approvajna dikjarazzjoni dwar l-Eastern Partnership u dikjarazzjoni dwar il-qagħda fil-Belarus, li se nqiegħed kopja tagħhom fuq il-Mejda tal-Kamra:

Joint Declaration of the Warsaw Eastern Partnerhip Summit li sar f’Varsavja fit-30 ta’ Settembru 2011;

Dikjarazzjoni dwar is-sitwazzjoni fil-Belarussja addottata fit-30 ta’ Settembru 2011 waqt il-Warsaw Eastern Partnerhip Summit.

Fl-ewwel dikjarazzjoni kkonfermajna mill-ġdid li din il-partnership hija bbażata fuq valuri li naqsmu bejnietna, inkluż id-demokrazija, il-libertà, l-istat tad-dritt u r-rispett tad-drittijiet tal-bniedem.  F’dan il-kontest qbilna li naħdmu għal sħubija ikbar fuq livelli politiċi, ekonomiċi u soċjali.  Fid-dikjarazzjoni dwar il-Belarus qsamna l-preokkupazzjoni tagħna dwar il-problemi li hemm f’dan il-pajjiż għar-rigward tal-libertà u r-rispett għad-drittijiet tal-bniedem filwaqt li rriafermajna li l-iżvilupp fir-relazzjoni tal-Unjoni Ewropea ma’ dan il-pajjiż, għalkemm mixtieq, huwa marbut mar-rispett lejn id-drittijiet tal-bniedem u l-libertà. 

Fl-indirizz tiegħi tkellimt fis-sessjoni dwar il-mobility u dwar il-ħtieġa li dan il-partnership għandu jfisser titjib fil-ħajja tan-nies. Hawnhekk nqiegħed kopja fuq il-Mejda tal-Kamra:
Id-diskors li għamilt fis-Sessjoni Plenarja tal-Eastern Partnerhip Summit li sar f’Varsavja fit-30 ta’ Settembru 2011.

L-għan aħħari tal-politika u ta’ kull strument ta’ ggvernar huwa titjib fil-kwalità tal-ħajja tal-popli tagħna.  Il-mobiltà tal-persuni u l-iskambji huma mezz ewlieni biex jintlaħaq dan filwaqt li jkabbru l-għarfien u l-fiduċja f’xulxin.  Ovvjament dan jgħodd ukoll għall-viċinat tagħna.

Sur President, nixtieq nagħlaq b’riflessjoni dwar il-qagħda fil-Libja.

Nemmen li l-mod kif aġixxa l-Gvern u l-poplu ta’ pajjiżna kien wieħed għaqli, kuraġġuż u effettiv.  Dan ġie rikonoxxut minn diversi mexxejja mondjali li minbarra l-mexxejja tal-Kunsill Transitorju jinkludu lill-Prim Ministru Ingliż David Cameron, lill-Prim Ministru Ċiniż Wen Jiabao u lis-Segretarju tal-Istat Amerikan Hillary Clinton.  Il-poplu Malti għandu kull raġun li jkun kburi b’dak li għamel f’din is-sitwazzjoni diffiċli.

Madanakollu l-mixja għall-ħelsien tal-poplu Libjan għadha għaddejja.  Malta trid tagħti sehemha f’dan l-iżvilupp.  Il-ħolqien ta’ stat demokratiku f`pajjiż ġar tagħna huwa ta’ interess kbir għall-poplu tagħna.  Id-demokrazija ma sseħħx mil-lum għal għada iżda tinbena biċċa biċċa b’impenn, b’determinazzjoni u b’bidla fil-kultura politika.  Nemmen li din hija t-triq li għandha tkun l-istrument li permezz tagħha jinfetaħ djalogu iktar b’saħħtu u produttiv filwaqt li tiżviluppa relazzjoni soda u serja b’risq il-popli tagħna u r-reġjun kollu tal-Mediterran.  Id-demokrazija ġġib il-paċi, il-ġustizzja u tassigura l-ġid ekonomiku u soċjali.

MR SPEAKER: Grazzi. Il-Kap tal-Oppożizzjoni.

ONOR. JOSEPH MUSCAT:  Sur President, jien se nilqa’ minn din in-naħa tal-Kamra l-istqarrija oġġettiva u pacata li għamel illum il-Prim Ministru dwar il-kwestjoni tal-Libja.  Irrid ngħid li din tikkontrasta bil-kbir ma’ dak li smajna fl-aħħar ġimgħat fejn naħseb li f’dan il-pajjiż inżilna għal livelli ta’ politika partiġjana bla preċedent.

Nixtieq infakkar lil din il-Kamra kif ukoll lill-Prim Ministru l-fatt li l-Prim Ministru diġà kellu żewġ ċansijiet li jindirizza lil din il-Kamra dwar il-kwestjoni tal-Libja, u fiż-żewġ każijiet li huma din in-naħa esprimiet l-appoġġ totali tagħha lejn l-approach li kien qed jieħu l-Gvern.  Nistaqsi lill-Prim Ministru jekk jiftakarx li din in-naħa tal-Kamra saħansitra żammet lura milli tistaqsi ċerti mistoqsijiet minħabba l-interess nazzjonali u dejjem imxiet b’dan il-mod, kemm pubblikament kif ukoll privatament.

Sur President, infakkar ukoll il-fatt li anke f’fora oħra ta’ dan il-Parlament, b’mod speċjali waqt il-Kumitat Permanenti dwar l-Affarijiet Barranin, meta l-Viċi Prim Ministru mar jagħti l-briefings tiegħu dwar is-sitwazzjoni fil-Libja, aħna permezz tal-kelliem ewlieni tagħna għall-affarijiet barranin l-Onor. George Vella, urejna b’mod mhux ekwivoku l-qbil tagħna għad-deċiżjoni tal-Gvern li jikkonsidra lin-National Transition Council bħala s-sole interlocutor min-naħa Libjana għal Malta kif ukoll urejna l-qbil totali tagħna għal ħatra ta’ mibgħut speċjali f’Bengażi. 

Sur President, wara li għaddejt dawn ir-rimarki nixtieq nagħmel xi mistoqsijiet filwaqt li nittama li f’dan il-Parlament inkomplu nitkellmu bi spirtu nazzjonali u fl-interess nazzjonali li nemmen li jġibna flimkien it-tnejn li aħna.  L-ewwelnett irrid ngħid li waħda mill-istqarrijiet inkwetanti li kien hemm fil-ġurnali matul dawn l-aħħar ġimgħat kienet dwar persuni ta’ nazzjonalità Libjana li għandhom relazzjoni mar-reġim ta’ Ghaddafi u li jistgħu jkunu ta’ theddida għas-sigurtà nazzjonali tagħna.  Saħansitra b’xi mod jew ieħor kien hemm it-tħassib li pajjiżna jista’ jintuża bħala kanal biex dawn il-persuni jaħarbu l-ġustizzja.  Mingħajr ma jiżvela xejn li jista’ jxekkel l-interess nazzjonali u s-sigurtà nazzjonali nixtieq assigurazzjoni min-naħa tal-Prim Ministru li qed jittieħdu l-passi kollha neċessarji fir-rigward ta’ dawn l-individwi u jekk dawn ġewx identifikati.

It-tieni ħaġa li nixtieq min-naħa tal-Prim Ministru hija li jgħidilna f’liema stadju waslet l-għajnuna min-naħa tal-Gvern lil dawk in-negozji Maltin li għandhom l-interessi tagħhom u li matul dawn l-aħħar sitta u disa’ xhur sofrew diversi setbacks.  Ikun tajjeb jekk il-Prim Ministru jgħidilna x’tip ta’ għajnuna ngħataw dawn il-kumpaniji min-naħa tal-Gvern minbarra r-respite fuq il-ħlasijiet tal-VAT u fuq taxxi oħra.

It-tielet nett nixtieq inkun naf jekk min-naħa tal-livell Ewropew il-bidla fir-reġim wasslitx għall-bidu ta’ dibattitu jew konsiderazzjonijiet fil-fora Ewropej għall-bidla fil-mod ta’ kif l-Unjoni Ewropea tħares lejn il-visa regime mal-Libja.  Kif nafu, il-visa regime attwali mal-Libja kellu riperkussjonijiet, fosthom fuq l-ekonomija Maltija, u għalhekk nixtieq inkun naf jekk il-bidla politika li seħħet fil-Libja llum wasslitx biex tibda tiġi diskussa r-reviżjoni tal-istess politika.

MR SPEAKER:  Grazzi.  L-Onor. Farrugia.
ONOR. ANĠLU FARRUGIA:  Sur President, fuq l-istess ton tal-Kap tal-Oppożizzjoni, jiġifieri b’mod nazzjonali u mhux partiġjan, nixtieq nistaqsi lill-Prim Ministru dwar il-fatt li mill-15 ta’ Settembru ‘l hawn qed isir l-ipproċessar tal-visas mill-Ambaxxata Maltija fi Tripli.  Dan il-proċess qed isir b’mod mgħaġġel?  Kif jaf kulħadd, dejjem kien qed ikun hemm problemi dwar il-ħruġ ta’ visa.  Issa aħna nafu li qegħdin jinħarġu visas għal-Libjani biex jiġu hawn Malta, u allura xtaqt nistaqsi jekk fl-uffiċċju ta’ Bengażi dan il-proċess ta’ ħruġ ta’ visas huwiex se jsir ukoll.

Dan l-aħħar ġie rrapportat li se jkun hemm business delegation fil-Libja fejn il-Prim Ministru se jtella’ miegħu madwar 100 persuna li qegħdin fin-negozju.  Issa min-naħa tiegħi, nixtieq nistaqsi lill-Prim Ministru meta se tmur din id-delegazzjoni u fuq liema kriterji se jintgħażlu dawk li għandhom interess.  Jekk għall-grazzja tal-argument, dawn se jkunu jammontaw għal 200 jew 250, fuq liema kriterju se jintgħażlu biss 100 persuna minn dawk kollha interessati?

MR SPEAKER: Grazzi.  Iktar mistoqsijiet?  L-Onor. George Vella.

ONOR. GEORGE VELLA:  Sur President, jien bħall-Kap tal-Oppożizzjoni ukoll nieħu gost li d-dikjarazzjonijiet li jsiru jkunu bilanċjati u jkunu kawti ħafna.  Madanakollu kif smajna llum, dan jikkuntrasta bil-kbir ma’ dak li qegħdin naraw fil-gazzetti u speċjalment mal-atteġġjament tal-Membri tan-naħa l-oħra tal-Kamra fejn hekk kif tiftaħ ħalqek f’daqqa waħda tiġi shouted down, tiġi mgħajjar li inti qed tagħmel xi ħaġa li mhux suppost.  Hekk kif jista’ jgħid il-Viċi Prim Ministru u Ministru tal-Affarijiet Barranin, matul din is-saga kollha tal-kwestjoni tal-Libja dejjem kien hemm appoġġ sħiħ min-naħa tal-Oppożizzjoni.  Fil-fatt saret kritika li forsi aħna konna kemm kemm aktar kawti, u ma niddejjaqx ngħid li iva, aħna konna kemm kemm iktar kawti qabel ma nippronunzjaw rwieħna.  Issa jien ma nafx jekk din iġġorrx xi ħtija jew inkella hijiex xi ħaġa li wieħed għandu joqgħod jikkundannaha.  Li nixtieq nagħmel biss huwa li nistaqsi lill-Prim Ministru jekk jidhirlux li l-laqgħat tal-Kumitat Permanenti dwar l-Affarijiet Barranin għandhomx isiru iktar spissi minħabba li din il-kwestjoni tal-Libja qed tevolvi minn ġurnata għall-oħra.  B’hekk għallinqas aħna nkunu nistgħu niddiskutu bejnietna, issir konsultazzjoni mal-Oppożizzjoni u nuru l-qbil tagħna.  Jien nemmen li jekk kemm-il darba fuq issues bħal dawn dan il-pajjiż ikun qed juri ċerta għaqda u ċertu qbil ta’ opinjoni, id-deċiżjoni u l-istand tagħna jkunu ħafna Iktar b’saħħithom, anke għal dak li jiġri iktar ’il quddiem.
Ħadt gost nisma’ lill-Prim Ministru jitkellem dwar ix-xogħol intensiv li għamel pajjiżna bħala ners tal-Mediterran f’din il-kwestjoni.  Meta riċentement jien u l-Prim Ministru konna New York għal-laqgħa tal-United Nations staqsejtu jekk kemm-il darba pajjiżna talabx xi għajnuna mid-dipartiment tal-humanitarian affairs tal-Ġnus Magħquda għal dan ix-xogħol u għal dawn l-ispejjeż kollha li qed nidħlu għalihom.  Pereżempju, huwa biżżejjed li wieħed isemmi l-ispejjeż kbar li jsiru meta dawn jiġu biex jieħdu t-trattament li jkollhom bżonn fl-isptarijiet tagħna, anke fi sptarijiet privati.  Jien m’iniex qed nilmenta, lanqas fuq ċenteżmu li jintnefaq f’dan ir-rigward, jiġifieri m’iniex qed ngħid li dawn huma xi flus mormija jew li m’għandniex nagħmlu dawn l-ispejjeż.  Dawn huma affarijiet umanitarji li jien, bħala tabib, nifhem il-bżonn li dan isir, però nixtieq li l-Prim Ministru jgħidilna x’qed jagħmlu pajjiżi oħra f’dan ir-rigward.  Per eżempju, pajjiżi bħal Franza, l-Ingilterra u l-Italja x’inhuma jagħmlu meta qed jaraw quddiemhom din is-sitwazzjoni fejn hemm eluf ta’ persuni feruti li għandhom bżonn l-għajnuna?  

Rigward id-diskors tal-Prim Ministru nerġa’ ntenni dak li għedt fl-istqarrija u li ġejt ikkritikat għaliha - għax malli tiftaħ ħalqek il-gazzetti li jiffavorixxu lil tan-naħa l-oħra jipprovaw jumiljawk u jdaħħku bik - ċioè li jien stennejt żewġ affarijiet mingħand il-Prim Ministru.  Jien segwejt id-diskors tal-Prim Ministru u jidhirli li kien diskors tajjeb ħafna.  Ovvjament m’iniex se noqgħod insemmi l-punti tajbin tiegħu waħda waħda, biss ħassejt li meta, pereżempju, kien qed jitkellem fuq il-kwestjoni tal-immigranti, il-Prim Ministru naqas milli ...  U forsi issa jista’ jagħtina raġuni għaliex għamel dan.  Huwa qal dan il-kliem:

“In this context, may I express the appreciation of the Government of Malta for the assistance we have received so far from a number of European member states as well as from the United States of America in the resettlement process.”.
Jien nistaqsi jekk f’post bħal dak tal-United Nations kienx il-lok li wieħed jilmenta mill-fatt li ħafna mill-membri - mingħajr ma nsemmu l-ismijiet - li aħna nħossu li għandhom dover jgħinuna, ma jgħinuniex.

It-tieni ħaġa li nixtieq nistaqsi lill-Prim Ministru hija li jgħidli kienx hemm xi ftehim bejn il-membri tal-Unjoni Ewropea li jkunu kawti fuq dak li talab Abbas fl-Assemblea Ġenerali.  Jien kont hemmhekk u Abbas talab b’mod ċar li pajjiżu jiġi meqjus bħala stat.  Issa jien naf li dan mhux se jsir billi wieħed ifaqqa’ subgħajh jew billi jivvota, imma xorta waħda kien hemm pajjiżi li qalu ċar u tond li huma jaqblu li l-Palestina għandha tiġi mogħtija status ta’ stat fil-Ġnus Magħquda.  Madanakollu bir-rispett kollu, il-Prim Ministru tagħna qal ċertu diskors biex jagħti lil wieħed x’jifhem li dawn għandhom jerġgħu jmorru fuq in-negotiating table biex jagħmlu meaningful and substantial negotiations, affarijiet li ilhom għaddejjin is-snin.  Fil-fatt dak il-ħin stess kien hemm min għadda r-rimarka li huma ilhom is-snin għaddejjin minn dawn l-affarijiet u li issa li jridu hija s-saħħa li jkunu stat ħalli jkollhom forza ġdida biex jinnegozjaw bi status differenti.  Jien m’iniex qed ngħid lill-Prim Ministru biex jikkritika lilu nnifsu, però ma jħossx li din il-kritika kienet inġusta?  Abbas mar hemmhekk bil-mandat speċifiku li jiġi backed ħalli l-Palestina tiġi meqjusa bħala stat, u wħud mill-pajjiżi tal-Unjoni Ewropea, fosthom Malta, b’mod ċar u bla ebda ekwivoku qgħadna ngħidu li l-iktar ħaġa importanti hi li jmorru għal negozjati!  
Issa qed naraw x’ġara għax mill-għada stess li tkellem Abbas l-Iżraeliti reġgħu bdew bil-proġett li jibnu iktar minn 1,000 unit f’East Jerusalem.  Allura jien nistaqsi lill-Prim Ministru:  Meta aħna, bħala pajjiż individwali u bħala pajjiż li jifforma parti mill-Unjoni Ewropea lil dawn qed ngħidulhom biex jerġgħu jmorru jiddiskutu għax bid-diskussjoni jaslu, ma naħsbux li qegħdin inkunu rotob wisq?  U dan ma jsarrafx fil-ħafna kritika - u jien ma niddejjaqx nikkritika - li taqla’ l-Unjoni Ewropea f’din il-kwestjoni meta jingħad li fl-Unjoni Ewropea jsiru ħafna diskussjonijiet, isiru ħafna statements u jsir ħafna diskors filwaqt li fil-verità din ma tagħmel xejn konkret biex iġġiegħel lil dak li jkun ipoġġi mal-mejda ħalli jibda jiddiskuti?  Grazzi, Mr Speaker.  

MR SPEAKER: Nirringrazzjak.  Iktar mistoqsijiet, jekk jogħġobkom?  (Onor. Membri:  No)  Mela nistieden lill-Prim Ministru biex jagħti t-tweġibiet tiegħu.  

ONOR. LAWRENCE GONZI:  Sur President, bil-permess tiegħek dawk il-mistoqsijiet li jirrigwardaw il-visas se jwieġeb għalihom il-Viċi Prim Ministru u mbagħad jien inkompli nwieġeb għall-mistoqsijiet l-oħrajn.  

MR SPEAKER:  Il-Viċi Prim Ministru.

ONOR. TONIO BORG:  Sur President, jien se nwieġeb għall-mistoqsijiet li għamel l-Onor. Farrugia u għall-mistoqsijiet l-oħra li saru dwar il-visas.  

Il-proċess tal-visas ma teħux ħsiebu l-ambaxxata biss għax ikun hemm konsultazzjonijiet oħra, l-iktar mal-pulizija li għandhom x’jaqsmu mal-immigrazzjoni, li jkunu kawti ħafna dwar kemm għandhom joħorġu visas, partikolarment meta jkun hemm konflitt f’pajjiż.  Terġa’ pajjiżna huwa pajjiż żgħir, u allura jkun hemm it-tendenza li wieħed jikkontrolla iktar id-dħul f’pajjiżna meta jkun hemm inkwiet f’pajjiż ġar tagħna.  Fl-istess waqt, anke waqt il-konflitt, meta ma kellniex personnel Malti ġewwa l-Ambaxxata Maltija u allura ma stajniex noħorġu l-visas mil-Libja, f’każijiet umanitarji xorta ġew nies hawnhekk u dawn ingħataw visa.  Kellna nies li ħarbu minn Misurata, ġew f’pajjiżna fuq dgħajsa tas-sajd jew b’xi mezz ieħor u dawn il-visas ingħataw fuq bażi umanitarja.  Naturalment imbagħad wieħed irid japprezza wkoll li minkejja li waqt il-konflitt aħna bqajna kważi sal-aħħar noħorġu l-visas, meta l-ħaddiema Maltin ġew irtirati mill-Ambaxxata tagħna fi Tripli ma baqgħux joħorġu visas minn Tripli.  

L-intenzjoni tagħna hija din li se ngħid.  Fil-15 ta’ Settembru reġgħu bdew jiġu proċessati l-visas.  Issa wieħed irid jibqa’ joqgħod attent.  Ma nistgħux noffru s-servizzi kollha u allura waqajna fuq is-sistema tal-limited territorial validity, imma bil-mod il-mod qed nipproċessaw kemm nistgħu, inkluż dawk tax-Schengen.  Però hawnhekk irrid inżid ngħid li dan is-servizz se jibda jingħata minn Bengażi wkoll.  Infakkar lill-Kamra li l-uffiċċju f’Bengażi nfetaħ fis-7 t’Awissu, meta kien għadu għaddej il-konflitt, u minn dakinhar, jiġifieri f’temp ta’ xahrejn, dan inxtara u ntbagħat l-equipment kollu ġewwa l-uffiċċju tagħna f’Bengażi.  Bħalissa dan qed jopera minn hotel, kif qed jagħmlu pajjiżi oħrajn, imma l-intenzjoni hija li wieħed joħroġ mill-hotel, imur f’uffiċċju u jwaqqaf konsolat hekk.  Għallinqas issa jistgħu jibdew joħorġu l-limited territorial validity visas f’qasir żmien.  

Issemmiet ukoll il-kwestjoni tas-sigurtà, imma dak huwa qasam li m’iniex responsabbli minnu.  Iva, wieħed għandu joqgħod attent fuq dawn l-affarijiet, u infatti meta kelli xi informazzjoni għaddejtha lill-pulizija ħalli dawn ikunu jistgħu jagħmlu monitoring tas-sitwazzjoni.  Fil-fatt nista’ ninforma lill-Kamra li kien hemm każ wieħed speċifiku ta’ individwu, li kien jifforma parti minn ambaxxata, u meta l-ambaxxata talbet li dan jiġi rtirat minn Malta, allura aħna rtirajnielu d-diplomatic immunity u fi kwestjoni ta’ biss ftit ġranet dan mar lura lejn pajjiżu bil-kwiet.  

MR SPEAKER:  Grazzi.  Il-Prim Ministru.  

ONOR. LAWRENCE GONZI:  Sur President, l-ewwel mistoqsija tal-Kap tal-Oppożizzjoni kienet preċiżament fuq dan l-aħħar punt li wieġeb għalih il-Viċi Prim Ministru.  Naturalment għalina din hija pożizzjoni ċara; aħna taħt l-ebda ċirkostanzi m’aħna se nħallu lil ħadd juża lil Malta biex jipprova jiskappa mill-ġustizzja.  Din hija dikjarazzjoni li jien għamilt b’mod kategoriku meta kelli l-konferenza stampa fil-preżenza taċ-Chairman Jalil u l-Prim Ministru Jibril f’Kastilja meta żaru lil pajjiżna.

It-tieni mistoqsija tittratta dwar l-għajnuna li tajna s’issa lill-investituri u lin-negozjanti Maltin.  L-għajnuna ħadet forom differenti għax mhux kulħadd kellu l-istess bżonnijiet partikolari.  Fil-fatt il-Malta Enterprise, mill-bidu nett, kienet waqqfet uffiċċju apposta biex tgħin kull fejn hemm bżonn.  Ma nistax nagħti lista sħiħa imma kien hemm varjetà sħiħa.  Pereżempju, kien hemm min kellu bżonn ftit nifs biex iħallas l-ammonti dovuti, kien hemm oħrajn li kellhom kuntratti pendenti, kien hemm oħrajn li kellhom jagħmlu kuntatt mal-operazzjoni tagħhom on the ground filwaqt li kien hemm ukoll oħrajn li fil-mument tal-waqgħa ta’ Tripli talbu l-intervent tiegħi biex nintervjeni ħalli l-investiment Malti jiġi protett.  Għalhekk nistgħu ngħidu li kien hemm diversi inizjattivi ta’ kull tip u kwalità.  

Kull fejn stajt dan l-aħħar staqsejt lill-investituri Maltin f’liema sitwazzjoni jinsabu n-negozji tagħhom, speċjalment dawk li qegħdin sitwati fi Tripli, u l-informazzjoni li għandi hija li bil-mod il-mod ġewwa Tripli dawn qed jiġu għan-normal.  Naturalment is-sitwazzjoni tiġi għan-normal għal kollox biss meta l-aċċessibbiltà ġewwa Tripli permezz tal-airport internazzjonali u tal-port issir iktar stabbli biex wieħed ikun jista’ jagħmel delivery tal-istocks għax hemm ċerti negozji, businesses u ħwienet li jiddependu fuq kemm jirċievu stocks għall-ħwienet biex ikunu jistgħu jbigħu.
Għalhekk għalkemm bil-mod il-mod is-sitwazzjoni qiegħda tiġi għan-normal, għadha ma ġietx għan-normal, u dan huwa punt li nixtieq nenfasizzah f’din il-Kamra.  It-transizzjoni fil-Libja għadha mhijiex kompluta u għad hemm il-ġlied f’pockets ġewwa t-territorju Libjan.  Dak il-ġlied, partikolarment f’Sirte u anke f’Bani Walid, imma f’Sirte b’mod partikolari, għadu għaddej ukoll.  Għad hemm numru kbir ta’ midruba u anke ta’ persuni li qed jinqatlu.  Jidher li l-offerta li jkun hemm jumejn fejn jieqaf il-ġlied biex ir-residenti ta’ Sirte jkunu jistgħu joħorġu minn hemmhekk u jaħarbu mill-periklu ma tantx ħalliet l-effett mixtieq minn min ħareġ b’din l-idea u allura nistgħu ngħidu li s-sitwazzjoni on the ground għadha diffiċli.  Qed nagħmel din l-enfasi għax ma rrid li ħadd f’Malta, la n-negozjanti, la l-investituri u lanqas aħna l-politiċi, ma naħsbu li issa s-sitwazzjoni ġiet kompletament għan-normal.  Għadhom għaddejjin avvenimenti li huma inkwetanti u li wieħed irid joqgħod attent ħafna kif iħares lejhom.

Dwar il-kwestjoni tal-visas wieġeb l-Onor. Tonio Borg u m’iniex beħsiebni noqgħod nirripeti.  Issa rigward il-mistoqsija tal-Onor. Farrugia rrid ngħid li iva, l-idea hi li mmexxu delegazzjoni għal min huwa interessat li jkompli bin-negozju u għal min jara ċerti opportunitajiet ġewwa Tripli.  Madanakollu qabel ma jitwaqqaf il-gvern il-ġdid Libjan il-parir mogħti lilna stess mill-Kunsill Nazzjonali ta’ Transizzjoni huwa li ma mmexxux din id-delegazzjoni qabel ma jkun hemm il-gvern il-ġdid ta’ transizzjoni stabbilit bil-ministri differenti allokati bil-portfolios differenti tagħhom.  S’issa dan għadu ma sarx, anke jekk kien hemm l-aħbar li dan kien se jsir diversi drabi, u allura dan ifisser li għadhom għaddejjin ċerti diskussjonijiet politiċi biex wieħed jasal għal qbil dwar kif se jiġi kompost dan il-gvern.  Naħseb li jkun ħafna iktar utli u ħafna iktar produttiv jekk immorru fi Tripli fil-mument li l-portfolios ikunu kollha ġew stabbiliti.  B’dan il-mod inkunu nafu ma’ min qed nitkellmu u mhux nieħdu battikati għalxejn billi, pereżempju, immorru nkellmu lil xi ħadd li mbagħad jista’ jkun illi jinbidel.  Irrid ngħid ukoll li l-100 investitur li ssemmew mhuwiex xi numru stabbilit, u naturalment aħna lesti li nagħmlu dak li hemm bżonn għal min naraw li huwa ġenwinament u potenzjalment interessat li jesplora l-investiment ġewwa l-Libja.

L-Onor. George Vella staqsa jekk ikunx aħjar li f’dan iż-żmien partikolari nżidu n-numru ta’ laqgħat li jsiru fil-Kumitat Permanenti dwar l-Affarijiet Barranin, u jien ma nsib l-ebda diffikultà li nżidu l-laqgħat kull meta jkun hemm bżonn.  Il-Kap tal-Oppożizzjoni jaf li kien hemm mumenti fejn ikkomunikajna u rrispettajna l-konfidenzjalità ma’ xulxin, speċjalment fil-bidu nett ta’ din l-istorja, jiġifieri fi Frar, u kull meta jien ħassejt li kien hemm bżonn li jkun informat, informajtu bl-avvenimenti li kienu qed jiġru.  Nittama li ma jkollniex niffaċċjaw iktar sitwazzjonijiet bħal dawn, imma ma nsib l-ebda diffikultà li f’każijiet partikolari nkunu disposti li niltaqgħu u nitkellmu kull fejn hemm bżonn.

Rigward x’qed jagħmlu pajjiżi oħrajn dwar dawk l-eluf ta’ persuni li qed jindarbu fil-Libja ma nistax nirrispondi d-dettalji kollha, però naf li pajjiżi oħrajn ħadu xi numri żgħar ta’ midruba biex jikkurawhom fl-isptarijiet tagħhom.  Għalkemm naf li l-ispirtu tal-Onor. Vella ma kienx dan u ma rridx inpoġġi dell żbaljat fuq il-mistoqsija li għamel l-Onor. Vella, jien naħseb li effettivament jagħmlu x’jagħmlu pajjiżi oħra aħna se naraw x’nistgħu nagħmlu aħna fil-limitazzjonijiet tagħna, però waqt li qed nagħmel din id-dikjarazzjoni rrid nagħmilha ċara li dan se jsir fil-limitazzjonijiet tagħna li jirrispettaw il-valuri tagħna.  Dan huwa statement li ż-żewġ naħat tal-Kamra qed jagħmluh b’saħħtu għax huma l-valuri tagħna li qed jiggwidawna.  Għalhekk jien ninkwieta meta f’pajjiżna jkollna individwi f’pożizzjonijiet importanti li minflok ma jwasslu messaġġ ta’ solidarjetà, iwasslu messaġġ li forsi jaqta’ qalb dak li jkun milli jkompli jagħti s-sehem tiegħu.

Irrid ngħid li kif għedt pubblikament, aħna kellna talba mill-International Committeeof the Red Cross biex nipprovdu spazju fejn huma jkunu jistgħu jagħmlu dak li jsejħulu “field hospital”.  (Interruzzjonijiet)  Le, talbuna li nipprovdu dan l-ispazju f’Malta u l-International Red Cross diġà għandhom sptar u faċilitajiet oħra ġewwa l-Libja, però lilna talbuna jekk nistgħux nikkonsidraw li noffru spazju fejn huma jwaqqfu dan il-field hospital.  Issa biex ma ngħaġġlux u nitilqu niġru, irrid ngħid li l-field hospital huwa oġġett temporarju, jiġifieri mhux permanenti, bl-iskop li tiġi indirizzata l-kriżi u l-bżonn partikolari ta’ dak il-ħin.  Dawn qed jgħidu li dan il-field hospital se jiġi manned minnhom, u anke l-apparat se jġibuh huma stess, jiġifieri kulma jridu mingħandna huwa spazju disponibbli.  Fil-fatt diġà identifikajna xi żewġ jew tliet għażliet, però issa jaraw huma jekk l-ispazji li għandna f’moħħna humiex addattati jew le.  Jekk huma addattati nkunu nistgħu nimxu filwaqt li jekk mhumiex addattati, ma ġara xejn.  

Ta’ min jgħid li aħna ħadna ħsieb nieħdu inizjattiva differenti wkoll għax fiż-żjara li kellna l-ġimgħa li għaddiet mis-Senatur John McCain, li huwa s-Senatur mis-Senat Amerikan, fejn kien akkumpanjat minn tliet Senaturi oħra li waqfu f’Malta għal ġurnata u nofs fi triqithom lejn il-Libja, waqt il-laqgħat li kelli miegħu jien issuġġerejtlu li mod kif nistgħu nagħmlu dan il-pass ta’ għajnuna konkreta huwa billi jiġi idendifikat hospital ship tan-Navy Amerikana, li aħna nospitawh f’Malta, u huma jkunu jistgħu jieħdu numru ta’ pazjenti fuq dan il-hospital ship biex jiġu kkurati.  Lis-Senatur John McCain għoġbitu din l-idea tant li talabni biex nagħmilhielu bil-miktub.  Jien għamilthielu bil-miktub u issa naraw fejn tista’ twassal.  Lili informawni li waqt intervista li għamel il-bieraħ, is-Senatur John McCain semma din il-proposta, imma issa jekk din hijiex se twassal għal proġett konkret jew le għad irridu naraw.  Jekk din il-proposta twassal, dan ikun ifisser li nkunu dħalna fi sħubija tajba mal-Gvern Amerikan biex nagħtu servizz ieħor pożittiv lil min qed jindarab jew għandu bżonn xi kura partikolari mil-Libja.

Dwar jekk fid-diskors tiegħi li għamilt fin-Nazzjonijiet Uniti messnix semmejt b’mod negattiv lil dawk il-pajjiżi li m’għenuniex jew li mhumiex qed jgħinuna fil-kwestjoni tal-immigranti, jien ma naħsibx li fid-diskors li kont qed nagħmel f’dak il-forum dak il-ħin, wieħed kellu jwassal il-messaġġ u jagħti spinta ta’ kundanna jew ta’ kritika għal xi pajjiż partikolari, imma pjuttost kellu jservi biex jingħata apprezzament lil dawk il-pajjiżi li għenuna u li għadhom jgħinuna biex nindirizzaw il-problemi tal-immigrazzjoni f’pajjiżna.  Dawn il-pajjiżi għandhom ikunu ta’ eżempju għall-bqija tal-komunità Ewropea u ta’ dik internazzjonali, liema eżempju għandu jiġi kkoppjat.

Jien ma naqbilx mal-Onor. George Vella anke dwar il-pożizzjoni ta’ Malta fuq il-Palestina.  Naħseb li dak id-diskors kien id-diskors li kellna nagħmlu bħala pajjiż li qiegħed ukoll fil-grupp tal-Unjoni Ewropea.  Il-Ministru Tonio Borg qiegħed jattendi l-laqgħat kollha u jipparteċipa b’mod attiv ħafna fid-diskussjonijiet fuq livell tal-Unjoni Ewropea.  Ma ninsewx li din is-sitwazzjoni hija delikata ħafna u żgur li finalment l-intenzjoni tagħna lkoll, anke dik tal-Oppożizzjoni, hija li dawn iż-żewġ popli jgħixu f’paċi u stabbiltà ma’ xulxin.

Il-prinċipju tagħna huwa stabbilit u ddikjarat.  Aħna nemmnu f’soluzzjoni bbażata fuq żewġ stati li kapaċi jgħixu ma’ xulxin b’sigurtà u bi ħbiberija bejniethom, u bħala pajjiż għandna nibqgħu nagħmlu ħilitna biex dan iseħħ.  Is-sitwazzjoni għadha mhijiex kompluta, jiġifieri għad irridu nistennew l-iżviluppi li se jseħħu fil-ġimgħat li ġejjin, u d-diskussjoni fil-livell ta’ Unjoni Ewropea għadha għaddejja.  M’għandix dubju li jien se nżomm f’moħħi s-suġġeriment li għamel l-Onor. Vella ta’ laqgħat iktar spissi biex jekk jinħass il-bżonn u jekk iseħħu xi żviluppi fuq livell Ewropew, ikun hemm laqgħa li tittratta speċifikament fuq dan sabiex anke l-Oppożizzjoni tkun informata fuq dawk l-iżviluppi li jkunu qed iseħħu.  Grazzi, Sur President,.

MR SPEAKER:  Nirringrazzjak.  Mozzjonijiet.  Il-Prim Ministru.


MOZZJONIJIET

ABBOZZ TA’ LIĠI LI JEMENDA L-ATT DWAR ĠIEĦ IR-REPUBBLIKA

ONOR. LAWRENCE GONZI: Nipproponi l-Ewwel Qari tal-Abbozz ta’ Liġi msejjaħ “Att ta’ l-2011 li jemenda l-Att dwar Ġieħ ir-Repubblika”.

MR SPEAKER: Min jissekonda?

ONOR. DAVID AGIUS: Nissekonda.

MR SPEAKER: Grazzi.  Il-mistoqsija hi li l-Abbozz ta’ Liġi msejjaħ “Att ta’ l-2011 li jemenda l-Att dwar Ġieħ ir-Repubblika” jiġi moqri l-Ewwel Darba.  Dawk favur?  (Onor. Membri:  Aye)  Dawk kontra?  Agreed.  

Il-mozzjoni għaddiet għaddiet nem. con. u l-Abbozz ta’ Liġi ġie moqri l-Ewwel Darba.


MOZZJONI DWAR TIBDIL 
FIL-KOMPOŻIZZJONI 
TAD-DELEGAZZJONI PARLAMENTARI TAL-ORGANIZZAZZJONI 
GĦAS-SIGURTÀ U KOPERAZZJONI FL-EWROPA

MR SPEAKER:  Il-Viċi Prim Ministru.

ONOR. TONIO BORG: B’riferenza għall-mozzjoni Nru. 33 li ħatret id-delegazzjoni parlamentari għall-Assemblea Parlamentari tal-Organizzazzjoni għas-Sigurtà u Koperazzjoni fl-Ewropa, nipproponi li għal-laqgħa li jmiss ta’ din l-istess organizzazzjoni li se tinżamm f’Dubrovnik bejn is-7 u l-10 ta’ Ottubru 2011, l-Onor Anġlu Farrugia jiġi sostitwit bl-Onor Carmelo Abela.

MR SPEAKER:  Min jissekonda?

ONOR. JOE MIZZI:  Nissekonda.

MR SPEAKER: Grazzi. Il-mistoqsija hi l-mozzjoni kif imressqa u moqrija mill-Viċi Prim Ministru.  Dawk favur?  (Onor. Membri:  Aye)  Dawk kontra?  Agreed.  

Il-mozzjoni għaddiet nem. con.


MOZZJONI DWAR TIBDIL 
FIL-KOMPOŻIZZJONI 
TAD-DELEGAZZJONI PARLAMENTARI GĦALL-UNJONI INTER PARLAMENTARI (IPU)

MR SPEAKER:  Il-Viċi Prim Ministru.

ONOR. TONIO BORG:  B’riferenza għall-mozzjoni Nru 34 li ħatret id-delegazzjoni parlamentari għall-Unjoni Inter Parlamentari (IPU), nipproponi li għal-laqgħa li jmiss ta’ din l-istess organizzazzjoni, li se tinżamm f’Berna fl-Iżvizzera bejn is-16 u d-19 ta’ Ottubru 2011, jattendi l-Onor Anthony Zammit.

MR SPEAKER:  Min jissekonda?

ONOR. JOE MIZZI:  Nissekonda.

MR SPEAKER:  Grazzi.  Il-mistoqsija hi l-mozzjoni kif imressqa u moqrija mill-Viċi Prim Ministru. Dawk favur?  (Onor. Membri:  Aye)  Dawk kontra?  Agreed.  

Il-mozzjoni għaddiet nem. con.

ABBOZZ TA’ LIĠI LI JEMENDA L-ATT DWAR IL-PARTEĊIPAZZJONI 
U GARANZIJI TAĦT IL-FAĊILITÀ GĦALL-ISTABBILITÀ FINANZJARJA EWROPEA

MR SPEAKER:  L-Onor. Azzopardi.

ONOR. JASON AZZOPARDI: Sur President,, f’isem il-Ministru tal-Finanzi, l-Ekonomija u Investiment nipproponi l-Ewwel Qari tal-Abbozz ta Liġi msejjaħ “Att tal-2011 biex jemenda l-Att dwar il-parteċipazzjoni u garanziji taħt il-Faċiltà għall-Istabbilità Finanzjarja Ewropea.

MR SPEAKER: Min jissekonda, jekk jogħġobkom?

ONOR. MICHAEL GONZI:  Nissekonda.

MR SPEAKER:  Grazzi.  Il-mistoqsija hi li l-Abbozz ta Liġi msejjaħ “Att tal-2011 biex jemenda l-Att dwar il-parteċipazzjoni u garanziji taħt il-Faċiltà għall-Istabbilità Finanzjarja Ewropea (Kap. 505)” jiġi moqri l-Ewwel Darba.  Dawk favur?  (Onor. Membri:  Aye)  Dawk kontra?  Agreed.  

Il-mozzjoni għaddiet għaddiet nem. con. u l-Abbozz ta’ Liġi ġie moqri l-Ewwel Darba.


ORDNIJIET TAL-ĠURNATA

ABBOZZ TA’ LIĠI LI JEMENDA L-ATT DWAR IL-PROFESSJONI NUTARILI U L-ARKIVJI NUTARILI

NOTARIAL PROFESSION AND NOTARIAL ARCHIVES (AMENDMENT) BILL

MR SPEAKER:  L-Onor. Azzopardi.

ONOR. JASON AZZOPARDI:  Sur President, f’isem il-Ministru tal-Finanzi, l-Ekonomija u Investiment nipproponi t-Tieni Qari tal-Abbozz ta Liġi msejjaħ “Att biex jemenda l-Att dwar il-Professjoni Nutarili u l-Arkivji Nutarili, Kap. 55”.

MR SPEAKER:  Min jissekonda?

ONOR. DAVID AGIUS:  Nissekonda.

MR SPEAKER:  Rimarki?  L-Onor. Azzopardi.

ONOR. JASON AZZOPARDI:  Sur President, huwa ta’ pjaċir għalija li qiegħed nippilota dan l-abbozz ta’ liġi li jittratta waħda mill-eqdem u mill-iktar professjonijiet li s-soċjetà Maltija wriet rispett lejha għal diversi sekli, u hawn qed nirriferi għall-professjoni nutarili. Hawnhekk aħna qegħdin nipproponu abbozz ta’ liġi li se jagħmel l-akbar ammont ta’ tibdil - li aħna nemmnu li se jsir għall-aħjar bil-bosta - għal liġi li saret għall-ewwel darba fl-1927.  Fil-fatt dan l-abbozz ta’ liġi qed iressaq l-ikbar ammont ta’ emendi li saru għal din il-liġi, u meta qed ngħid hekk m’iniex qed nirriferi biss għall-kwantità imma wkoll fil-kwalità.  Kif nafu, l-oriġini tal-professjoni ta’ nutar tmur lura sa l-Imperu Ruman meta l-iskrivani tal-Imperatur kienu jaġixxu bħala scribi u jiktbu, u allura mbagħad biż-żmien dawn evolvew, żviluppaw u saru dak li r-Rumani kienu jsejħu “it-tabulari” għax dawn kienu jiktbu fuq it-tablets.  Issa meta qed insemmi t-“tablets” ovvjament m’iniex qed nirriferi għall-ipads tal-lum għax 3,000 sena ilu dawn kienu għadhom fl-oriġini tagħhom, u dawn kienu jirrekordjaw dak li l-Imperatur ried li jiddetta bix-shorthand, fosthom id-diskorsi tal-konsli kif ukoll is-sentenzi importanti tat-tribunali, u bil-mod il-mod dawn saru uffiċjali pubbliċi, bħalma huma fl-Italja u f’pajjiżna.

F’Malta nistgħu ngħidu li l-professjoni nutarili ġiet introdotta min-Normanni fil-11-il seklu u mbagħad il-Kavallieri ta’ San Ġwann żviluppaw din il-professjoni, li kienet regolata bil-Code de Rohan tal-Granmastru de Rohan.  Fil-fatt fl-1784, meta sar il-Kodiċi De Rohan, li kien maqsum f’seba’ kapitli, kapitlu minnhom, Kap. 41, kien jirregola proprjament il-professjoni ta’ nutar.  Daqshekk tmur lura l-professjoni ta’ nutar f’pajjiżna; sa l-1784!  Għadda ż-żmien, għaddew is-sekli u fil-bidu tas-seklu 20 in-nutar kellu jirreġistra x’kienet l-intenzjoni tal-partijiet u jittraduċi dik l-intenzjoni ġewwa dokument formali li jkollu l-validità filwaqt li jagħti l-fidi pubblika lil dak id-dokument billi jiffirmah.  Iktar tard fis-seklu 20 saret l-ordinanza tal-istamp duty fejn allura minn hemmhekk bil-mod il-mod bdejna nżidu l-obbligi fuq in-nutar.  Dan billi n-nutar beda jkun responsabbli li jiġbor il-flus għan-nom tal-gvern u għall-erarju pubbliku meta jkun hemm trasferiment ta’ immobbli jew inkella dak li jissejjaħ “dritt reali”.  Għal min mhux avukat, dan huwa l-istess ħaġa bħal kuntratt ta’ bejgħ jew ta’ enfitewsi, u minn hemmhekk l-obbligi tan-nutar bdew jiżdiedu.

Sur President, minn hemmhekk in-nutar sar responsabbli wkoll biex jikkalkula t-taxxa li trid tinġabar sakemm matul dawn l-aħħar snin, fis-snin sebgħin, twaqqaf id-Death and Donation Duty Act, id-Duty on Documents and Transfers Act tal-1993 u fl-istess sena twaqqaf ukoll il-Capital Gains Tax Act.  Din il-ġabra kbira ta’ liġijiet imponew fuq in-nutar l-obbligu li jiġbor it-taxxa mingħand ix-xerrej, il-capital gains tax mingħand il-bejjiegħ, is-succession duty mingħand l-eredi ta’ persuna li tkun għaddiet għal ħajja aħjar u ħafna obbligi oħrajn.  Ir-responsabbiltajiet tan-nutar baqgħu jiżdiedu, partikolarment meta sar l-Income Tax Management Act fl-1993, sakemm illum nistgħu ngħidu li sa ċertu punt in-nutar huwa tax advisor ukoll. Fil-fatt jekk wieħed iħares lejn artikolu 5 tal-Income Tax Act isib li hemmhekk ir-rwol ta’ nutar bħala tax advisor joħroġ b’mod ċar.
Għalhekk matul is-snin bdiet tqum id-domanda dwar safejn għandha tasal ir-responsabbiltà ta’ nutar.  Forsi hawnhekk wieħed jista’ jistaqsi:  Għalfejn qed issemmi l-kelma “responsabbiltà”?  Mela x’tip ta’ responsabbiltà għandek f’rasek? Għandek, pereżempju, ir-responsabbiltà kriminali, li hija ovvja, jew inkella r-responsabbiltà fiskali, għandek ukoll ir-responsabbiltà dixxiplinarja jew dik ċivili.  Dawn huma kollha forom ta’ responsabbiltà li evolvew matul is-snin, però l-liġi tagħna ma tkellmitx dwarhom u għalhekk bil-mod il-mod bdiet tinħoloq dik il-grey area li tibda tagħti lok għal konflitt, u tagħti lok għal kawżi.  Imbagħad ikollok kawżi li jiddeċiedu mod fuq ir-responsabbiltà ta’ nutar u jkollok kawżi li jiddeċiedu mod ieħor fuq dik ir-responsabbiltà, u allura meta jkollok diverġenza ta’ dan it-tip x’jinħoloq?  Tinħoloq konfużjoni.

Jekk ikolli nagħsar tliet kelmiet li joħorġu minn dan l-abbozz ta’ liġi li għandna quddiemna, li huwa pjuttost voluminuż, dawn huma “ċertezza” - u issa nispjega fejn hi ċ-ċertezza - “imparzjalità” u “indipendenza”.  Dan qed isir sabiex inħarsu l-interess pubbliku għax aħna jimpurtana u nisimgħu dak li jgħidulna n-nies dwar kif qed tevolvi din il-professjoni, liema professjoni jien ngħid li hija nobbli.  Għal diversi sekli n-nutar f’Malta kien il-punt prinċipali ta’ riferenza fil-ħajja tas-soċjetà f’kull villaġġ u belt ġewwa pajjiżna.  Bażikament in-nies ta’ dak iż-żmien kellhom tliet persuni bħala punt ta’ riferenza; kellhom lit-tabib tar-raħal, lill-kappillan u lin-nutar.  Madanakollu l-aġir ta’ ftit - u nixtieq nerġa’ nagħmel enfasi fuq il-kelma “ftit” - nutara matul dawn l-aħħar snin ġabu tebgħa u reputazzjoni ħażina fuq din il-professjoni.  

Kif għedt kemm-il darba anke b’mod pubbliku, il-maġġoranza assoluta tan-nutara huma nies li għandhom sense of pride, sens ta’ orgolju u sens ta’ kburija bil-professjoni tagħhom. Huma nies ta’ integrità u professjonalità u jipprovaw jagħmlu x-xogħol tagħhom b’dedikazzjoni.  Però hemm ftit, partikolarment matul dawn l-aħħar ftit snin meta issa bil-mod il-mod bdew jitnaqqru l-valuri tal-integrità, tas-serjetà, tad-dedikazzjoni u tal-onestà, li biex mingħalihom isiru sinjuri mil-lum għal għada jinsew x’inhu l-obbligu impost fuqhom, jinsew dak li hu sewwa u dak li mhuwiex sewwa u jiġu jaqgħu u jqumu mill-etika.  Issa fil-mument li l-professjoni titlef l-etika, bażikament din tkun tilfet il-pedament tagħha.  Nerġa’ ngħid li dawn huma ftit, u huwa għajb għal dawn il-ftit li matul dawn l-aħħar snin kien hemm anke każijiet li spiċċaw il-qorti u taw isem ħażin lill-kumplament ta’ sħabhom.

Mela l-ewwelnett l-abbozz ta’ liġi li għandna quddiemna llum huwa intenzjonat li jħares l-interess pubbliku mill-kapriċċi u mill-aġir mhux rett tal-ftit.  Fil-fatt biex inħarsu l-maġġoranza, proprju għaliex il-maġġoranza assoluta trid is-serjetà, lill-Kunsill Nutarili qed nagħtuh iktar snien biex dan ikun jista’ jiġġieled, iliġġem l-abbuż u jieħu l-passi neċessarji.  Fl-interess tas-soċjetà aħna m’aħniex se nippermettu iktar li jkun hemm min jingidem billi jħalli l-flus għand in-nutar biex dawn jgħaddu għand l-erarju pubbliku bħala ħlas ta’ taxxa u minflok jispiċċaw band’oħra, għax f’każijiet bħal dawn dik il-persuna litteralment tissallab u tiġġennen bl-inkwiet.  Jien saħansitra rajt nies jibku, u allura l-abbozz ta’ liġi li għandna quddiemna huwa risposta għal dawk il-ftit, li huma verament ftit għax tgħoddhom fuq subgħajk ta’ id waħda, però mhux sew li ssir dik it-tip ta’ ħsara.  Dan qed nagħmluh ukoll frott ir-rispett tremend li għandna lejn il-maġġoranza tan-nutara li, nerġa’ ngħid, huma nies ta’ eżempju, ta’ integrità, ta’ dedikazzjoni u allura rridu nissalvagwardjaw lilhom ukoll.

It-tieni mottiv li għalih qed inressqu dan l-abbozz ta’ liġi quddiem il-Parlament huwa sabiex nirriflettu dak li qalu l-qrati tagħna matul dawn l-aħħar snin filwaqt li nikkristallizzawh fil-liġi minflok ma nibqgħu fl-ajru fejn wieħed jinterpreta l-liġi mod u l-ieħor jinterpreta l-liġi mod ieħor.  Ħalli nibdew minn hawn; l-ewwel rwol tan-nutar huwa dak ta’ uffiċjal pubbliku.  Lanqas avukat mhu uffiċjal pubbliku, però n-nutar huwa uffiċjal pubbliku li jirċievi atti pubbliċi, bħalma huma t-testmenti u l-kuntratti.  It-tieni aspett tan-nutar huwa dak li n-nutar huwa professjonist liberu, kif inhuma l-professjonisti l-oħra, u għalkemm il-liġi kif inhi sal-lum tipprovdi ħafna dwar ir-rwol ta’ nutar bħala uffiċjal pubbliku, prattikament din ma tipprovdi xejn dwar ir-rwol ta’ professjonist liberu, kif inhu kull nutar.  Għalhekk dan l-abbozz ta’ liġi qed jipproponi li filwaqt li jissaħħaħ ir-rwol ta’ nutar bħala uffiċjal pubbliku, jiġi rregolat ukoll it-tieni rwol, jiġifieri dak ta’ professjonist liberu, u dan billi jippovdi l-ikbar numru ta’ salvagwardji possibbli għall-pubbliku li jagħmel użu mis-servizz ta’ nutar.

Sur President, il-liġi li tirregola l-professjoni nutarili, li nistgħu ngħidu li hija msejsa fuq il-liġi Taljana tal-1913, saret fl-1927.  Mill-1927 sal-lum saru ħafna emendi għal din il-liġi Maltija, partikolarment fis-snin tmenin, però ejjew nammettu li minn dak iż-żmien ’l hawn il-ħajja soċjali u ekonomika ta’ pajjiżna nbidlet, u nbidlet qatigħ.  Ix-xogħol nutarili kkomplika ruħu minħabba biżibilju ta’ liġijiet ġodda, partikolarment liġijiet fiskali.  Minn dak iż-żmien ’l hawn kien hemm ukoll żieda qawwija fin-numru ta’ nutara, iżda fl-essenza tagħha l-funzjoni ta’ nutar baqgħet dik li kienet dejjem, jiġifieri dik li nutar jifhem sew x’jixtieq jagħmel testatur f’każ ta’ testment u jagħtih il-pariri siewja li t-testatur huwa intitolat għalihom, filwaqt li f’każ ta’ kuntratt ta’ bejgħ, ta’ donazzjoni, ta’ enfitewsi jew ta’ qsim jifhem sew x’iridu jagħmlu dawk li hemm quddiemu u jagħtihom il-pariri siewja dwar dak kollu meħtieġ.  

Issa hawnhekk ikun tajjeb jekk nagħmel parentesi billi ngħid li peress li teknikament nutar huwa uffiċjal pubbliku, dan m’għandux klijenti għax nutar huwa super partes, jiġifieri huwa ’l fuq mill-partijiet.  Fil-fatt huwa proprjament għax il-professjoni ta’ nutar hija tant nobbli li hija super partes, illi nutar jagħti dak is-sens ta’ fiduċja u ta’ kunfidenza lil dawk kollha li jiġu bżonn is-servizzi tiegħu. Ta’ min jgħid ukoll li l-funzjoni ta’ nutar hija delikata ħafna għaliex l-att pubbliku għandu forza probatorja, jiġifieri forza ta’ evidenza u ta’ prova speċjali, u għalhekk mhemmx ħtieġa li jiġi pprovat fil-qrati.  Jekk nutar jaqdi l-funzjonijiet tiegħu b’mod tajjeb u eżemplari, lanqas hemm ħtieġa ta’ rikors lill-qorti.  Fil-fatt ġurista Taljan li huwa magħruf ħafna, Francesco Carnelutti, ħafna snin ilu kiteb dan il-kliem:  “Tanto più notaio, tanto meno giudice.”, jiġifieri iktar ma tkun tajba l-ħidma tan-nutar, inqas ikun hemm il-ħtieġa tal-intervent tal-qrati.
Hawn min ipoġġiha mod ieħor u jgħid li huwa n-nutar li jagħmel ġustizzja preventiva billi safejn huwa possibbli għalih, jipprevjeni milli persuni jispiċċaw jillitigaw jew imorru l-qorti.  Dan huwa possibbli biss minħabba li nutar huwa super partes tassew, huwa professjonista imparzjali, huwa ta’ fiduċja għal kull min jitlob is-servizzi tiegħu, ikun min ikun, anke jekk ġeneralment fuq kuntratt tkun biss waħda miż-żewġ partijiet li tinkariga lin-nutar jippubblikalha l-kuntratt.  Minkejja dan kollu, in-nutar xorta waħda jibqa’ super partes, jiġifieri ’l fuq mill-partijiet, u l-parti l-oħra taċċetta proprjament għaliex jeżisti sens ta’ fiduċja intrinsika fin-nutar, hu min hu jew hi min hi.  Dan huwa l-isfond tan-notarjat tagħna, u dan hu li rridu nsaħħu fl-interess tal-pubbliku, fl-interess tas-soċjetà u fl-interess tal-istess nutara ġenwini.

Sur President, ma nistax ma nsemmix li l-abbozz ta’ liġi li għandna quddiemna llum huwa frott u huwa riżultat ta’ għexieren u għexieren ta’ laqgħat li kemm jien kif ukoll esperti tal-ministeru kellna matul dawn l-aħħar tliet snin fuq dan is-suġġett mal-Kunsill Nutarili.  Fil-fatt nixtieq inrodd ħajr pubblikament lill-Kunsill Nutarili għas-sens ta’ serjetà u ta’ professjonalità kbira li l-membri tiegħu wrew fejn huma stess xtaqu li jsiru ċerti emendi biex ikunu jistgħu jliġġmu l-abbuż u jirregolaw id-dinjità ta’ din il-professjoni aħjar.  Nistgħu ngħidu bla tlaqliq li kulma hawn f’dan l-abbozz ta’ liġi huwa d-distillazzjoni u l-kristallizzazzjoni ta’ dak kollu li aħna tkellimna u ftehemna dwaru mal-Kunsill Nutarili, jiġifieri hawn qbil u consensus fuqu.  Issa j’Alla l-Kamra, min-naħa tagħha, turi dan il-consensus hi wkoll sabiex lis-soċjetà tagħna nkunu nistgħu nibagħtulha messaġġ wieħed; li fejn jidħol dan is-suġġett we mean business.  Il-Kunsill Nutarili ilu 20 sena li beda diskussjoni fi ħdan in-notarjat Malti dwar x’tibdil għandu jsir.  Daqshekk ilha tinħema din id-diskussjoni, daqshekk ilna biex inressqu l-emendi hawnhekk, u għalhekk matul dawn l-aħħar tliet snin jien ħassejt li issa wasal il-mument li niddeċiduha, li nikkristallizzawha, li hemm bżonn iċ-ċertezza u li hemm bżonn li l-liġi tiġi emendata.

Fl-1994 għall-ewwel darba n-notarjat Malti ssieħeb f’organizzazzjoni internazzjonali tan-nutara.  Kif se nagħmel riferenza iktar ’il quddiem, fl-2006 ingħatat sentenza importanti fil-qrati tagħna li qanqlet dibattitu u kontroversja, u nista’ ngħid li l-ewwel kuntatt tiegħi mall-Kunsill Nutarili kien f’Mejju 2008, ftit wara li ħadt l-inkarigu li għandi, fejn bdejna naraw kif nistgħu nbiddlu l-liġi biex nikkristallizzaw x’qalu l-qrati filwaqt li kemm jista’ jkun niċċaraw fejn mhemmx kjarezza.

Sur President, nerġa’ ntenni li kemm in-nutar tal-lum kif ukoll in-nutar tal-ġejjieni għandu jibqa’ professjonista imparzjali, u ġaladarba l-abbozz ta’ liġi li għandna quddiemna jsir liġi, dan se jgħin biex min hu imparzjali mhux biss ikun imparzjali imma jidher f’għajnejn kulħadd li jkun qiegħed jaġixxi b’mod imparzjali.  Se nkunu qegħdin inżidu l-pieni ta’ dixxiplina qatigħ, se nkunu qegħdin nintroduċu għall-ewwel darba pieni ta’ sospensjoni ta’ nutar li ma jsegwix l-obbligi li l-liġi timponi fuqu, se nkunu qegħdin indaħħlu għall-ewwel darba ċarezza dwar kif isiru r-riċerki, għax forsi se niskanta lil min qiegħed jismagħna meta ngħid li sal-lum il-liġi tagħna ma titkellem xejn dwar l-obbligu tan-nutar li jagħmel riċerki.  Il-liġi tagħna hija silenzjuża u ma tgħid xejn.  Per eżempju, m’għandix dubju li kieku kellna noħorġu minn dan il-bini issa u nistaqsu domanda sempliċi lil kull min tridu, ċioè jekk meta jmorru għand nutar biex jitolbuh jagħmlilhom kuntratt jassumux u jeħduhiex for granted li r-riċerki se jsiru b’mod sew u dettaljat, ir-risposta żgur tkun “iva”.  Madanakollu jisgħobbija ngħid li l-liġi dan ma tgħidux u hija silenzjuża f’dan ir-rigward.  Kien hemm diversi sentenzi li pprovaw jimlew dan il-vojt, u għalhekk inħass il-bżonn li jsir dan l-intervent leġislattiv. 

Irridu naċċertaw li fi żmien raġunevoli u relattivament qasir l-atti tan-nutara, jiġifieri l-kuntratti, in-noti oriġinali u kulma jagħmel in-nutar, jinġabru u jiġu riveduti mill-Qorti ta’ Reviżjoni t’Atti Nutarili, kif suppost isir bil-liġi, għas-serħan tal-moħħ tal-pubbliku in ġenerali.  Ma jistax ikun li jibqa’ jkollna nutara - u nerġa’ ngħid li dawn jammontaw biss għal ftit - li ilhom is-snin ma jobdu dan l-obbligu tal-liġi u l-atti tagħhom ma jiddepożitawhomx għar-reviżjoni, anzi lanqas biss huma organizzati biex jagħtu dan is-serħan il-moħħ.  Nenfasizza li dawn huma biss ftit għax il-maġġoranza tan-nutara huma nies skruplużi.

Sur President,, fl-abbozz ta’ liġi li għandna quddiemna qegħdin nirrikonoxxu l-awtorità morali li għandu l-Kunsill Nutarili, li sal-lum ftit li xejn għandu saħħa legali, però issa se nagħtuh ħafna poteri biex b’hekk ngħinuh iwettaq il-ħidma tiegħu bil-għan li jirregola diversi aspetti tal-professjoni tan-nutara, kif isir fi professjonijiet oħra.  Jekk ikolli nagħmel elenku tal-iktar affarijiet prinċipali ta’ dan l-abbozz ta’ liġi, ma nistax ma nsemmix li hawnhekk qed nipproponu li biex kandidat isir nutar irid ikollu dottorat fil-liġi u mhux biss diploma ta’ nutar, kif inhu meħtieġ sal-lum, għalkemm il-maġġoranza ma jiqfux meta jiksbu diploma ta’ nutar imma jkomplu jistudjaw biex jiksbu dottorat fil-liġi.  Għalhekk permezz ta’ dan l-abbozz ta’ liġi qed nipproponu li kandidat għan-notarjat irid ikun studja l-kors kollu tal-liġi.

Xi ħaġ’oħra li qed nipproponu f’dan l-abbozz ta’ liġi hija li l-perijodu ta’ prattika għal nutar jiżdied minn sena għal sentejn, jiġifieri qabel ma wieħed jieħu l-warrant ta’ nutar irid jagħmel sentejn prattika.  It-tielet ħaġa li qed nipproponu hija li tinbidel il-kompożizzjoni tal-bord tal-eżaminaturi billi fuq il-bord ikun hemm nutar propost mill-Kunsill Nutarili bħala rappreżentant tiegħu.  Ta’ min jgħid li għall-ewwel darba se ndaħħlu wkoll l-obbligu tal-insurance fejn kull nutar, għall-ewwel darba, se jkun meħtieġ li jkun kopert b’polza ta’ assigurazzjoni kontra riskji ta’ responsabbiltà professjonali biex b’hekk mhux biss ikun protett in-nutar iżda wkoll kull persuna li tingħata servizz min-nutar.  Se jiddaħħlu saħansitra regoli ġodda dwar x’għandu jsir meta nutar jibdel kunjomu biex b’hekk ma jkunx hawn iktar diżgwid meta wara ċertu żmien wieħed ikun irid kopja ta’ att nutarili, għax għalkemm din tista’ tinstema’ bħala xi ħaġa żgħira, fir-realtà toħloq ċertu inkonvenjent.  

Se nkunu qegħdin nilleġislaw dwar atti li nutar ma jistax jippubblika, anke b’rispett lejn l-etika professjonali.  Dan se jsir biex niċċaraw l-affarijiet u b’hekk nutar ma jħossux skomdu jippubblika ċerti atti.  Obbligu ieħor li se nkunu qed indaħħlu għall-ewwel darba f’din il-professjoni hu l-obbligu li n-nutara jkollhom trust accounts biex jiġi ssalvagwardjat l-interess pubbliku, dak li semmejt fil-bidu jien.  L-abbozz ta’ liġi li għandna quddiemna qed jipproponi li kull nutar ikun obbligat iżomm tal-inqas kont nutarili fejn fih jinżammu l-flus afdati lilu mill-partijiet.  Mhux se jkun hemm iktar każijiet ta’ klijenti li jħallu l-flus għand in-nutar u mbagħad dan, min-naħa tiegħu, ma jgħaddihomx lill-gvern.  

Hawnhekk se nerġa’ nagħmel parentesi u ngħid li matul dawn l-aħħar snin kienu waħdiet dawn il-każijiet li qed insemmi, però min wettaq dawn il-każijiet imissu jistħi li wettaqhom għax għamel ħsara kbira kemm lil sħabu kif ukoll lill-pubbliku bil-konsegwenza li kkaġuna weġgħat, dwejjaq u inkwiet kbir lil min sofra din l-illegalità.  Għalhekk hawn qegħdin ngħidu li dan it-trust account se jkollu l-vantaġġ li jekk kemm-il darba jiġi reġistrat mal-Kunsill Nutarili, il-kredituri personali tan-nutar ma jkunux jistgħu jirrikorru għall-flejjes f’dan il-kont, anzi dawn il-flejjes ma jkunux jistgħu jidħlu fil-beni matrimonjali tan-nutar.  Mela allura hawnhekk qegħdin intellgħu ħajt ta’ diviżjoni bejn il-flus li jiddepożitaw għandu l-klijenti tan-nutar u bejn il-beni personali tiegħu.

Sur President, l-ewwel semmejt il-formalità, u allura jien nistaqsi:  Kif se nagħtu iktar ċertezza fil-formalità?  Ċertament dan jista’ jsir permezz t’identifikazzjoni.  Aħna rridu li jkun hemm iktar serħan il-moħħ, u għalhekk fejn ikun meħtieġ li xhieda jassistu nutar jew inkella jkun meħtieġ interpretu, dawn se jkunu jridu jiġu identifikati bl-istess mod ta’ kif jiġu identifikati l-partijiet, jiġifieri jew b’I.D. card, jew b’passaport jew inkella b’dokument ieħor ta’ identifikazzjoni.  Sal-lum il-liġi ma tgħid xejn dwar dan.

Għall-ewwel darba qed indaħħlu wkoll distinzjoni.  Forsi għal min mhuwiex istruwit fil-liġi din jaraha tentufa, però huwa importanti ħafna li qegħdin indaħħlu distinzjoni ċara bejn il-kelma “parti” u l-kelma “komparenti” għaliex sal-lum il-liġi ma tgħid xejn dwar din id-distinzjoni.  Irrid ngħid ukoll li peress li hawn donnu fenomenu ġdid fejn l-atti jkunu twal ħafna li ġieli jieħdu sigħat sħaħ biex jinqraw, u dan minkejja li l-partijiet ikunu jafu tajjeb il-kontenut tagħhom, għal iktar kumdità u prattiċità kif ukoll taħt kondizzjonjiet stretti ħafna, f’ċerti każijiet in-nutar ikun jista’ jiġi ddispensat milli jaqra l-att.  Madanakollu huwa obbligat li jispega l-portata tiegħu, u ovvjament dan ma japplikax għat-testmenti. 

Sur President, l-abbozz ta’ liġi li għandna quddiemna jitkellem ukoll dwar il-validità ta’ att, u dan għaliex sal-lum jeżistu każijiet fejn jekk nutar jieħu żball ġenwin, l-att nutarili jiġi ddikjarat null bil-konsegwenza li jkunu l-partijiet li jbatu.  Issa hawnhekk aħna m’aħniex qed nitkellmu fuq żball ta’ sustanza imma fuq żball ta’ formalità.  Sal-lum il-liġi hi ċara ħafna u tgħid li jekk nutar jieħu żball, anke jekk dak l-iżball ikun ġenwin, dan iġib in-nullità tal-att.  Għalhekk issa qegħdin nipproponu li l-artiklu attwali li jitkellem dwar nullità assoluta jinbidel u minflok indaħħlu l-prinċipju li fl-interess ġenerali aħjar att ikun formalment validu milli invalidu, jiġifieri hawnhekk aħna qegħdin nilleġislaw favur il-validità u mhux favur l-invalidità biex niffrankaw l-iskariġġ u l-inkonvenjent lill-pubbliku.  Għall-ewwel darba hawn qegħdin nipproponu li ssir distinzjoni ċara bejn atti li huma nulli u oħrajn annullabbli, għaliex għalkemm mhux id-difetti kollha huma serji ħafna, sal-lum il-liġi ma titkellemx fuq atti li jistgħu jkunu annullati.  

Qed jiddaħħal ukoll il-perijodu perentorju, jiġifieri perijodu li ma jistax jinbidel.  Biex wieħed jagħmel kawża sabiex l-att ikun dikjarat null, f’każijiet ta’ nullità din jew issir fi żmien għaxar snin jew inkella fil-każ t’annullabbiltà din issir fi żmien ħames snin.  B’hekk għall-ewwel darba qed tiddaħħal din id-distinzjoni.  Ġaladarba hemm ammont ta’ żmien li huwa perentorju hemm iċ-ċarezza u ċ-ċertezza sa meta nutar huwa espost li jirċievi kawża t’annullabbiltà jew ta’ nullità.  Ovvjament il-partijiet jistgħu jagħmlu l-kawża, però fil-każ t’annullabbiltà, il-parti leża, jiġifieri dik il-parti li tkun sofriet il-preġudizzju jew id-dannu, trid turi li sofriet dannu materjali.

Distinzjoni oħra li qed indaħħlu fl-abbozz ta’ liġi li għandna quddiemna hija dik bejn “validazzjoni” u “konvalidazzjoni”, sabiex indaħħlu s-sistema fejn filwaqt li nivvalidaw atti li huma nulli, nikkonvalidaw atti li huma annullabbli.  Ħaġ’oħra li qed nagħmlu hawnhekk hija li fejn xi parti ma tkunx trid tidher fuq att ta’ validazzjoni jew ta’ konvalidazzjoni, il-parti l-oħra tista’ tippreżenta rikors quddiem il-Qorti ta’ Reviżjoni t’Atti Nutarili fejn hemmhekk tiġi ordnata l-validazzjoni jew il-konvalidazzjoni tal-att.  Dan qed isir biex, kif jgħid il-Malti, inti ma tibqax imdendel billi jkollok toqgħod tistenna lin-naħa l-oħra tagħmel dak li għandha tagħmel imma tkun tista’ tieħu l-inizjattiva inti.  

Sur President, ħafna drabi jkun hemm il-ħtieġa li jsiru atti korrettorji.  Xi drabi n-nutara qegħdin isibuha diffiċli anke biex iħallsu t-taxxi li jkunu ġabru minħabba xi difett żgħir ħafna fl-att, u għalhekk issa lin-nutar se nagħtuh il-fakultà li jagħmel att korrettorju unilaterali huwa stess biex jikkoreġi ċerti difetti żgħar, bħal żbalji tipografiċi jew xi diskrepanza bejn kliem u figuri jew inkella ċifri.  Madanakollu dan bl-ebda mod u qatt ma jista’ jbiddel l-intenzjoni tal-partijiet, il-kunsens li kien ingħata fil-att oriġinali jew inkella d-drittijiet personali tal-partijiet.  L-att korrettorju għandu jsir biss jekk kemm-il darba jkun hemm xi difetti żgħar, bħal ngħidu aħna difetti fl-ortografija jew fit-tipografija.

Sur President, bla dubju ta’ xejn il-qalba tal-abbozz ta’ liġi li għandna quddiemna huwa l-eżami tat-titlu.  S’issa l-liġi ma tgħid xejn fuq ir-root of title, jiġifieri fuq ir-riċerki li għandhom isiru min-nutar.  Meta wieħed imur għand nutar, waħda mill-iktar affarijiet li jieħu for granted hija li dan se jagħmel ir-riċerki.  Dan l-aħħar kien hemm sentenza mill-qrati tagħna, liema sentenza ġiet ikkonfermata fl-Appell, li tgħid li nutar huwa responsabbli għat-titlu, però dwar dan il-liġi ma tgħid xejn.  Issa ħalli nkunu ċari hawnhekk; in-nutara jagħmlu riċerki, u ilhom is-snin jeżaminaw ir-riċerki filwaqt li jgħarblu t-titlu, imma d-domanda hija:  Safejn għandhom jagħmlu dawn ir-riċerki n-nutara?  Għax il-liġi ma ssemmix x’inhi r-responsabbiltà tagħhom f’dan ir-rigward.  Forsi hawn wieħed jista’ jistaqsini għaliex qed insemmi dan il-bżonn ta’ kjarezza hawnhekk, u għalhekk jien se nsemmi għaxar eżempji t’affarijiet li jagħmel nutar u li sal-lum il-liġi ma tobbligahx li jagħmilhom.  

Per eżempju, sal-lum in-nutar mhuwiex obbligat jiddetermina jekk min qiegħed jittrasferixxi, u l-predeċessuri fit-titolu ta’ min qiegħed jittrasferixxi, għandux bona fede jew le, kellux pussess kontinwu ta’ dik il-proprjetà jew le.  Lanqas huwa obbligat li jiddetermina jekk l-istess pussess kienx interrott jew sospiż minħabba r-regola tal-preskrizzjoni.  Sal-lum in-nutar lanqas huwa obbligat jiddetermina jekk il-proprjetà li tkun qiegħda tiġi trasferita ġietx mibnija bil-permessi meħtieġa mingħand l-awtoritajiet kompetenti. 
It-tielet ħaġa li se nsemmi li sal-lum nutar mhuwiex obbligat li jagħmel hija li jiddetermina jekk il-proprjetà hijiex soġġetta għal ordni ta’ esproprjazzjoni jew inkella għal dikjarazzjoni li tindika li dik il-proprjetà hija meħtieġa mill-awtorità kompetenti għal xi skop pubbliku.  Ir-raba’ eżempju huwa dak li sal-lum nutar mhuwiex obbligat jiddetermina jekk il-proprjetà in kwestjoni tappartjenix lill-gvern jew inkella lill-Joint Office, liema uffiċċju jamministra l-proprjetà li ġiet mingħand il-Knisja. Il-ħames eżempju hu li sal-lum nutar mhuwiex obbligat jiddetermina jekk f’każ ta’ proprjetà li ġejja minn wirt ab intestato, fejn allura ma kienx hemm testment, hemmx xi werrieta oħra minbarra dawk li qegħdin jaġixxu ta’ werrieta.  Huwa veru li l-klijenti jeħduha for granted li n-nutar jagħmel dan kollu, però l-fatt hu li n-nutar mhuwiex obbligat bil-liġi li jagħmel dawn l-affarijiet.  Is-sitt eżempju huwa dak li sal-lum nutar mhuwiex obbligat li f’każ ta’ ċedola ta’ depożitu jew fidi ta’ ċens, dawn saru kontra l-persuna korretta u fis-seba’ eżempju nsibu li nutar mhuwiex obbligat jiddetermina jekk iċ-ċens jew is-subċens ikunx qiegħed jitħallas.  

In-nutar lanqas huwa obbligat jiddetermina - u dan iwassalni għat-tmien eżempju - jekk il-proprjetà li qiegħda tiġi trasferita hijiex mikrija jew le.  Id-disa’ eżempju huwa li sal-lum nutar mhuwiex obbligat li jara jekk skrizzjoni ta’ ipoteka speċjali fuq xi proprjetà li tkun qiegħda tiġi trasferita u li tkun ġiet skritta fir-reġistru tkunx ġiet skritta wara d-data tal-pubblikazzjoni tal-kuntratt tat-trasferiment.  Hawnhekk wasalna għall-għaxar eżempju, cioè dak li sal-lum nutar mhuwiex obbligat jiddetermina jekk il-proprjetà li qiegħda tiġi trasferita kenitx jew hijiex soġġetta għal xi litigazzjoni quddiem xi qorti jew tribunal.

Sur President, dawn huma biss għaxar eżempji prattiċi li sal-lum nutar mhuwiex obbligat li jagħmel.  Jista’ jkun qed jagħmilhom, però jista’ jkun ukoll li mhux qed jagħmilhom għax dawn huma affarijiet li ma nafuhomx.  Jekk il-Bambin irid, ġaladarba dan l-abbozz ta’ liġi li għandna quddiemna jgħaddi mill-Parlament għandu jitwaqqaf qafas leġislattiv li jirregola r-riċerki biex nirregolaw l-eżami tat-titolu, meta t-titolu għandu jiġi eżaminat, x’inhi r-responsabbiltà marbuta ma’ dan l-eżami jew inkella min hi dik il-persuna li tista’ tħarrek lin-nutar.  Issa la qed insemmi l-eżami tat-titolu ta’ min jgħid li meta l-abbozz ta’ liġi li għandna quddiemna jgħaddi minn dan il-Parlament l-eżami tat-titolu se jkun jirrikjedi proċess sħiħ, fosthom il-ġbir tad-dokumenti, l-interpretazzjoni tagħhom u l-pariri dwarhom.  Se nistabbilixxu wkoll regolamenti dettaljati, liema regolamenti diġà ġew maqbula mall-Kunsill Nutarili, sabiex inkunu nistgħu nippubblikawhom hekk kif jgħaddi dan l-abbozz ta’ liġi.  

Fost affarijiet oħra dawn ir-regolamenti se jistabbilixxu meta għandu jiġi eżaminat it-titolu.  Nutar jista’ jiġi inkarigat li jeżamina t-titolu, anke jekk ma jkunx se jiġi ppubblikat att ta’ trasferiment ta’ immobbli.  Naturalment in-nutar se jkun obbligat li jeżamina t-titolu meta jippubblika ċerti atti ta’ trasferiment ta’ immobbli, u allura se jkun hemm il-preżunzjoni li huwa n-nutar il-bniedem inkarigat milli jivverifika t-titolu.  Ovvjament dan se jsir għajr għal żewġ eċċezzjonijiet li minħabba li huma pjuttost tekniċi m’iniex se noqgħod nidħol fihom fid-dettall.  L-ewwel eċċezzjoni tirriferi għal meta l-akkwirent, jiġifieri dak li se jkun se jixtri, b’dikjarazzjoni espressa fuq l-att, jeżenta expressis verbis lin-nutar milli jeżamina t-titolu.  Issa hawn forsi wieħed jistaqsi:  X’inhi r-responsabbiltà marbuta ma’ dan l-eżami tat-titolu?  U x’inhi d-diliġenza meħtieġa?  Fir-regolamenti se jkun qed jingħad x’tip ta’ diliġenza se jkun hemm bżonn, u ovvjament jekk nutar jimxi skont dawn ir-regolamenti, huwa se jitqies li wettaq il-ħidma tiegħu bid-diliġenza meħtieġa.  Issa hawnhekk irrid nagħmilha ċara li l-persuna li tista’ tħarrek lin-nutar hija biss dik li inkarigatu jew dik li ġie ittrasferit l-immobbli lilha.  Hawnhekk, għall-ewwel darba, qegħdin ngħidu wkoll li min irid iħarrek lin-nutar, dan għandu jagħmlu fi żmien perentorju ta’ ħames snin.

Issa nixtieq ngħid kelmtejn dwar il-preżentazzjoni tal-atti, dwar it-testmenti u dwar ir-reviżjoni tagħhom. Fil-fatt suppost ir-reviżjoni ssir regolarment mill-Qorti ta’ Reviżjoni t’Atti Nutarili sabiex ikun hemm is-supervision, u allura suppost li dawn l-atti jiġu riveduti qabel ma dawn jiġu ddepożitati fl-arkivji nutarili.  Dan suppost li jsir kemm fl-interess tal-istess nutar kif ukoll tal-pubbliku biex b’hekk jiġi aċċertat li l-affarijiet ikunu saru kif suppost, bil-formalitajiet kollha meħtieġa mil-liġi.  Per eżempju, fost affarijiet oħra suppost jiġi assigurat li t-taxxi jkunu tħallsu u li l-att ikun ġie insinwat.  Huma l-membri ta’ din il-Qorti ta’ Reviżjoni t’Atti Nutarili li jagħmlu din ir-reviżjoni u din il-verifika tal-atti nutarili, liema membri jissejħu “viżitaturi”.  Mhemmx għalfejn ngħidu li x-xogħol tagħhom huwa tedjanti għax peress li, kif għedt iktar qabel, illum ħafna mill-atti pubbliċi huma twal, il-liġijiet applikabbli għalihom huma komplikati u l-viżitatur għandu ħafna rqaqat x’jivverifika.  Issa hawnhekk ejjew nammettu wkoll li s-sistema mhijiex qed taħdem kif mixtieq, u jista’ jkun ukoll li huwa proprju għalhekk li l-viżitaturi għandhom xogħol daqstant komplikat.  

Minn hawnhekk nixtieq insellem u nrodd ħajr lill-Kunsill Nutarili, li hu stess għamilha ċara li jrid jassumi iktar responsabbiltà, fosthom billi jieħu ħsieb il-ġbir tal-atti u jkun hu li jidħol għax-xogħol tedjanti tar-reviżjoni.  Kieku dan iseħħ, ix-xogħol li jibqgħalha l-qorti jkun wieħed limitat u jkun dak li tieħu d-deċiżjonijiet abbażi ta’ dak li jkun diġà tħejja għaliha mir-reviżuri tal-Kunsill Nutarili.  Għalhekk il-Kunsill Nutarili se jqabbad persuni idonei, li jkunu jridu jiġu aċċettati wkoll mill-qorti, bħala salvagwardja biex ta’ kull sena jibdew jaċċettaw il-preżentazzjoni ta’ atti nutarili li jkunu ġew ippubblikati s-sena ta’ qabel filwaqt li jieħdu ħsieb ir-reviżjoni tagħhom huma.

Sur President, fl-abbozz ta’ liġi li għandna quddiemna qed jiġi propost li dan ix-xogħol, li jieħu ħafna ħin, jagħmluh l-uffiċjali reviżuri biex wara jħejju rapport għall-Qorti ta’ Reviżjoni t’Atti Nutarili fejn jikkonstatawlha jekk kienx hemm nuqqasijiet, filwaqt li jekk ikun il-każ, jipproponu lill-qorti jekk għandhiex tieħu azzjoni billi timponi pieni dixxiplinarji fuq in-nutar.  Issa hawnhekk irrid nagħmilha ċara li f’dawk li huma materji amministrattivi r-reviżuri se jkunu qed jirrispondu lill-Kunsill Nutarili, imma fid-deċiżjonijiet li huma jieħdu, meta ta’ kull sena jaċċettaw il-preżentazzjoni tal-atti u jagħmlu reviżjoni tagħhom, huma jkunu taħt id-direzzjoni u l-kontroll tal-Qorti ta’ Reviżjoni t’Atti Nutarili.

Allura x’inhi l-proċedura, Sur President?  Fl-ewwel stadju ta’ kull sena kull nutar se jkun jaf minn qabel meta għandu jippreżenta l-atti lil wieħed mill-uffiċjali reviżuri, jiġifieri issa mhux se jkunu jistgħu jibqgħu jġibu iktar l-iskuża li ma kenux jafu b’dan!  Fit-tieni stadju mbagħad l-uffiċjal reviżur se jagħmel reviżjoni.  Issa hawnhekk nixtieq nagħmel parentesi żgħira billi ngħid li fl-ewwel stadju, meta suppost in-nutar se jippreżenta l-atti skont skeda li tiġi ppubblikata minn qabel - u huwa għalhekk li jien għedt li issa nutar se jibda jkun jaf minn qabel meta għandu jippreżenta l-atti – jekk jonqos milli jagħmel dan - u hawn nutara li jonqsu milli jagħmlu dan u għalhekk ikun tajjeb jekk jisimgħu dak li se ngħid - huwa se jingħata żmien qasir biex jagħmel din il-preżentazzjoni.  Madanakollu jekk nutar jibqa’ ma jippreżentax l-atti, l-uffiċjal se jinforma lill-qorti li min-naħa tagħha se toħroġ mal-ewwel taħrika formali lin-nutar fejn se tordnalu jippreżenta l-atti tas-sena ta’ qabel f’data u f’ħin determinat.  Jekk in-nutar jerġa’ ma jagħmilx dan, il-qorti se tgħaddi mal-ewwel għal diżabbiltà parzjali, jiġifieri n-nutar ikun parzjalment inibit u jeħel sanzjoni pekunjarja għaż-żmien kollu li jibqa’ jonqos milli jippreżenta l-atti.  Ta’ min jgħid li dan il-konċett ta’ inkapaċità parzjali hu ġdid u se jidħol għall-ewwel darba.  B’hekk in-nutar ma jkollux dritt jippubblika għal sitt xhur imma jkollu biss id-dmir li jagħmel dak kollu meħtieġ biex jirranġa n-nuqqasijiet li għamel, bħal meta jkun naqas li jħallas it-taxxa jew inkella li jirreġistra fil-Land Registry, għax jekk kemm-il darba jibqa’ f’dak l-istat ta’ inabbiltà parzjali għal iktar minn sitt xhur, il-qorti teħodlu l-warrant.  Bit-Taljan jgħidu “avviso ai naviganti”.  Issa n-nutara huma avżati li jekk ma jiġux in line ma’ dak li titlob il-liġi fejn tidħol il-preżentazzjoni tal-atti u jibqgħu ma jippreżentawx dawn l-atti għal iktar minn sitt xhur, il-qorti teħdilhom il-warrant.

Sur President, m’hemmx għalfejn ngħid li l-għan wara dan kollu huwa li jkollna sistema fejn ta’ kull sena kull nutar ikun jaf eżattament meta għandu d-dmir jippreżenta l-atti li jkun ippubblika s-sena ta’ qabel.  J’Alla ma jkollniex għalfejn naslu għal inabbiltà parzjali jew għat-tneħħija tal-warrant, però min iwebbes rasu, ma jaqdix dmiru u jibqa’ jippersisti għandu jkun jaf li dik se tkun il-konsegwenza wara li jkun ingħata avviż adegwat.  

Sur President, it-tieni stadju tal-proċedura tar-reviżjoni huwa meta ssir ir-reviżjoni.  Wara li jkunu ġew ippreżentati l-atti, l-uffiċjal reviżur jgħaddi biex jeżamina - il-kelma li tintuża hija “jivviżita” - l-atti, kif isir illum jew aħjar kif suppost isir illum.  Malli l-uffiċjal reviżur itemm ir-reviżjoni jħejji rapport, jippreżentah lill-Qorti, u jekk jara li kien hemm xi nuqqasijiet min-naħa tan-nutar, jelenka x’inhuma dawk in-nuqqasijiet filwaqt li jipproponi lill-qorti kif in-nutar jista’ jirrimedja b’dak li jkun naqas li jagħmel jew inkella x’pieni dixxiplinarji pekunjarji għandhom jiġu imposti kontrih.  

Sur President, kemm jien kif ukoll il-Kunsill Nutarili nħossuna ottimisti li meta tindara s-sistema, ta’ kull sena l-atti jibdew jiġu ppreżentati fil-ħin u ssir reviżjoni tagħhom fi żmien qasir.  Huwa għajb u ħasra li sal-lum għad hemm nutara li ilhom għaxar snin ma jippreżentaw l-atti għar-reviżjoni, però issa dawn jafu li għandhom giljottina fuq rashom, għax huwa ħażin li filwaqt li l-maġġoranza tan-nutara joqogħdu attenti li josservaw il-liġi, jeżistu nutara oħrajn - li nerġa’ ngħid huma ftit u tgħoddhom fuq subgħajk ta’ id waħda - li jiġu jaqgħu u jqumu u jisfidaw il-liġi.  Forsi wieħed jista’ jistaqsi wkoll kif se ssir ir-reviżjoni tat-testmenti ġaladarba dawn huma dokumenti konfidenzjali.  Fil-fatt iva, it-testmenti se jibqgħu dokumenti kunfidenzjali, u dan billi qed jiġi propost li r-reviżjoni ta’ dawn it-testmenti ssir min-nutar prinċipali tal-gvern.

Sur President, sal-lum tista’ tgħid li l-pieni dixxiplinarji ta’ natura amministrattiva huma żgħar, jiġifieri mhumiex iservu ta’ deterrent, però dawn se jkunu qed jiżdiedu sew, u m’hemmx dubju li l-ikbar deterrent se jkun, għall-ewwel darba, dak li wara sitt xhur se titteħidlek il-warrant b’mod awtomatiku.  Sal-lum, kif inhi l-liġi, huwa diffiċli li tittieħed il-warrant ta’ nutar li jkun naqas b’ċertu mod grossolan għax il-proċedura hija waħda pedantika u skabruża.  

Rigward il-kompożizzjoni tal-Qorti ta’ Reviżjoni t’Atti Nutarili diġà tkellimt, però billi nimmaġina li jkun hemm min jinteressawh in-numri bħala statistika, ta’ min jgħid li min-naħa tad-Dipartiment tat-Taxxi Interni matul is-sena li għaddiet ġew iddepożitati 8,046 konvenju, 11,700 kuntratt inter vivos, 2,700 causa mortis u 754 share transfer.  Imbagħad biex ma noqgħodx nagħti figuri xahar b’xahar, irrid ngħid li matul is-sena li għaddiet fil-Public Registry kien hemm medja ta’ 4,000 att jew noti fix-xahar, fosthom ipoteki, mandati ta’ inibizzjoni b’separazzjoni personali u ċedoli ta’ fidi ta’ ċnus.  

Sur President, ftit tal-ħin ilu semmejt iċ-ċertezza fil-formalità, u jien se nsemmi tliet aspetti fil-qosor biex nagħti eżempju dwar kif nistgħu nżidu ċ-ċertezza.  Kif għedt diġà, għall-ewwel darba se tibda ssir distinzjoni bejn il-kelma “parti” u l-kelma “komparenti” għax filwaqt li l-kelma “parti” tirriferi għal dik il-persuna li tkun il-parti fil-kuntratt jew it-testatur f’każ ta’ testment, il-kelma “komparenti” tirriferi għal dik il-persuna li tidher quddiem nutar bħala rappreżentant jew aġent ta’ parti.

Dwar l-imparzjalità diġà tkellimt.  Issa se nkunu qegħdin ngħidu wkoll liema huma dawk l-atti li ma jistax jirċievi nutar, jiġifieri se namplifikaw dak li tgħid il-liġi sal-lum.  Fattur interessanti li joħroġ mill-abbozz ta’ liġi li għandna quddiemna huwa dak li se nkunu qegħdin indaħħlu proċedura fejn kwalunkwe parti li ma tkunx dehret fuq l-att issa tista’ titlob li jitħassar l-att korrettorju li jkun għamel in-nutar.  Sal-lum dan ma kienx possibbli li jsir.

L-abbozz ta’ liġi li għandna quddiemna jitkellem fid-dettall dwar is-setgħa li nutar jiġbor dokument li jwasslu biex jiġi stabbilit kemm it-titolu għall-proprjetà immobbli kif ukoll jekk hemmx kawżi ta’ preferenza fost il-kredituri li jaffettwaw dak it-titolu.  Sal-lum il-liġi ma tgħid xejn dwar dan, u meta n-nutar jeżamina t-titolu, dan għandu dritt jinterpreta d-dokumenti miġbura, jiġifieri jagħmel preżunzjoni, filwaqt li jagħti parir fuqhom.  Issa hawnhekk qed ngħidu wkoll li nutar li jippubblika att nutarili ta’ trasferiment ta’ proprjetà immobbli għandu jitqies li ġie mitlub mingħand l-akkwirent, jiġifieri minn dak li se jkun qed jakkwista, biex jeżamina t-titolu tiegħu, però l-akkwirent, permezz ta’ dikjarazzjoni espressa u mniżżla fl-att nutarili, jista’ jeżenta lin-nutar mill-obbligu impost fuqu skont dan l-artiklu partikolari li qed insemmi.  Dan huwa dettall li naħseb li l-avukati u n-nutara jieħdu gost bih.  

Sur President, jien naf li l-Onor. Herrera, li se jitkellem warajja, se jismagħni b’interess jekk issa fil-ftit ħin li fadalli nagħti spjegazzjoni dwar kif wasalna għall-konfużjoni legali li għandna llum dwar ir-responsabbiltà nutarili.  Fi ftit kliem ikolli ngħid li d-domanda hija:  Ir-responsabbiltà ta’ nutar hija responsabbiltà kuntrattwali, jew din ir-responsabbiltà hija frott ta’ negliġenza ex delicto?  

Il-qrati Taljani daħlu f’dan is-suġġett diversi snin ilu, però filwaqt li huma jistgħu jibbażaw fuq liġi li hija ċara għax ġiet emendata matul is-snin, fil-każ tagħna ma ġarax l-istess, u allura l-qrati Taljani ma jsibux diffikultà jitkellmu dwar il-konċett tar-responsabbiltà kuntrattwali għax il-liġi tagħhom diġà titkellem dwar dan il-konċett.  Il-każ ta’ Xuereb kontra n-Nutar Agius fl-1954 kien wieħed mill-ewwel każijiet fejn il-qorti qalet li hekk kif nutar jassumi inkarigu u jkollu rapport dirett ma’ dak l-inkarigu, jekk ikun hemm ħtija, il-ħtija li fiha huwa jinkorri minħabba dak il-parir hija ħtija kuntrattwali u allura ma tapplikax il-preskrizzjoni tas-sentejn iżda tapplika l-preskrizzjoni tal-ħames snin għal min ikun irid jagħmel kawża.  Madanakollu f’dan il-każ li qed insemmi l-qorti għamlet distinzjoni bejn il-kelma “kunsill” u l-kelma “parir” għax qalet li jekk in-nutar jagħti kunsill hemm ċerti konsegwenzi u jekk in-nutar jagħti parir jirriżultaw affarijiet oħrajn, u allura dan huwa frott il-qorti u mhux frott il-liġi.  Imma l-iktar sentenza kontroversjali tibqa’ dik li ngħatat fil-qrati tagħna fl-2006 fejn il-Prim’Awla, permezz tal-Imħallef Tonio Mallia, iċċitat ġurisprudenza Taljana u qalet dan il-kliem:

“Ir-responsabbiltà ta’ nutar pubbliku titqies minn ħafna ġuristi bħala li hija waħda dupliċi.”,

- u filwaqt li ġie kkwotat awtur Taljan, kompliet tgħid: 
“... sia contrattuale ex mandato o legale ex pubblico officio.”. 

Mela hawnhekk il-Qorti qed tgħid li r-responsabbiltà hija waħda kuntrattwali għax hemm mandat, u hija wkoll waħda legali, dik ta’ uffiċjal pubbliku.  Jiġifieri hawnhekk il-liġi mhi qed tgħid xejn u mhijiex taqta’ sinjal dwar fejn hi r-responsabbiltà legali ta’ nutar, u ovvjament inħoloq dibattitu, liema dibattitu kważi kien wieħed kontroversjali.  Fil-fatt f’din il-kawża l-qorti qalet li nutar lanqas biss għandu klijenti, u li l-konċett ta’ klijent imur kontra l-konċett ta’ uffiċjal pubbliku.  Mela uffiċjal pubbliku jkollu l-klijenti?!  Dak huwa super partes!  Imbagħad il-qorti kompliet tgħid li dan ma jfissirx li ma jistax ikun hemm relazzjoni kuntrattwali bejn il-partijiet u n-nutar.  

Iktar tard fl-istess sena, jiġifieri fl-2006, f’sentenza oħra li din id-darba ngħatat mill-Qorti tal-Appell - f’dan il-każ kien hemm konvenju - il-qorti qalet li filwaqt li huwa veru li nutar jista’ jkun marbut b’responsabbiltà kuntrattwali vis-à-vis il-partijiet, dan ma jfissirx li ma jistax ikun misjub responsabbli għal responsabbiltà extra-kuntrattwali, u allura jkun responsabbli kemm taħt il-liġi tal-kuntratti kif ukoll taħt id-delitt, jew kważi delitt. Għal min mhuwiex avukat, hawnhekk il-kelma “delitt” qed tintuża fil-kontest ta’ azzjonijiet li jkunu saru b’negliġenza jew bi traskuraġni.  

Issa biex inkomplu nħawdu l-borma, matul is-snin kien hemm insenjament fil-ġurisprudenza Maltija, partikolarment mis-sentenza tal-1960 tal-Qorti tal-Appell li kien ta Sir Anthony Mamo, fejn ħarġet it-teorija tal-iskużabilità tal-professjonist.  Dan ifisser li f’każ ta’ żball professjonist huwa responsabbli biss jekk ikun hemm in-negliġenza grossolana.  Allura din is-sentenza tal-1960 qalet li professjonist ma jistax jinżamm responsabbli f’dawk il-każijiet fejn il-liġi mhijiex ċara jew fejn hemm different schools of thought, jiġifieri linji ta’ ħsieb differenti.  Fattur interessanti huwa li din is-sentenza iċċitat sentenza tal-1935 fejn il-qorti kienet qalet li n-nutar ma jistax jiġi misjub ħati jew responsabbli ġaladarba l-liġi mhijiex ċara, u allura ma jistax jingħad li kien hemm “injuria grave” jew “injoranza ta’ xi ħaġa elementari”.  Jiġifieri, fi ftit kliem, ġaladarba liġi ma tkunx ċara, nutar ma jistax jinstab ħati ta’ traskuraġni għax il-liġi suppost li kienet iktar ċara.  

Mela allura għandna sentenza li semmiet ir-responsabbiltà kuntrattwali, sentenza oħra li semmiet kemm ir-responsabbiltà kuntrattwali kif ukoll dik li tmur lil hinn mill-kuntrattwali u sentenza oħra li skużat lill-professjonist.  Forsi min qed jismagħni jista’ jgħidli:  Jien x’jimpurtani x’responsabbiltà tagħtiha, jekk hux waħda jew l-oħra!  Għax fl-aħħar mill-aħħar, what’s in a name?  Imma fil-fatt hemm konsegwenzi għax imbagħad jekk inti se tagħmel kawża għal danni, waħda minnhom tiskadi fi żmien sentejn filwaqt li l-oħra tiskadi fi żmien ħames snin, jiġifieri jista’ jkun hemm dawn it-tip ta’ konsegwenzi.  Għalhekk aħna ħassejna l-bżonn li l-liġi li qegħdin nipproponu aħna llum tiċċara dan kollu biex b’hekk tkun qatgħet il-kontroversja, id-dubju u l-arja griża darba għal dejjem.  

Sur President, nikkonkludi dan id-diskors billi ngħid kemm qed isiru kawżi ta’ dan it-tip u nagħmel riferenza għal kawża li saret f’April 2009 fil-Qorti tal-Maġistrati ta’ Għawdex fejn ġiet trattata r-responsabbiltà ta’ nutar li jagħmel ir-riċerki qabel il-pubblikazzjoni tal-att tal-bejgħ.  Jiġifieri ara x’piż tefgħet il-qorti fuq in-nutar, anke jekk il-liġi ma tgħid xejn.  Se nikkwota:

“Il-Qorti tifhem u tapprezza l-argument tan-nutar li mhuwiex tekniku u li mill-pjanta annessa mal-kuntratt ma setax jistabbilixxi b’ċertezza jekk l-art li kienet se tinxtara mill-kumpanija kenitx tinkludi xi parti mill-art li fuqha l-kumpanija l-oħra konvenuta kellha biss l-utile dominium.”.
- jiġifieri ċ-ċens -

“Min-naħa l-oħra, però, m’hemmx dubju li r-riċerki jsiru sabiex ix-xerrej iserraħ rasu li qiegħed jixtri tajjeb u mhux se jiltaqa’ ma’ xi sorpriża wara li jkun sar l-akkwist.  Meta n-nutara jidħlu għal dan it-tip ta’ inkarigu għandhom jaċċertaw ruħhom li xogħolhom iwettquh sew, u f’każ ta’ dubju jagħmluha ċara mal-klijent li hemm dubju, u mbagħad ikun l-obbligu tal-bejjiegħ li jiċċara l-affarijiet.  F’każ fejn in-nutar jibqa’ mhux sodisfatt, għandu jieħu l-prekawzzjonijiet neċessarji sabiex ma jesponix lilu nnifsu għal xi responsabbiltà bla bżonn.  Hu minnu li sakemm l-art kollha f’Malta tiġi reġistrata mar-Reġistru tal-Artijiet, il-kompitù tan-nutar mhu faċli xejn, partikolarment fejn si tratta kuntratti antiki fejn in-norma kienet li ma tiġix annessa pjanta mal-att.  Dan apparti l-prassi l-oħra li n-noti tal-insinwi jkunu qosra u ma tistax torbot fuqhom, u ħafna drabi jkun hemm bżonn li wieħed jirriferi għall-att innifsu.”.
Però minkejja dan kollu l-Qorti tistqarr li:

“F’dan il-każ in-nutar seta’ mexa b’iktar kawtela, fis-sens li għal skopijiet ta’ ċertezza seta’ faċilment ta parir lis-soċjetà attriċi ...”

- hawn qed jirriferi għal min għamel il-kawża -

“... sabiex tfittex l-għajnuna ta’ perit sabiex jistudja l-pjanti relattivi u jiġi aċċertat jekk xi parti mill-art li kienet se tkun oġġett tal-kuntratt ta’ bejgħ kenitx tinkludi parti mill-art li l-kumpanija konvenuta kienet akkwistat b’utile dominium temporanju permezz tal-kuntratt li sar fit-tali ġurnata.”.
Mela allura fi ftit kliem il-qorti qed tgħid - u ċċitat ġurisprudenza u awturi Taljani - li filwaqt li huwa veru li nutar huwa uffiċjal pubbliku u allura jagħti fidi pubblika, anke jekk il-liġi ma tgħid xejn fuq l-obbligu tiegħu li jagħmel ir-riċerki u kif għandu jagħmel dawn ir-riċerki - hawnhekk se nikkwota -

“... bil-liġi stess il-Qorti ma tasalx biex tgħid li jirriżulta obbligu fuq in-nutar li jwettaq tali riċerki bħala att preparatorju.”.

Però minkejja dan kollu, il-Qorti aċċettat is-sentenza li ngħatat fil-kawża ta’ Galea kontra n-Nutar Falzon f’Ottubru 2006, ċioè li n-nutar għandu l-obbligu li jispjega l-pożizzjoni lill-partijiet b’mod ċar u li tali nuqqas iġib ċerti konsegwenzi.  Ta’ min jgħid li ngħataw diversi sentenzi bħal din, però fl-aħħar mill-aħħar jien x’qed nipprova ngħid?  Ġaladarba l-liġi kienet silenzjuża, ma tgħid xejn f’dan ir-rigward, ara kemm inqala’ diżgwid, kemm inħoloq inkonvenjent u kemm batew nies li saħansitra kellhom jirrikorru għall-qorti.  Min-naħa tagħha l-qorti għamlitu xogħolha, però kien hemm sentenzi mod u sentenzi f’direzzjoni oħra.  Għalhekk permezz tal-abbozz ta’ liġi li għandna quddiemna, aħna għall-ewwel darba qegħdin nagħmlu bidla radikali sabiex ikun hemm dejjem il-kjarezza, iċ-ċertezza, ikun hemm iktar imparzjalità u niżguraw l-indipendenza tan-nutara.  

Sur President, qabel ma nikkonkludi dan id-diskors nixtieq nirringrazzja mill-ġdid lill-Kunsill Nutarili u lin-Nutar ewlieni tal-Gvern, in-Nutar Sciriha, li għenna fil-preparamenti ta’ dan l-abbozz ta’ liġi b’mod tekniku.  Jien nemmen u nista’ ngħid b’wiċċi minn quddiem li l-abbozz ta’ liġi li għandna quddiemna se jkun ifisser li s-soċjetà tagħna se jkollha iktar serħan il-moħħ, anke fl-istess skambju kummerċjali, għax meta jkun hemm l-inċertezza fil-qasam kummerċjali jinħoloq ħafna diżgwid u ssir ħafna ħsara.  Il-kummerċ jibbaża fuq il-kuntratti, jiġifieri jekk fid-dinja tal-kummerċ ma jkunx hemm kjarezza fuq il-kuntratti l-konsegwenzi ma jkunux sbieħ.  

Fl-aħħarnett imma żgur mhux l-inqas, dan qed isir fl-interess tal-maġġoranza assoluta tan-nutara stess, li nsellmilhom u nroddilhom ħajr għax jixirqilhom ġieħ u huma ta’ dehen għall-professjoni nutarili.  Hija ħasra li hemm ftit minnhom li jaħsbu li huma xi cowboys u jiġu jaqgħu u jqumu mill-etika jew mil-liġi, għax fl-aħħar mill-aħħar huma n-nies li jweġġgħu un jbatu intortament.  Nerġa’ ngħid li dan l-abbozz ta’ liġi, li sar bi qbil assolut kif ukoll b’kunsens mal-Kunsill Nutarili wara għexieren ta’ laqgħat li kellna matul dawn l-aħħar tliet snin, juri gvern li jisma’, gvern li huwa sensittiv, gvern li jimpurtah u gvern li ma joqgħodx jibża’ jieħu d-deċiżjonijiet li jkun hemm bżonn jittieħdu.  Grazzi, Sur President.  

MR SPEAKER:  Nirringrazzjak.  Iktar rimarki?  L-Onor. José Herrera.  

ONOR. JOSÉ HERRERA:  Insellimlek, Sur President, insellem lill-abbli kollega tiegħi l-Onor. Jason Azzopardi u nsellem ukoll lin-nutara hawn preżenti, fosthom lin-Nutar Cora Ellul - insejt x’inhu kunjomha llum għax jien għadni niftakarha mill-Università peress li jien u hi konna nattendu l-istess kors, u llum hi mara miżżewġa - lin-Nutar Sciriha kif ukoll lin-nutar l-ieħor li wkoll ta l-kontribut tiegħu sabiex jitħejja l-abbozz ta’ liġi li għandna quddiemna.  Dan huwa l-ewwel diskors tiegħi wara l-vaganzi tas-sajf, u it’s good to be back!

Is-Segretarju Parlamentari qal li dan l-abbozz ta’ liġi sar b’kunsens ġenerali fost il-klassi nutarili, u ma’ dan jien inżid ngħid li dan l-abbozz ta’ liġi se jgħaddi wkoll bil-kunsens tal-Oppożizzjoni għax wara li hija flietu b’mod dettaljat ħafna, tistqarr pubblikament li taqbel perfettament mal-kontenut tiegħu.  L-Att li qed jiġi emendat permezz tal-abbozz ta’ liġi li għandna quddiemna, jiġifieri l-Att dwar il-Professjoni Nutarili u l-Arkivji Nutarili, Kap. 55, huwa pjuttost twil, u għalhekk f’dan l-abbozz ta’ liġi daħħalna madwar 100 klawsola biex nemendaw dak kollu li kien hemm bżonn.  Kif qal sew is-Segretarju Parlamentari, qabel ma tħejja dan l-abbozz ta’ liġi sar proċess konsultattiv wiesa’ ħafna għax il-maġġoranza l-kbira tal-aspetti li qed naraw hawnhekk huma tekniċi ħafna, u allura ma rridx nonqos milli nifraħ lill-Ministru għax jidher li hawnhekk saret biċċa xogħol tajba.  

Qabel ma nitkellem f’iktar dettall, nixtieq nibda minnufih bl-ewwel punt tiegħi, ċioè li naqbel perfettament li ilu li wasal iż-żmien li biex wieħed jipprattika l-professjoni nutarili mhux biżżejjed li jkollu l-warrant imma jrid jieħu wkoll id-dottorat.  S’issa wara r-raba’ sena fil-kors tal-Università dak li jkun jieħu diploma, dik li hija magħrufa bħala Diploma Notary Public, però li ma nafx hu jekk din l-emenda ġietx approvata wkoll mill-Kunsill tal-Università, kif għandu jkun.  Issa jien nixtieq nissuġġerixxi xi ħaġa li tmur oltre minn hekk.  S’issa l-prassi hi li fl-aħħar sena tal-università nitgħallmu l-proċedura ta’ quddiem il-qrati, jiġifieri nitgħallmu l-proċedura ċivili, il-proċedura kriminali u fi żmieni - ma nafx jekk illum għadhiex hekk - konna nitgħallmu wkoll il-mediċina forensika, jiġifieri matul l-aħħar sena jiġu mgħallma oqsma li huma marbutin strettament mal-professjoni t’avukat u mhux ta’ nutar.  Fil-fatt min hu għal avukat wara r-raba’ sena jieħu l-lawrja ta’ nutar u mbagħad ikompli għax l-aħħar sena tal-kors tan-nutara jiġu mgħallma affarijiet li mhumiex relatati mal-professjoni nutarili.  Għalhekk filwaqt li naqbel mas-Segretarju Parlamentari li min ikun irid isir nutar għandu jibqa’ jistudja sakemm jieħu d-dottorat, naħseb ma tkunx idea ħażina jekk matul l-aħħar sena s-suġġetti mgħallma lin-nutara jkunu differenti minn dawk mgħallma lill-avukati.  

L-abbozz ta’ liġi stess li għandna quddiemna llum jixhed li fil-professjoni nutarili hemm ħafna aspetti proċedurali li sfortunatament ma jiġux mgħallma waqt il-kors.  Waqt il-kors nitgħallmu ħafna teorija, u filwaqt li aħna l-avukati għandna l-vantaġġ li fl-aħħar sena, tajjeb jew ħażin, niġu mgħallma l-proċedura, fir-realtà n-nutara huma żvantaġġjati xi ftit għalkemm nies bħan-Nutar Sciriha jagħmlu sforz u matul is-sena jkun hemm saħansitra xi tutorials proprjament biex tiġi mgħallma l-proċedura jew il-prattika ta’ kif għandu jmexxi nutar.  L-aħħar sena, fejn tiġi mgħallma l-proċedura, aħna l-avukati nagħtuha ħafna importanza għax ħafna drabi aħna l-avukati nirbħu l-kawżi fuq il-proċedura, xi kultant mingħajr lanqas biss inkunu nafu x’inhi l-liġi sostantiva għax ovvjament ma tistax tkun taf kollox.  

Pereżempju, ġieli nkunu l-qorti, in-nies jiġbdulna jdejna, nidħlu f’xi awla biex niddefendu lil xi ħadd, niġu ffaċċjati b’xi liġi ġdida li nkunu għadna ma qrajniex u aħna niddefendu lill-klijent bl-għerf tal-proċedura għax b’hekk tista’ tkun kapaċi tagħti difiża tajba lil dak li jkun.  Madanakollu n-nutara jibqgħu ma jitgħallmux il-proċedura tagħhom, u għalhekk naħseb li ma tkunx idea ħażina jekk fl-aħħar sena tal-università n-nutara jitgħallmu l-proċedura kif ukoll il-liġi li qed niddiskutu llum.  Naħseb li huwa importanti li n-nutara jiġu mgħallma dak li qed niddibattu llum kif ukoll dak li kien hemm qabel għax dak ukoll għadu jgħodd.

L-Onor. Jason Azzopardi tkellem tajjeb ħafna meta ddeskriva x’inhi l-professjoni ta’ nutar pubbliku.  Ħafna nies jaħsbu li l-professjoni ta’ nutar pubbliku hija professjoni kwalunkwe, bħal dik ta’ perit, ta’ avukat jew ta’ accountant, fejn il-professjoni tiegħu hija libera u għandu l-klijentela tiegħu.  Fil-verità l-liġi tagħna televah lin-nutar, biex ngħid hekk.  In-nutar pubbliku huwa uffiċjal pubbliku kurjuż, sui generis, ħa ngħidu hekk, għax kuntrarjament għall-uffiċjali pubbliċi l-oħra li jeżistu fil-pajjiż mhuwiex impjegat mal-gvern, u għalhekk nibet dan it-taħwid.  Normalment jekk wieħed jara kif jiġi deskritt “uffiċjal pubbliku”, anke mis-sentenzi tal-qrati, jeħodha for granted li uffiċjal pubbliku huwa impjegat mal-gvern.  Fil-fatt illum skont il-Qorti Kriminali, kull min hu impjegat mal-gvern, anke clerk, huwa uffiċjal pubbliku.  In-nutar huwa uffiċjal pubbliku wkoll, però b’differenza għall-uffiċjali l-oħra tal-gvern għandu uffiċċju indipendenti mill-gvern u ma jiddependix fuq is-salarju tal-gvern lanqas.  

F’Malta nsegwu s-sistema Kontinentali fuq din il-kariga.  Pereżempju, il-kariga ta’ nutar pubbliku f’pajjiżi li jimxu fuq common law, bħall-Ingilterra u Wales - hawnhekk m’iniex qed nirriferi għal Scotland - mhijiex dik il-kariga kif nifhmuha hawn Malta.  Hawnhekk ta’ min jgħid li ħafna mix-xogħol li jsir min-nutar f’Malta jsir minn solicitors fl-Ingilterra, u fl-Ingilterra l-kariga ta’ nutar hija kariga diminuttiva u mhijiex ta’ preġju daqskemm hi fuq il-Kontinent.  Ara fl-Italja n-nutar għandu importanza kbira, bħalma nistgħu ngħidu għal dawk il-pajjiżi li jimxu fuq is-sistema Kontinentali bbażata fuq id-dritt Ruman.  Pereżempju, fl-Italja l-kariga ta’ nutar hija tal-istess importanza daqs dik tal-maġistratura u hemmhekk huwa iktar diffiċli li ssir nutar pubbliku milli li tidħol fil-maġistratura.  

Fl-Italja wieħed irid jistudja l-maġistratura bħala suġġett għalih u mbagħad ġaladarba wieħed jidħol fil-maġistratura jibqa’ tiela’ pass wara pass fejn l-ewwel jibda jipprattika bħala maġistrat ta’ importanza żgħira u mbagħad għandu ġerarkija sħiħa fejn jista’ javvanza, naturalment dan dejjem skont il-kapaċitajiet ta’ dak li jkun kif ukoll skont is-sistema awto-governattiva Taljana.  Huwa b’dan il-mod li javvanzaw il-maġistrati l-Italja.  Apparti milli jagħmel l-eżami tiegħu, in-nutar jiġi assenjat distrett mid-diversi distretti li għandha l-Italja, u fil-fatt għalhekk il-kariga ta’ nutar fl-Italja u anke fi Spanja hija pubblika; għax wieħed għandu l-ġurisdizzjoni tiegħu.  Mela jekk ilħaqt nutar fl-Italja, jien ingħatajt żona u l-ebda nutar ieħor ma jista’ jippubblika xi att li jikkonċerna proprjetà immobbli sitwata f’dik iż-żona.  Fi kliem ieħor, wara li l-awtorità aċċertat ruħha li għaddejt mill-kwalifiki rikjesti ta’ nutar, il-gvern appuntak f’kariga pubblika u għoġbu jallokalek ġurisdizzjoni kif ukoll żona fejn teżerċita l-funzjoni pubblika tiegħek bħala nutar.  Nerġa’ nenfasizza li huwa għalhekk li fl-Italja n-nutar pubbliku jsejħulu “uffiċjal pubbliku”; għax għandu l-ġurisdizzjoni tiegħu.  

Fl-antik f’Malta n-nutara, li dak iż-żmien kienu veru ftit, ukoll kellhom iż-żoni tagħhom, għalkemm dan ma kienx isir bil-liġi.  Pereżempju, wieħed kien jirriferi għal nutar partikolari bħala n-nutar ta’ Ħal Qormi jew in-nutar tas-Siġġiewi.  Interessanti li wieħed jgħid ukoll li dak iż-żmien in-nutara f’Malta tant kienu stmati li lanqas kienu jiġu msejħa b’isimhom imma kienu jsejħulhom bħala l-“manif”, li hija kelma mqassra għal magnifico jew magnificent, jiġifieri kien jingħatalhom titlu ikbar minn dak ta’ “Onorevoli”.  Ara llum is-sistema m’għadhiex l-istess.  Ma rridx ngħid li dawn ġew cheaper by the dozen, però llum il-professjoni tan-nutara qed jiġrilha dak li qed jiġri lill-professjonijiet kollha.  Illum fil-pajjiż għandna numru kbir ta’ nutara u, sfortunatament għalihom, għaddejjin ftit minn żminijiet ħżiena f’dak li hu business, spekulazzjoni u xiri u bejgħ tal-propjetà bil-konsegwenza li għal kull għadma hawn 100 kelb.  

L-Onor. Jason Azzopardi ċċitalna statistika, u li kieku kellu jiċċitalna l-istatistika ta’ erba’ jew ħames snin ilu kien jinnota kemm naqas ix-xogħol nutarili.  Naturalment din hija xi ħaġa inkwetanti.  Fil-fatt preżentement ma nafux kemm hawn nutara fil-pajjiż, u għalhekk ħadt gost li l-abbozz ta’ liġi li għandna quddiemna qed jipproponi li jsir reġistru tan-nutara għax b’hekk inkunu nafu x’inhu n-numru ta’ nutara li għandna fil-pajjiż.  M’ilux għamilt mistoqsija parlamentari biex inkun naf kemm hawn avukati f’Malta u sibt li lanqas reġistru tal-avukati ma jeżisti.  Fil-fatt din hija xi ħaġa li kelli ċans niddiskutiha anke mal-Kamra tal-Avukati.  Jekk tistaqsi lill-Ministru Mifsud Bonnici min huma l-avukati bil-warrant dan jgħidlek li ma jafx għax m’hemmx records ta’ dan it-tip, jiġifieri jekk avukat xi 80 sena jew 90 sena jitlef il-warrant li tah il-President, ikun kollu ta’ xejn li jmur il-Ministeru sabiex jiġi rikonoxxut bħala avukat liċenzjat għax ma jinżammux records bil-konsegwenza li lanqas nafu kemm hawn avukati f’Malta u kemm għandna nies bil-warrant.  

Jien naħseb li fir-rigward tan-nutar teżisti l-istess problema, u għalhekk tkun ħaġa tajba jekk jibda jkollna idea ta’ min huma dawk in-nutara f’Malta li għandhom liċenzja għax il-kariga ta’ “manif” hija importanti ħafna f’soċjetà fejn għandek il-buona amministrazione u f’soċjetà fejn immexxu l-affarijiet bis-sens.  Meta wieħed jistudja d-dritt Ruman jinduna kemm kienu għaqlin ir-Rumani għax dawn kienu l-ewwel nies li bdew jikkonċedu l-idea li l-art tista’ tinbiegħ, u meta tixtri l-art inti għandek minn isfel sa fuq nett.  Dan dejjem kien il-konċett Ruman, u allura biex ma jkunx hemm konfużjoni daħlet l-idea li l-proprjetà li tinbiegħ trid tkun reġistrata.  Ta’ min jgħid ukoll li l-persuna li kienet tippresjedi dawn it-tip ta’ kuntratti fl-antik nett kienet il-pretor, jiġifieri dik il-persuna li kellha l-kariga ta’ imħallef anzjan, fejn imbagħad bil-mod il-mod dak il-poter waqa’ f’idejn in-nutara pubbliċi.

Sur President, il-professjoni ta’ nutar hija waħda nobbli.  Aħna ngħidu li l-professjoni t’avukat hija antika ħafna, però l-professjoni ta’ nutar twieldet mix-xogħol li kien jagħmel il-pretor, li kien kważi xogħol ġudizzjarju, u għalhekk nistgħu ngħidu li din il-professjoni ġejja minn żmien il-qedem.  Kif għedt diġà, tradizzjonalment in-nutar kien wieħed mill-iktar nies rispettati fil-pajjiż u li l-poplu kien jagħmillu reverenza, speċjalment dik is-sezzjoni tal-poplu li kienet ġejja mill-villaġġi.  Għal ħafna snin u għal ħafna sekli qatt ma kellna problemi.  In-nies li okkupaw l-ogħla karigi kienu ġejjin mill-bank nutarili, u jekk immorru fi żmien il-Franċiżi nsibu li fil-lista ta’ nies li organizzaw l-ewwel rivolta kontra l-Franċiżi u l-ewwel kungress, li kien sar fis-seklu 19, kien hemm involuti ħafna nutara.  Għalhekk nistgħu ngħidu li wieħed kien jistħi jikkummenta dwar il-kariga ta’ nutar, però ż-żminijiet jinbidlu u wieħed irid jara kif ibiddel magħhom.  

Fil-fatt sfortunatament ikolli ngħid li riċentement, għall-ewwel darba fl-istorja ta’ Malta, kellna l-maltemp f’din il-professjoni.  Din hija xi ħaġa li m’għandniex nipprovaw nistaħbew minnha anke għaliex, kif qal tajjeb ħafna l-abbli kollega tiegħi l-Onor. Jason Azzopardi, l-abbozz ta’ liġi li għandna quddiemna huwa frott u ġie xprunat minħabba dak li ġara matul dawn l-aħħar snin.  Niftakar li kont qed naqra artiklu fejn il-ħabib tiegħi, in-Nutar Michel Dingli, kien ġie mistoqsi fuq din il-kwestjoni, u hu qalilhom li there was a bad apple, però naħseb li fir-realtà minflok “a bad apple” there are a number of bad apples fil-kulleġġ tan-nutara! Qed ngħid dan għax sfortunatament iktar ma jkun hemm nies iktar ikun hemm ċans li jkollok lil min jiżgarra.  

Meta n-nutara f’Malta kienu jammontaw għal madwar żewġ tużżani ċ-chances li wieħed jiżgarra kienu inqas, imma meta jkollok pluralità ċ-chances li wieħed jiżgarra jikbru, kif probabbilment jikbru wkoll fil-professjonijiet l-oħra, anke fil-professjoni maħbuba tiegħi, dik ta’ avukat, għax sfortunatament hawnhekk ukoll issib lil min jabbuża u lil min jiżgarra.  Naturalment meta jiġri hekk il-gvern għandu obbligu morali kif ukoll responsabbiltà legali li jilleġisla adegwatament biex huwa jilqa’ għal dawn l-isfidi ġodda u biex qatt iżjed ma jerġa’ jiġri dak li ġara matul dawn l-aħħar snin.  Fil-fatt l-iskop tal-abbozz ta’ liġi li għandna quddiemna llum huwa proprju dak li wieħed jirregolarizza aħjar minn kif konna regolarizzati qabel.

Permezz ta’ dan l-abbozz ta’ liġi bdejna bil-preparamenti.  F’liema sens?  Per eżempju, kif għedt qabel, f’dan l-abbozz ta’ liġi qegħdin nipproponu li jogħla l-livell ta’ studju li wieħed għandu bżonn biex jilħaq nutar għax issa qed nipproponu li biex wieħed jilħaq nutar irid jikseb ukoll dottorat.  Żidna wkoll il-prattika għax il-prattika hija importanti ħafna, u minflok sena prattika issa min ikun qed jistudja għal nutar se jagħmel sentejn prattika, jiġifieri se jagħmel prattika iktar milli jagħmlu dawk li jkunu se jilħqu avukati.  Dan l-abbozz ta’ liġi qiegħed jispjega anke x’tip ta’ prattika trid tieħu u min huwa kompetenti biex jagħtik dik il-prattika, u wara li tieħu l-lawrja akkademika mill-università mbagħad trid tissottometti ruħek għall-eżami tal-warrant. Hawnhekk ta’ min jgħid li l-bord t’eżaminaturi għal dan il-warrant se jkun ikkappeġġjat minn imħallef jew maġistrat irtirat, minn avukat ta’ ċerta esperjenza u minn membru magħżul mill-Kunsill Nutarili, u se jkollok ukoll bord ta’ nies li se jeżaminaw lin-nutara.

Rigward dawn l-eżamijiet tal-warrants jien nidħak u fl-istess ħin inkemmex ftit xufftejja, u qed ngħid dan għax f’Malta l-prassi hija - u din il-prassi lili vvantaġġjatni - li meta tkun għamilt ħames snin l-università, iġġib il-kwalifiki universitarji, fil-każ ta’ avukat tkun għamilt it-teżi u tkun għaddejt ukoll mill-eżami tat-teżi, il-warrant spiċċa speċi ta’ formalità, u dan li qed ngħid japplika wkoll għan-nutara.  Jien rari smajt b’każ fejn bniedem li kien qed jistudja għal nutar jew għal avukat weħel mill-eżami tal-warrant.  Fil-fatt dan huwa l-oppost ta’ dak li jiġri fl-Italja, pereżempju, fejn hemm ħafna nies li huma laureati in giurisprudenza, però mbagħad m’għandhomx il-warrant biex jipprattikaw bħala avukati.  Dan jiġri għax f’pajjiżi bħall-Italja, l-iktar eżami diffiċli mhuwiex l-eżami akkademiku tal-aħħar sena imma huwa l-eżami tal-warrant, jew kif isejħulha huma, tal-patente.  

Fil-fatt fl-Italja hemm persentaġġ qawwi ta’ nies li, pereżempju, filwaqt li jkunu ilhom li ħadu l-lawrja fil-professjoni xi erba’ jew ħames snin, ikunu għadhom qed jirsistu biex iġibu l-warrant.  Madanakollu sfortunatament f’Malta, anke fi żmieni, dak li jkun jiddejjaq iwaħħal bniedem mill-eżami tal-warrant għax iġib quddiem għajnejh li dan ikun ilu sitt snin jistudja, ikun ġab il-kwalifiki akkademiċi kollha, ikun ħa l-prattika u jkun yearning to go.  Ara kemm ngħidu xorti, imma l-verità hi li hawn Malta kulħadd iħoss dik il-ftit kompassjoni għal ħaddieħor.  

Madanakollu llum, la lliberajna iktar il-korsijiet fl-università u deħlin iktar studenti, wieħed għandu jerġa’ jirrivedi din il-ħaġa.  Mhuwiex biżżejjed li ngħidu li se nbiddlu l-mod ta’ kif se jkun kompost dan il-bord li jeżamina lin-nies imma jien inħoss li wasal iż-żmien li l-prassi tibda ssir b’mod differenti.  La huwa l-Istat permezz tal-President ta’ Malta li jagħtik il-warrant, l-Istat għandu l-jedd jassigura li lil min se jafda bil-warrant ikun tabilħaqq u tassew ikkwalifikat li jipprattika.  F’każ ta’ nutar, l-Istat għandu interess doppju li jkollu din l-assigurazzjoni għax, kif għedt qabel, huwa sa ċertu punt se jimpjegah miegħu.  Huwa veru li l-Istat mhux se jagħti lin-nutara l-ġurisdizzjoni ta’ xi territorju - Magari; kieku n-nutara jieħdu gost ħafna! - imma jidhirli li la l-Istat Malti se jafdak b’kariga pubblika, għandu dritt jassigura li lil min se jagħti l-liċenzja u lil min se jappunta bħala uffiċjal pubbliku jkollu verament il-ħila li jesegwixxi l-inkarigu importanti lilu mogħti skont il-liġi.  Dik hija xi ħaġa li jien xtaqt ħafna ngħidha.

Sur President, f’dan l-abbozz ta’ liġi l-Kunsill Nutarili qed jingħata rikonoxximent, li hija xi ħaġa tajba u se nispjega għaliex.  Tradizzjonalment l-accountability tan-nutara kienet issir biss lejn il-Qorti ta’ Reviżjoni ta’ Atti Nutarili.  Qabel kien ikun ġudikant waħdu, ġieli kien ikun ippremjat ukoll għax kien jitħallas fuq kull att li huwa jeżamina, u allura kien hemm żmenijiet fejn il-ġudikanti kienu jiġġieldu bejniethom biex jilħqu ġudikanti quddiem il-Qorti ta’ Reviżjoni ta’ Atti Nutarili għax min kien jaħdem f’din il-qorti kien jaqla’ iktar milli kieku kien imħallef jew maġistrat!  Minħabba f’hekk ftit snin ilu kienet qamet għagħa sħiħa, u għalhekk is-sistema ma baqgħetx li l-ġudikant jitħallas skont kemm jara atti għax inkella l-ġudikanti kien jaqblilhom li joqogħdu jaraw l-atti nutarili minflok ma jaqtgħu sentenzi.  

Għaldaqstant illum min jippresjedi fil-Qorti ta’ Reviżjoni ta’ Atti Nutarili m’għadux ikun imħallef sedenti, u naħseb li dan jagħmel sens għax min hu imħallef jew maġistrat sedenti m’għandux ikollu introjtu sussidjarju.  Inti stajt tuża din il-prassi bħala karrotta billi lil imħallef partikolari tagħtih dik il-kariga biex jeżamina l-atti nutarili u lil imħallef ieħor, forsi għax jagħti sentenzi li inti ma tkunx taqbel magħhom, ma tagħtihx atti nutarili biex tinkih.  Forsi fl-antik kienu jsiru l-preferenzi fil-ġudikatura b’dan il-mod, u din hija xi ħaġa ħażina.  Għalhekk din il-qorti, li hija qorti importanti ħafna, kienet ġiet ristrutturata.  

Issa llum ma nafx jekk hemmx bżonn li wieħed jerġa’ jirristruttura din il-qorti mod ieħor jekk kemm-il darba, dejjem jekk qrajt sew, din se jkollha wkoll il-poter li tippenalizza kif ukoll saħansitra tagħti sentenzi ta’ ħabs.  Naħseb li at the end of the day wieħed għandu jara jekk din għandhiex tkun qorti full-time fejn ikun hemm maġistrat biex tkun parti mill-ġudikatura proprja għax, għalkemm qed insejħulha qorti, illum din hija ppresjeduta minn ġudikant irtirat, mhux bħal dari meta kienet ippresjeduta minn ġudikant sedenti, bil-konsegwenza li llum din m’għandhiex is-salvagwardji li għandhom il-ġudikanti.  Meta llum lil din il-qorti tajnieha poteri tant kbar fuq il-professjoni nutarili, wisq nibża’ li bil-kawżi kostituzzjonali li qed iqumu, ...  Ma ninsewx li l-Qorti ta’ Strasbourg hija qorti liberali ħafna u llum id-drittijiet tal-bniedem jieħdu preċedenza fuq kollox.

Sur President, qabel l-accountability tan-nutar kienet limitata biss lejn din il-qorti għax il-Kunsill Nutarili ftit li xejn kellu poteri.  Issa ma rridux ninsew li l-Kunsill Nutarili huwa a self-regulating body.  It-tobba għandhom is-self-regulating body tagħhom filwaqt li l-avukati u l-prokuraturi legali jaqgħu taħt il-Kummissjoni għall-Amministrazzjoni tal-Ġustizzja, u allura jekk jien irrid nirrapporta lil xi avukat, nista’ nirrapportah lill-Kummissjoni għall-Ammistrazzjoni tal-Ġustizzja.  Fil-fatt kien hemm każijiet fejn din il-kummissjoni ħadet warrants lill-avukati, issospenditilhom il-warrants u anke ppenalizzat lil ċerti avukati.  Fl-istess waqt in-nutara kellhom fuqhom lil din il-Qorti ta’ Reviżjoni ta’ Atti Nutarili, li l-unika poteri li kellha kien li twaħħal penali amministrattivi li kienu tad-daħk!  Bir-rispett kollu, imma kellek nutara li ma kenux jinsinwaw l-atti għal snin sħaħ! Ma rridx insemmi ismijiet, imma rridu ngħidu l-verità hawnhekk u nammettu li kellna anke nutara magħrufa li kienu jieħdu l-flus tal-kuntratti, ipoġġuhom fil-kontijiet tagħhom, jieħdu l-imgħax fuq dawk il-flus u mbagħad jirreġistraw dawk il-kuntratti sitt xhur jew sena wara.  

Fil-fatt huwa għalhekk li fl-abbozz ta’ liġi li għandna quddiemna qed tiddaħħal dik l-emenda tan-notarial trust funds, li hija waħda mill-iktar importanti u li però se nitkellem fuqha darb’oħra minħabba li m’għadx fadalli ħin għad-dispożizzjoni tiegħi.  Proprjament ma nafx min ħareġ bl-idea ta’ din l-emenda, li hija idea brillanti, imma nixtieq ngħid prosit lill-Ministru li ta l-kunsens tiegħu li ssir din l-emenda.  Immaġinaw sitwazzjoni fejn jien nagħmel kuntratt - liema kuntratt sa ftit żmien ilu suppost li kien jiġi reġistrat fi żmien ġimagħtejn għax huwa biss riċentement li dan il-perijodu ttawwal għal xahar - jgħaddu tmien xhur u jekk xi darba min ikun xtara dik l-art ifettillu jkun irid jagħmel ipoteka fuq dik il-proprjetà jsib li dik l-art għadha ma ġietx reġistrata fuq ismu!  Dawn huma kollha affarijiet li suppost kellha tikkontrollahom proprju din il-Qorti ta’ Reviżjoni ta’ Atti Nutarili, però billi ma kellhiex poteri kienet qisha bulldog bla snien.  

MR  SPEAKER:  Sar il-ħin.  Tixtieq tibqa’ in possession?  

ONOR. JOSÉ HERRERA:  Iva, għax għandi ħafna iktar xi ngħid fuq dan l-abbozz ta’ liġi.  

MR SPEAKER:  L-Onor. José Herrera se jibqa’ in possession.  Sar il-ħin.  
Fid-9.00 p.m. id-diskussjoni kienet interrotta u baqgħet aġġornata.

MR SPEAKER: Nitlob lis-Segretarju Parlamentari Jason Azzopardi biex, jekk jogħġbu, iressaq l-Aġġornament.  


AĠĠORNAMENT

ONOR. JASON AZZOPARDI: Sur President, nipproponi l-Aġġornament tal-Kamra għal nhar it-Tlieta, 4 ta’ Ottubru, 2011 fis-6.00 p.m. b’din l-aġenda:

Abbozz ta’ Liġi li jemenda l-Att dwar Ġieħ ir-Repubblika - it-Tieni Qari;

Abbozz ta’ Liġi li jemenda l-Att dwar is-Sigurtà Soċjali - it-Tieni Qari;

Abbozz ta’ Liġi li jemenda l-Att dwar il-Professjoni Nutarili u l-Arkivji Nutarili - it-Tieni Qari (Kont);

Abbozz ta’ Liġi li jemenda l-Att dwar il-parteċipazzjoni u garanziji taħt il-Faċilità għall-Istabbilità Finanzjarja Ewropea - it-Tieni Qari;

Abbozz ta’ Liġi dwar il-Protezzjoni ta’ Min jiżvela Informazzjoni li tkun Protetta - it-Tieni Qari;  

Abbozz ta’ Liġi dwar il-Kummissarju tat-Taxxi - it-Tieni Qari; 

Abbozz ta’ Liġi li jemenda l-Kodiċi Ċivili - it-Tieni Qari (Kont); u

Abbozz ta’ Liġi li jemenda diversi liġiijiet li għandhom x’jaqsmu ma’ materji dwar id-diżabilità  - it-Tieni Qari 

________________

Abbozz ta’ Liġi dwar ir-Reġistru Ċentrali -  Kumitat Permanenti;

Abbozz ta’ Liġi dwar Reġistrazzjoni għall-Protezzjoni tal-Minuri -  Kumitat Permanenti; 

Abbozz ta’ Liġi dwar il-Ġustizzja Riparatriċi  -  Kumitat Permanenti; u

Abbozz ta’ Liġi li jemenda l-Att dwar il-Kummissjoni Permanenti Kontra l-Korruzzjoni - Kumitat Permanenti.

MR SPEAKER:  Grazzi.  Rimarki?  L-Onor. Herrera.

ONOR. JOSÉ HERRERA:  Sur President, bħala l-kelliem ewlieni għall-Oppo\izzjoni dwar il-ġustizzja llum inħoss li matul il-ħin tal-Aġġornament għandi nagħmel xi riflessjonijiet fuq dak li ntqal fil-bidu tas-sena forensika.  Għal min huwa avukat u huwa wkoll imdaħħal fil-politika, dan il-jum fih sinifikat doppju.  Illum ftaħna l-Parlament, però l-Parlament ma niftħuh bl-ebda pompa ta’ xejn u ma jkollniex indirizz mis-Sedja.  Fil-fatt l-ewwel udjenza wara l-vaganzi tas-sajf tkun udjenza bħal kwalunkwe udjenza oħra u nibdew il-ħidma normali minnufih bħal kwalunkwe jum ieħor.  Mill-banda l-oħra għal min huwa avukat bħali, illum huwa l-bidu uffiċjali tas-sena forensika, però kuntrarjament għal kif isiru l-affarijiet fil-Parlament, il-bidu tas-sena forensika f’Malta saret issir b’ħafna pompa għax hija okkażjoni fejn il-Prim’Imħallef ta’ Malta u l-President tal-Kamra tal-Avukati jkollhom l-opportunità li jaqsmu ideat u ħsebijiet fuq l-amministrazzjoni tal-ġustizzja.  Fil-fatt hekk ġara llum.

Bażikament it-ton tad-diskors, speċjalment min-naħa tal-President tal-Kamra tal-Avukati, kien immirat lejn żewġ aspetti; l-ewwelnett lejn ir-remunerazzjoni u l-aspett ekonomiku tal-imħallfin u tal-maġistrati tagħna u, it-tieni nett, lejn l-accountability tal-istess membri tal-ġudikatura tagħna għal dak li għandu x’jaqsam mal-effiċjenza u mal-management tal-kawżi li jkollhom quddiemhom.  Xi ħaġa li qalha l-President tal-Kamra tal-Avukati u li jien naqbel miegħu kienet li l-pakkett finanzjarju għandu jirrifletti l-importanza li dawn l-imħallfin u l-maġistrati tagħna għandhom fis-soċjetà.  Irid jirrifletti wkoll l-importanza li l-gvern jagħti lil dan it-tielet pilastru tal-Istat.  Jekk l-Istat jirrispetta lit-tielet pilastru tiegħu, jiġifieri lill-ġudikatura, allura jrid jinvesti fil-ġudikatura kif jinvesti f’affarijiet oħra.  

Fil-fatt il-Prim’Imħallef Silvio Camilleri qal li hija t-tendenza ta’ kull gvern li jinvesti l-iktar f’dawk l-istituzzjonijiet, f’dawk l-aġenziji u forsi anke f’dawk id-dipartimenti li huma marbutin mal-ekonomija tal-pajjiż.  Meta inti jkollok aġenzija li tkun qed trendi ekonomikament jew tkun qed tinċidi fuq il-ħajja ekonomika tal-pajjiż, allura l-gvern għandu jikkonsidra pakketti finanzjarji li jixprunaw l-aħjar nies għal dawk il-karigi, kif rajna dan l-aħħar.  Il-Prim’Imħallef awgura li l-gvern jittratta lill-ġudikatura bl-istess mod u qal li wara kollox jekk ma jkollokx ġudikatura li tkun qed taħdem b’mod feliċi u b’mod trankwilla fl-ambjent li jistħoqqilha, il-kwalità tal-ġustizzja tista’ ma tkunx dik li wieħed jistenna, u dan jista’ jaffettwa lill-pajjiż ekonomikament ukoll.  Jekk f’pajjiż ma jkollokx serjetà fl-ammistrazzjoni tal-ġustizzja, ma jistax ikollok investiment.  

Jien bħala x-shadow minister tal-ġustizzja ltqajt ma’ ambaxxaturi li xtaqu jiltaqgħu miegħi jew ġewwa l-uffiċċju tiegħi jew inkella stednuni biex immur niekol magħhom x’imkien biex jaraw eżattament kif taħdem is-sistema ġudizzjarja tagħna.  Dan għaliex min se jkollu s-sede tan-negozju tiegħu f’Malta jrid ikun jaf jekk ir-rota tal-ġustizzja hijiex se twassal lil min se jinvesti f’Malta sal-port jekk kemm-il darba tinqalagħlu tilwima jew ikun irid jafferma d-drittijiet tiegħu.  Pajjiżi oħra jisimgħu ħafna kummenti fuqna, ma jkunux jafu eżattament kif jimxu l-affarijiet hawnhekk, u għalhekk tinteressa anke lill-pajjiżi barranin li jkunu jafu l-livell ta’ ġustizzja f’dan il-pajjiż.  

Il-President tal-Kamra tal-Avukati mar oltre minn hekk u qal li huwa jaqbel perfettament li l-ġudikanti tagħna għandhom ikollhom pakkett finanzjarju li jirrifletti l-importanza tal-kariga tagħhom għaliex l-imħallfin għandhom l-iktar vokazzjoni diffiċli, dik li jamministraw il-ġustizzja, u forsi l-iktar vokazzjoni li ġġorr responsabbiltà wkoll.  Naħseb li f’Malta m’hawn ħadd, lanqas il-politiċi, li jġorru responsabbiltà diretta daqskemm iġorru l-ġudikanti.  Mhuwiex faċli li tiġġudika lil sħabek il-bnedmin l-oħra.  Biżżejjed ngħid li ġudikant għandu l-jedd li jitfa’ lil bniedem għomru l-ħabs jew li hu waħdu jannulla liġi li tkun għaddiet minn dan il-Parlament.  Ġudikant jista’ jiddeċiedi kollox waħdu, fis-serenità, mingħajr ma jikkonsulta jew jikkomunika ma’ ħadd.  Ġieli l-kwestjonijiet li jkun irid jiddeċiedi jkunu kwestjonijiet ta’ importanza nazzjonali.  Jista’ jiddeċiedi, pereżempju, li ministru ta’ gvern ikun aġixxa b’mod irraġunevoli u allura jannullalu r-regolamenti li dan ikun għamel.  Jista’ jiddeċiedi wkoll fuq kawża ta’ likwidazzjoni ta’ kumpanija li forsi tkun tiswa flus daqs nofs il-budget ta’ Malta.  Illum għandna ħafna kumpaniji Maltin li għandhom benefiċjarji barranin ukoll, jiġifieri Ix-xogħol ta’ ġudikant iġorr responsabbiltà enormi.

Jien ħadt pjaċir nisma’ lill-President tal-Kamra tal-Avukati jitkellem u fil-fatt ċempiltlu biex nikkumplimentah għad-diskors tiegħu għax tkellem b’mod moderat u b’mod responsabbli ħafna, bħall-Prim’Imħallef. Dan qal li jekk l-imħallfin iridu r-rispett tagħhom, u aħna nagħtuhom dan ir-rispett, mhux sew li mbagħad ma jiġux rispettati n-nies li jmorru l-qorti biex jieħdu l-ġustizzja.  L-argument tiegħu kien li aħna l-politiċi responsabbli għall-elettorat, il-ministri responsabbli għalina d-Deputati fil-Kamra u l-ġudikanti għandhom ikunu kontabbli lejn il-pubbliku li huma jaqdu.  Mhuwiex sew li bniedem jittella’ l-qorti u minħabba case management ħażin ikollok ġudikant li, pereżempju, jappunta 200 każ meta jaf li jista’ jieħu biss 40 każ bil-konsegwenza li dak li jkun, li jista’ jkun anzjan, professjonist, negozjant jew impjegat, jissejjaħ fid-9.00 a.m., imur il-qorti u jagħmillek sas-2.00 p.m. jistenna wara l-bieb tal-awla biex imbagħad joħroġ il-messaġġier jgħidlu li l-kawża mhix se ssir.  

Il-President tal-Kamra tal-Avukati kellu l-okkażjoni jikkritika lil xi wħud u, ġaladarba kellu dritt jagħmilha, għamel sew.  Huwa għamel din il-kritika b’mod kawt lil dawk il-membri tal-ġudikatura li għandhom case management batut għax dak il-case management batut qed isofruh iċ-ċittadini.  Huwa ikkritika iktar u iktar - u hawnhekk naħseb li kellu raġun biex ibigħ - l-istadju ta’ meta n-nies ikunu eżawrixxew il-provi tagħhom fil-kawżi, u l-kawża tmur għas-sentenza.  Issa l-kawżi diġà jdumu di natura u wieħed jistenna li ma tingħatax sentenza mill-ewwel għax ġieli l-imħallef ikun għadu indeċiż u jkun għad irid jirrifletti, però at the end of the day l-imħallef għandu l-kariga ta’ imħallef għax suppost l-iktar bniedem li kapaċi jiddeċiedi.  Għalhekk jekk inti tkun indeċiż jew m’intix ċert akkademikament, mhux postok li tkun imħallef.  Jekk inti indeċiż akkademikament u allura tibda tiddubita lilek innifsek, m’intix tajjeb biex tkun imħallef.  

Sur President, mhux sew li jkun hemm kawżi għas-sentenza u minflok ma jinqatgħu f’perijodu ta’ sitt xhur jew tmien xhur, idumu ħames snin biex jinqatgħu għax dan joħloq sens kbir ta’ frustrazzjoni fil-poplu.  Wara kollox dan hu li jrid jara l-poplu.  Il-poplu ma jippretendix li jirbaħ kull kawża għax għal kull rebbieħ hemm tellief.  Il-poplu li jippretendi hu li meta jmur il-qorti, ikollu ġudizzju u proċess spedit u effiċjenti.  Dwar dan igorrulek in-nies.  Ħafna jargumentaw:  U l-qorti xi tmur tagħmel!  Il-qorti mur biss jekk għandek tort għax il-kawżi ma jinqatgħu qatt!  Meta kawża tkun matura għas-sentenza, il-kawża trid tingħata.  Għalhekk il-President tal-Kamra tal-Avukati kellu l-okkażjoni jikkritika dan il-fenomenu li jeżisti f’minoranza żgħira tal-ġudikanti tagħna, u din tirriżulta kemm fil-kamp ċivili kif ukoll fil-kamp kriminali. Fuq il-kamp kriminali ma tkellimx għax forsi mhuwiex edott.  

Jien għandi l-vantaġġ li naħdem fiċ-ċivil u fil-kriminal, u nista’ ngħid li l-istess problema teżisti anke fil-kamp kriminali, quddiem il-maġistratura.  Mhuwiex sew li bniedem li għadda l-proċess tiegħu, li għandu dritt skont il-Kostituzzjoni li jsir il-proċess tiegħu within a reasonable time, sakemm jinqatagħlu l-proċess tiegħu għandu l-kondizzjonijiet tal-libertà proviżorja u għalhekk għandu restrizzjoni fuq il-libertà tiegħu u jdum jistenna disa’ snin biex tingħata s-sentenza.  Dan huwa totalment inaċċettabbli, u din hija l-kritika li ssir.  X’jiġifieri?!  Jew inkella tkun trid tappella minn sentenza minħabba li ma tkunx qbilt magħha, ikollok terminu ta’ tmint ijiem biex tappella - u lill-Ministru Carmelo Mifsud Bonnici għedtlu biex jgħaddi liġi f’dan ir-rigward ukoll - u tieħu kopja tas-sentenza sebat ijiem wara!  Dan meta inti suppost għandek tmint ijiem ċans biex matulhom teżamina s-sentenza ħalli tkun tista’ tappella.  Ġieli lanqas biss tingħata s-sentenza wara dan iż-żmien ukoll, u fil-fatt ġieli jien għamilt appelli mingħajr lanqas biss kelli s-sentenza f’idejja!  Dawn huma affarijiet tal-imġienen!  

Fil-fatt darba għamilt appell mogħti minn maġistrat partikolari serju fuq ħabs, tlabt kopja tas-sentenza kuljum għax kien se jagħlaqli t-terminu sakemm kelli nagħmel appell fuq kif kont smajt is-sentenza mogħtija fuq tliet akkużi.  Niftakar li kont ktibt lill-Qorti tal-Appell li għad m’għandix kopja tas-sentenza u ġegħelt lid-deputat tal-maġistrat jiffirmali li jien m’għandix kopja tas-sentenza, imma rrid nappella fi żmien tmint ijiem għax il-klijent tiegħi kellu sentenza ta’ ħabs.  Kont mort ukoll quddiem imħallef partikolari, l-Imħallef Galea Debono, fejn għedtlu li jien kien għad ma kellix is-sentenza f’idejja, u l-Avukat Ġenerali offrieli n-nullità tal-appell għaliex l-ewwel il-qorti kienet illiberat minn akkuża waħda u sabet lill-klijent tiegħi ħati ta’ żewġ akkużi.  Jien messni tlabt il-konferma ta’ fejn il-klijent tiegħi ġie lliberat u r-revoka ta’ fejn ma nstabx ħati, però qed ngħid dan kollu biex nurikom il-preġudizzju li ssofri meta ma jkollokx is-sentenza.  Fil-fatt l-appell kienu annullawhuli u ma tawnix dritt li niddefendi lill-klijent tiegħi, jiġifieri filwaqt li l-maġistrat iċċensura, qaluli li l-appell tiegħi huwa null.  Dawn affarijiet li ma jitwemmnux, u ara kemm hu importanti li jkollok is-sentenza f’idejk!

Kritika li ssir għal qrati oħra, speċjalment għall-Qorti tal-Familja, hija li ma jingħatawx id-digrieti. Il-bieraħ ġurnalisti ta’ “The Independent” ħaduli kumment, u jien għedt dak li kelli xi ngħid, allavolja naħseb li kien hemm xi nies li ħadu għalihom.  Fil-Qorti tal-Familja jkun hemm ruxxmata kawżi li jkunu każijiet żgħar.  Pereżempju, meta wieħed jispiċċalu x-xogħol ikun irid jagħmel rikors biex ivarja l-manteniment għax inkella l-mara biex tinkih, għalkemm tkun taf li tilef ix-xogħol u jkollha manteniment sostanzjali, tagħmillu rapport kriminali, u allura l-maġistrat ikun irid jiddeċiedi skont id-digriet, però biex dak id-digriet jinbidel tkun trid tgħaddi minn kalvarju sħiħ.  Meta saru l-emendi, jien kont issuġġerejt lill-Ministru Carmelo Mifsud Bonnici biex lill-maġistrat jagħtih il-poter li jekk ikun hemm prova ta’ rikors fejn tkun qed tintalab varjazzjoni, il-maġistrat jiddiferixxi s-sentenza kriminali tiegħu, almenu għal darba waħda biss, sakemm jinqata’ d-digriet tal-varjazzjoni.  Imma le, dik ma saritx!  Mela jien nagħmel rikors biex invarja, jeħilli u d-digriet tiegħi jdum sentejn biex jiġi mogħti!  Meta d-digrieti ma jingħatawx, tinħoloq frustrazzjoni kbira, u hawn m’iniex qed nirriferi biss għall-Qorti tal-Familja imma wkoll għal qrati oħra.

Għalhekk il-President tal-Kamra tal-Avukati, b’ċertu kuraġġ, ħass li kellu jqajjem dawn l-affarijiet u qal li huma jemmnu u jaqblu li għandu jkun hemm pakkett finanzjarju adegwat, però jemmnu wkoll li who is not delivering f’xogħlu - wara kollox dak hu li jinteressahom in-nies - jew għax jittituba akkademikament, jew għal ħaġa jew għal oħra, għandu jinżamm kontabbli lejn il-poplu.  Qal ukoll - u jien naqbel perfettament miegħu - li l-kummissjoni m’għandux ikollha biss żewġ poteri, jew li tirrikkmanda impeachment fil-Parlament jew inkella li tiġbed widnejn il-ġudikant, bħallikieku l-ġudikant kien xi tifel tal-iskola.  

Sur President, jien inħoss li għandu jkun hemm a third way jew halfway house.  Jekk bniedem ma tax sentenza, forsi minħabba li kellu pressjoni ta’ xogħol jew kien għaddej minn mument ħażin, u dan reġa’ għamilha, reġa’ għamilha u reġa’ għamilha, dak mhuwiex każ ta’ impeachment.  Allaħares!  Ikun każ ta’ impeachment jekk kemm-il darba jkollok ġudikant li nxtara, ġudikant li tilef sensih jew inkella ġudikant li tant hu batut akkademikament li meta taqra s-sentenzi tiegħu tgħid li dan qed jagħmel disfatta lejn il-pajjiż għax qed inaqqas il-kwalità tal-ġurisprudenza f’pajjiżna.  Hija xi ħaġa perikoluża ħafna li jkollok ġudikant li ma jkunx ikkwalifikat akkademikament għax l-organu ġudizzjarju huwa fdat mill-Kostituzzjoni u mill-Istat Malti li jimplimenta l-liġijiet tal-pajjiż.  Għalhekk jekk inti tinduna li għandek ġudikant li ma jsarrafx akkademikament, dak ma jistax jibqa’ fil-kariga.  Dawk huma l-grounds meta inti għandek tagħmel impeachment.  Imma jekk maġistrat kellu management ħażin, ħa xi tliet xhur holiday u spiċċa overburdened u b’backlog li ma jistax ilaħħaq miegħu, jiġifieri dak li ġara kien tort tiegħu għax ittraskura, dak mhux każ ta’ impeachment imma wieħed jista’ jara x’miżuri jista’ jieħu.

Sur President, l-idea hi li jkun hemm dan it-tip ta’ bilanċ billi jkun hemm iktar kontabilità lejn il-poplu għall-ħidma tagħhom quddiem il-qrati, għall-ġustizzja u kwalità ta’ ġustizzja spedita filwaqt li fl-istess nifs dawn in-nies, li huma l-ogħla nies tal-pajjiż, jingħataw l-istima mistħoqqa għax il-maġġoranza assoluta tagħhom dawn huma nies mimlijin b’għerf, b’dedikazzjoni u b’esperjenza u jagħtu ġustizzja f’waqtha.  Però jrid ikollna dan it-tip ta’ bilanċ.  

Il-President tal-Kamra tal-Avukati qal li llum hemm proċedura - fil-fatt din il-liġi kien daħħalha l-Onor. Carmelo Mifsud Bonnici, u jien kelli r-riżervi tiegħi fuqha - li jekk kawża ddum iktar minn 18-il xahar pendenti quddiem il-Qorti Superjuri, dak li jkun ikun jista’ jagħmel rikors fejn jitlob li jinbidel l-imħallef.  Jien naf li ż-żewġ Prim’Imħallfin li għandna, kemm il-Prim’Imħallef Degaetano kif ukoll il-Prim’Imħallef Camilleri huma kawti dwar din il-proċedura, l-ewwelnett għax ma tridx timbarazza lill-ġudikant, it-tieni nett għax din il-proċedura tista’ tkun kontro-produttiva, u t-tielet nett għax ma tridx iddgħajjef il-fiduċja fil-qorti, u allura dak il-poter jintuża b’riżerva.  Ħafna drabi meta jsir rikors simili l-Prim’Imħallef jikkomunika mal-imħallef u jgħidlu biex jekk jista’ jaqta’ din il-kawża, u ħafna drabi l-kawża timxi, però l-President tal-Kamra tal-Avukati qal li fil-Kamra ġie deċiż li meta jkun hemm kawża li ddum iktar minn 18-il xahar, il-poplu se jkun mistieden fil-Kamra tal-Avukati - din jien naraha qisha pressjoni - u l-Kamra tal-Avukati stess, għan-nom ta’ dak il-klijent tal-qorti tagħmillu l-applikazzjoni hi stess quddiem il-Prim’Imħallef sabiex dik il-kawża titneħħa minn quddiem imħallef “A” u tmur quddiem imħallef ieħor.  

Naturalment jekk din issir tkun imbarazzanti ħafna għax tkun kważi vot ta’ sfiduċja fil-ġudikant, jiġifieri wieħed irid ikun ftit kawt f’dan ir-rigward.  Wieħed irid japprezza wkoll li fiha nnifisha l-amministrazzjoni tal-ġustizzja hija biċċa xogħol kbira għax hija biċċa xogħol li tirrikjedi ħafna dedikazzjoni, ħafna studju u trid tkun ta’ altezza akkademika għolja ħafna.  Jekk tkun avukat you can bluff, jekk tkun prokuratur legali you can bluff imma jekk tkun imħallef, speċjalment jekk tkun tippresjedi Qorti Superjuri, you cannot bluff għax at the end of the day, wara li jinstemgħu l-provi u jiġu ppreżentati s-sottomissjonijiet, kemm miktuba kif ukoll orali, trid tmur fl-uffiċċju tiegħek, tiftaħ il-proċess li jkollok quddiemek, tanalizza l-argumenti legali t’avukati li ħafna drabi jkollhom ċerta esperjenza u trid tkun kapaċi - araw kemm hu diffiċli! - li tagħmel ġustizzja waħdek ibbażata fuq l-għerf akkademiku tiegħek tal-liġi.

Sur President, kif qed naraw, ix-xogħol tal-imħallfin huwa xogħol delikat u diffiċli ħafna, u allura wieħed irid ikun kawt kif jikkritika meta jkun hemm xi nuqqasijiet.  Kif qal tajjeb il-President tal-Kamra tal-Avukati - u dan l-argument kien abbraċċjat ukoll mill-Prim’Imħallef Silvio Camilleri - iċ-ċensura jew il-kontabilità li tista’ ssir m’għandhiex tkun estrema għax huwa redikolu li you impeach lil xi ħadd fuq nuqqas bħal dan u trid issir b’mod li filwaqt li lil dak li jkun twassallu l-messaġġ u tħallih jingidem xi ftit, ma timbarazzahx pubblikament għax jekk tagħmel hekk allura tkun qed iddgħajjef il-fiduċja tan-nies fil-konfront ta’ dak il-ġudikant.  Araw kemm huwa diffiċli dan id-dibattitu li jrid iqum jekk wieħed jasal biex jemenda l-Kostituzzjoni dwar kif din id-dixxiplina għandha ssir halfway house.  Fil-fatt din bl-ebda mod ma trid tiġi interpretata li qed tinċidi fuq l-indipendenza tal-ġudikatura għax dik hija sagrosanta.  Jekk ma jkollokx indipendenza fil-ġudikatura inti ma jistax ikollok demokrazija għax wieħed mill-elementi rikjesti sine qua non huwa l-indipendenza tal-ġudikatura.  

Ladarba qed nitkellmu fuq il-kwalità tal-atmosfera li trid taħdem fiha l-ġudikatura nistgħu nkomplu niżviluppaw l-argument tal-irtirar tagħhom, li huwa wkoll aspett finanzjarju.  Jien nistqarr li bħala partit għadna ma ħadniex pożizzjoni fuq jekk wieħed għandux jikkontempla li jżid il-pensionable age tal-imħallfin jew għandux jikkonsidra xi emenda fil-pensjoni tagħhom.  Aħna għadna qed nisimgħu u naraw u għadna ma ħadniex pożizzjoni, però żgur li one way out tista’ tkun li meta imħallef ikollu 65 sena u jkun wasal biex jirtira, jekk forsi l-Istat jarah anzjan wisq biex ikompli jiġi assenjat iktar xogħol, wieħed jista’ jikkontempla li jibqa’ fil-kariga ta’ imħallef imma jibqa’ jagħmel il-kawżi li jkun għadu ma qatax hu biex min jibda bħala imħallef jibda with a clean sheet.  

Kif kont ktibt, fl-Amerka l-imħallfin li jirtiraw jerġgħu jiġu mgħajta biex jaqtgħu s-sentenzi li jkun baqgħalhom pendenti quddiemhom ħalli l-imħallef ta’ warajhom jibda with a clean sheet.  L-iktar li jbati ġudikant huwa meta jilħaq imħallef u minflok ma jibda with a clean sheet, jiġifieri jkun strada l-kawżi hu, jispiċċa bi truck mimli proċessi komplikati, uħud minnhom għandhom 20 sena, 15-il sena jew għaxar snin, li hu la jkun sema’ l-provi tagħhom u lanqas ikun għexhom.  F’każijiet bħal dawn il-ġudikant se jbati iżjed biex jiġġudika u allura wieħed għandu jikkontempla emendi f’dan is-sens.  

Se nagħlaq dan id-diskors b’kumment li għadda l-Prim’Imħallef fuq il-cassazione. Tradizzjonalment qatt ma kellna a third court of appeal, però llum għandna tliet qrati ta’ appell.  Għandek lill-Prim’Imħallef li jippresjedi qorti waħda u mbagħad għandek żewġ qrati t’appell paralleli biex jissapportjaw lill-qorti prinċipali tal-appell minħabba l-volum tax-xogħol.  Għalhekk għall-ewwel darba fl-istorja ta’ Malta qed ikollok conflicting judgements ħerġin mill-ogħla qorti tal-pajjiż, anke għaliex naħseb li aħna l-uniku pajjiż fid-dinja li m’għandniex a supreme court.  Din tikkrea inċertezza legali u għalhekk li qed jirrikkmanda l-Prim’Imħallef hu - u jien inwiegħdu li se nikkonsidra din il-ħaġa wkoll - li jkun hemm speċi ta’ cassazione biex meta jkun hemm issue li tkun diġà ġiet deċiża mill-Qorti tal-Appell u tkun ġiet deċiża kuntrarjament minn qorti t’appell oħra, il-Qorti tal-Appell u rappreżentant ġudikant wieħed miż-żewġ qrati l-oħra jaslu għal deċiżjoni huma flimkien.  Fil-fatt din hija l-ewwel darba li smajt din l-idea u għoġbitni.  Grazzi, Sur President.  

MR SPEAKER:  Il-Kamra hija aġġornata għal għada t-Tlieta, 4 ta’ Ottubru, 2011 fis-6.00 p.m. bl-aġenda kif komunikata mis-Segretarju Parlamentari.
Fid-9.30 p.m. il-Kamra aġġornat mingħajr ma saret il-mistoqsija.


MISTOQSIJIET GĦAL TWEĠIBIET ORALI MWIEĠBA BIL-MIKTUB

SPTAR MATER DEI – ŻIEDA FL-AMMONT TA’ OPERAZZJONIJIET

27117. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid jekk kienx hemm żieda fin-numru ta' operazzjonijiet  fl-Isptar Mater Dei matul il-perjodu ta' Jannar  u  Ġunju 2011 meta komparat mal-istess perjodu tas-snin ta' qabel u allura permezz t'hekk iż-żmien ta' stennija se jonqos minħabba li qed jiżdied iktar in-numru ta' interventi? Jista' jgħid f'liema oqsma qed jiżdiedu l-interventi, liema oqsma baqgħu bl-istess figuri u f'liema oqsma naqas in-numru ta' interventi matul dan l-istess perjodu?

ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

SPTRA MATER DEI - RIFORMA FIS-SERVIZZ TAL-EMERĠENZA

27118. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid jekk hemmx xi pjanijiet għar-riforma fis-servizz tal-emerġenza biex pazjenti ma jdumux ħin twil jistennew qabel  ma jiddeċiedu jekk humiex sejrin jinżammu l-isptar jew jekk humiex se jintbagħtu d-dar?

ONOR. JOSEPH CASSAR:  Infurmat li qiegħed isir studju biex jiġu identifikati riżorsi u sistemi biex ikun jista’ jitnaqqas dan id-dewmien.  Il-fattur kritiku jibqa’ dejjem skont kemm ikunu daħlu każijiet ta’ emerġenza tal-ewwel prijorità matul xi ħin partikolari fid-Dipartiment tal-Emerġenza.  Dawn ir-riżorsi jinkludu aktar konsulenti biex ikopru 24 siegħa kuljum, kif ukoll metodi ġodda ta’ kif issir il-klassifika tal-prijoritajiet, skont studju li qed nagħmlu bħalissa. 

RISKJI MILL-UŻU TAT-TELEFON ĊELLULARI

27119. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid, wara rapporti ta' studju li dehru f'ġurnali lokali dwar l-effetti tat-telefonati ċellulari x'inhu l-parir li jagħti d-Dipartimet tas-Saħħa f'Malta dwar l-użu ta' dan is-servizz u r-riskju li persuna tkun qed tagħmel meta tagħmel użu minnu u jekk tkunx iktar esposta għall-mard tal-cancer minħabba r-raġġi li tirċievi minn ġewwa t-telefonija?

ONOR. JOSEPH CASSAR:  Infurmat li l-Organizzazzjoni Dinjija tas-Saħħa x-xahar li għadda ħarġet stqarrija għall-istampa li ġġib in-numru 208 fejn ikklassifikat ir-riskju mill-użu tat-telefon ċellulari bħala possibly carcinogenic għall-bniedem.  Dan hu bbażat fuq żieda ta’ riskju għal glioma li huwa tip ta’ kanċer tal-moħħ malinn.  Fl-istess stqarrija jingħad li din il-kunklużjoni tfisser li jista’ jkun hemm xi riskju u għalhekk għandu jkun hemm aktar solveljanza dwar ir-rabta bejn l-użu tat-telefon ċellulari u r-riskju tal-kanċer.  

Matul l-aħħar ftit snin, kien hemm tħassib dwar il-possibiltà ta' effetti fuq is-saħħa li jirriżultaw minn espożizzjoni għall-radiofrequency electromagnetic fields, bħal dawk emessi minn apparat ta’ komunikazzjoni wireless.  Grupp iffurmat mill-Organizzazzjoni Dinjija tas-Saħħa (WHO) u l-Aġenzija Internazzjonali għal Riċerka dwar il-Kanċer (IARC) ikkonkludew  li jista’ jkun hemm xi riskju iżda dan s’issa għadhu mhux pruvat.  Dawn l-organizazzjionijiet qed isegwu mill-qrib għal konnessjoni bejn mobiles u riskju tal-kanċer.

ENVIRONMENT PROTECTION FUND

27130. L-ONOR. LEO BRINCAT  staqsa lill-Prim Ministru: Jista' l-Prim Ministru jgħid meta twaqqaf l-Environment Fund? X'użu sar minnu tul is-snin? X'bilanċ hemm fih bħalissa? Kif qed jiġi funded bħalissa?

ONOR. LAWRENCE GONZI: Ninforma lill-Onor. Interpellant li l-Environment Protection Fund (EPF) kien ġie mwaqqaf fl-2005, skont Art 18,  Part VIII tal-Environment Protection Act  (EPA).

F'Ottubru 2005, il-MEPA iddepositat fl-EPF is-somma ta' Lm150,000 mill-fond tal-EIPP bil-ħsieb li dawn il-flejjes jiġu mħallsa lura mill-multi tal-littering. Kien infetaħ joint bank account fejn il-firmatarji kienu r-rapreżentanti mill-MEPA u mill-EPF.

Parti sostanzjali mill-Lm150,000 gew użati biex jiffinanzjaw kampanja ta' edukazzjoni fuq il-littering li qamet  Lm37,000, kif ukoll fuq ingaġġar ta' servizz ta' gwardjani lokali li sewa Lm98,000.  Bħalissa hemm bilanċ ta' €18,027.28 fil-kont bankarju tal-EPF.

SOLAR WATER HEATERS

27131. L-ONOR. LEO BRINCAT  staqsa lill-Ministru għar-Riżorsi u Affarijiet Rurali: Billi skont ma qed jintqal min-naħa tal-gvern hawn 13,000 solar water heater stallat f'pajjiżna, tista' l-Ministru tgħid sena b'sena kemm ġew stallati?

ONOR. GEORGE PULLICINO:  Nitlob lill-Onor. Interpellant jispeċifika minn fejn qed jikkwota din iċ-ċifra.

SERVIZZ PUBBLIKU – INGAĠĠ TA’ SKRIVANI

27168. L-ONOR. LEO BRINCAT  staqsa lill-Prim Ministru: Jista' l-Prim Ministru jgħid b’kollox kemm qagħdu nies għall-eżamijiet għal clerk mal-gvern is-sena li għaddiet? Kemm għaddew mill-eżami? Kemm beħsiebu jdaħħal nies minnhom miegħu l-gvern? Kemm iddaħħlu s’issa? Billi huwa mifhum li l-applikazzjoni tagħhom tibqa' valida sal-24 ta' Ġunju 2012, jista'  jgħid jekk sa dakinhar dawk kollha li għaddew,  ikunu ddaħħlu jew le, kemm-il darba l-għadd ta' dawk li għaddew huwa inqas min-numru ta' nies li għandu bżonn il-gvern?

ONOR. LAWRENCE GONZI:  Ninsab infurmat li:

a) Tweġiba għall-ewwel żewġ partijiet ta’ din il-mistoqsija parlamentari diġà ngħatat permezz ta-tweġibiet għall-mistoqsijiet parlamentari 19111, 19351, 21311, W184, 23037, 23049, 22995 ; u

b) mill-waiting list ta’ dawk li għaddew mill-eżami tal-clerks, s’issa daħlu 40.

Ninforma lill-Onor. Interpellant li l-ingaġġ tal-clerks isir skont il-ħtiġijiet tas-Servizz Publiku u l-prijoritajiet tal-Amministrazzjoni minn żmien għal żmien.

FEED-IN TARIFFS  - BILLING PERIOD
27169. L-ONOR. LEO BRINCAT  staqsa lill-Ministru għar-Riżorsi u Affarijiet Rurali: B'referenza għal feed-in tariffs 2011 li għadha kif ppublikat l-Awtorità tar-Riżorsi ta’ Malta, fl-aħħar paġna tad-dokument jintqal li din l-'installation operator may request to be paid any balance due with respect to exported electricity after four consecutive billing periods’, jista' l-Ministru jikkonferma kemm huwa twil il-billing period għall-finijiet ta’ dan l-eżerċizzju? X’inhi r-raġuni li dan id-dettall qatt ma ġie spjegat ċar meta il-proċess dwar il-photovoltaic applications ġie riklamat?

ONOR. GEORGE PULLICINO:  Ninforma lill-Onor. Interpellant li l-billing period imsemmi huwa għall-perjodu ta’ sentejn.  Infakkar lill-Onor. Interpellant li meta l-Awtorità ta’ Malta għar-Riżorsi ħabbret is-sistema ta’ feed-in tariffs, l-istess awtorità ħadet ħsieb torganizza tliet laqgħat ta’ informazzjoni għall-pubbliku.  Dawn il-laqgħat pubbliċi saru fl-1 u fl-4 ta’ Ottubru li għadda ġewwa Project House fil-Furjana u laqgħa oħra li saret fil-5 ta’ Ottubru fil-Lukanda Kempinski f’Għawdex.

INFORMAZZJONI DWAR OQBRA

27170. L-ONOR. LEO BRINCAT  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jikkonferma l-applikazzjoni għall-qabar,  li d-dettalji dwaru qed jintbagħtu separatament, fejn tinstab fil-waiting list billi ilha pendenti dan iż-żmien kollu? Jista' jikkonferma li l-proġett imħabbar ftit qabel l-elezzjoni 2008 fejn kellhom jibnew 2782 qabar ġdid li minnhom 2500 kienu se jiġu allokati lill-pubbliku għadux tal-istess daqs?

ONOR. JOSEPH CASSAR:  Infurmat li n-numru tal-applikazzjoni għall-qabar kif referut fil-mistoqsija ma jeżistix.  Il-format huwa DH 39, is-sena tal-applikazzjoni u n-numru tal-applikazzjoni f’dik is-sena eżempju: (DH 39/sena/numru).  

Rigward l-estensjoni taċ-Ċimiterju nikkonferma li dan għadu tal-istess daqs jiġifieri ta’ 2972 qabar ġdid.

RAPPORT TA' ĦIDMA TAL-GVERN 

27171. L-ONOR. LEO BRINCAT  staqsa lill-Ministru għar-Riżorsi u Affarijiet Rurali: Jista' l-Ministru jgħid b’kollox kemm ġew stampati kopji tar-Rapport ta' Ħidma tal-Gvern 2008-2013 għas-sena 2011 tal-ministeru tiegħu u kemm minnhom tqassmu fid-distretti elettorali li l-Ministru jikkontesta u lil min?

ONOR. GEORGE PULLICINO:  Ninforma lill-Onor. Interpellant li kienu stampati 3,000 kopja tar-rapport imsemmi u li ġew imqassma f‘dipartimenti tal-Ministeru u persuni oħra, inkluż dawk li xi darba kienu indikaw li jinteressahom jirċievu informazzjoni fuq il-ħidma ta’ dan il-Ministeru.

SVPR - PERSUNI FI STAT VEĠITATTIV JEW F'KOMA

27556. L-ONOR. JEAN PIERRE FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid fir-Residenza San Vinċenż de Paul, kemm-il persuna tinsab fi stat veġitattiv u f'koma separatament? Fiż-żewġ kundizzjonijiet kemm-il jum ilu dokumentat kull każ? Kemm jirriżultalu li mietu anzjani fl-ewwel sitt xhur ta' din is-sena li kien dokumentat li kienu f'kull waħda minn dawn iż-żewġ kundizzjonjiet? 

ONOR. JOSEPH CASSAR:  Ninsab infurmat li fir-Residenza San Vinċenz de Paul hemm 3 pazjenti li huma li stat veġetattiv.  Dawn kienu mdaħħla fit-18 ta’ Lulju 2007, fis-16 ta’ Mejju 2009, u fis-26 ta’ Novembru 2009 rispettivament.  L-ebda resident ma jinsab f’koma.  Ma kienx hemm residenti li kienu dokumentati li kienu f’xi waħda minn dawn iż-żewġ kundizzjonijiet li mietu matul il-perjodu indikat.

KIOSKS LI JINTRAMAW FIL-BAJJIET

27583. L-ONOR. ANĠLU FARRUGIA  staqsa lill-Ministru tal-Ġustizzja u l-Intern: Jista' l-Ministru jikkonferma jekk il-Kummissarju tal-Pulizija hux japplika l-enforcement neċessarju sabiex il-kiosks li jintramaw fil-bajjiet, (liema permess jippermetti li jarmaw minn Mejju u jżarmaw f'Ottubru) huwiex jiġi eżegwit?

ONOR. CARMELO MIFSUD BONNICI: Ninsab infurmat illi l-Pulizija tagħmel spezzjonijiet dwar kiosks sabiex ikun żgurat li dawn ikunu qed joperaw skont il-permessi relattivi tagħhom.

KIOSKS LI JINTRAMAW FIL-BAJJIET

27584. L-ONOR. ANĠLU FARRUGIA  staqsa lill-Prim Ministru: Jista' l-Prim Ministru jgħid jekk hux infurmat li l-kiosks li jintramaw fil-bajjiet, fil-maġġoranza tagħhom għandhom platform tal-konkos? Jista' jgħid jekk l-Awtorità ta' Malta dwar l-Ambjent u l-Ippjanar tatx permess għal dan? Jista' jpoġġi fuq il-Mejda tal-Kamra, kopja tal-permessi għal min ġiet approvata tali struttura tal-konkos?

ONOR. LAWRENCE GONZI:  Nitlob lill-Onor. Interpellant biex ikun iktar speċifiku għall-liema bajja jew liema kiosks qed jirreferi, biex l-Awtorità tkun tista’ tiġbor u tagħti l-informazzjoni mitluba.

KIOSKS LI JINTRAMAW FIL-BAJJIET

27585. L-ONOR. ANĠLU FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jikkonferma jekk humiex isiru inspections  mid-direttorat imsemmi fir-rigward ta' kiosks armati fil-bajjiet, mnejn jinbiegħu prodotti tal-ikel u saħansitra jsir tisjir tal-ikel u fejn  jiġi storjat ukoll apparat bħal umbrelel, beach beds u deck chairs fl-istess kiosk, u kif dawn m'għandhomx faċilitajiet sanitarji adekwati? Jista' jipprovdi elenku tal-ispezzjonijiet u l-azzjonijiet li ttieħdu mid-direttorat, lokal b'lokal u dan mis-sena 2008 sa 2011?

ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

SIDIEN TA' KIOSKS
27586. L-ONOR. ANĠLU FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm hawn sidien ta' kiosks li għandhom aktar minn kiosk wieħed li ġie mogħti l-istess permess mid-Dipartiment tal-Artijiet? Għall-fini tal-liġi, dan jista' jseħħ?

ONOR. TONIO FENECH:  Ninforma lill-Onor. Interpellant li preżentament, hemm żewġ sidien ta’ kiosks li għandhom il-permess biex joperaw aktar minn kiosk wieħed.  Ma teżisti l-ebda restrizzjoni li żżomm lil xi persuna milli jkollha permess fuq iktar minn kiosk wieħed.

GĦADIRA - BEACH MANAGEMENT 

27587. L-ONOR. ANĠLU FARRUGIA  staqsa lill-Prim Ministru: Jista' l-Prim Ministru jgħid kemm qed tiswa lill-gvern il-beach management tal-Għadira? Jista' jgħid jekk il-makkinarju li jintuża fl-Għadira hux qed jiġi użat fi bnadi oħra madwar il-pajjiż fejn hemm il-beach management? Jista' jgħid x'inhuma l-ispejjeż li qed ikollhom iħallsu l-kontributuri għall-beach management u jgħid f'liema lokalitajiet dawn il-bajjiet għandhom dan il-beach management?

ONOR. LAWRENCE GONZI:  Infurmat li l-beach management tal-Għadira (Mellieħa) min-naħa tal-MTA jiswa madwar €130.600 u jinkludi sand-sifting, servizz ta’ lifeguards, superviżjoni tal-bajja, u għamara (lifeguard towers, clinic, beach trotters għal nies b’diżabilità eċċ.). Spejjeż oħra jinkludu attivitajiet edukattivi, tabelli ta’ informazzjoni, moniteraġġ tal-ilma u vandaliżmu.

It-tindif u ġbir ta’ skart min fuq il-bajja isir mill-Cleansing Unit tal-Ministeru għar-Riżorsi u Affarijiet Rurali (MRRA).

L-MTA m’għandha l-ebda makkinarju li jintuża fl-Għadira.

Il-kontribuzzjonijiet totali għall-beach management li jinġabru mill-operaturi ta’ Għadira jammontaw għal madwar €6,990 fis-sena (2010).

L-MTA timmaniġġa l-bajjiet tal-Għadira, San Gorġ (San Ġiljan), Buġibba Perched Beach, Golden Sands, Qawra Point u Fond Għadir. Barra minn dan, tingħata assistenza ta’ madwar €58,000 għal-lifeguards fuq Kemmuna kif ukoll lill-Fondazzjoni GAIA għall-lifeguards fuq il-bajjiet tar-Ramla (Għawdex) u Għajn Tuffieħa.

BEACH MANAGEMENT CHARGE
27588. L-ONOR. ANĠLU FARRUGIA  staqsa lill-Prim Ministru: Jista' l-Prim Ministru jikkonferma jekk fil-preżent, dawk li għandhom il-beach management s'issa qed iħallsu ftit iktar minn €1,000 u jekk huwiex intenzjonat li din il-kontribuzzjoni se titla' għal aktar minn €12,000? F'dan il-każ, jista' jagħti raġuni preċiża għal tali żieda fil-kontribuzzjoni?

ONOR. LAWRENCE GONZI: Fil-preżent għaddejjin diskussjonijiet bejn il-Gvern (MTA) u l-operaturi fuq beach management charge għall-bajja tal-Għadira (Mellieħa).

Iż-żieda tkun tirrifletti parti mill-ispejjeż għall-beach management ta’ din il-bajja, kif ġew mogħtija fir-risposta tal-mistoqsija parlamentari 27587.

UNIVERSITÀ - KORS TAL-M.ED SCIENCE EDUCATION 
27591. L-ONOR. JEAN PIERRE FARRUGIA  staqsa lill-Ministru tal-Edukazzjoni, Xogħol u l-Familja: Fid-dawl ta' surveys bħal TIMMS li juru kemm pajjiżna għadu nieqes minn riżorsi umani b'ħiliet fil-qasam tax-xjenza, tista' l-Ministru tgħid għaliex il-kors universitarju M.Ed fix-xjenza, wara li ma fetaħx f'Ottubru 2011, issa jirriżulta li minkejja domanda qawwija, se jkollu restrizzjoni b'numerus clausus ta' 16-il student biss fil-kors? 

ONOR. DOLORES CRISTINA:   In-numru ta’ postijiet għall-kors tal-M.Ed. Science Education huwa limitat primarjament minħabba l-għadd ta’ staff akkademiku li jkunu jistgħu jipprovdu superviżjoni għad-dissertazzjonijiet. 

Meta jitqiesu n-numru ta’ membri tal-istaff bil-kwalifiki meħtieġa li se jkunu qed jgħallmu l-kontenut tal-kors (inkluż is-superviżjoni tad-dissertazzjonijiet), kif ukoll id-dmirijiet tagħhom fil-korsijiet l-oħra li toffri l-Fakultà, il-Bord tal-Fakultà u s-Senat ħadu d-deċiżjoni li jkunu aċċettati 16-il student f’dan il-kors. 

Sal-lum, daħlu disa’ applikazzjonijiet għall-kors tal-M.Ed. Science Education.

PERSUNI B'DIŻABILITÀ REĠISTRATI MAL-KUMMISSJONI NAZZJONALI PERSUNI B'DIŻABILITÀ

27595. L-ONOR. JEAN PIERRE FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid fost il-persuni b'diżabilità reġistrati mal-Kummissjoni Nazzjonali Persuni b'Diżabilità kemm hemm persuni: 

a) anqas minn 16-il sena;

b) bejn 16 u 23 sena;

ċ) bejn 23 u 60 sena;

d) bejn 60 u 65 sena; u

e) 'il fuq minn 65 sena? 

Minn dawn il-gruppi kemm skont l-età (a) huma ta' sess maskili u femminili?  Kemm skont l-età (b) huma miżżewġin, separati u single?  Kemm skont l-età (c) jgħixu fi djarhom jew f'istituzzjoni u jekk humiex istituzzjonjet governattivi, privati u tal-Knisja rispettivament? Skont l-età (d) kemm minnhom għandhom diżabilità permanenti jew temporanja?  Skont l-età (e) kemm minnhom għandhom diżabilità gravi? 

ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

IL-GUDJA – ASFALTAR TA’ TRIQ ĦAL REQSUN 

27605. L-ONOR. SILVIO PARNIS  staqsa lill-Ministru għall-Infrastruttura, Trasport u Komunikazzjoni: Jista' l-Ministru jara u jgħid meta se jsir it-tarmak u tinfetaħ Triq Ħal Resqun ġewwa l-Gudja?

ONOR. AUSTIN GATT:  Nitlob lill-Onor. Interpellant jirreferi għat-tweġiba għall-mistoqsija parlamentari 24717.

KUMPANIJI KUMMERĊJALI LURA FIL-ĦLAS TAL-INCOME TAX TAL-ĦADDIEMA
27615. L-ONOR. NOEL FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm huwa n-numru ta' kumpaniji kummerċjali li fl-ewwel sitt xhur tas-sena waqgħu lura fil-ħlas tal-income tax tal-ħaddiema  tagħhom?   Kemm hija s-somma globali li jirrikjedu li jħallsu?   Kemm huwa n-numru ta' ħaddiema li jinvolvi dan il-pagamenti pendenti?

ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari 27614.

MINISTERU TAS-SAĦĦA, L-ANZJANI U L-KURA FIL-KOMUNITÀ - SERVICE CONTRACT AGREEMENTS
27632. L-ONOR. JUSTYNE CARUANA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jwieġeb mistoqsija parlamentari 27363 u jgħid kemm saru service contract agreements mill-1 ta' Jannar 2011 f'kull dipartiment\uffiċċju li jaqgħu taħt id-dekasteru tiegħu, u jagħti d-dettalji relattivi u jpoġġi fuq il-Mejda tal-Kamra sample contract ta' kull kategorija ta' kull service contract li sar?

ONOR. JOSEPH CASSAR:  L-informazzjoni mitluba għadha qed tinġabar u t-tweġiba tingħata f’xi seduta oħra. 

MARSA - SKOLA SEKONDARJA TAS-SUBIEN 

27633. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid xi pjanijiet hemm għall-Iskola Sekondarja tas-Subien tal-Marsa li tagħmel parti mill-Kulleġġ San Ġorġ Preca wara li l-istudenti li qed jattendu fiha se jiġu trasferiti għall-Iskola Sekondarja tas-Subien ta' Ħaż-Żebbuġ fis-sena skolastika li jmiss?

ONOR. DOLORES CRISTINA:  L-iskola tal-Marsa tista’ tintuża għal servizzi edukattivi.  Jekk dan ma jseħħx il-binja tingħata lura lid-dipartiment tal-artijiet.

MFSA – ASSISTENZA LEGALI ESTERNA

27634. L-ONOR. OWEN BONNICI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid liema avukat/ditta ta' avukati tagħmel ix-xogħol legali tal-Awtorità ta' Malta għas-Servizzi Finanzjarji? Kemm titħallas? B'liema mezz ġiet appuntata din id-ditta? Għaliex ix-xogħol legali tal-Awtorità ta' Malta għas-Servizzi Finanzjarji, inkluz il-kontenzjuż, ma jsirx kollu in house?

 ONOR. TONIO FENECH:  Ngħarraf lill-Onor. Interpellant illi kważi ix-xogħol kollu legali tal-MFSA isir in house imma dawn l-aħħar ftit snin inħasset il-ħtieġa li titqabbad assistenza legali esterna partikolarment sabiex tgħin l-awtorità f’kawżi quddiem il-Qrati u quddiem Financial Services Tribunal, fejn l-ammont tal-kawżi dejjem jikber,  kif ukoll fir-rigward ta’ xi problemi li jistgħu joħorġu minn liġijiet speċjali bħal-liġijiet tal-impjiegi.  Inħass utli li fuq xi kwistjonijiet l-awtorità tkun tista’ tirċievi second opinion. Għal dawn l-iskopijiet, mill-2007 lil hawn, kienet qiegħda titqabbad id-ditta Abela, Stafrace and Associates, li kienu ġew magħżula direttament, u tħallsu is-segwenti ħlasijiet:

2007 - €4,667 

2008 - €1,154 

2009 - €1,457 

2010 - €2,749 

Il-kont għal servizzi reżi fis-sena kurrenti għadu mistenni.

SERVIZZ TA’ HOME HELP - APPLIKAZZJONI

27635. L-ONOR. SILVIO PARNIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jara fiex wasal il-każ ta' mara, li d-dettalji tagħha qed jintbagħtu separatament, li għandha oħtha b'diżabilità u applikat għal home help u li għadha qed tistenna risposta?

ONOR. JOSEPH CASSAR:  Infurmat li l-anzjana li qiegħed jirreferi għaliha l-Onor. Interpellant applikat għas-servizz tal-Home Help  fis-27 ta’ Ġunju 2011 u fl-istess data l-file tagħha intbagħat lis-sezzjoni tas-social work biex issir viżta u rapport mis-social worker.  Meta dan jitlesta u jintbagħat lis-sezzjoni tal-Home Help, il-Bord tal-Allokazzjoni jkun jista’ jikkonsidra l-każ.

SANTA LUĊIJA – TRASPORT PUBBLIKU

27636. L-ONOR. SILVIO PARNIS  staqsa lill-Ministru għall-Infrastruttura, Trasport u Komunikazzjoni: Jista' l-Ministru jara li jinstema’ l-ilment tan-nies ta' Santa Luċija li qed ikollhom problemi kbar għax fejn qabel kellhom servizz eċċellenti tal-karozzi tal-linja bin-numru 15 jew 800 li kienet anke twassalhom l-Isptar Mater Dei, illum dawn qed jispiċċaw jinżlu fil-pjazza tar-Raħal Ġdid u jkollhom jimxu lura lejn Santa Luċija? Jista' l-Ministru jara li jmexxi dan l-ilment għal ġid tar-residenti?

ONOR. AUSTIN GATT:  Ninsab infurmat li minn Santa Luċija hemm servizz dirett għall-Belt Valletta numru 84 u servizz dirett għal Mater Dei numru 226. 
Ara dokument numru 10887 li tpoġġa fuq il-Mejda tal-Kamra fis-Seduta 518 tas-6 ta’ Novembru 2012. 

SERVIZZ TA’ HOME HELP - APPLIKAZZJONI

27638. L-ONOR. SILVIO PARNIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jara l-każ ta' anzjan ta' 74 sena, li d-dettalji dwaru qed jintbagħtu separatament, li jgħix waħdu għax huwa divorzjat u jbati b'qalbu u skont it-tabib tiegħu għandu bżonn is-servizz tal-home help?  Jekk hemm bżonn ta' aktar ċertifikati dawn jiġu sottomessi.

ONOR. JOSEPH CASSAR:  Infurmat li ll-Bord tal-Allokazzjoni tas-Servizz tal-Home Help ra l-każ tal-anzjan li qiegħed jirreferi għalih l-Onor. Interpellant fis-17 ta' Mejju, 2011 u kkonkluda li skont ir-rapport mediku, dan l-anzjan għadu indipendenti u  l-kundizzjonijiet mediċi tiegħu ma jimpeduhx milli jagħmel xogħol ta’ tindif fid-dar. Għaldaqstant il-Bord iddeċieda li m’hemmx urġenza biex jiġi allokat home help.   F'każ li dan l-anzjan jerġa’ jissottometti ċertifikati mediċi ġodda li jindikaw xi tibdil fil-kundizzjoni ġenerali ta’ saħħtu, il-Bord jerġa’ jikkunsidra dan il-każ.

ARMS LTD. – REVIŻJONI TA’ KONT TAD-DAWL

27639. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jara li xi ħadd mill-ARMS Ltd. jikkuntatja lill-individwu, li d-dettalji tiegħu qed jintbagħtu separament, permezz ta' ittra peress li l-kont tad-dawl li rċieva huwa ħazin?  Dan l-anzjan ta' 75 sena jgħix waħdu u mhux dejjem ikun id-dar u għalhekk kull meta jikkuntatjawh tal-ARMS Ltd. ma jsibu lil ħadd id-dar, ikun apprezzat ħafna jekk tintbagħatlu ittra mill-ARMS Ltd. biex l-individwu  jikkuntatjahom lura.

ONOR. TONIO FENECH:  Ngħarraf lill-Onor. Interpellant li l-informazzjoni ngħatat lil-ARMS Ltd. li min-naħa tagħha se tikkomunika direttament mal-klijent.

KUNSILLI LOKALI – DĦUL MILL-ĦLAS TA’ KONTRAVENZJONIJET

27646. L-ONOR. JUSTYNE CARUANA  staqsiet lill-Prim Ministru: B'referenza għall-mistoqsijiet parlamentari 27286 u 27285 u għat-tweġibiet relattivi, jista' l-Prim Ministru jgħid kemm kull kunsill lokali qed jiġbor mill-ħlas ta' kontravenzjonijiet wara li dawn jiġu deċiżi minn tribunali lokali għall-perjodu tal-aħħar sena u wara li jitħallsu l-ispejjeż kollha konnessi mas-sistema ta' infurzar? Jista' jpoġġi fuq il-Mejda tal-Kamra dokument uffiċjal awditjat jew ċertifikat dwar dan id-dħul għal kull kunsill lokali?

ONOR. LAWRENCE GONZI:  Nirreferi lill-Onor. Interpellant għat-tweġiba li tajt għall-mistoqsija parlamentari W294.

PULIZIJA – TAĦRIĠ FIT-TAQSIMA TAL-KLIEB
27674. L-ONOR. EVARIST BARTOLO  staqsa lill-Ministru tal-Ġustizzja u l-Intern: Jista’ l-Ministru jgħid l-għaliex fl-2010, l-individwu li d-dettalji tiegħu qed jingħataw separatament, ma kienx ippermetta li jsir taħriġ kull nhar ta’ Erbgħa u jingħata time-off in lieu lill-membri ta’ din it-taqsima, bħalma jingħata l-istess kumpens lid-divers tal-istess dipartiment? Peress li r-risposta tal-uffiċjal imsemmi kienet li t-time-off jiswa l-flus u minħabba li  kemm it-taqsima tal-klieb u kemm dik tad-divers jaqgħu taħt l-istess uffiċjal għaliex dan l-uffiċjal ma jiġbidx ħabel wieħed mat-taqsimiet tiegħu stess? Jista’ jagħti l-każ li l-mottiv ta’ dan kollu kien biex ineħħi mit-taqsima l-ħaddiema li kien hemm? Jaf il-Ministru kif qed imexxi dan l-uffiċjal?  Jista’ jgħid ukoll għaliex kien qed jimxi b’żewġt uċuħ?

ONOR. CARMELO MIFSUD BONNICI:  Ninsab infurmat li t-tip ta’ taħriġ li jsir mal-klieb fil-qasam tat-tfittxija huwa totalment differenti mit-taħriġ tad-divers.  It-taħriġ li jsir mal-klieb jista' jsir fuq bażi individwali, filwaqt li dak tad-divers, minn natura tiegħu, orjentat lejn it-taħriġ kollettiv u għalhekk ma jkunx f’waqtu li wieħed iħallat iż-żewġ sitwazzjonijiet.  Irid jiġi senjalat ukoll li filwaqt li l-ħaddiema li kienu assenjati mat-Taqsima tal-Klieb kienu jaħdmu hemm fuq bażi kontinwa u għalhekk kellhom żmien biżżejjed biex jinkludu wkoll eżerċizzji ta’ taħriġ, id-divers mhumiex assenjati fuq dan ix-xogħol b’mod regolari peress li huma jservu fid-diversi stazzjonijiet u jagħmlu xogħol primarjament ta’ rescue u firefighting bħal ħaddiema l-oħrajn kollha. Għalhekk inħasset il-ħtieġa li t-taħriġ tagħhom isir barra mill-ħin tax-xogħol normali tagħhom. Għalhekk mhux qed jitmexxa b'żewġ uċuħ.

PULIZIJA  - TAQSIMA TAL-KLIEB

27675. L-ONOR. EVARIST BARTOLO  staqsa lill-Ministru tal-Ġustizzja u l-Intern: Jista' l-Ministru jgħid jekk il-klieb tal-Protezzjoni Ċivili (Bali, Nicky u Kira) għadhomx attivi fid-dipartiment? Jekk le, fejn jinsabu u xi proċess sar biex jitneħħew?

ONOR. CARMELO MIFSUD BONNICI:  Nitlob lill-Onor. Interpellant jirreferi għat-tweġiba li tajt għall-mistoqsija parlamentari 26907.

PULIZIJA – ĦADDIEMA TAL-PROTEZZJONI ĊIVILI FIS-SEZZJONI TAL-KLIEB

27676. L-ONOR. EVARIST BARTOLO  staqsa lill-Ministru tal-Ġustizzja u l-Intern: Jista' l-Ministru jgħid kemm hemm membri tal-Protezzjoni Ċivili jaħdmu fis-Sezzjoni tal-Klieb? Hemm xi voluntiera f'din it-taqsima? Kemm hemm? Min huma? Minn liema entità ġejjin?

ONOR. CARMELO MIFSUD BONNICI:  Ninsab infurmat li fis-sezzjoni tal-klieb hemm żewġ voluntieri jaħdmu fuq bażi ta’ rotazzjoni u ħames membri mill-Emergency Fire and Rescue Unit (EFRU) u membru mis-Soċjetà tas-Salib l-Aħmar. 

PULIZIJA: TAQSIMA TAL-KLIEB - KATUSI TAL-ASBESTOS
27677. L-ONOR. EVARIST BARTOLO  staqsa lill-Ministru tal-Ġustizzja u l-Intern: Jista' l-Ministru jgħid jekk jafx li fl-imsemmija taqsima tal-klieb hemm kwantità ta' katusi li huma tal-asbestos u li dawn qed iservu biex fihom jiddaħħlu nies ħalli jagħmlu t-taħriġ  b'periklu għas-saħħa tagħhom stess?

ONOR. CARMELO MIFSUD BONNICI:  Ninsab infurmat li l-katusi msemmija fl-Interpellanza tal-Onor. Membru qegħdin midfunin taħt konkos u huma trattati b’kimika apposta biex ma jkunux ta’ periklu għall-persuni.

PULIZIJA – ŻVILUPP TAT-TAQSIMA TAL-KLIEB

27678. L-ONOR. EVARIST BARTOLO  staqsa lill-Prim Ministru: Jista' l-Prim Ministru jgħid jekk hemmx permess tal-Awtorità ta' Malta dwar l-Ambjent u l-Ippjanar biex din it-taqsima tal-klieb tal-Pulizija setgħet tiġi żviluppata? Jekk hemm permessi, jista' l-Prim Ministru jpoġġihom fuq il-Mejda tal-Kamra?

ONOR. LAWRENCE GONZI:  Ninforma lill-Onor. Interpellant  li l-Awtorità għandha bżonn iktar dettalji biex tkun tista’ twieġeb din il-mistoqsija.

DIPARTIMENT TAL-VAT - DENUNZJA TAL-VAT

27679. L-ONOR. JUSTYNE CARUANA  staqsiet lill-Ministru tal-Finanzi, l-Ekonomija u Investiment: Jista' l-Ministru jgħid kemm tħallset VAT lid-dipartiment f'din l-aħħar sena kull xahar separatament in konnessjoni mas-sistema u ma' kull tender tal-Law Enforcement System, mingħand l-impjegati u uffiċjali awtorizzati u mill-kunsill lokali separatament?

ONOR. TONIO FENECH:  Ngħarraf lill-Onor. Interpellant illi d-Dipartiment tal-VAT ma jkollux records separati li jiddentifikaw id-dħul tal-VAT skont kif qed jintalab minnha.  Dan għaliex fid-denunzja tal-VAT tiġi rappurtata biss it-turnover sħiħa tal-persuna reġistrata u ma jkunx hemm minn liema sors din it-turnover tkun oriġinat.

DIPARTIMENT TAL-VAT - DENUNZJA TAL-VAT

27682. L-ONOR. NOEL FARRUGIA  staqsa lill-Ministru tal-Finanzi, l-Ekonomija u Investiment: Bl-introduzzjoni tas-sistema tal-VAT dawk li jaħdmu għar-rashom u l-bejgħ tagħhom ma jaqbiżx €7000 ma jkollhomx bżonn jimlew id-denunżja tal-VAT, li fost dawn se jkun hemm sajjieda, raħħala, bdiewa u oħrajn li joffru servizzi li huma l-biċċa kbira part-time li meta jibagħtu denunzja kienu jitolbu l-ħlas lura ta' VAT imħallsa minnhom fuq l-ispejjeż, jista' l-Ministru jgħid jekk inħoloqx xi provediment biex dan jibqa' jsir? Jekk le, x'beħsiebu jsir biex dan il-ħlas lura jibqa' jsir?

ONOR. TONIO FENECH:  Ninforma lill-Onor. Interpellant li l-provedimenti introdotti fl-1 ta’ Jannar 2011 li għalihom qed jirreferi japplikaw biss fuq persuni reġistrati taħt l-artiklu 11 tal-liġi tat-Taxxa fuq il-Valur Miżjud. Persuni li jagħżlu li jirreġistraw taħt l-artikolu 10 tal-liġi tat-Taxxa fuq il-Valur Miżjud jew persuni li diġà huma reġistrati taħt dan l-artikolu jistgħu jkunu reġistrati anke jekk id-dħul min-negozju ikun taħt is-€7000. Nifhem għalhekk li dawk li jaħdmu għal rashom bħala sajjieda, raħħala u bdiewa, kemm-il darba kienu reġistrati jew huma reġistrati taħt l-artiklu 10 tal-liġi tat-Taxxa fuq il-Valur Miżjud, ma ġewx affettwati bil-provedimenti l-ġodda u għaldaqstant huma intitolati li jitolbu l-ħlas lura tal-VAT imħallsa minnhom fuq l-ispejjeż meta jibagħtu d-denunzja.

REVIŻJONI TA' PENSJONI 

27683. L-ONOR. JOSEPH SAMMUT  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti dawk id-direttivi sabiex issir ir-reviżjoni tal-pensjoni tal-persuna, li d-dettalji tagħha qegħdin jintbagħtu separatament, peress li kienu varji t-talbiet li għamlet din il-persuna mad-dipartiment konċernat però qatt ma ħadet risposta?

ONOR. DOLORES CRISTINA:  Ninforma lill-Onor. Interpellant li d-Dipartiment tas-Sigurtà Soċjali qed jieħu l-passi neċessarji sabiex il-pensjoni ta’ din il-kategorija ta’ persuni li tagħmel parti minnha l-persuna riferuta għaliha fil-mistoqsija parlamentari tiġi riveduta. Din ir-revizzjoni ma ssirx fuq bażi singolari imma fuq bażi kollettiva u tinvolvi numru ta’ pensjonanti. Jeħtieġ li jsir l-analogar mas-salarji tal-Gvern. 

KUNSILLI LOKALI -  TNAQQIS TA’ FONDI

27689. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jgħid kemm kien hemm kunsilli lokali li d-Dipartiment għall-Gvern Lokali u/jew il-MEUSEC ħassew li għandhom inaqqsulhom il-fondi mill-MEUSEC minħabba li xi proġetti ma jkunux bdew jew tlestew fil-ħin? Jekk iva, liema kienu dawn il-kunsilli lokali, b'liema metodu ġew infurmati b'dan u kemm kienu l-ammonti?

ONOR. LAWRENCE GONZI:  Nirreferi lil-Onor. nterpellant għat tweġiba li tajt f’ mistoqsija parlamentari 27436.

KUNSILL LOKALI - SCHEDULE OF PAYMENT
27690. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jgħid jekk huwiex minnu jekk il-Kunsill Lokali ta' San Lawrenz, Rabat (Għawdex) u n-Nadur, is-schedule of payment tal-kunsill tagħhom qiegħed jgħaddi mingħajr ma jiġu iffirmati mill-kunsilliera? Jekk iva, liema kunsilli lokali huma? X'passi se jittieħdu fuq dan il-ksur tal-liġi?

ONOR. LAWRENCE GONZI:  Ninsab infurmat li mhux minnu li l-Kunsill Lokali ta’ San Lawrenz qiegħed jgħaddi x-schedule of payments tiegħu mingħajr ma jiġu ffirmati mill-kunsillieri. Intant jirriżulta li x-schedule of payments tal-Kunsilli Lokali tan-Nadur u tar-Rabat (Victoria) dejjem kienu approvati mill-kunsilli lokali rispettivi qabel sar il-ħlas. Minflok jiġu ffirmati minn żewġ kunsillieri, kienu parti mill-minuti u allura approvati mill-kunsill lokali waqt li jiġu ffirmati mis-Sindku u s-Segretarju Eżekuttiv. Id-Dipartiment għall-Gvern Lokali ġibed l-attenzjoni ta’ dawn iż-żewġ kunsilli lokali sabiex jirratifikaw is-sitwazzjoni tagħhom.

PROPRJETÀ IMMOBBLI TAL-GVERN

27691. L-ONOR. STEFAN BUONTEMPO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid liema huma l-artijiet li mhux mibnija u l-Gvern ta' Malta huwa is-sid u li jinsabu fil-konfini ta' San Pawl il-Baħar, Kalkara, Żabbar, Xgħajra, Fgura, u Wied il-Għajn? Jista' jgħid jekk humiex outside building scheme? Jista' jgħid l-area ta' kull sit? Jista' jpoġġi fuq il-Mejda tal-Kamra is-site plan ta' kull sit?

ONOR. TONIO FENECH:  Ninforma lill-Onor. Interpellant illi l-maġġor parti tal-proprjetà immobbli tal-Gvern f’kull lokalità u li mhix mibnija taqa’ f’outside building scheme. Sabiex tinġabar l-informazzjoni mitluba mill-Onor. Membru, trid ħafna ħin u riżorsi. Għaldaqstant, minħabba li d-dipartiment qiegħed juża riżorsi li għandu fuq proġetti oħra, mhux possibbli li tinġabar din l-informazzjoni.  

ĊIRKEWWA – GRADA BIL-KATNAZZ

27708. L-ONOR. JUSTYNE CARUANA  staqsiet lill-Ministru għall-Infrastruttura, Trasport u Komunikazzjoni: Peress li dan l-aħħar saret gate bil-katnazz b'dannu li min ikun fil-kju fiċ-Ċirkewwa biex jirkeb il-vapuri tal-Gozo Channel ma jistax joħroġ biex imur fejn hemm it-tinda jew bnadi oħra u dan allura speċjalment f'din is-sħana qed ikun ta' inkonvenjent għal dawk kollha li jagħmlu ħin twil jistennew, jista' l-Ministru jgħid għalfejn sar dan il-katnazz u jara li dan jitneħħa?

ONOR. AUSTIN GATT:  Ninsab infurmat li, jekk il-mistoqsija qed tirreferi għall-grada li tmexxiet għal ħdejn it-tinda temporanja, din diġà kienet hemm, imma tmexxiet fil-pożizzjoni eżistenti ftit tax-xhur ilu. Din il-grada sservi bħala mezz ta' sigurtà u tinfetaħ mill-operatur, jiġifieri il-Gozo Channel, meta jkunu neżlin il-vetturi minn fuq il-vapur.   Madanakollu, din ma taffetwax in-nies li jkunu qed jistennew fil-kju tal-karozzi, għax dawn jistgħu jmorru fejn it-tinda jew fi bnadi oħra, permezz ta' passaġġ u pedestrian crossing li hemm bejn il-marshalling area u l-area ta' ħdejn it-tinda temporanja. It-tinda temporanja qiegħda sservi wkoll biex dawk li jkunu qed jistennew il-vapur, jistgħu jagħmlu hekk b'aktar konvenjenza.

KUNSILL LOKALI TAL-GĦARB – ATTIVITÀ “SEĦER IL-PUNENT”

27710. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jgħid kemm ġiet tiswa l-aħħar attività li saret mill-Kunsill Lokali tal-Gharb -Seher il-Punent ? Meta saret ?  Jista' jagħti breakdown tal-flus kif intnefqu għal din l-attività  u  jpoġġi fuq il-Mejda tal-Kamra kopja tal-irċevuti li tħallsu għal din l-attività?

ONOR. LAWRENCE GONZI:  Infurmat illi l-attività li saret mill-Kunsill Lokali tal-Għarb “Seħer il-Punent” ġiet tiswa €24,013.95. Din saret bejn l-1 u t-3 t’April 2011. L-ispejjeż li ntefqu għal din l-attività huma kif jidher fuq it-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti.

ĦALIB TAL-BAQRA TA' MALTA

27713. L-ONOR. ANTON REFALO  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid x'passi qed jittieħdu sabiex jiġi żgurat li l-ħalib ta' baqra ta' Malta ma fihx MRSA?

ONOR. JOSEPH CASSAR:  Nitlob lill-Onor. Interpellant sabiex jagħmel il-mistoqsija lill-Ministru kkonċernat.

EPIDEMIJA TAL-E-COLI

27714. L-ONOR. ANTON REFALO  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid x'passi qed tieħu Malta sabiex tiżgura li l-epidemija tal-E-Coli ma tasalx f'pajjiżna?

ONOR. JOSEPH CASSAR:  Infurmat illi peress li Malta hija membru sħiħ tal-Unjoni Ewropea, fuq din il-materja, Malta timxi skont id-direttivi uniformi li jinħarġu. Id-Dipartiment għar-Regolazzjoni tas-Saħħa Pubblika ilu jsegwi din il-problema minn mindu dehret għall-ewwel darba permezz ta’ żewg sistemi li jeżistu fl-Unjoni Ewropea; waħda magħrufa bħala Rapid Alert System for Food and Feed (RASFF) li tiġi segwita mid-Direttorat għas-Saħħa Ambjentali u waħda dwar Early Warning and Response System (EWRS) li hija segwita mid-Direttorat għall-Promozzjoni tas-Saħħa u Prevenzjoni tal-Mard. Iż-żewġ sistemi jaħdmu fuq sistema ta’ network ta’ informazzjoni fuq bażi ta’ 24 siegħa kuljum. 

It-Taqsima tal-Prevenzjoni u l-Kontroll tal-Mard Infettiv qiegħda tosserva s-sitwazzjoni lokali ukoll permezz ta’ metodu ta’ sorveljanza li hu aktar intensiv.  Dan billi l-każijiet kollha li jmorru l-emerġenza jew li jidħlu l-isptar u li huma ssuspettati li għandhom din l-infezzjoni qed ikunu investigati.  It-tobba kollha, kemm fis-settur privat kif ukoll fis-settur pubbliku, qegħdin ikunu infurmati b’mod regolari dwar kif faqqgħet il-marda e.coli li hemm fl-Ewropa. Hemm ukoll fis-seħħ sistema ta’ on call fejn it-tobba jistgħu jinnotifikaw lit-Taqsima dwar kull każ suspettuż li jiltaqgħu miegħu.
Ta’ min jgħid li sal-lum ma ġie rrapurtat l-ebda każ ta’ dan it-tip.

GĦAWDEX - PILLOLI TAL-CHOLESTEROL

27715. L-ONOR. ANTON REFALO  staqsa lill-Ministru għal Għawdex: Tista' l-Ministru tgħid x'inhi r-raġuni li f'Għawdex persuni li huma intitolati għall-mediċinali b'xejn, mhumiex jingħataw pilloli tal-cholesterol?

ONOR. GIOVANNA DEBONO:  Ninsab infurmata li d-Dipartiment tal-Iskema tal-Ispiżeriji tal-Għażla Tiegħek (POYC) iqassam diversi pilloli marbuta mal-kundizzjoni tal-kolesterol.

Meta xi mediċina tinzerta out of stock u tasal fl-istores tal-POYC, isir dak kollu possibbli biex din il-mediċina titqassam fil-114-il spiżerija li bħalissa qed tipparteċipa fl-Iskema tal-POYC fl-iqsar żmien possibbli.

IL-BELT VALLETTA – BUS TERMINUS
27716. L-ONOR. CHARLES BUHAGIAR  staqsa lill-Ministru għall-Infrastruttura, Trasport u Komunikazzjoni: Jista' l-Ministru jagħti breakdown tal-ispejjeż tax-xogħlijiet li saru fil-bini tal-bus terminus ġdid fil-Belt? Kemm hu stmat li finalment se jiġi jqum dan il-proġett?

ONOR. AUSTIN GATT:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. L-istima tal-proġett hija ta' €3.3m.

XUFIERA TAL-KAROZZI TAL-ARRIVA

27717. L-ONOR. CHARLES BUHAGIAR  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk ix-xufiera tal-karozzi tal-Arriva humiex eżenti mir-regolamenti tat-traffiku għax diversi minnhom isuqu kif iridu inkluż li ma jagħtux id-dritta madwar roundabouts?

ONOR. AUSTIN GATT:  Ninsab infurmat li x-xufiera tal-karozzi tal-Arriva mhumiex eżenti mir-regolamenti tat-traffiku. 

QRATI - ASSISTENTI ĠUDIZZJARJI

27718. L-ONOR. ANTON REFALO  staqsa lill-Ministru tal-Ġustizzja u l-Intern: Jista' l-Ministru jpoġġi fuq il-Mejda tal-Kamra kopja ta' kull kuntratt ta' impjieg ta' assistenti ġudizzjarji, li preżentement jaħdmu l-Qorti, kemm ta' dawk li jaħdmu fuq bażi full-time kif ukoll ta' dawk li jaħdmu fuq bażi part-time?

Jista' l-Ministru jgħid jekk hemmx ħsieb li l-assistenti ġudizzjarji full-time jitħallew jipprattikaw il-professjoni tagħhom kif tħallew il-periti u t-tobba impjegati mal-gvern?   Jista' l-Ministru jgħid għaliex dan għadu ma seħħx meta professjonisti bħal tobba u periti li jaħdmu mal-gvern jitħallew jipprattikaw il-professjoni tagħhom allavolja dawn huma full-time?   Jista' jgħid fuq liema skala tas-salarji l-assistenti ġudizzjari part-time jitħallsu r-remunerazzjoni tagħhom?

ONOR. CARMELO MIFSUD BONNICI:  Kopja tal-kuntratt ta’ impjieg tal-Assistenti Ġudizzjarji part-time fid-Diviżjoni tal-Qrati tal-Ġustizzja tpoġġiet fuq il-Mejda tal-Kamra waqt il-ħin tat-Tqegħid ta’ Karti.  Ninforma lill-Onor. Interpellant illi l-Assistenti Ġudizzjarji full-time mhumiex fuq kuntratt ta’ impjieg imma għandhom Indefinite Status ta’ Officer in Grade 8, Officer in Grade 7 jew Officer in Grade 6.

Ninsab infurmat illi r-remunerazzjoni tal-Assistenti Ġudizzjarji  part-time hija s-somma fissa ta’ €5,590 fis-sena, u ma hija abbinata mal-ebda skala ta’ salarju.

Waħda mill-kundizzjonijiet tax-xogħol tal-Assistenti Ġudizzjarji hija li mhuwiex permess li jipprattikaw il-professjoni tagħhom.

DJAR TAL-ANZJANIN – APPLIKAZZJONI GĦAL ADMISSION
27719. L-ONOR. CHARLES BUHAGIAR  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid jekk hux possibbli li l-anzjan, li d-dettalji tiegħu qed jintbagħtu separatament, jiddaħħal fid-dar tal-anzjani San Vinċenz de Paule jew l-Imtarfa, peress li l-kundizzjoni medika tiegħu marret tant għall-agħar li għandu bżonn l-għajnuna?

ONOR. JOSEPH CASSAR:  Infurmat li l-anzjan imsemmi f’din il-mistoqsija parlamentari applika fil-15 ta’ Marzu 2011 u ġie approvat high priority għad-Dar tal-Anzjani tal-Imtarfa fit-2 ta’ Ġunju 2011. B’hekk ġie mqiegħed fuq il-lista ta’ stennija skont il-mertu tal-każ.

TRANSPORT MALTA - INGAĠĠ TA’ SHIP SURVEYORS
27724. L-ONOR. JOSEPH SAMMUT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid x'inhu jżomm l-ipproċessar tas-sejħa għall-ingaġġ ta' ship surveyors ma' Transport Malta?

ONOR. AUSTIN GATT:  Ninsab infurmat li l-proċess ta' ħatra ta' ship surveyors skont l-Artikolu 367 tal-Att Dwar l-Bastimenti Merkantili tlesta fil-bidu ta' Awwissu.

PACEVILLE - PULIZIJA ON DUTY
27728. L-ONOR. JEAN PIERRE FARRUGIA  staqsa lill-Ministru tal-Ġustizzja u l-Intern: Jista' l-Ministru jgħid kemm kien hemm pulizija on duty fl-inħawi ta' Paceville fil-lejl 20/21 ta' Lulju 2011? Peress li għal snin twal fix-xhur tas-sajf, minbarra fil-weekend ikun hemm numru kbir ta' żgħażagħ jiddevertu f'kull lejl iżda b'mod partikolari nhar ta' Erbgħa, tista' tingħata l-informazzjoni dwar kif jitqassmu l-pulizija kollha on duty (nation wide) fl-iljieli sajfin ta' matul il-ġimgħa? X'arranġamenti għal patrols tal-Pulizija u preżenza in ġenerali tal-inħawi ta' Paceville jeżistu in vista ta' rapporti ripetuti li jaslu mingħand ġenituri u anke fuq il-media, ta' inċidenti ta' aġġressjoni spissi?

ONOR. CARMELO MIFSUD BONNICI:  Ninsab infurmat illi l-Pulizija, barra dawk li hemm stazzjonati fid-Depot, huma mqassma fis-76 għassa madwar Malta u Għawdex.  Dawn ikunu maqsuma f’erba’ shifts.  Matul is-sajf il-commitments jiżdiedu ħafna minħabba li tiżdied il-popolazzjoni bl-influss tat-turisti li jżuru pajjiżna, bil-festi li jkollna ta’ kuljum f’kull belt u raħal, attivitajiet oħra soċjali, politiċi u sportivi, kif ukoll bix-xtajtiet iffullati bin-nies.

Infurmat ukoll li f’postijiet turistiċi u ta’ villeġġatura, bħalma huma Wied il-Għajn, Xgħajra, Birżebbuġa, Marsaxlokk, Sliema, San Ġiljan, Buġibba u l-Qawra, l-Għadira, Għajn Tuffieħa u l-Armier, tiżdied il-preżenza ta’ Pulizija għal bon ordni u s-sigurtà kemm matul il-jum kif ukoll matul il-lejl.

CHANNEL 22 - PAKKETT FINANZJARJU TAS-CEO

27729. L-ONOR. GINO CAUCHI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk issa li sar magħruf li l-individwu, li d-dettalji tiegħu qed jintbagħtu separatament, assuma r-responsabiltà ta' Chief Executive Officer ta'  Channel 22 hux se jkun qed jitħallas aktar milli huwa stipulat bil-pakkett finanzjarju li diġà għandu bħala CEO tal-Public Broadcasting Services? Jekk fl-affermattiv, tista' tindika x'se jkun dan il-pakkett addizzjonali għal dak li diġà għandu mal-Public Broadcasting Services?

ONOR. DOLORES CRISTINA:  Is-CEO tal-Public Broadcasting Services assuma r-rwol ta’ CEO ta’ Education 22 mingħajr l-ebda żieda finanzjarja jew xi benefiċċju ieħor.

RWOL TAL-PERSUNA LI KIENET TMEXXI CHANNEL 22 

27730. L-ONOR. GINO CAUCHI  staqsa lill-Ministru tal-Edukazzjoni, Xogħol u l-Familja: Issa li Channel 22 għadda f'idejn il-Public Broadcasting Services u t-tmexxija tiegħu taqa' f'idejn is-Chief Executive Officer tal-Public Broadcasting Services, tista' l-Ministru tgħid x'se jkun ir-rwol tal-persuna li kienet ġiet ingaġġata biex tmexxi Channel 22?

ONOR. DOLORES CRISTINA:  Ir-rwol ta’ din il-persuna jiddependi fuq id-deċiżjonijiet li se jieħu l-Gvern skont l-evalwazzjoni tal-istazzjon.

CHANNEL 22 - RWOL TA' PERSUNA

27731. L-ONOR. GINO CAUCHI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid xi rwol għandha u se jkollha l-persuna, li d-dettalji tagħha qed jintbagħtu separatament, fl-istruttura amministrattiva l-ġdida ta' Channel 22?

ONOR. DOLORES CRISTINA:  Il-persuna indikata fl-interpellanza tal-Onor. Membru kien maħtur mill-Ministeru biex jieħu ħsieb id-direzzjoni ta’ E22 f’rabta stretta mal-management. Dan kien jagħmlu bħala parti mis-servizz li joffri bħala konsultent tal-ministru u ma jingħata l-ebda remunerazzjoni extra għax-xogħol tiegħu f’E22.

Kif diġà ħabbart f’din il-Kamra, il-Gvern fil-ġimgħat li ġejjin se jkun qed jevalwa r-rwol u l-missjoni ta’ E22. Ir-rwol tal-persuna imsemmija (jekk ikollu rwol) jiddependi mir-riżultat ta’ din l-evalwazzjoni.

CHANNEL 22 - PROGRAMMI LI SE JIXXANDRU

27732. L-ONOR. GINO CAUCHI  staqsa lill-Prim Ministru: Jista' l-Prim Ministru jindika b'mod ċar x'tip u ġeneru ta' programmi se jkun qed ixandar Channel 22 li skont il-liġi approvata mill-Parlament jista' jkollu biss liċenzja ta' Niche GIO u li skont l-istess liġi, l-ġeneru ta' tali stazzjonijiet għandu jkun wieħed ristrett u dikjarat minn qabel?

ONOR. LAWRENCE GONZI:  Ninforma lill-Onor. Interpellant li l-Gvern fil-ġimgħat li ġejjin mistenni li jieħu deċiżjoni dwar il-format li għandu jkollu E22. Din id-deċiżjoni titħabbar hekk kif tittieħed. 

L-istazzjon E22 qiegħed fuq il-pjattaforma tal-General Interest Objective għax huwa parti mis-sistema ta’ xandir ta’ Servizz Pubbliku f’pajjiżna.

TAS-SLIEMA - ISMIJIET TAL-BUS STOPS
27735. L-ONOR. ROBERT ARRIGO  staqsa lill-Ministru għall-Infrastruttura, Trasport u Komunikazzjoni: Jista' l-Ministru jispjega kif l-ismijiet tal-bus stops f'Tas-Sliema, bħal Exiles, Dud u Għadir huma mwaħħlin f'postijiet żbaljati u dan huwa ta' tfixkil kontinwu għax imorru kontra kull mappa li hawn ta' Tas-Sliema, inkluż dawk tat-turisti?  Jista' jsib isem iżjed adattat mill-kelma Dud għall-bus stop?

ONOR. AUSTIN GATT:  Ninsab infurmat li Transport Malta tat struzzjonijiet lill-Arriva Malta Ltd. sabiex terġa’ talloka dawn il-bus stops kif suppost ikunu.  Transport Malta ħadet nota tas-suġġeriment sabiex jinbidel l-isem tal-bus stop Dud, għalkemm dan l-isem ingħata sabiex jagħmel referenza għal Għar id-Dud. 

WSC - LEAK DETECTORS
27736. L-ONOR. OWEN BONNICI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid jekk hemmx pjan li jkun hemm ċaqliq jew tnaqqis jew bdil fiċ-ċirkostanzi tax-xogħlijiet fin-numru ta' leak detectors li jaħdmu mal-Korporazzjoni għas-Servizzi tal-Ilma? Jekk iva, x'inhuma l-pjanijiet?

ONOR. TONIO FENECH:  Ngħarraf lill-Onor. Interpellant illi wara li l-Korporazzjoni għas-Servizzi tal-Ilma ilha diversi snin tnaqqas il-ħela tal-ilma minn ħsarat fis-sistema tad-distribuzzjoni tal-ilma, il-livell ta’ leakage laħaq livell baxx ħafna u ilu hekk għal xi snin. Fil-fatt, minn studju li sar irriżulta li dawn il-ħsarat issa tant tnaqqsu li l-spiża tas-sezzjoni hija hafna akbar mill-gwadann ta’ aktar tnaqqis ta’ ilma. Għaldaqstant hemm bżonn ta’ metodoloġiji ġodda li jridu jiġu implimentati. 

Il-pjan hu li l-leak detectors li qed jagħmlu dan ix-xogħol jiġu mitluba jaħdmu fuq xogħol ieħor li jirrigwarda wkoll telf ta’ dħul mill-produzzjoni tal-ilma. Dan il-pass m’għandux ikollu effett fuq is-sigurtà tal-impjieg tal-ħaddiema kkonċernati u lanqas fuq il-livell tal-leakage fis-sistema tad-distribuzzjoni.

APPLIKAZZJONI GĦAL FOND TAL-GVERN - ACKNOWLEDGEMENT
27737. L-ONOR. STEFAN BUONTEMPO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid għaliex l-individwu, li d-dettalji tiegħu qed jintbagħtu separatament, għamel talba għal fond tal-gvern u għadu ma rċeviex irċevuta tat-talba tiegħu?

ONOR. TONIO FENECH:  Ngħarraf lill-Onor. Interpellant li l-irċevuta bin-numru Ack 5110/2011 għat-talba tal-individwu li d-dettalji tiegħu ntbagħtu separatament, intbagħtet fid-19 ta’ Lulju 2011, lill-persuna li għamel it-talba f’isem l-applikant. 

KUMMISSJONI GĦALL-FUTUR TAL-FAMILJA - RAPPORTI FINALI

27739. L-ONOR. OWEN BONNICI  staqsa lill-Prim Ministru: Jista' l-Prim Ministru jqiegħed fuq il-Mejda tal-Kamra r-rapporti finali li, occorrendo, kien sar mill-Kummissjoni għall-Futur tal-Familja mwaqqfa mill-Prim Ministru Dr. Alfred Sant fl-1998?

ONOR. LAWRENCE GONZI:  Kopja tar-rapport li hemm fil-file OPM 398/1997 (Commision for the Future Family) tpoġġiet fuq il-Mejda tal-Kamra waqt il-ħin tat- Tqegħid ta’ Karti.

IR-RABAT: TRIQ SAN VINĊENZ FERRERI – BLOCKAGE FIL-MAIN TAD-DRENAĠĠ

27741. L-ONOR. PHILIP MIFSUD  staqsa lill-Ministru tal-Finanzi, l-Ekonomija u Investiment: Jista' l-Ministru jagħti struzzjonijiet sabiex jiġi identifikat is-sors tal-ilma li qed jitfaċċa fil-kantini tad-djar li hemm fi Triq San Vinċenz Ferreri, ir-Rabat? Jista' jgħid jekk dan l-ilma hux ġej mis-sistema tad-drenaġġ jew minn xi sors ieħor? Jista' jieħu azzjoni immedjata sabiex dan l-inkonvenjent, li jista' jkun ukoll riskju għal saħħet in-nies, jispiċċa kemm jista' jkun malajr?

ONOR. TONIO FENECH:  Ngħarraf lill-Onor. Interpellant illi l-Korporazzjoni għas-Servizzi tal-Ilma għamlet l-investigazzjonijiet neċessarji fuq dan il-każ u fil-fatt irriżulta li l-ilma msemmi kien drenaġġ. Wara li ntużat CCTV camera, ġie identifikat blockage fil-main tad-drenaġġ li kien qed jikkawża d-drenaġġ jiskula. Il-blockage ġie mnaddaf minnufih. L-ilma li kien qed ifeġġ fil-kantini issa waqaf.

ĦAŻ-ŻEBBUĠ: TRIQ MIKIEL ANG SAPIANO - BUS STOPS
27742. L-ONOR. PHILIP MIFSUD  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid kemm-il  bus stop hemm fi Triq Mikiel Ang Sapiano f'Ħaż-Żebbuġ (fuq ir-rotta 109)? Jista' jgħid x'jisimhom dawn l-istops u jgħid kemm minnhom huma fid-direzzjoni ta' Ħ'Attard u kemm minnhom huma fid-direzzjoni l-opposta? Jista' jikkonferma li dawn il-bus stops kollha għandhom it-tabella fuq arblu li turi eżatt fejn hu l-istop u dettalji oħra tal-ħinijiet eċċ.?

ONOR. AUSTIN GATT:  Ninsab infurmat li fi Triq Mikiel Anġ Sapiano f’Ħaż-Żebbuġ fid-direzzjoni ta’ Ħaż-Żebbuġ (rotta ċirkolari 109) hemm bus stop wieħed bl-isem ta’ Srina (Nru. 2474) u nfurmat ukoll li fih it-tabella fuq l-arblu u d-dettalji tal-ħinijiet.

Ninforma lill-Onor. Interpellant li din ir-rotta hija ċirkolari, għaldaqstant il-bus stop qiegħed f’direzzjoni waħda biss peress li r-rotta ma' terġax tgħaddi mill-istess toroq. 

ĊIMITERJU TAL-ADDOLORATA - OQBRA

27743. L-ONOR. ROBERT ARRIGO  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid x'inhi s-sitwazzjoni tal-oqbra fiċ-Ċimiterju tal-Addolorata, u jekk hux se joħorġu oqbra għall-bejgħ fil-futur? Hemm xi policy tal-gvern għaċ-ċimiterji privati?

ONOR. JOSEPH CASSAR:  Infurmat li l-estenzjoni taċ-Ċimiterju Santa Maria Addolorata għadha fil-pjan li ssir.  Meta t-twettiq tal-pjan ikun fi stadju fejn l-oqbra jkunu lesti biex jiġu allokati, dawn jitqassmu f’ordni kronoloġika lil dawk li għandhom applikazzjoni pendenti reġistrata fuq il-waiting list għal xiri ta’ qabar.

Dwar il-policy tal-Gvern għaċ-ċimiterji privati ninforma, li d-Direttoratt għas-Saħħa Ambjentali jikkonsidra kull talba li tikkonċerna tali ċimiterji fid-dawl tar-regolamenti u l-liġijiet dwar id-dfin u ċimiterji.

ĦAL QORMI - PROBLEMA TA' GĦARGĦAR

27760. L-ONOR. RODERICK GALDES  staqsa lill-Ministru għar-Riżorsi u Affarijiet Rurali: B'referenza għall-mistoqsija parlamentari 27629, jista' l-Ministru jgħid fiex wasal ix-xogħol li suppost kellu jsir fl-inħawi biex itaffi l-problemi tal-għargħar?

ONOR. GEORGE PULLICINO:  Kif joħroġ ċar mit-tweġibiet mogħtija għall-mistoqsijiet parlamentari li jikkonċernaw dan is-suġġett, il-problema tal-għargħar ma tissolviex biss b’interventi lokalizzati, iżda iktar importanti trid tkun iffaċċjata b’mod ħolistiku.  L-immaniġġar ta’ għargħar f’punt partikolari għandu jibda kemm jista’ jkun possibbli qabel ma jibda jinġabru dawn l-ilmijiet.  Huwa f’din il-perpettiva li dan il-Ministeru nieda il-progett biex tittaffa l-problema tal-għargħar b’investiment ta’ €55 miljun u li huwa ppjanat li jitlesta sal-2013.  

Għaldaqstant wieħed jista’ biss jħares lejn din il-problema f’Ħal Qormi f’dan il-kuntest wiesgħa.  Fid-dawl ta’ dan kollu, ninforma lill-Onor. Interpellant li l-bridge li hemm fi Triq Correa hu wieħed mill-bridges li se jinbidlu permezz tal-proġett nazzjonali għal kontra l-għargħar.  L-offerti għal dawn ix-xogħlijiet diġà nħarġu u qed issir l-evalwazzjoni tagħhom.  Barra minn hekk is-sezzjoni tal-Valley Management fi ħdan dan il-Ministeru diġà ħadet ħsieb biex jitwessa’ l-iżbokk li kien hemm fl-inħawi msemmija.

Fl-aħħar, nistieden lill-Onor. Interpellant jirreferi għat-tweġibiet għall-mistoqsijiet parlamentari li rreferejt għalihom aktar qabel biex ikollu stampa aħjar x’qiegħed jagħmel dan il-Ministeru biex verament itaffi din il-problema.

BANK OF VALETTA – KONFLITT TA’ INETERESS FIR-RWOL TA’ PERSUNA

27761. L-ONOR. EVARIST BARTOLO  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsijiet parlamentari 27593 u 27497 u ċioe: Peress li l-Ministru ġie kkwotat minn The Times tal-5 ta’ Lulju 2011 li ma jara l-ebda konflitt ta’ interess fir-rwol tal-persuna, li d-dettalji tagħha qed jintbagħtu separatament,  bħala Chairman tal-Bank of Valetta u tal-famuża Valletta Management Fund Ltd, kif ukoll ta’ direttur tal-Air Malta, jista' l-Ministru jikkonferma li ma jezistu l-ebda faċilitajiet ta’ kreditu teknikament unsecured li l-bank jista’ qed jestendi lill-Air Malta bi ksur ta’ dak li jipprovdi Artiklu 15(1) tal-Banking Act, taħt it-titlu Prohibited Transactions?

ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari 27593.

TRASPORT PUBBLIKU – ROTOT ĠODDA

27764. L-ONOR. STEFAN BUONTEMPO  staqsa lill-Ministru għall-Infrastruttura, Trasport u Komunikazzjoni: Jista' l-Ministru jwieġeb mistoqsijiet parlamentari 27622 u 27514 u ċioe: B'referenza għall-mistoqsija parlamentari 26650, jista' l-Ministru jgħid b'liema mod Transport Malta u Arriva se jkunu qed jevalwaw l-użu tar-rotot biex dawn jittjiebu skont il-bżonn?

Jista' l-Ministru jpoġġi fuq il-Mejda tal-Kamra l-ftehim li sar bejn Transport Malta u Arriva?

Peress li bis-sistema l-ġdida ġew introdotti madwar 20 interchange f’Malta li l-iskop tagħhom huwa li jsir tibdil ta’ rotot minflok li r-rotot ikunu diretti lejn il-Belt Valletta, jista' jgħid preżentament fejn huma dawn l-interchanges?

 Jista' jgħid x'tip ta' konsultazzjoni kellha Trasport Malta mal-kunsilli lokali, jekk kellha, vis-à-vis r-rotot minn fejn jgħaddu l-karozzi tal-linja? Jekk iva, ma' liema kunsilli lokali kienet din il-konsultazzjoni?

ONOR. AUSTIN GATT:  Ninsab infurmat li Transport Malta qed tirrevedi kull rotta billi tieħu in kunsiderazzjoni l-patrunaġġ ta’ kull rotta, l-użu totali minn kull lokalità u s-suġġerimenti u l-ilmenti li tkun irċeviet.

Kopja tal-ftehim iffirmat bejn Transport Malta u Arriva Malta Ltd. tpoġġiet fuq il-Mejda tal-Kamra waqt il-ħin tat-Tqegħid ta’ Karti.

Minn din il-kopja ġiet imneħħija l-informazzjoni hekk kif ġej:

Paġna 27 tal-kuntratt fejn hemm proġezzjoni ta’ profitti ta' kull sena li Arriva Malta Ltd. tistenna li tista' tagħmel għall-raġuni ta’ kunfidenzjalità;

Schedule X - Il-lista ta’ mpjegati li kellhom jiġu offruti mpjieg minn Arriva Malta Ltd. u l-ammont ta’ salarju li kellu jiġi garantit, għall-raġuni ta’ privatezza.

Saru tnejn u għoxrin interchange; Mellieħa, Tarġa (Mosta), Rotunda (Mosta), Technopark (Mosta), Rabat, Warda (Attard), Rohan (Żebbuġ), Marsa, Bombi, Blata l-Bajda, Milend (Ħamrun), Żurrieq, Malta International Airport, Bir id-Deheb, Paola, Mater Dei, Buġibba, Qroqq, B’Kara, Fleur De Lys, Msida, u Ferries (Sliema).

Il-konsultazzjoni mal-kunsilli lokali bdiet fil-bidu tas-sena 2009 u saret mill-Ministeru billi ntbagħtet ġabra ta’ informazzjoni u pjanti dettaljati (hard u soft copy fuq cd) lil kull kunsill lokali individwali.  Wara li sar dan, saret laqgħa pubblika ta’ konsultazzjoni mal-kunsilli lokali kemm f’Għawdex fl-24 ta’ Jannar 2009 u kif ukoll f’Malta fid-9 ta’ April 2009.  Kummenti dwar ir-rotot il-ġodda ġew mibgħuta lill-Ministeru fix-xhur suċċessivi minn 25 kunsill lokali f’Malta u Kunsill wieħed minn Għawdex.  Saru wkoll laqgħat mill-Ministeru, Transport Malta u għadd ta’ kunsilli lokali sabiex jiġu diskussi l-proposti tar-rotot fid-dettall.  F’ħafna minn dawn il-każijiet, il-proposti li saru mill-kunsilli lokali ġew ikkunsidrati u r-rotot proposti ġew mibdula.

KUMPANIJI KUMMERĊJALI LURA FIL-ĦLAS TAN-NATIONAL INSURANCE

27765. L-ONOR. NOEL FARRUGIA  staqsa lill-Ministru tal-Finanzi, l-Ekonomija u Investiment: B'referenza għall-mistoqsija parlamentari 27614, jista' l-Ministru jwieġeb l-istess mistoqsija għal dawn l-aħħar ħames snin sena b'sena?

ONOR. TONIO FENECH:  Ngħarraf lill-Onor. Interpellant li l-informazzjoni mitluba fil-mistoqsija parlamentari tinsab fit-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti.

UFFIĊĊJU TAL-PRIM MINISTRU – SPIŻA FUQ FUEL
27766. L-ONOR. NOEL FARRUGIA  staqsa lill-Prim Ministru: Jista' l-Prim Ministru jwieġeb mistoqsija parlamentari 27613 u ċioe: B'referenza għar-risposta tal-mistoqsija parlamentari 24578, jista' l-Prim Ministru jagħti breakdown tas-somma u jinfurmani kemm kienet iċ-ċifra globali tal-fuel għat-396 karozza mikrija?

ONOR. LAWRENCE GONZI: Tweġiba tingħata f’seduta oħra.

STABBILIMENTI KUMMERĊJALI LURA FIL-ĦLAS TAL-KONTIJIET TAD-DAWL U L-ILMA

27767. L-ONOR. NOEL FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsija parlamentari 27609 u jgħid kemm kien in-numru ta' stabbiliment kummerċjali li waqgħu lura fil-ħlasijiet tal-kontijiet tad-dawl u l-ilma fl-ewwel sitt xhur tas-sena 2011 għal dawk li huma l-kontijiet kummerċjali?   Kemm fil-fatt hija ċ-ċifra ta' flus globali li trid titħallas mill-komunità in kwestjoni biex tkun konformi mal-kontijiet attwali? 

ONOR. TONIO FENECH:  Ngħarraf lill-Onor. Interpellant illi r-risposta se tingħata f'seduta oħra.

STREET HAWKERS - PERMESSI

27768. L-ONOR. NOEL FARRUGIA  staqsa lill-Ministru tal-Ġustizzja u l-Intern: Jista' l-Ministru jgħid kemm huwa n-numru ta' street hawkers reġistrati f'Malta u Għawdex u jħallsu l-permessi meħtieġa lill-Pulizija?

ONOR. CARMELO MIFSUD BONNICI:  Ninsab infurmat illi l-liċenzji tan-negozju m'għadhomx jinħarġu mill-Pulizija.  Għalhekk nitlob lill-Onor. Interpellant jagħmel din il-mistoqsija lill-Ministru kkonċernat.

TA' KANDJA - AKKADEMJA TAL-PULIZIJA

27770. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jgħid f'liema stadju waslet l-Akkademja tal-Pulizija ġewwa Ta' Kandja? Min hu l-kuntrattur li hu responsabbli mill-bini ta' din l-akkademja?

ONOR. CARMELO MIFSUD BONNICI:  Ninsab infurmat illi l-permessi tal-MEPA issa ħarġu u sar it-twaqqiħ ta’ bini qadim li kien hemm fuq is-sit ta’ fejn se jkun hemm il-bini tal-Akkademja tal-Pulizija ġewwa Ta’ Kandja.   Infurmat ukoll illi ħarġet ukoll sejħa għall-offerti għal xogħlijiet ta’ skavar u kostruzzjoni ta’ ġibjun.  Huwa mistenni li fil-gimgħat li ġejjin jinħarġu sejħiet oħra għall-offerti oħrajn konessi mal-kostruzzjoni ta’ din l-akkademja ġdida.

PULIZIJA – RAPPORTI TA’ SERQ MINN RESIDENZI, VETTURI U STABBILIMENTI KUMMERĊJALI

27771. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jgħid kemm daħlu rapporti ta' serq minn ġewwa:

a) residenzi;


b) vetturi; u


ċ) stabbilimenti kummerċjali
bejn l-1 ta' Jannar u t-30 ta' Ġunju 2011?

ONOR. CARMELO MIFSUD BONNICI:  Ninsab infurmat illi bejn l-ewwel ta' Jannar u t-30 ta' Ġunju ta' din is-sena ġew irrappurtati lill-Pulizija, 427 serqa minn residenzi, 835 minn vetturi u 294 minn stabbilimenti kummerċjali.

KORP TAL-PULIZIJA - BREATHALYSERS
27772. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jgħid kemm-il breathalyser apparatus għandu l-Korp tal-Pulizija għad-dispożizzjoni tiegħu?

ONOR. CARMELO MIFSUD BONNICI:  Ninsab infurmat illi il-Korp tal-Pulizija għandu għad-dispożizzjoni tiegħu 12-il breathalyser unit.

BREATHALYSERS – SPIŻA FUQ MANUTENZJONI

27773. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jgħid kemm swiet il-manutenzjoni tal-breathalysers wara li dawn kienu ġew miżmuma ma jaħdmux għal xhur sħaħ b'detriment għall-istess apparat?

ONOR. CARMELO MIFSUD BONNICI:  Ninsab infurmat illi ma kien hemm ebda spejjeż involuti kif allegat mill-Onor. Interpellant.

KORP TAL-PULIZIJA - MEMBRI LI MIETU WAQT IS-SERVIZZ

27774. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jgħid kemm mietu membri tal-Korp tal-Pulizija waqt li kienu għadhom fis-servizz (serving) f'dawn l-aħħar 20 sena u kif kienu mqassma dawn sena b'sena?

ONOR. CARMELO MIFSUD BONNICI:  Ninsab infurmat illi n-numru tal-membri tal-Korp tal-Pulizija li mietu matul dawn l-aħħar 20 sena waqt li kienu għadhom iservu fil-Korp kienu s-segwenti:-

	1992
	1993
	1994
	1995
	1996
	1997
	1998
	1999
	2000
	2001

	Xejn
	Xejn
	1
	Xejn
	Xejn
	Xejn
	1
	4
	1
	2


	2002
	2003
	2004
	2005
	2006
	2007
	2008
	2009
	2010
	2011

	1
	3
	1
	Xejn
	1
	1
	Xejn
	1
	Xejn
	3


Infurmat ukoll illi ma' dawn kien hemm ukoll żewġ membri oħra tal-Korp li kienu ġew maqtula waqt il-qadi ta’ dmirijiethom.  Dawn kienu Mark Farrugia fl-1999 u Roger Debattista fl-2001.

KORP TAL-PULIZIJA - SICK LEAVE
27775. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jgħid kemm-il ġurnata ttieħdet bħala sick leave mill-membri tal-Korp tal-Pulizija minħabba anxiety?

ONOR. CARMELO MIFSUD BONNICI:  Ninsab infurmat illi l-kopja taċ-ċertifikat ta’ mard li jingħata lill-prinċipal ma jkunx fih dettalji tar-raġuni medika li minħabba fiha l-impjegat ma jkunx qed jirraporta għax-xogħol.  Għalhekk  it-tagħrif mitlub mill-Onor. Interpellant mhux disponibbli.

KUNSILL LOKALI TA' BIRŻEBBUĠA - URBAN IMPROVEMENT FUND
27782. L-ONOR. CHARLES MANGION  staqsa lill-Prim Ministru: B'referenza għall-mistoqsija parlamentari 27601 u t-tweġiba mogħtija, jista' l-Prim Ministru jgħid jekk mill-fond imsemmi MEPA's Urban Improvement Fund fejn hemm €741,820 għat-titjib urban, il-Kunsill Lokali ta' Birżebbuġa hux se jkollu xi influwenza jew say fuq kif se jintnefqu dawn il-fondi għall-ġid ta’ Birżebbuġa?

ONOR. LAWRENCE GONZI:  Infurmat li kull kunsill lokali għandhu jimla l-applikazzjoni tal-Urban Improvement Fund (UIF), u jindika x’tip ta’ proġett jixtieq iwettaq. Wara din l-applikazzjoni tiġi evalwata u approvata mill-kumitat tal-Urban Improvement Fund.

KRIŻI FINANZJARJA - EXPOSURE TAL‑GVERN MALTI 

27783. L-ONOR. CHARLES MANGION  staqsa lill-Ministru tal-Finanzi, l-Ekonomija u Investiment: B'referenza għall-mistoqsija parlamentari 27603 u t-tweġiba mogħtija, jista' l-Ministru jgħid kemm se tkun il-garanzija meta jidħol in vigore l-ESM fis-sena 2013?

ONOR. TONIO FENECH:  Ngħarraf lill-Onor. Interpellant illi r-risposta se tingħata f’seduta oħra.

KUNTRATTURI - XOGĦOL TA' TOROQ

27784. L-ONOR. CHARLES BUHAGIAR  staqsa lill-Ministru għall-Infrastruttura, Trasport u Komunikazzjoni: B'referenza għat-tweġiba tal-mistoqsija parlamentari 27559, jista' l-Ministru jgħid min huma dawk il-kuntratturi li huma reġistrati sabiex jagħmlu xogħol ta' toroq skont avviż legali 29/2010?

ONOR. AUSTIN GATT:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

RESTAWR TAS-SWAR – SEJĦIET GĦALL-OFFERTI

27785. L-ONOR. CHARLES BUHAGIAR  staqsa lill-Ministru għar-Riżorsi u Affarijiet Rurali: B'referenza għat-tenders għar-restawr tas-swar, jista' l-Ministru jgħid x'inhi r-raġuni għala ma ntalbitx ċertifikazzjoni mill-Korporazzjoni għax-Xogħol u Taħriġ dwar numru ta' ħaddiema li tħaddem kull kumpanija li ssottomettiet l-offerta bħalma jsir dejjem f'dawn it-tip ta' tenders? X'persentaġġ tax-xogħol jista' jiġi subcontracted minn min rebaħ l-offerta? Qed isiru xi verifiki biex jiġi aċċertat li l-persentaġġ ta' xogħol sub contracted ma jaqbeż l-ammont stipulat fit-tenders?

ONOR. GEORGE PULLICINO:  Ninforma lill-Onor. Interpellant li din is-sejħa għall- offerti kienet ukoll miftuħa għall-kumpaniji barranin u għaldaqstant peress li l-ħtieġa ta’ ċertifikazzjoni msemmija mill-Korporazzjoni għax-Xogħol u Taħriġ kienet tkun diskriminatorja kontra kumpaniji barranin, id-Dipartiment tal-Kuntratti li ma jitlobx din iċ-ċertifikazzjoni.

Il-livell tax-xogħol li jista’ jkun sub-contracted ġie impost massimu ta’ 30% tax-xogħol.

Rigward il-verifiki, ninforma lill-Onor. Interpellant li s-subcontracting huwa regolat minn Artiklu 7 tal-General Conditions for Works Contracts.

DĦUL MINN BEJGĦ TA' PROPRJETÀ TAL-GVERN

27786. L-ONOR. CHARLES BUHAGIAR  staqsa lill-Ministru tal-Finanzi, l-Ekonomija u Investiment: B'referenza għat-tweġiba għall-mistoqsija parlamentari 27492, jista' l-Ministru jgħid x'inhi r-raġuni għaliex id-dħul mill-bejgħ tal-proprjetà tal-gvern fis-snin 2009 u 2010, kien anqas min-nofs ta' dak li kien jiddaħħal fis-snin 2005, 2006 u 2008?

ONOR. TONIO FENECH:  Ninforma lill-Onor. Interpellant illi ċirkostanzi li wasslu għal dan it-tnaqqis kien dovut primarjament minħabba l-fatt li fl-aħħar tal-2008 u bidu tal-2009, l-iskema tal-bejgħ ta’ fondi użati għal residenza jew villeġġatura kienet temporanjament sospiża minħabba li kienu qed jiġu riveduti l-kundizzjonijiet ta’ din l-iskema. F’dan il-perjodu, kien hemm ukoll modifika tar-regoli dwar bejgħ ta’ ċnus temporanji ta’ proprjetajiet kummerċjali u għaldaqstant, dawn it-talbiet ġew miżmuma. Barra minn hekk, mhijiex aktar politika tal-Gvern li jiddisponi b’bejgħ, artijiet ta’ ċertu kobor, iżda minflok qed jiġi preferut li dawn l-artijiet, jingħataw kirjiet jew ċnus bi skopijiet speċifiċi. 

IL-BELT VALLETTA - SERVIZZ TAL-ELECTRIC MINICABS
27793. L-ONOR. JEAN PIERRE FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk japprovax li s-servizz tal-cabs fil-Belt diffiċilment jista' jiġi sostitwit bis-servizz tal-Arriva, partikolarmant fit-toroq dojoq fin-naħa ta' fuq, fil-parti tal-Belt li fiha l-aktar jgħixu anzjani bi problemi ta' mobilità? Jista' jgħid jekk hux se jingħata kuntratt ġdid għas-servizz ta' cabs?

ONOR. AUSTIN GATT:  Ninsab infurmat  li r-rotta skedata tat-trasport pubbliku li ġiet introdotta għall-ewwel darba ġewwa l-Belt Valletta qatt ma kienet intenzjonata li tissostitwixxi s-servizz tal-electric minicabs, li huwa servizz mhux skedat u li jinkera fuq talba speċifika ta’ min jagħżel li jagħmel użu minnu; iżda tifforma parti minn network sħiħ ta’ servizzi ta’ trasport pubbliku essenzjali li jaqdu l-ħtiġijiet ta’ kull min għandu bżonn, b’mod regolari u aċċessibbli, anki f’żoni fejn qabel ma kenux milħuqa.

Rigward hux se jerġa’ jingħata kuntratt ġdid għas-servizz ta’ electric minicabs, ninsab infurmat  li dan mhux se jsir minħabba li llum il-ġurnata dan is-servizz huwa liberalizzat u jista’ jiġi operat minn kull min tinħariġlu liċenzja ta’ operatur skont ir-rekwiżiti li jinsabu fir-Regolamenti dwar Servizzi tat-Taxi (Avviż Legali 369 tal-2010).

Ninsab infurmat ukoll li l-operatur li kien iħaddem is-servizz ta' electric minicabs fil-Belt Valletta biegħ il-vetturi tiegħu lil operatur ġdid, li issa qed joffri l-istess servizz ġewwa l-Belt. 

IL-BELT VALLETTA: HASTINGS – INKONVENJENT KAWŻA TA’ TIBDIL FL-IMMANIĠĠAR TAT-TRAFFIKU
27794. L-ONOR. JEAN PIERRE FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk japprovax li bil-mod li bih ġie ristrett it-traffiku fin-naħa ta' Hastings, servizzi meħtieġa għal residenti anzjani b'diżabilità bħal meals on wheels mhux qed jaslu għandhom?

ONOR. AUSTIN GATT:  Ninsab infurmat li t-tibdil fl-immaniġġar tat-traffiku fiż-żona ta' Hastings ġew introdotti f'Mejju li għadda bħala parti mill-arranġamenti għall-proġett ta' Bieb il-Belt. Aċċess għal Hastings għal karozzi żgħar sa daqs ta' minibuses u minivans ġie provdut mingħajr restrizzjonijiet ta' ħin minn Triq Melita u Triq Nofsinhar. Vetturi ta' daqs  ikbar li jridu jipprovdu servizz f'din iż-żona jistgħu jaslu sa Kastilja u jgħaddu miż-żoni pedonali li huma aċċessibli f'ħinijiet speċifiċi tal-ġurnata.

QRATI: AWLI TAL-MAĠISTRATI - PHOTOCOPIERS
27796. L-ONOR. FRANCO DEBONO  staqsa lill-Ministru tal-Ġustizzja u l-Intern: Jista' l-Ministru jgħid liema awli tal-maġistrati għandhom photocopier? Jista' jgħid jekk hemmx il-ħsieb li għall-inqas kull awla tal-maġistrat ikollha photocopier?

ONOR. CARMELO MIFSUD BONNICI:  Ninsab infurmat illi l-awli tal-Maġistrati li għandhom  photocopier huma awli 2, 3 u 7.  Infurmat ukoll illi barra minn dawn il-photocopiers hemm erbgħa oħra li jinsabu fil-one-stop shop,  fl-annex tar-reġistru tal-kriminal, fir-reġistru tal-kriminal u fl-uffiċċju tar-reġistratur tal-kriminal li jintużaw wkoll mill-maġistrati.

M’hemmx ħsieb li kull awla tal-maġistrati jkollha photocopier.

ENEMALTA – REFUND LIL DAWK LI JIĠĠENERAW ENERĠIJA MILL-PANNELLI SOLARI

27800. L-ONOR. RODERICK GALDES  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kif il-Korporazzjoni Enemalta qed tħallas ir-refund lil dawk li qed jiġġeneraw enerġija mill-pannelli solari li daħlu fl-iskema u għandhom export of energy iktar milli użaw għall-ħtiġijiet tagħhom? Jista' jgħid kif qed taħdem din is-sistema?

ONOR. TONIO FENECH:  Nirreferi lill-Onor. Interpellant għal-Leġislazzjoni Sussidjarja Numru 423.46 Tariffi feed-in (L-Elettriku minn fotovoltajka solari stallazzjonijiet) – Regolamenti li jġibu d-data 10 ta’ Settembru 2010, Avviż Legali 422 ta’ 2010, kif emendat bl-Avviż Legali 70 tal-2011.  Kopja ta’ dawn ir-regolamenti tpoġġiet fuq il-Mejda tal-Kamra waqt il-ħin tat-Tqegħid ta’ Karti.

PENSJONI TAS-SERVIZZI INGLIŻI

27802. L-ONOR. CARMELO ABELA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid xi żviluppi kien hemm mindu ngħatat it-tweġiba tal-mistoqsija parlamentari 23313 dwar il-pensjoni tas-Servizzi Ingliżi?

ONOR. DOLORES CRISTINA:  Ninforma lill-Onor.Interpellant illi s-sitwazzjoni kif mogħtija fit-tweġiba parlamentari 23921 għadha l-istess.

ĦAL QORMI: KULLEĠĠ SAN INJAZJU FIL-ĦANDAQ – UŻU TAT-TRACK TAL-FOOTBALL GROUND
27809. L-ONOR. MARIE LOUISE COLEIRO PRECA  staqsiet lill-Ministru tal-Edukazzjoni, Xogħol u l-Familja: Tista' l-Ministru tgħid għaliex meta jkun qed jintlagħab il-football fil-ground tal-Kulleġġ San Injazju fil-Ħandaq, Ħal Qormi, min ikun jixtieq jimxi fit-track ma jitħalliex?

ONOR. DOLORES CRISTINA:  Il-Kunsill Malti għall-Isport u il-Kulleġġ San Injazju ma jirriżultalux li min ried juża t-track għall-mixi jew għall-jogging ma tħalliex jagħmel dan waqt il-logħob tal-football jew ta’ xi sport ieħor. 

DJAR TAL-ANZJANI PRIVATI - MIŻATI 

27810. L-ONOR. JOSÈ HERRERA  staqsa lill-Ministru tas-Saħħa, l-Anzjani u l-Kura fil-Komunità: Jaf il-Ministru li biex anzjan jinżamm fl-Istitut ta’ Little Sisters of the Poor f'St. Paul's Home, il-Ħamrun irid iħallas madwar €973 fix-xahar? Jaf li minħabba nuqqas ta’ spazju fl-istituzzjonijiet governattivi ħafna anzjani qed ikollhom jirrikorru għall-istituzzjonijiet privati? Jidhirlu fiċ-ċirkostanzi, li wasal iż-żmien li l-gvern jikkonsidra bis-serjetà dawn il-miżati?

ONOR. JOSEPH CASSAR:  Infurmat li l-Gvern m’għandux kontroll jew ġuriżdizzjoni fuq il-miżati li jiġu mitluba jħallsu anzjani li jidħlu f’istituzzjonijiet privati.

ARMS LTD. – ARRANĠAMENT DWAR ĦLAS TA’ KONTIJIET

27817. L-ONOR. RODERICK GALDES  staqsa lill-Ministru tal-Finanzi, l-Ekonomija u Investiment: Jista' l-Ministru jikkonsidra t-talba tal-armla li d-dettalji dwarha qed jintbagħtu separatament, li xtaqet li l-kontijiet tad-dawl u l-ilma li ntbagħtulha dan l-aħħar tħallashom bin-nifs bħala parti mill-agreement li hi għandha mal-ARMS Ltd. fuq arretrati ta' kontijiet pendenti, peress li mhijiex tlaħħaq finanzjarjament?

ONOR. TONIO FENECH:  Ngħarraf lill-Onor. Interpellant illi l-informazzjoni ngħatat lill-ARMS Ltd. li min-naħa tagħha se tikkomunika direttament mal-klijent.

ETC - NIES LI NQATGĦU MIR-REĠISTRAR

27818. L-ONOR. JOSÈ HERRERA  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid kemm persuni nqatgħu mir-reġistrar (Korporazzjoni għax-Xogħol u Taħriġ) mill-1 ta’ Jannar sal-1 ta’ Lulju 2011? Tista’ tgħid kemm minn dawk li nqatgħu mir-reġistrar sabu xogħol? Tista’ tagħti dettalji ġenerali dwar fuq liema kriterju nqatgħu n-nies mir-reġistrar u tindika l-persentaġġ? 

ONOR. DOLORES CRISTINA:  L-informazzjoni tpoġġiet fuq il-Mejda tal-Kamra waqt il-ħin tat-Tqegħid ta’ Karti.

ETC: BARRANIN JIRREĠISTRAW GĦAX-XOGĦOL - KORSIJIET

27819. L-ONOR. JOSÈ HERRERA  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid kemm hawn nies li mhumiex ċittadini Maltin li qed jirreġistraw għax-xogħol?  Tista’ tindika x’tip ta’ korsijiet qed jingħataw mill-Korporazzjoni għax-Xogħol u Taħriġ?  Tista’ tispjega jekk sarx xi studju biex jiġi determinat x’benefiċċju qed jieħdu minn dawn il-korsijiet?

ONOR. DOLORES CRISTINA:  Fl-aħħar ta’ Ġunju 2011 in-numru ta’ persuni li mhumiex ċittadini Maltin li qed jirreġistraw għax-xogħol fuq l-ewwel u tieni parti tar-reġistru kien ta’ 80.

Il–programmi ta’ taħriġ organizzati mill-Korporazzjoni għax-Xogħol u Taħriġ huma miftuħa għal dawk il-persuni li huma eliġibbli li jaħdmu ġewwa Malta, basta dawn jkunu jistgħu isegwu l-programm li jkunu applikaw għalih.  Kull programm għandu oġġettiv partikulari li jvarja milli wieħed jakkwista ħiliet bażiċi għal oħrajn fejn persunsa takkwista ħiliet li jgħinuha tidħol f’impjieg.  Il-benefiċċju li wieħed jieħu minn dawn il-programmi jvarja minn programm għal ieħor u jiddependi wkoll minn kemm-il persuna li tkun segwiet il-programm ħadet interess. 

ETC - TRASPORT GĦALL-KORSIJIET

27820. L-ONOR. JOSÈ HERRERA  staqsa lill-Ministru tal-Edukazzjoni, Xogħol u l-Familja: Tapprezza l-Ministru li peress li t-trasport għall-korsijiet tal-Korporazzjoni għax-Xogħol u Taħriġ hu bla ħlas biss mill-Belt għal Ħal Far, in-nies li ma joqogħdux il-Belt qed jiġu preġudikati peress li qed ikollhom iħallsu €4.50 fil-ġimgħa spejjeż tat-trasport u dan naturalment inaqqsilhom l-introjtu mill-benefiċċju soċjali?

ONOR. DOLORES CRISTINA:  Il-policy tal-Korporazzjoni hija li toffri transport bla ħlas biss mill-Belt għal Ħal Far. Meta tinħass il-ħtieġa u n-numru ta’ parteċipanti jkun sostenibbli, dan is-servizz jiġi estiz ukoll għal lokalitajiet oħra li fihom il-Korporazzjoni tkun qed torganizza taħriġ.

MEPA: SERVIZZ TAD-DAWL F'GARAXX – PROĊESS TA’ APPLIKAZZJONI 

27821. L-ONOR. MARIE LOUISE COLEIRO PRECA  staqsiet lill-Prim Ministru: Jista' l-Prim Ministru jgħid għaliex l-applikazzjoni għas-servizz tad-dawl fil-garage li jinsab fl-indirizz li qed jidher separatament, għadha ma ġietx proċessata u konkluża mill-Awtorità ta' Malta dwar l-Ambjent u l-Ippjanar wara kważi xahrejn u nofs?  Dan meta dan il-garaxx huwa serviced bl-ilma u  snin ilu kellu s-servizz tad-dawl ukoll, meta saret l-ispezzjoni minn uffiċjal tal-Awtorità ta' Malta dwar l-Ambjent u l-Ippjanar u saru diversi enquiries ma' uffiċjali tal-Awtorità ta' Malta dwar l-Ambjent u l-Ippjanar.

 

ONOR. LAWRENCE GONZI:  Infurmat li d-dewmien kien ikkawzat mill-applikant stess peress li l-ewwel kellu jottempora ruħu mal-ligi sabiex iwaqqaf użu illegali tal-post fejn kien qed jintuża għall-bejgħ ta' vetturi mingħajr permess. Barra minn hekk, kellu jemenda l-pjanti sottomessi sabiex dawn isiru jaqblu ma' kif jeżisti l-bini. Is-sitwazzjoni ġiet regolarizzata mingħajr il-ħtieġa t'azzjoni t'infurzar. Iżda peress ukoll li l-applikant kien naqas jipprovdi kopja tal-permess oriġinali tal-bini, kellhom isiru investigazzjonijiet interni mill-Awtorità sabiex jiġi stabbilit jekk il-permess fil-fatt qattx eżista. Għalkemm ma ġiex rintraċċat fl-arkivji tal-Awtorità, minn evidenza u dokumentazzjoni ulterjuri jirriżulta li permess veru eżista u għall-fatt li l-post kien diġà fornut bis-servizz, l-Awtorità se toħrog notifika uffiċjali lill-entitajiet konċernati fejn jiġi spjegat li l-Awtorità ma ssibx oġġezzjoni li l-post jiġi fornut bis-servizzi meħtiega, però dan mingħajr preġudizzju ta' xi azzjonijiet ulterjuri li jistgħu jittieħdu fl-eventwalità li jinstab il-permess u l-bini jirriżulta mhux mibni kif approvat.

DJAR TAL-ANZJANI PRIVATI - MIŻATI 

27824. L-ONOR. JOSÈ HERRERA  staqsa lill-Ministru tal-Edukazzjoni, Xogħol u l-Familja: Taf il-Ministru li biex anzjan jinżamm fl-istitut tal-Little Sisters of the Poor, St. Paul’s Street, St. Paul’s Home, Ħamrun irid iħallas madwar €973 fix-xahar?

Taf il-Ministru li minħabba nuqqas ta’ spazju fl-istituzzjonijiet governattivi, ħafna anzjani qed ikollom jirrikorru għal istituzzjonijiet privati? Jidhrilha li fiċ-ċirkostanzi wasal iż-żmien li l-gvern jikkonsidra bis-serjetà dawn il-miżati?

ONOR. DOLORES CRISTINA:  Nitlob l-Onor. Interpellant jagħmel il-mistoqsija lill-Ministru kkonċernat.

BUDGET TAL-UE 2007-2013 - FONDI ALLOKATI GĦALL-PROĠETTI

27838. L-ONOR. GEORGE VELLA  staqsa lill-Prim Ministru: Ġie rrapurtat li għall-perjodu ta' budget tal-UE 2007-2013, mill-fondi allokati lill-pajjiżna, kienu diġà ġew allokati mal-130 progett, għal total ta' madwar €1 biljun, u li jkopru bejn wieħed u ieħor 70% tal-fondi allokati lill-pajjiżna għal dan il-perjodu.

Jista' l-Prim Ministru jagħti lista ta' dawn il-proġetti u jgħid:

a) kemm minnhom diġà ġew approvati mill-Unjoni Ewropea, u kemm minnhom għadhom jistennew biex jiġu approvati;

b) kemm huwa stmat li jiswa kull wieħed minn dawn il-proġetti;

ċ) f'kull każ, x'inhu l-perċentwal tal-ispiża li se jagħmel tajjeb għaliha pajjiżna;

d) kemm minn dawn il-proġetti huma diġà mibdija;

e) kemm minnhom huma lesti; u

f)  f'liema stadju jinstabu l-proġetti l-oħra?

 

ONOR. LAWRENCE GONZI:  Il-listi tal-proġetti li qed jiġu ko-finanzjati taħt il-programmi tal-Politika ta’ Koeżjoni 2007-2013 tpoġġew fuq il-Mejda tal-Kamra waqt il-ħin tat-Tqegħid ta’ Karti.  Il-kontribuzzjoni tal-UE hi fissa fil-livell ta’ 85% tal-ispiża pubblika eliġibbli tal-proġett.  Il-kontribuzzjoni tal-gvern Malti hi ekwivalenti għar-rimanenti 15% tal-valur indikat flimkien ma’ xi nfiq li mhuwiex kunsidrat bħala eliġibbli. 

It-tabelli jindikaw l-istadju preżenti tal-proġetti. Numru żgħir ta’ proġetti ġew approvati riċentement, imma ħafna mill-proġetti jinsabu fi stadju avvanzat tal-implimentazzjoni b’26 proġett kompluti. Dan huwa indikat b’mod ċar fit-tabelli mehmuża taħt il-kolonna li tindika l-istatus ta’ kull proġett.

Kif jindikaw tajjeb it-tabelli, il-parti l-kbira tal-proġetti jiġu approvati mill-Awtorità ta’ Ġestjoni f’Malta. Huma biss il-proġetti l-kbar (kif definiti skont l-Artiklu 39 tar-Regolament tal-KE 1083/2006) li jeħtieġu approvazzjoni addizzjonali mill-Kummissjoni Ewropea. Dawn il-proġetti huma diġà maqbula bejn il-Gvern Malti u l-Kummissjoni Ewropea fil-Programm Operattiv I fejn hemm ukoll deskrizzjoni tagħhom.  Xi wħud minnhom diġá ġew approvati formalment mill-Kummissjoni Ewropea u oħrajn mistennija li jiġu approvati aktar tard din is-sena jew is-sena d-dieħla.  Ta’ min jgħid, però, li l-ispiża li qed jagħmel il-Gvern fuq dawn il-proġetti l-kbar hi eliġibbli għall-ħlas mill-Unjoni Ewropea minn issa.

ĦAL QORMI: TRRIQ GUŻÈ ELLUL MERCER - WIRES TAD-DAWL

27840. L-ONOR. RODERICK GALDES  staqsa lill-Ministru tal-Finanzi, l-Ekonomija u Investiment: Jista' l-Ministru ġentilment jiċċekkja l-istallazzjoni ta' lampa f'29, Rose, Triq Ġuże Ellul Mercer, Qormi minħabba li l-wires li hemm mal-faċċata ta' din id-dar qed jikkawżaw xi ħsara lill-bini u jekk jistgħux isiru alterazzjonijiet biex jiġu rranġati dawn il-wires eżistenti?

 

ONOR. TONIO FENECH:  Ngħarraf lill-Onor. Interpellant illi ħaddiema tal-Korporazzjoni Enemalta marru fuq il-post u, wara li identifikaw x’inhi l-problema, se jagħmlu x-xogħol neċessarju.

MEPA - FORMOLA GĦAR-RIKONSIDERAZZJONI

27855. L-ONOR. ĊENSU GALEA  staqsa lill-Prim Ministru: Jista' l-Prim Ministru jieħu l-passi neċessarji biex il-formola li tintbagħat, fil-każ ta' rifjut, lill-applikanti għall-permessi mill-Awtorità ta' Malta dwar l-Ambjent u l-Ippjanar, tinbidel biex ma tibqax tagħmel referenza għar-rikonsiderazzjoni meta issa r-rikonsiderazzjoni m'għadhiex permessa? 

ONOR. LAWRENCE GONZI:  Infurmat li n-nota lill-perit u lill-applikant, li qed tinħareg bħalissa ma' kull deċizjoni, turi d-drittijiet u ż-żmien stipulat sabiex tiġi sottomessa r-rikonsiderazzjoni jew l-appell skont in-Notifika Legali 514 ta' 2010 u skont l-Att tal-Ligi tal-Ambjent u l-Ippjanar 2010.  In-notifika li tinħareg turi ċar li r-rikonsiderazzjoni hija applikabbli biss skont Regolament numru 10 tan-Notifika Legali 514, jiġifieri rikonsiderazzjoni tista’ tiġi sottomessa fuq kundizzjonijiet ta' deċizjoni approvata.

MEPA - DATI FUQ IL-MAP SERVER

27856. L-ONOR. ĊENSU GALEA  staqsa lill-Prim Ministru: Billi l-pjanti li jinxtraw mill-Awtorità ta' Malta dwar l-Ambjent u l-Ippjanar huma validi għal sena għal skop ta' użu mal-istess awtorità, iżda d-data li toħroġ fuq il-pjanta hi differenti mid-data li fiha tinxtara (milli jidher għaliex tintuża s-sistema tad-data Amerikana), jista' l-Prim Ministru jieħu l-passi neċessarji biex din il-problema tiġi indirizzata? 

ONOR. LAWRENCE GONZI:  Infurmat, li s-sistema tad-data li tintuża fuq il-Map Server qed tiġi mibdula u fi żmien qasir din il-problema se tiġi solvuta.

TRANSPORT MALTA – KSUR TA’ REGOLAMENTI

27858. L-ONOR. JOSEPH SAMMUT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid x'inhi r-raġuni li n-nies li jkunu fuq il-moll ta' Raħal Ġdid ma jistgħux ikunu mingħajr ġakketta ħadra jew oranġjo filwaqt li fuq il-moll tal-Furjana ħadd ma jilbes l-istess u dan fuq direzzjoni tal-istess diriġenti?   Jista' l-Ministru jikkonferma li dan hu l-każ għax qed jinġibed film fix-xatt tal-Furjana?   Jekk mhux il-każ, jista' jgħid x'passi se jittieħdu ħalli l-ksur tar-regolamenti ma jibqax jipperpetwa ruħu?

ONOR. AUSTIN GATT:  Nitlob lill-Onor. Interpellant jispeċifika għal-liema persuni qed jirreferi.

MFCC – UŻU TA’ ART TAL-GVERN F'TA' QALI

27859. L-ONOR. JOSEPH SAMMUT  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'inhi r-raġuni li d-diriġenti tal-MFCC liberalment qed jitħallew jikkapparaw art tal-gvern f'Ta' Qali mingħajr titolu u jitħallew jikkummerċjaw bi qligħ l-istess art illegalment?

ONOR. TONIO FENECH:  Ngħarraf lill-Onor. Interpellant illi l-MFCC kienet kwalifikat għal dan il-proġett wara sejħa li kienet saret mill-Ministeru responsabbli għall-Proġetti tal-Gvern snin ilu.  Il-kumpanija qiegħda tokkupa l-art taħt titlu ta’ encroachment sakemm il-MEPA tistabbilixxi l-konfini tal-proġett.  Malli dan jiġi stabbilit il-kumpanija tingħata titolu aktar sod skont il-provedimenti tal-Kapitolu 268 (Disposal of Government Act) tal-liġijiet ta’ Malta.

PROĊEDURI FUQ FOND LI ILU LI ĠIE AKWIŻIZZJONAT

27871. L-ONOR. JOSÈ HERRERA  staqsa lill-Ministru tal-Finanzi, l-Ekonomija u Investiment: Jaf il-Ministru li l-fond li d-dettalji tiegħu qed jingħataw separatament ilu li ġie akkwiżizzjonat żmien twil ilu? Jaf li sal-lum għadu ma tħallas l-ebda kumpens lill-eredi tal-persuna konċernata? Jista' jindika jekk kenitx ħarġet ordni  to treat fuq il-fond in kwistjoni u jekk fl-affermattiv jindika f'liema stadju waslu l-proċeduri? Jekk fin-negattiv, jista' jispjega għaliex?

ONOR. TONIO FENECH:  Ngħarraf lill-Onor. Interpellant illi r-risposta se tingħata f’seduta oħra.

SPIŻERIJA TAL-GĦAŻLA TIEGĦEK - NUQQAS TA' SIMVASTATIN 20MG

27874. L-ONOR. JUSTYNE CARUANA  staqsiet lill-Ministru tas-Saħħa, l-Anzjani u l-Kura fil-Komunità: Peress li fl-Ispiżerija tal-Għażla Tiegħek hemm nuqqas ta' Simvastatin 20mg u dawn ilhom neqsin għal diversi ġimgħat, jista' l-Ministru jindirizza l-inkonvenjent li nqala' minħabba dan in-nuqqas?

ONOR. JOSEPH CASSAR:  Infurmat li l-aħħar ammont ta’ Simvastatin 20mg li rċieva d-Dipartiment tal-Ispiżerija tal-Għażla Tiegħek [POYC] kien fit-8 ta’ Awissu 2011.  

Sal-11 ta’ Awwissu 2011 dan l-ammont ġie mqassam kollu skont il-kwota fil-114-il spiżerija li qed jipparteċipaw fil-POYC Scheme f’Malta u Għawdex.

IŻ-ŻEJTUN - ĦSARA F'KANNA TAL-ILMA FI TRIQ SAN GIRGOR

27877. L-ONOR. CARMELO ABELA  staqsa lill-Ministru tal-Finanzi, l-Ekonomija u Investiment: Jista' l-Ministru jara li l-ħsara li hemm f'kanna tal-ilma li ilha għal diversi ġranet fi Triq San Girgor iż-Żejtun, kantuniera ma' Triq San Piju X quddiem ħanut, tiġi rranġata ħalli ma tkomplix issir ħsara?

ONOR. TONIO FENECH:  Ngħarraf lill-Onor. Interpellant illi minħabba li l-ħsara kienet fi triq prinċipali tar-raħal, kien hemm bżonn li tingħalaq it-triq sabiex issir it-tiswija meħtieġa.

Għalhekk dan ix-xogħol sar nhar il-Ħamis 18 t’Awwissu 2011 bil-lejl sabiex jitnaqqas l-inkonvenjent.  

MARSASKALA: TRIQ IL-BAĦĦARA - ĦSARA FIS-SISTEMA TAD-DRENAĠĠ

27878. L-ONOR. CARMELO ABELA  staqsa lill-Ministru tal-Finanzi, l-Ekonomija u Investiment: Jista’ l-Ministru jara li l-ħsara fid-drenaġġ fi Triq il-Baħħara f'Marsaskala tiġi rranġata minħabba li qed ikun hemm ħsarat u inkonvenjent fi djar privati?

ONOR. TONIO FENECH:  Ngħarraf lill-Onor. Interpellant illi r-risposta se tingħata f'seduta oħra.

MARSASKALA – XIRI TA’ POSTIJIET TAL-GVERN 

27880. L-ONOR. OWEN BONNICI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk il-postijiet proprjetà tal-gvern li jinsabu mikrija lil terzi fil-oqsma tal-gvern f'Marsaskala huwiex possibbli li jinxtraw mill-kerrejja stess bħalma jiġri f'housing estates governattivi oħra? 

ONOR. DOLORES CRISTINA:  Fil-preżent l-iskema fejn inkwilini li qed jikru l-post tar-residenza tagħhom mingħand il-Gvern ikunu jistgħu japplikaw biex jixtru dan l-istess post tinsab magħluqa.  Huwa mistenni li din l-iskema terġa’ tiftaħ fil-futur qrib. 

MARSASKALA – XIRI TA’ POSTIJIET TAL-GVERN 

27881. L-ONOR. OWEN BONNICI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid jekk il-postijiet proprjetà tal-gvern li jinsabu mikrija lil terzi fil-oqsma tal-gvern f'Marsaskala huwiex possibbli li jixtraw mill-kerrejja stess bħalma jiġri f'housing estates governattivi oħra? 

ONOR. TONIO FENECH:  Ngħarraf lill-Onor. Interpellant li hemm żewġ Housing Estates tal-gvern ġewwa Marsaskala, li huma magħrufa bħala Ġebel Anxur u taż-Żonqor. Il-postijiet proprjetà tal-gvern li hemm mibnija fil-qasam ta’ Ġebel Anxur huma mibnija fuq art li ġiet akkwistata mill-Gvern iżda li l-kuntratt tal-akkwist mas-sidien oriġinali tal-art għadu ma sarx. Għaldaqstant il-postijiet mikrija fil-qasam ta’ Ġebel Anxur  ma jistgħux jinxtraw mill-kerrejja.

Rigward il-postijiet proprjetà tal-Gvern fil-Qasam taż-Żonqor, dawn huma kollha mgħoddija lill-Awtorità tad-Djar u għaldaqstant il-kerrejja ta’ dawn il-proprjetajiet jistgħu jagħmlu t-talba tagħhom għax-xiri ta’ dawn il-proprjetajiet, lill-istess awtorità.

SAN PAWL IL-BAĦAR – PARKEĠĠI RISERVATI
27889. L-ONOR. ĊENSU GALEA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jagħti tagħrif dwar in-numru ta' reserved parking spaces li ġew approvati matul l-aħħar 12-il xahar, fil-lokalità ta' San Pawl il-Baħar? Fejn jinsabu dawn l-ispazji li ġew riservati (triq, triq), u b'mod ġenerali (mhux individwali)?  X'kienu r-raġunijiet li għalihom ġew approvati dawn l-ispazji riservati? Kemm minnhom huma approvati għas-sena kollha u kemm huma riservati għat-tliet xhur tas-sajf?

ONOR. AUSTIN GATT:  Ninsab infurmat li fl-aħħar tnax-il xahar ġew approvati tmintax-il parkeġġ riservat, fil-lokalità ta' San Pawl il-Baħar, li sbatax minnhom huma għal persuni b’diżabilità.   Dawn il-parkeġġi ġew riservati fi ħmistax-il triq.   Minn dawn it-tmintax-il parkeġġ riservat, nofshom huma riservati għall-erba’ xhur tas-sajf biss. L-iskeda bl-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

MELLIEĦA – DWAL F’TOROQ PRINĊIPALI 

27890. L-ONOR. ĊENSU GALEA  staqsa lill-Ministru tal-Finanzi, l-Ekonomija u Investiment: Jista' l-Ministru jieħu l-passi neċessarji biex numru ta' bozoz li ilhom maqtugħa ġimgħat sħaħ, fit-toroq prinċipali li mill-Mellieħa jwasslu sal-Mosta, jiġu msewwija għaliex qed ikunu ta' inkonvenjent kbir għal dawk li jużaw dawn l-istess toroq?

ONOR. TONIO FENECH:  Ngħarraf lill-Onor. Interpellant illi l-manutenzjoni meħtieġa fit-toroq li jwasslu mill-Mosta sal-Mellieħa qiegħda ssir. 

SAN PAWL IL-BAĦAR - XOGĦLIJIET MARBUT MAS-SISTEMA TAD-DRENAĠĠ 

27891. L-ONOR. ĊENSU GALEA  staqsa lill-Ministru tal-Finanzi, l-Ekonomija u Investiment: Billi iktar kmieni din is-sena kelli risposta għall-mistoqsija parlametnari li kienu jindikaw li fit-toroq Port Ruman, Tamar u Andrew Cunningham, kollha f'San Pawl il-Baħar se jitkompla x-xogħol marbut mas-sistema tad-drenaġġ f'dawn l-inħawi, u dan qabel ix-xhur tax-xitwa, jista' l-Ministru jassigura li dan ix-xogħol flimkien max-xogħol marbut mas-sistema tal-ilma jitwettaq fl-iqsar żmien possibbli biex ikun jista' jsir ix-xogħol neċessarju minn Transport Malta fuq dawn l-istess toroq?

ONOR. TONIO FENECH:  Ngħarraf lill-Onor. Interpellant illi x-xogħol ġie assenjat, wara li ħarġet sejħa għall-offerti.

SAN PAWL IL-BAĦAR - XOGĦLIJIET FIT-TOROQ 

27892. L-ONOR. ĊENSU GALEA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jieħu l-passi neċessarji biex ix-xogħol fuq it-toroq Ċensu Tanti, u x-Xagħra tal-Bandieri, f'San Pawl il-Baħar fejn ilhom imwaħħla tabelli ta' Transport Malta għal diversi xhur, fil-fatt jitkomplew għall-benefiċċju ta' dawk li jużaw dawn l-istess toroq?

ONOR. AUSTIN GATT:  Ninsab infurmat  li x-xogħlijiet ta’ Triq Ċensu Tanti kienu ħarġu aktar kmieni din is-sena u wara li kien hemm xi problemi mal-kuntrattur dan it-tender kellu jerġa’ jinħareġ.  Fil-fatt it-tender tax-xogħlijiet reġa’ nħareġ u ġie aġġudikat u x-xogħlijiet issa mistennija jinbdew fil-ġimgħat li ġejjin.

It-tender tax-xogħlijiet tax-Xagħra tal-Bandieri nħareġ u ġie aġġudikat. Ix-xogħlijiet ikunu jistgħu jinbdew wara li jissolvew problemi legali mas-sidien. 

TRASPORT PUBBLIKU - ĠARR TA' PASSIĠĠIERI

27893. L-ONOR. JOSEPH SAMMUT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid kemm passiġġieri nġarru fix-xahar ta' Lulju 2010 permezz tas-servizz tat-trasport pubbliku qabel ma bdiet topera l-Arriva u kemm inġarru passiġġieri f'Lulju 2011 mill-Arriva?

ONOR. AUSTIN GATT:  Ninsab infurmat li peress li fl-ewwel ġimagħtejn ta’ Lulju 2011 is-servizz tat-trasport pubbliku ma ħadimx kif ikkuntrattat, fejn passiġġieri użaw is-servizz mingħajr biljetti, rotot li  ġew sub-kuntrattati ma kellhomx magni tal-biljetti, kif ukoll intużaw coaches mingħajr biljetti, l-informazzjoni ta’ patrunaġġ mhix kompluta. Għaldaqstant Transport Malta ma tinsabx f’pożizzjoni li tipprovdi nformazzjoni għax-xahar ta’ Lulju 2011. 

L-ammont ta’ passiġġieri li nġarru fix-xahar ta’ Lulju 2010 kien ta’ 2,781,960. 

IR-RABAT - FIDI TA' ĊENS FUQ GARAXX

27900. L-ONOR. PHILIP MIFSUD  staqsa lill-Ministru tal-Finanzi, l-Ekonomija u Investiment: Jista' l-Ministru jgħid fiex wasal l-ipproċessar ta' talba li kienet saret lill-Uffiċċju Konġunt li dettalji dwarha qed jintbagħtu separatament, sabiex jinfeda ċens fuq garaxx fir-Rabat?  Jista' jara li dawn il-proċeduri jiġu mħaffa kemm jista' jkun malajr?  

ONOR. TONIO FENECH:  Ngħarraf lill-Onor. Interpellant li t-talba li d-dettalji tagħha ntbagħtu separatament għadha qed tiġi kkunsidrata.

L-IMTARFA – XIRI JEW KIRI TA’ GARAXX PROPRJETÀ TAL-GVERN

27901. L-ONOR. PHILIP MIFSUD  staqsa lill-Ministru tal-Finanzi, l-Ekonomija u Investiment: Jista' l-Ministru jgħid fiex wasal l-ipproċessar tat-talba li kienet saret lil Government Property Division fil-bidu tas-sena 2010 sabiex jinxtara jew jinkera garaxx proprjetà tal-gvern li dettalji dwaru qed jintbagħtu separatament, li bħalissa għandu pussess battal, fl-Imtarfa?  Jista' jara li dawn il-proċeduri jiġu mħaffa kemm jista' jkun malajr?  

ONOR. TONIO FENECH:  Ngħarraf lill-Onor. Interpellant, li t-talba tal-applikant li dettalji dwaru ntbagħtu separatament qiegħda fil-proċess li tittela’ bħala proposta għall-approvazzjoni quddiem it-Tenders’ Committee tad-Dipartiment sabiex jiġi deċiz tinħariġx sejħa għall-offerti għat-trasferiment tal-proprjetà mitluba.

TRASPORT PUBBLIKU - ROTTA MIŻ-ŻEJTUN GĦALL-ISPTAR

27907. L-ONOR. OWEN BONNICI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jara li jkun hemm servizz tal-linja miż-Żejtun għall-Isptar li tkun diretta imqar fil-ħinijiet li jikkombaċċjaw mal-ħinijiet tad-dħul tal-isptar?

ONOR. AUSTIN GATT:  Ninsab infurmat li Rotta 210  tgħaqqad iż-Żejtun, Tarxien u Raħal Ġdid mal-interchange ta’ Mater Dei u l-Park and Ride tal-Marsa. Din ir-rotta se tkun qed taħdem kull 20 minuta. 

OPERAZZJONIJIET TAL-KATARETTI FI KLINIĊI PRIVATI

27908. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jispjega x'inhuma l-kriterji li bihom se jintgħażlu l-pażjenti biex jagħmlu l-operazzjoni tal-kataretti fi klinika privata a spejjeż tal-gvern? Liema konsulenti se joperaw fuq il-katarretti fil-kliniċi privati? Il-pazjent li jintgħażel biex jagħmel il-katarretti fi klinika privata, dan se jibqa' taħt il-konsulent li kien għażel?

ONOR. JOSEPH CASSAR:  Infurmat li l-kriterju prinċipali li bih qegħdin jintgħazlu l-pazjenti biex jagħmlu l-operazzjoni tal-kataretti fi kliniċi privati huwa ż-żmien ta’ kemm ilhom jistennew biex jingħataw is-servizz. Min ilu jistenna l-aktar jinqeda l-ewwel.

Il-Gvern għamel kuntratti ma’ kliniċi privati liċenzjati għalhekk huwa l-obbligu tal-kliniċi rispettivi sabiex is-servizz jingħata.

SETTUR TAS-SAĦĦA -  SPIŻA TOTALI 

27909. L-ONOR. MARIE LOUISE COLEIRO PRECA  staqsiet lill-Ministru tal-Finanzi, l-Ekonomija u Investiment: B'referenza għat-tweġiba tal-mistoqsija parlamentari 26612, jista' l-Ministru:

a) jaqsam l-ispiża ikkwotata fil-mistoqsija parlamentari 26612 fi spiża pubblika u f'dik privata għas-settur tas-saħħa;

b) jelenka l-ispiża pubblikata għal Malta u Għawdex b'mod separat; u


ċ) jispjega l-figuri kkwotati ma' dawk li qed jidhru fil-Financial Estimates ippreżentati mill-gvern fl-aħħar budget?

ONOR. TONIO FENECH:  Ngħarraf lill-Onor. Interpellant illi l-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

GARANZIJI FUQ SELF LILL-GREĊJA

27913. L-ONOR. CHARLES MANGION  staqsa lill-Ministru tal-Finanzi, l-Ekonomija u Investiment: Peress li l-Fillandja talbet lill-Gvern Grieg garanziji għat-tieni tranche ta' self minnha mogħtija lill-Greċja, jista' l-gvern jgħid x'garanziji ntalbu min-naħa tal-Gvern Malti? 

ONOR. TONIO FENECH:  Ngħarraf lill-Onor. Interpellant illi l-Gvern Malti ukoll talab il-garanziji għall-proposta ta’ pakkett ġdid ta’ self lill-Greċja.  Id-diskussjonijiet tekniċi dwar din il-materja għadhom għaddejjin u s’issa għad m’hemm xejn maqbul.

TA' QALI - KUMPLESS SAN FRANĠISK 

27926. L-ONOR. GINO CAUCHI  staqsa lill-Ministru għar-Riżorsi u Affarijiet Rurali: Jista' l-Ministru jgħid kif il-kumpless San Franġisk li hemm Ta’ Qali, spiċċa jiġi mħaddem minn veterinarju privat? Dan qed isir b’kirja?  Jekk fl-affermattiv, jista' l-Ministru jgħid:

i)   kemm qed jitħallas il-gvern kull sena għal din il-kirja;

ii)  il-ftehim sar b’mod dirett u bilaterali jew wara sejħa għall-offerti;

iii) jista’ l-Ministru jpoġġi fuq il-Mejda tal-Kamra, dettalji dwar min kien tefa’ l-offerta u x’kienet is-somma offruta f’kull offerta;

iv) jista’ l-Ministru jpoggi fuq il-Mejda tal-Kamra kopja tal-ftehim; u

v)  meta jiskadi l-ftehim eżistenti mal-veterinarju li qed jamministra l-kumpless?

ONOR. GEORGE PULLICINO:  Ninforma lill-Onor. Interpellant li din mhix kirja izda huwa management agreement li minnu il-Gvern jircievi €12,000 fis-sena.  Dan il-ftehim sar wara li saret sejħa għall-offerti li dehret fil-Gazzetta tal-Gvern ta’ nhar id-19 ta’ Gunju 2009.  Fid-dawl tan-natura kummerċjali ta’ dan il-ftehim, mhuwiex possibbli li l-kopja tal-management agreement titpoġġa fuq il-Mejda tal-Kamra.  Dan il-ftehim jiskadi wara perjodu ta’ ħames snin bil-possibiltà li jigi mġedded għall-perjodu ieħor ta’ ħames snin bi qbil bejn iż-żewġ partijiet.

L-offerti li intefgħu fiż-żmien stipulat kienu s-segwenti:
	1
	Happy Paws
	Fl-offerta mitfugħa mill-Happy Paws, Dr Selles Llorens stima li l-ispiza biex jitmexxa dan iċ-Ċentru tammonta għal €1,565.47 kuljum (€571,396.55 fis-sena) u kien jeħtieg ftehim għall-perjodu ta’ 10 snin.

	2
	Agrimed Ltd.
	Din l-offerta kienet se tiswa lill-gvern €820,000 fis-sena.

	3
	Dr Trevor’s Veterinary Clinic
	Dr Trevor Zammit offra li jarma ċ-Ċentru b’apparat li joffri l-aqwa kura possibbli ghall-annimali u li jħallas it-€12,000 fis-sena kif rikjest mis-Sejħa li giet pubblikata.

	4
	SPCA
	L-offerta tal-SPCA ma kenitx kif kien stipulat fis-sejħa għall-offerti.  


TA’ QALI: KUMPLESS SAN FRANĠISK - IMPJEGATI FULL-TIME U PART-TIME
27927. L-ONOR. GINO CAUCHI  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm fil-fatt hemm impjegati jaħdmu full-time u part-time fil-kumpless San Franġisk f’Ta’Qali u kemm minnhom huma Maltin? X’kwalifiki qed jintalbu mill-impjegati biex jigu ngaġġati fil-kumpless?

  ONOR. GEORGE PULLICINO:  Filwaqt li nirreferi lill-Onor. Interpellant għat-tweġiba mogħtija għall-mistoqsija parlamentari 20153, infakkru li ċentru ta’ din ix-xorta ma jirrikjedix biss veterinarji, izda jirrikjedi wkoll għadd ta’ ħaddiema (amministrattivi u oħrajn) u għalhekk il-kwalifiki li jintalbu huma relatati għax-xogħol rispettiv mitub minnhom.

TRASPORT PUBBLIKU - LANE TO VALLETTA ONLY 

27943. L-ONOR. ROBERT ARRIGO  staqsa lill-Ministru għall-Infrastruttura, Trasport u Komunikazzjoni: Peress li jidher li l-lane to Valletta only, Furjana mhux talli mhux qed iservi l-iskop iżda qed joħloq kju ta' karozzi li qatt ma rajna qabel, jista' l-Ministru jikkunsidra li din titneħħa u terġa' tiġi bħal qabel?

ONOR. AUSTIN GATT:  Nitlob lill-Onor. Interpellant ikun aktar speċifiku dwar il-post li qed jistaqsi dwaru.

DJAR TAL-ANZJANI PRIVATI - STANDARDS
27954. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid xi standards hemm stabbiliti fid-djar tal-anzjani privati?  Jista' jqiegħed fuq il-Mejda tal-Kamra kopja ta' dawn l-istandards?  Jista' jgħid jekk hux permess li f'xi djar privati għall-anzjani la ssib servizz ta' physiotherapist u lanqas speech therapist?  Jista' jgħid ukoll x'inhuma l-kriterji li qed jintużaw fl-għażla ta' dawk l-anzjani li l-gvern qed jibgħathom fi djar privati tal-anzjani u jissussidja l-miżata?  Liema huma dawn id-djar tal-anzjani privati li qed jibbenefikaw minn din l-iskema tal-gvern?  Fuq liema kriterju dawn id-djar ġew magħżula minn oħrajn?

ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

RATI TA’ ĦLAS LILL-PERSUNI FI GRADI TA’ FATTIGI
27955. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm jitħallas/titħallas fattiga impjegata direttament mal-gvern u kemm jitħallas/titħallas fattiga impjegata mal-kuntrattur li huwa kuntrattat mill-gvern biex jagħti dan l-istess servizz?

ONOR. JOE CASSAR: 
L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.  

ĦAŻ-ŻEBBUĠ - PLAYING FIELD FIŻ-ŻONA TAL-GRAZZJA  

27988. L-ONOR. PHILIP MIFSUD  staqsa lill-Prim Ministru: Jista' l-Prim Ministru jgħid jekk il-playing field li tinsab fiż-żona tal-Grazzja f'Ħaż-Żebbuġ (fi Triq Patri Pelagju u Triq Pietru Buttigieg) hijiex tajba sabiex tintuża? Jista' jgħid jekk sarx awditjar ta' din il-playing field u jekk iva, jippubblika r-rapport?

ONOR. LAWRENCE GONZI:  Ir-rapport li sar mill-Malta Competition and Consumer Affairs Authority (MCCAA) dwar il-bandli li jinsabu fiż-żona tal-Grazzja f’Ħaż-Żebbuġ tpoġġa fuq il-Mejda tal-Kamra waqt il-ħin tat-Tqegħid ta’ Karti. 

Ninsab infurmat li wara dan ir-rapport il-Kunsill Lokali ta’ Ħaż-Żebbuġ iddeċieda li jagħlaq dawn il-bandli għall-pubbliku sakemm isiru x-xogħlijiet meħtieġa elenkati fir-rapport. Intant il-Kunsill Lokali għaddej bil-proċess li japplika għall-fondi taħt l-Urban Improvement Fund sabiex dawn il-bandli jkunu refurbished.

MALTA INDUSTRIAL PARKS - KUMPANIJI LI ĠEW RILOKATI

28076. L-ONOR. ALFRED SANT  staqsa lill-Ministru tal-Finanzi, l-Ekonomija u Investiment: Jista' l-Ministru jinformana:

(i)   kemm kien hemm kumpaniji li ġew rilokati mill-Malta Industrial Parks Ltd. f'dawn l-aħħar ħmistax-il sena;

(ii)  kemm minnhom ingħataw xi forma ta' għajnuna, inkluż billi l-Malta Industrial Parks Ltd. fornitilhom sit ġdid li kien komplet u lest biex jirrilokaw fih u jibdew l-business tagħhom mill-ewwel;

(iii) kemm minnhom ingħataw grants jew għajnuna oħra finanzjarja; u 

(iv) kemm kien l-ammont ta' għajnuna jew grants li ngħatat kull waħda minn dawn il-kumpaniji u liema kienu?

ONOR. TONIO FENECH:  Ngħarraf lill-Onor. Interpellant illi id-definizzjoni ta’ “rilokazzjoni” hija wiesgħa, u għalhekk nagħti xi interpretazzjonijiet li l-Malta Enterprise u l-Malta Industrial Parks Ltd jużaw għal dan it-terminu:

A.
Kumpaniji li naqsilhom ix-xogħol u għalhekk kellhom jingħataw fabbrika iżgħar.

B.
Kumpaniji li kienu f’fabbrika żgħira u kellhom bżonn jespandu.  Ta’ min jinnota li dawn in-negozji normalment jew tinbnielhom estensjoni maġenb il-fabbrika eżistenti, jew jieħdu x’imkien viċin biex joperaw minnu ukoll. Però hemm każi bħal dawk tal-Playmobil u t-Trelleborg fejn biex tiġi aġevolata l-espansjoni tan-negozju kellhom jirrilokaw f’żona industrijali oħra.

C.
Fabbriki li kellhom jiġu rilokati minħabba proġetti oħra bħal SmartCity Malta u il-Life Sciences Centre.

Fil-każ ta’ tip A, dawn ma jiġux mogħtija għajnuna finanzjarja. Però ġieli kien hemm każi fejn dawn ingħataw kumpens biex jagħmel tajjeb għall-assi li jkunu ħallew warajhom, partikolarment installazzjonijiet elettriċi. 

Fil-każ ta’ tip C il-maġġoranza ta’ dawn il-fabbriki ġew mogħtija kumpens biex ikunu jistgħu jirrilokaw għal żoni oħra. Il-kumpens jiġi negozjat fuq bażi individwali u jvarja skont id-daqs tal-kumpanija, l-impjieg, l-istat finanzjarju tan-negozju, il-viabilità kummerċjali, l-istat tal-fabbrika mogħtija u fatturi oħrajn.

Mill-2004 sal-lum, kien hemm 74 rilokazzjoni.  Minħabba raġunijiet ta’ kunfidenzjalità u sensittività kummerċjali l-ammont tal-kumpens ma jistax jingħata.  Fil-każi imsemmija, fabbriki, huts u artijiet żgħar ħafna bħal dawk ta’ Ta’ Qali u Ħal Luqa huma esklużi mill-ammonti.

KUNDIZZJONI FIŻIKA FIBROMYALGIA - GĦAJNUNA MEDIKA

28086. L-ONOR. LUCIANO BUSUTTIL  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk il-kundizzjoni fiżika Fibromyalgia hijiex ikkunsidrata bħala marda għad-Direttorat tas-Sigurtà Soċjali? Tista' tgħid kemm hemm applikazzjonijiet għall-għajnuna medika li jagħmlu referenza għal din il-kundizzjoni fiżika?  Jekk it-tweġiba għall-ewwel mistoqsija hija le, tista' tgħid x’qed tistenna biex din il-kundizzjoni tkun ikkunsidrata bħala marda għall-fini u l-effetti kollha tal-liġi?

ONOR. DOLORES CRISTINA: Il-kundizzjoni fiżika Fibromyalgia  mhijiex waħda mill-kundizzjonijiet mediċi elenkati fil-Ħames Skeda Taqsima I tal-Att dwar is-Sigurtà Soċjali (Kap 381) bħala waħda mill-mard u kundizzjonijiet li dwarhom titħallas Għajnuna Medika.

Mill-banda l-oħra jekk il-persuna li qed tbati minn din il-kundizzjoni medika tiġi kkunsidrata mill-bord mediku li ma tistax taħdem tista’ tingħata l-Għajnuna Soċjali jew Pensjoni għall-Invalidità skont kif ikun il-każ.  

Ninforma wkoll lill-Onor. Membru li ma tinżammx statistika bil-kundizzjoni medika tat-talbiet li jsiru għall-Għajnuna Medika.

GĦAWDEX: KUMPLESS SPORTIV - NUQQAS TA' TAGĦMIR

28158. L-ONOR. JUSTYNE CARUANA  staqsiet lill-Ministru għal Għawdex: Peress li tfal li jipprattikaw id-dixxiplina tal-ġinnastika qed jilmentaw minħabba nuqqas ta' tagħmir fil-Kumpless Sportiv ta' Għawdex in partikoli trampoulines u bars, tista' l-Ministru tara li dan in-nuqqas jiġi indirizzat?

ONOR. GIOVANNA DEBONO:  Ninsab infurmata li l-Kumpless Sportiv t'Għawdex huwa mgħammar b'żewġ trampoulines biex jintużaw fl-eżekuzzjoni tal-lezzjoni tal-Ġinnastika waqt Skola Sports.  Fil-futur qarib hemm il-ħsieb li fl-istess Kumpless issir sala tal-Ġinnastika li tkun attrezzata bit-tagħmir kollu neċessarju.

DELIMARA POWER STATION – KOPJA TAL-PERMESS GĦALL-ESTENSJONI

28159. L-ONOR. LUCIANO BUSUTTIL  staqsa lill-Prim Ministru: Jista' l-Prim Ministru jippreżenta fuq il-Mejda tal-Kamra l-permess tal-Awtorità ta' Malta dwar l-Ambjent u l-Ippjanar  li japprova l-iżvilupp tal-estensjoni tal-power station ta’ Delimara? Jista'  jgħid meta ħareġ dan? Jekk ma jinstab l-ebda permess, jista'  jgħid jekk itteħditx enforcement notice fuq l-iżvilupp illegali?

ONOR. LAWRENCE GONZI: Ninforma lill-Onor. Interpellant li l-applikazzjoni PA 4854/09 ġiet approvata fl-20 ta' Mejju 2010.  Kopja tal-permess li ħareġ fl-14 ta' Ġunju 2010 tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

BUĠIBBA – GĦELUQ TA’ STABBILIMENTI TAL-IKEL

28160. L-ONOR. LUCIANO BUSUTTIL  staqsa lill-Ministru tal-Ġustizzja u l-Intern: Jista' l-Ministru jgħid u jispjega kif wara r-rapport datat 9 ta’ Settembru 2011 fit-timesofmalta.com, fejn ġie rrappurtat li fost stabbilimenti oħra hemm il-Fuyi Cantonese Cuisine u l-kċina ta’ Travellers Lodge u Caffè Al Latte f’Buġibba kellhom jagħlqu, dawn għadhom miftuħin u joperaw bla ebda xkiel?

ONOR. CARMELO MIFSUD BONNICI:  Nitlob lill-Onor. Interpellant jirreferi għat-tweġiba għall-mistoqsija parlamentari  28161 li se tingħata mill-Ministeru tas-Saħħa. 

BUĠIBBA – GĦELUQ TA’ STABBILIMENTI TAL-IKEL

28161. L-ONOR. LUCIANO BUSUTTIL  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid u jispjega kif wara r-rapport datat 9 ta’ Settembru 2011 fit-timesofmalta.com, fejn ġie rrapurtat li fost stabbilimenti oħra hemm il-Fuyi Cantonese Cuisine u l-kċina ta’ Travellers’ Lodge u Café Al Latte f’Buġibba kellhom jagħlqu, dawn għadhom miftuħin u joperaw bla ebda xkiel?

ONOR. JOSEPH CASSAR:  Infurmat li d-Direttorat għas-Saħħa Ambjentali jippubblika press release kull xahar dwar l-attivitajiet mwettqa mill-Ispetturi tas-Saħħa Ambjentali fi ħdan l-istess Direttorat.  Fid-9 ta’ Settembru 2011 ġiet pubblikata stqarrija dwar ix-xogħol li kien mwettaq fix-xahar preċedenti.

L-istqarrija tirreferi li l-imsemmija tliet stabbiliment ġew magħluqa mill-Awtorità tas-Saħħa matul ix-xahar ta’ Awwissu. Dawn kienu ġew magħluqa fis-17 ta’ Awwissu 2011.   

Filwaqt li l-istabbilimenti Fuyi u Caffè Al Latte nfetħu fis-6 ta’ Settembru 2011 wara li saru x-xogħlijiet neċessarji mill-persuna responsabbli, il-kċina tal-lukanda Travellers’ Lodge għadha magħluqa sal-lum. 

Dan reġa’ ġie kkonfermat waqt spezzjoni li saret fil-20 ta’ Settembru 2011 minn uffiċjali tal-istess Direttorat.

BUĠIBBA – GĦELUQ TA’ STABBILIMENTI TAL-IKEL

28162. L-ONOR. LUCIANO BUSUTTIL  staqsa lill-Prim Ministru: Jista' l-Prim Ministru jgħid u jispjega kif wara r-rapport datat 9 ta’ Settembru 2011 fit-timesofmalta.com, fejn ġie rrappurtat li fost stabbilimenti oħra hemm il-Fuyi Cantonese Cuisine u l-kċina ta’ Travellers’ Lodge u Caffè Al Latte f’Buġibba kellhom jagħlqu, dawn għadhom miftuħin u joperaw bla ebda xkiel?

ONOR. LAWRENCE GONZI: Infurmat li fis-26 ta’ Awwissu nħarġet enforcement notice biex it-Travellers’ Lodge u l-istabbilimenti li jiffurmaw parti mill-lukanda jieqfu milli joperaw.  Waqt spezzjoni oħra li saret fit-22 ta’ Settembru nstab li l-kċina tat-Travellers’ Lodge u l-Fuji kienu magħluqa.  L-istabbiliment magħruf bħala Caffè Al Latte li jifforma parti mill-lukanda kien qed jopera bi ksur tal-enforcement notice maħruġa fis-26 ta’ Awwissu.  Sid l-istabbiliment ġie mgħarraf li se jittieħdu passi ulterjuri minħabba ksur tal-enforcement notice.
TRASPORT PUBBLIKU – ROTTA GĦAL TA’ GIORNI

28179. L-ONOR. ROBERT ARRIGO  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid, wara li tħabbru r-rotot il-ġodda, kif se jiġu servuti n-nies ta' Ta' Giorni,  San Ġiljan, li qabel kellhom ix-xarabank numru 42?

ONOR. AUSTIN GATT:  Ninsab infurmat li Ta' Giorni hu servut b'rotta 24 li tmur il-Belt Valletta u minn rotta 110 li tmur Fleur de Lys f'direzzjoni waħda u lejn il-Ferries tas-Sliema fid-direzzjoni l-opposta.

AIR MALTA - KONSULENTI BARRANIN 

28221. L-ONOR. GAVIN GULIA  staqsa lill-Ministru tal-Finanzi, l-Ekonomija u Investiment: Jista' l-Ministru jikkonferma li l-Air Malta qiegħda tqabbad konsulenti barranin fuq bażi temporanja jew taħt kuntratt definit biex jagħmlu rapporti ad hoc fuq diversi taqsimiet tal-kumpanija? Jekk iva, jista' l-Ministru jagħti tagħrif dwar l-iskop ta' dawn l-ingaġġi? Jista' l-Ministru jpoġġi fuq il-Mejda tal-Kamra lista ta' dawn il-konsulenti barranin b' tagħrif tar-renumerazzjoni tagħhom konsulent, konsulent?

ONOR. TONIO FENECH:  Ngħarraf lill-Onorevoli Interpellant illi r-risposta se tingħata f'oħra.

ITS - PROGRAMM TAL-APPRENTISTAT FL-OSPITALITÀ FL-ISKEMA ESTS

28261. L-ONOR. GAVIN GULIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid għaliex reġgħet ħarġet sejħa oħra għall-applikanti li jixtiequ jissieħbu fil-programm tal-ESTS tal-ITS għas-sena akkademika li jmiss, meta sejħa normalment tagħlaq fil-bidu ta’ Ġunju? Tista l-Ministru tgħid jekk saritx xi estensjoni oħra in konnessjoni ma’ sejħiet għall-programmi u/jew korsijiet oħrajn tal-ITS?

ONOR. DOLORES CRISTINA:  It-tieni sejħa għall-applikanti li jixtiequ jissieħbu fil-programm tal-apprentistat fl-ospitalità fl-iskema ESTS saret peress li kien għad hemm xi postijiet disponibbli għal dawk interessati.  Ma saret l-ebda estensjoni oħra għall-programmi oħrajn tal-ITS pubblikati fil-prospett għas-sena akkademika 2011/12.

POLITIKA NAZZJONALI GĦAT-TURIŻMU

28262. L-ONOR. GAVIN GULIA  staqsa lill-Prim Ministru: Billi t-Tourism Policy For The Maltese Islands 2007-2011 wasal biex jiskadi, jista' l-Prim’ Ministru jgħid meta se ikun imniedi t-tourism policy document il-ġdid?

ONOR. LAWRENCE GONZI: Filwaqt li ninnota b’sodisfazzjon li l-Oppożizzjoni issa qed tirrikonoxxi li hemm Pjan Nazzjonali għat-Turiżmu, ninforma lill-Onor. Interpellant li d-dokument dwar il-Politika Nazzjonali għat-Turiżmu huwa maħsub li jinħareġ lejn l-aħħar tas-sena wara li jintemm il-proċess ta’ konsultazzjoni u abbozzar tal-Politika Nazzjonali għat-Turiżmu rivedut li jinstab għaddej bħalissa.
ARMS LTD. - KWESTJONI DWAR SUSSIDJU FUQ KONT TAD-DAWL U ILMA

28313. L-ONOR. RODERICK GALDES  staqsa lill-Ministru tal-Finanzi, l-Ekonomija u Investiment: Jista' l-Ministru jinvestiga kif il-familja, li d-dettalji tagħha qed jintbagħtu separatament, qed tilmenta li l-ħlas tas-sussidju tal-kont tad-dawl u l-ilma li ngħataw matul is-sena li għaddiet qatt ma ngħata minħabba li dan kien inħareġ fuq il-ġenituri li kienu ġew nieqsa? Jista' jara għaliex iċ-ċekk li suppost kellu jinħareġ fuq is-sid il-ġdid ma nħariġx?

ONOR. TONIO FENECH:  Ninforma lill-Onor. Interpellant illi l-informazzjoni ngħatat lill-ARMS Ltd. li min-naħa tagħha se tikkomunika direttament mal-klijent.

GWARDJANI LOKALI - ĊITAZZJONIJIET 

28325. L-ONOR. JOE MIZZI  staqsa lill-Prim Ministru: Jista' l-Prim Ministru jgħid kemm-il ċitazzjoni ngħatat mill-gwardjani lokali fl-2008, l-2009, l-2010 u l-ewwel tmien xhur tal-2011, sena b’sena? Jista' jgħid kemm kien il-valur tal-flus li kellhom jinġabru minn dawn iċ-ċitazzjonijiet u kemm fil-fatt inġabru sena b’sena? Jista' jgħid kemm minn dawn il-flus marru għand il-kunsilli lokali ?

ONOR. LAWRENCE GONZI: Tweġiba tingħata f’xi seduta oħra.
SPEED CAMERAS - ĊITAZZJONIJIET 

28326. L-ONOR. JOE MIZZI  staqsa lill-Prim Ministru: Jista' l-Prim Ministru jgħid kemm-il ċitazzjoni ngħatat mill-ispeed cameras fl-2008, l-2009, l-2010 u l-ewwel tmien xhur tal-2011, sena b’sena? Jista' jgħid kemm kien il-valur tal-flus li kellhom jinġabru minn dawn iċ-ċitazzjonijiet u kemm fil-fatt inġabru sena b’sena? Jista' jgħid kemm minn dawn il-flus marru għand il-kunsilli lokali?

  

ONOR. LAWRENCE GONZI: Tweġiba tingħata f’ xi seduta oħra.
MEPA - STUDJU DWAR IT-TRAB ISWED

28327. L-ONOR. JOE MIZZI  staqsa lill-Prim Ministru: Jista' l-Prim Ministru jgħid x’inhi l-opinjoni tiegħu dwar l-aħħar studju ikkummissjonat mill-Awtorità ta' Malta dwar l-Ambjent u l-Ippjanar dwar il-problema tat-trab l-iswed, li sab li s-sors ta’ din il-problema hija l-power station tal-Marsa? Jista' jgħid x’miżuri se jkun qiegħed jieħu fl-immedjat biex tkun indirizzata din il-problema ?

ONOR. LAWRENCE GONZI: Ninforma lill-Onor. Interpellant li rigward l-identifikazzjoni tas-sors, wieħed ftit jista’ jibqagħlu dubju li l-power station tal-Marsa hija l-kawża prinċipali tat-trab l-iswed ta’ daqs kbir li nstab fil-Fgura u l-madwar.

Is-soluzzjoni aħħarija tal-problema hija t-twaqqif tal-power station tal-Marsa.  Fil-frattemp il-MEPA qed tiddiskuti mal-operaturi, jiġifieri l-Enemalta, biex tara hemmx aktar soluzzjonijiet intermedjarji li jistgħu jittieħdu u li jgħamlu sens finanzjarju meta wieħed iqis iż-żmien limitat li baqgħalha topera din il-power station.

MEPA - PROBLEMA TAT-TRAB ISWED

28328. L-ONOR. JOE MIZZI  staqsa lill-Prim Ministru: Jista' l-Prim Ministru jgħid jekk il-gvern jaqbilx mal-Korporazzjoni Enemalta li f’reazzjoni għall-aħħar studju ikkummissjonat mill-Awtorità ta' Malta dwar l-Ambjent u l-Ippjanar dwar il-problema tat-trab l-iswed, ċaħdet li s-sors ta’ din il-problema hija l-power station tal-Marsa?

ONOR. LAWRENCE GONZI: Nirreferi lill-Onor. Interpellant għar-risposta li tajt għall-mistoqsija parlamentari 28327.
ENEMALTA - UFFIĊJALI LI JAGĦMLU UŻU MILL-CREDIT CARD
28329. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jindika min huma l-uffiċjali tal-Korporazzjoni Enemalta li jagħmlu użu tal-credit card tal-Korporazzjoni Enemalta li tiġi maħruġa miċ-chairman? Jekk hemm iżjed minn credit card waħda li tintuża, jista' jagħti breakdown sħiħ tal-ispejjeż tal-credit cards tal-Korporazzoni Enemalta għall-ewwel tmien xhur tal-2011 u jagħti r-raġunijiet wara kull spiża?

ONOR. TONIO FENECH:  Ngħarraf lill-Onor. Interpellant illi l-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

BORMLA – XOGĦLIJIET FI TRIQ SANTA TEREŻA 

28330. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru, bħala l-Ministru responsabbli mill-Proġett tal-Baċir Nru.1 f'Bormla jgħid, skont il-kuntratt:

a) meta kellu jibda x-xogħol fuq l-parti tat-Triq ta' Santa Tereża Bormla;

b) meta beda x-xogħol fuq l-istess triq u meta huwa proġettat li jispiċċa; u

ċ) kemm kien stmat li kellu jiswa x-xogħol fuq l-istess triq u jekk hux previst li se jkun hemm over spending u fil-każ kemm?

 

ONOR. AUSTIN GATT:  Ninsab infurmat li x-xogħol fuq il-parti tat-Triq ta' Sta Tereża f'Bormla kellu jibda f'Mejju 2011.  Ix-xogħol beda għal nofs Mejju, 2011 u huwa proġettat li jkunu tlestew il-maġġoranza tax-xogħlijiet lejn l-aħħar ta' Novembru 2011.

L-ispejjeż fuq ix-xogħlijiet ta' din it-triq jiffurmaw parti minn spiża akbar fuq ix-xogħlijiet li qegħdin isiru f'Baċir (East Side), l-ispiża totali hija ta' €2.8 miljun.

UNION FOR THE MEDITERRANEAN - BUDGET PROVIŻORJU

28337. L-ONOR. RODERICK GALDES  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u l-Ministru tal-Affarijiet Barranin ipoġġi fuq il-Mejda tal-Kamra l-budget proviżorju tal-Union for the Mediterranean adottat mill-uffiċċjali għolja f’29 ta’ April 2010 u l-budget finali kif ġie addottat f’Novembru ta’ 2010?

 

ONOR. TONIO BORG:  Il-budget proviżorju tal-Union for the Mediterranean li ġie addottat nhar id-29 ta' April 2010, u immarkat DS 84/10 bid-data 3 ta' Marzu 2010 tpoġġa  fuq il-mejda tal-Kamra waqt il-ħin tat-Tqegħid ta’ Karti.

Il-budget finali immarkat DS 132/10 rev4 li ġie addottat waqt laqgħa li saret fit-12 ta' Novembru 2010 fi Burssell tpoġġa wkoll fuq il-Mejda tal-Kamra waqt il-ħin tat-Tqegħid ta’ Karti.

DIRETTORAT TAL-EDUKAZZJONI - PAID STUDY LEAVE
28389. L-ONOR. FREDERICK AZZOPARDI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm kien hemm impjegati fi ħdan id-Direttorat tal-Edukazzjoni li ġew mogħtija paid study leave għal sena jew aktar f'dawn l-aħħar ħames snin? Tista' tgħid kemm minn dawn kienu edukaturi u fuq liema kriterji ġew mogħtija? 

ONOR. DOLORES CRISTINA: Ninforma lil Onor. Interpellant li skont id-Direttorat għas-Servizzi Korporattivi kien hemm tmien Trainee Educational Psychologists impjegati fi ħdan id-Direttorat tal-Edukazzjoni li ġew mogħtija paid study leave.

Dawn l-impjegati ngħataw tali paid study leave fuq il-kriterju li l-ħiliet ta’ Educational Psychologist huma ferm bżonjużi fid-Direttorat u l-iżvilupp u t-taħriġ professjonali f’dan il-qasam hu essenzjali biex tkun żgurata l-kwalità tas-servizzi li jingħataw lill-istudenti.

MALTA STANDARDS AUTHORITY - SAFAR MIĊ-CHAIRMAN

28390. L-ONOR. HELENA DALLI  staqsiet lill-Prim Ministru: Jista' l-Prim Ministru jgħid għal liema raġunijiet iċ-Chairman tal-Awtorità tal-Istandards ta' Malta siefer minn mindu ġie appuntat fil-kariga tiegħu f'din l-awtorità għall-perjodu sħiħ sakemm ġiet xolta l-istess awtorità biex tiġi ffurmata l-MCCAA fl-2011? Jista' jinforma wkoll għal liema raġunijiet siefer l-istess persuna kemm ilu Chairman tal-Malta Competition and Consumer Affairs Authority (MCCAA) ? Jista' jagħti informazzjoni bir-raġuni ta' kull safra li saret miċ-Chairman kemm meta kien imexxi l-MSA u kemm il-MCCAA?  Kemm swiet kull safra in kwistjoni globalment, jiġifieri vvjaġġar, lukandi, boardings, per diem allowances, eċċ.? X'benefiċċji ħa l-pajjiż, u l-entitajiet li kien u għadu responsabbli għalihom, minn dawn is-safriet?  Jista' jpoggi fuq il-Mejda tal-Kamra rapport ta' kull safra li jsir wara mawra barra l-pajjiż minn uffiċjali pubbliċi?   

ONOR. LAWRENCE GONZI:  Peress li d-data għal din il-mistoqsija parlamentari tkopri  ħdax-il sena, l-Awtorità kkonċernata se tiġbor din l-informazzjoni kemm jista’ jkun malajr.

MALTA STANDARDS AUTHORITY – ONORARJA  TAĊ-CHAIRMAN

28391. L-ONOR. HELENA DALLI  staqsiet lill-Prim Ministru: Jista' l-Prim Ministru jgħid kemm kienet l-onorarja taċ-Chairman tal-Awtorità tal-Istandards ta' Malta bil-perkaċċi inklużi kollha u kemm hija dik, jew kemm se tkun, l-onorarja taċ-Chairman tal-MCCAA ukoll bil-perkaċċi inklużi kollha? Peress li l-persuna li bħalissa tokkuppa l-post ta' Chairman tal-MCCAA tokkuppa ukoll il-postijiet ta' Direttur Ġenerali tal-entità Standards Institute u ta' President tal-Co-ordination Committee fl-istess awtorità, l-onorarji jew pagi ta' dawn se jkunu parti minn pakkett wieħed, se jitħallas separatament jew mhux se jitħallas għalihom? Jidhirlu l-Prim Ministru li l-fatt li l-istess persuna tokkuppa tliet karigi inter-relatati se joħloq mhux biss preċedent, iżda anke konflitt ta' interess? 

ONOR. LAWRENCE GONZI:  Infurmat li l-onorarja gross bħala Chairman tal-Awtorità tal-Istandards ta’ Malta kienet €13976.24c u l-użu ta’ telefon ċellulari għal massimu ta’ €815. L-onorarja  taċ-Chairman tal-MCCAA għadha mhijiex stabbilita u bħalissa għaddejjin diskussjonijiet mal-Ministeru tal-Finanzi sabiex tiġi stabbilita. Għall-aħħar parti tal-mistoqsija nireferi lill-Onor. Interpellant għar-risposta li ngħatat għall-mistoqsija parlamentari 27343.

STANDARDS INSTITUTE - DIRETTUR ĠENERALI

28392. L-ONOR. HELENA DALLI  staqsiet lill-Prim Ministru: B'referenza għas-sejħiet biex jimtlew karigi fi ħdan l-entità Standards Insitute, bla ebda referenza għal dik ta' Direttur Ġenerali, jista' l-Prim Ministru jgħid jekk inħassx il-bżonn li timtela din il-kariga minn persuna oħra biex jiġu eliminati l-anomaliji u l-konflitti ta' interess? Jista' jgħid jekk jaqbilx li għandha toħroġ sejħa biex anke din il-kariga timtela minn persuna oħra?

ONOR. LAWRENCE GONZI:  Filwaqt li nagħmel refrenza għar-risposta tal-mistoqsija parlamentari 27343,  inżid magħha illi  ċ-Chairman tal-Awtorità Maltija għal Kompetizzjoni u Affarijiet tal-Konsumatur qed jaġixxi wkoll ta’ Direttur Generali tal-Istitut tal-Istandards u Metroloġija b’mod temporanju sakemm tinstab persuna adattata għal dan il-post.  Ma jirriżulta li hemm l-ebda kunflitt ta’ interess u ċ-Chairman għandu l-kwalifiki kollha biex jokkupa din il-kariga.  

MCCAA - UFFIĊĊJU ĠDID

28393. L-ONOR. HELENA DALLI  staqsiet lill-Prim Ministru: Peress li l-MCCAA hija prattikament l-amalgazzjoni tas-CCD, l-MSA u l-MNL skont l-Att rispettiv (Kap. 510) u peress li din l-awtorità ġdida  se jkollha uffiċċji li preżentement la huma dawk użati mill-eks CCD, la tal-ex MSA u lanqas tal-MNL u dawn  l-uffiċċji ġodda ttieħdu mill-MCCAA fuq bażi ta' kirja u peress li l-kuntratt tal-kirja diġà ġie ffirmat u l-ex CCD u l-eks MSA ħa jiċċaqalqu bejn dan ix-xahar u Diċembru din is-sena, jista' l-Prim Ministru jinforma lill-Kamra fejn se jkun l-uffiċċju tal-MCCAA?  Liema bini se jservi ta' uffiċċju?  Kemm se tkun l-ispiża tad-dħul u kemm se jkun il-kera annwali?  Kif u min innegozja l-kuntratt ta' kera?  Meta l-gvern suppost qed jagħmel ħiltu biex inaqqas l-ispiża pubblika, x'kienet ir-raġuni li l-gvern għażel li l-MCCAA tidħol fi spejjeż żejda meta huwa seta’ joffri binjiet minn li għandu?   

ONOR. LAWRENCE GONZI:  Il-post il-ġdid tal-Awtorità huwa - Mizzi House, National Road, Blata l-Bajda. Dan sejjer ikun l-uffiċċju ċentrali. Ix-xogħol kollu li kellu jsir u lis-spejjes huma għal sid il-kera. Il-kera anwali hija €300,000 tal-uffiċċji u €8,00 tal- garage.

L-għażla saret wara sejħa għal expression of interest pubblika.  Wara sar rapport fuq l-postijiet sottomessi, in-negozjar sar miċ-Chairman għan-nom tal-Awtorità  u wara nġabet  l-approvazzjoni tal-Ministeru tal Finanzi.

Ma kien hemm l-ebda binja tal-Gvern f’post ċentrali li hija disponibbli biex takkomoda lill-uffiċjali kollha tal-Awtorità.  Infatti l-ewwel parti tal-eżerċizzju kien biex jiġi evalwat jekk kienx hemm bini pubbliku li seta’ jservi għal dan il-għan.  Kieku kien hemm post disponibbli l-Awtorità kienet tokkupah.

Il-post li kien okkupat mill-MSA se jintuża minn dipartiment ieħor tal-Gvern immedjatament kif se jsir mill-post ta’ Santa Venera li kien okkupat mill-ex CCD immedjatament malli jitbattal.  Sal-lum mxew u qed joperaw minn  Mizzi House l-Istitut għall-iStandards u Metroloġija u d-Divizjoni tar-Regolamenti Tekniċi.  

AWTORITÀ TA’ MALTA GĦALL- KOMPETIZZJONI U L-AFFARIJIET TAL-KONSUMATUR  - CHAIRMAN

28394. L-ONOR. HELENA DALLI  staqsiet lill-Prim Ministru: B'referenza għat-tweġiba għall-mistoqsija parlamentari 27343, jista' l-Prim Ministru jgħid jekk jidhirlux li l-kwalifiki u l-esperjenza meħtieġa biex wieħed imexxi l-Awtorità tal-iStandards ta' Malta huma għal kollox differenti kemm minn dawk li huma meħtieġa biex tmexxi l-qasam tal-kompetizzjoni kif ukoll minn dawk li hemm bżonn biex tmexxi l-qasam tal-konsumatur? Iħoss li appunta l-persuna adatata biex tmexxi l-Awtorità tal-Kompetizzjoni u tal-Konsumatur billi dan jidher li m'għandu ebda esperjenza jew kwalifiki f'dawn iż-żewġ oqsma importanti li saħansitra jagħmlu parti mill-isem ta' din l-istess awtorità?

ONOR. LAWRENCE GONZI:  Iċ-Chairman tal-Awtorità ta’ Malta għal Kompetizzjoni u l-Affarijiet tal-Konsumatur  huwa persuna li serva bħala  chairman tal-Malta Standards Authority  għal ħdax-il sena, cioè sa mit-twaqqif tagħha sa meta giet assorbita fl-MCCAA.  Dan dejjem għamlu b’abilità. 

Tnejn mill-erba entitajiet fi ħdan l-MCCAA qabel kienu jiffurmaw l-MSA (Divizjoni tar-Regolamenti Teknici u l-Istitut tal-iStandards u l-Metrologija). L-istess MSA kienet wkoll involuta direttament  fil-qasam tal-konsumatur għax kienet responsabbli mis-sorveljanza tas-suq.

Nassigura lill-Onor. Interpellant li ċ-Chairman ma kienx jigi  appuntat kieku ma kienx meqjus bħala persuna addattata għal dan il-post.

 CHAIRMAN TAL-BORD TAL-GVERNATURI TAL-AWTORITÀ

28395. L-ONOR. HELENA DALLI  staqsiet lill-Prim Ministru: B'referenza għar-risposta li ta l-Prim Ministru rigward il-pożizzjoni anomala meta bħala Chairman tal-Bord tal-Gvernaturi tal-Awtorità dan irid jiggarantixxi l-indipendenza funzjonali tad-diretturi ġenerali inkluż tiegħu nnifsu meta jaġixxi fil-kariga tiegħu ta' Direttur Generali tal-iStandards u Metroloġija u peress li l-Prim Ministru rreferieni għall-Artiklu 11 (1) (d) fejn hemm stabbilit li hija l-funzjoni tal-Bord li jiggarantixxi l-indipendenza funzjonali tal-entitajiet li jagħmlu parti mill-awtorità, ma jidhirlux li dan jikkonferma l-anomalija li teżisti fejn fil-kariga tiegħu bħala Chairman li jmexxi l-Bord tal-Gvernaturi irid fl-istess ħin jiggarantixxi l-indipendenza tiegħu nnifsu fil-kariga ta' Direttur Ġenerali tal-iStandards u l-Metroloġija? 

ONOR. LAWRENCE GONZI:  Ninforma lill-Onor. Interpellant illi huwa l-Bord tal-Awtorità li jrid jigarantixxi l-Indipendenza funzjonali tal-entitajiet u mhux iċ-Chairman. Ma teżisti l-ebda anomalija bejn il-kariga ta’ Chairman u rwol temporanju ta’ Direttur Generali.

TRANSPORT MALTA - PENALI FUQ ĊITTADINI 

28422. L-ONOR. JOSEPH SAMMUT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid min fejn jemani l-poter lil Transport Malta sabiex din timponi penali fuq ċittadini li jkun instabu ħatja ta' kontravenzjoni?

ONOR. AUSTIN GATT:  Ninsab infurmat li Transport Malta għandha s-setgħa li tistabbilixxi u timponi pieni amministrattivi, u dan taħt Kap 499, Att dwar l-Awtorità għat-Trasport f’Malta, artikolu 6(2)(g) u artikolu 47 tal-imsemmi Att.

AWTORITÀ TAD-DJAR – TQASSIM TA’ POSTIJIET 

28449. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm tqassmu postijiet tal-kiri mill-Awtorità tad-Djar bejn Jannar 2011 u llum? F'liema lokalità jinsabu u mnejn kienu l-persuni li bbenefikaw?  

ONOR. DOLORES CRISTINA: L-Awtorità tad-Djar allokat 65 post mill-ewwel ta’ Jannar, 2011 s’issa.  Il-lista tal-lokalitajiet li applikaw minnhom il-benefiċjarji u fejn ġew allokati tpoġġiet fuq il-Mejda tal-Kamra waqt il-ħin tat-Tqegħid ta’ Karti.  

SKEJJEL - XOGĦLIJIET STRAORDINARJI 

28450. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid liema kienu dawk l-iskejjel li matul is-sajf li għadda gawdew minn xogħlijiet straordinarji? 

ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

SKEJJEL - XOGĦLIJIET TA' MANUTENZJONI 

28451. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid liema xogħlijiet ta' manutenzjoni saru fl-iskejjel tal-gvern li hemm ġewwa Bormla, Birgu u l-Isla? 

ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

PRINĊIPALI TAL-KULLEĠĠI

28452. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid min huma l-prinċipali tal-kulleġġi? 

ONOR. DOLORES CRISTINA:  Il-Prinċipali tal-Kulleġġi huma:  

	Sur Stephen Cachia
	Kulleġġ Santa Margerita

	Sinjorina Marilyn Sciortino
	Kulleġġ San Benedittu

	Sur James Camilleri
	Kulleġġ San Ġorġ Preca

	Sur Horace Caruana
	Kulleġġ Sant’Injazju

	Sinjorina Maria Ciappara
	Kulleġġ Santa Klara

	Sur Mario Testa
	Kulleġġ Maria Reġina

	Sur Anthony Sammut
	Kulleġġ San Nikola

	Dr Frank Fabri
	Kulleġġ Santa Tereża

	Sinjorina Josephine Mifsud
	Kulleġġ San Tumas More

	Chev. Frank Gatt
	Kulleġġ ta’ Għawdex


BENEFIĊĊJU KONTRIBUTORJU GĦAD-DISIMPJIEG
28453. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja:  Tista' l-Ministru tgħid jekk taħsibx li wasal iż-żmien li ssir bidla neċessarja fil-liġi sabiex ġuvintur/tfajliet ta' ċertu età li jgħixu mal-ġeneturi, u jkunu tilfu l-impjieg intortament jibdew igawdu minn xi benefiċċju finanzjarju? Il-Ministru hija konxja li hemm ammont ta' persuni f'din il-kategorija li wara ħafna snin bil-għaqal, jitilfu l-impjieg u ma jistgħu jieħdu ebda benefiċċju u allura wasal iż-żmien li jsir xi ħaġa? 

ONOR. DOLORES CRISTINA: Ninforma lill-Onor. Interpellant li persuna tista’ l-ewwel tikkwalifika għal Benefiċċju Kontributorju għad-Disimpjieg.  Dan il-benefiċċju jitħallas kemm il-darba l-persuna tissodisfa t-test tal-kontribuzzjonijiet u l-perjodu massimu tal-benefiċċju huwa ta’ 156 jum.

Meta id-dritt tal-benefiċċju jintemm jew jekk il-persuna ma tkunx tikkwalifika għal Benefiċċju Kontributorju għad-Disimpjieg, tista’ ssir talba għall-għajnuna għad-disimpjieg.  Id-dritt għal din l-għajnuna però jiddependi minn test tal-mezzi li jsir fuq id-dħul tal-familja (household) kollha.  F’ħafna każijiet ta’ persuni li jgħixu mal-familjari, dawn ma jikkwalifikawx għal din l-għajnuna minħabba li d-dħul tal-familja jeċċedi dak stipulat bil-liġi biex persuna tikkwalifika.

Jiena infurmata li d-Dipartiment tas-Sigurtà Soċjali diġà kkunsidra u identifika din is-sitwazzjoni fi studju preliminari li sar fuq is-sistema tal-għajnuna soċjali.  Jiena nfurmata wkoll li fil-preżent qed isiru riċerki u studji oħra biex jitressqu proposti ta’ kif is-sistema tal-għajnuna soċjali tista’ tiġi aġġornata għall-ħtigijiet tal-persuni vulnerabbli fis-soċjetà bl-iskop ewlieni li jiġi xprunat il-parteċipazzjoni fil-ħajja tax-xogħol u tikber l-inkluzjoni soċjali kif jippermettu ir-rizorsi ta’ pajjiżna.
PERSUNI LI NQATGĦALHOM L-GĦAJNUNA SOĊJALI

28454. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm kien l-ammont ta' persuni li nqatgħalhom l-għajnuna soċjali bejn Jannar 2011 u issa? 

ONOR. DOLORES CRISTINA: Ninforma lill-Onor. Interpellant li n-numri ta’ persuni li nqatgħalhom l-għajnuna soċjali bejn Jannar 2011 u issa kien ta’ 1263.

MISTOQSIJIET GĦAL TWEĠIBIET 
BIL-MIKTUB

ENTITAJIET PUBBLIĊI – MILI TAL-VACANCY FORM
W227. L-ONOR. GAVIN GULIA  staqsa lill-Prim Ministru: Jista' l-Prim Ministru jgħid x'rikjesti kienu jintalbu jimlew l-entitajiet pubbliċi fil-vacancy form qabel is-7 ta' Marzu 2011 (mitluba skont paragrafu 1.5.6.3 tal-għaxar edizzjoni tal-Public Service Management Code) għall-approvazzjoni tar-Recruitment and Redeployment Advisory Group? Jista' jikkonferma jekk ir-rikjesti setgħux wara li jiġu approvati jiġu emendati mill-entitajiet pubbliċi mingħajr ebda approvazzjoni oħra tal-istess grupp

ONOR. LAWRENCE GONZI:  Infurmat li d-dettalji li l-entitajiet pubbliċi kienu jintalbu jimlew fil-vacancy form għall-approvazzjoni tar-Recruitment and Redeployment Advisory Group permezz ta’ dan l-Uffiċċju u l-Ministeru tal-Finanzi, kienu dawk inklużi fl-imsemmija vacancy form, jiġifieri dettalji bħal, per eżempju,  in-numru ta’ vakanzi u r-raġunijiet għalfejn tali vakanzi ma setgħux jimtlew permezz ta’ reorganisation, ir-rekwiżiti tal-post/pożizzjoni, ir-rimunerazzjoni marbuta mal-post/pożizzjoni, jekk hux se jkun hemm spiża addizzjonali annwali rikurrenti jew inkella cost savings, u jekk hemmx fondi allokati permezz tas-subvention kurrenti. Kwalunkwe tibdil fir-rikjesti jeħtieġ l-approvazzjoni tal-istess grupp. 

DJAR GĦALL-ANZJANI – AMMONT TA’ RESIDENTI

W228. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru  jgħid kemm hemm residenti f'kull dar residenzjali għall-anzjani?  Kemm minn dawn l-anzjani huma eligibbli biex jivvotaw?   Min huma l-uffiċjali inkarigati f'kull home?  X'kienu u x'inhuma l-kriterji li l-uffiċjali inkarigati ġew magħżula biex imexxu dawn id-djar residenzjali u għal kull home?

ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

TRASPORT PUBBLIKU - ROTTA DIRETTA GĦALL-ISPTAR MATER DEI

W229. L-ONOR. MARIE LOUISE COLEIRO PRECA  staqsiet lill-Ministru għall-Infrastruttura, Trasport u Komunikazzjoni: Jista' l-Ministru jgħid minn liema lokalitajiet, bliet u rħula r-rotta diretta għall-Isptar Mater Dei se tibda terġa' topera?

ONOR. AUSTIN GATT:  Ninsab infurmat li s-servizzi għall-isptar Mater Dei qegħdin jiġu riveduti u dan qed isir bħala parti mit-tibdiliet li għaddejjin bħalissa sa Novembru li ġej, hekk kif ġie mħabbar f'dawn l-aħħar gimgħat.

GVERNATUR TAL-BANK ĊENTRALI - PAKKETT FINANZJARJU

W230. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jagħti d-dettalji tal-pakkett finanzjarju u tal-perkaċċi li se jingħataw lill-persuna, li d-dettalji dwarha qed jintbagħtu separatament, bħala Gvernatur tal-Bank Ċentrali?

ONOR. TONIO FENECH:  Ngħarraf lill-Onor. Interpellant illi l-Gvernatur tal-Bank Ċentrali għandu salarju ta’ €85,000, użu ta’ karozza uffiċjali, servizz ta’ smart phone u polza tal-assigurazzjoni tas-saħħa.

RESIDENZA SAN VINCENZ DE PAULE – SERVIZZI BANKARJI

W231. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid jekk il-gvern hux konxju tal-problema li qed isibu anzjani residenti fir-Residenza  San Vincenz De Paule kaġun tal-fatt li fl-inħawi ta’ dan l-isptar m'hemmx servizzi bankarji? Jekk fl-affermattiv, jista' jagħti rendikont tal-miżuri li ħa l-gvern biex din il-problema tkun indirizzata? Jista' jgħid jekk hemmx ħsieb li jsiru negozjati ma’ xi bank lokali biex tkun stallata ATM fl-inħawi tal-isptar ?

ONOR. JOSEPH CASSAR:  Infurmat li għalkemm fil-viċinanzi tar-Residenza San Vinċenz de Paule m’hemmx banek kummerċjali u l-eqreb banek qegħdin f’Ħal Qormi u Ħal Luqa, ir-residenti li juru x-xewqa jew jindikaw il-bżonn tas-servizz minn xi banek jitwasslu sal-bank bit-trasport tar-residenza.

Hemm ukoll faċilità fejn l-amministrazzjoni ssarraf ċekkijiet tar-residenti li jkollhom bżonn dan is-servizz. 

Għal dawn l-aħħar snin, kemm l-amministrazzjoni kif ukoll l-għaqdiet mhux governattivi fir-Residenza San Vincenz fosthom l-GHASI u l-Friends of St. Vincent għamlu diversi kuntatti mal-banek lokali, iżda r-risposta kienet dejjem fin-negattiv minħabba li ATM machines fir-residenza mhumiex meqjusa kummerċjalment vijabbli. 

INAWGURAZZJONI TAS-SERVIZZ TAL-ARRIVA - SPIŻA

W232. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jagħti rendikont ta’ kemm ġiet tiswa l-attività li saret biex tikkommemora l-inawgurazzjoni tal-bidu tas-servizz tal-Arriva fit-2 ta’ Lulju, 2011? Jista' jagħti breakdown tal-ispejjeż kollha u min kienu s-suppliers? 

ONOR. AUSTIN GATT:  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti. 

INAWGURAZZJONI TAS-SERVIZZ TAL-ARRIVA - IKLA

W233. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jikkonferma jekk kienx hemm ikla wara r-reception li saret fl-attività biex tikkomemora l-inawgurazzjoni tal-bidu tas-servizz tal-Arriva fit-2 ta’ Lulju, 2011? Jekk fl-affermattiv, fejn saret, kemm kienu l-mistiedna, min kien responsabbli għall-għażla tal-mistednin u kemm kienet l-ispiża fuq din l-ikla?

ONOR. AUSTIN GATT:  Ninsab infurmat li la l-Ministeru u l-anqas Transport Malta ma organizzaw attività li tixbaħ dak li qed jiddeskrivi l-Onor. Interpellant. 

SUSSIDJU FUQ L-ENERĠIJA – ĦRUĠ TA’ ĊEKKIJIET

W234. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid jekk għadx fadal ċittadini li għadhom ma rċevewx iċ-ċekk tas-sussidju li l-gvern kien tas-sena l-oħra lill-familji kollha?

ONOR. TONIO FENECH:  Ninforma lill-Onor. Interpellant li ċ-ċekkijiet kollha ġew maħruġa u mibgħuta skont l-informazzjoni mogħtija lilna, mill-konsumaturi stess.

Madankollu, meta ARMS Ltd. tirċievi ilment minn konsumatur, wara li dan ikun validat, jinħareġ ċekk lill-klijent rispettiv.

BUĠIBBA - TWAĦĦIL TAL-FUNTANA FIL-PJAZZA

W235. L-ONOR. JOE MIZZI  staqsa lill-Prim Ministru: Jista' l-Prim Ministru jikkonferma li matul dan is-sajf reġgħet twaħħlet il-funtana fil-pjazza ta’ Buġibba? Jekk fl-affermattiv, jista' jgħid kemm kienet l-ispiża biex saret?

ONOR. LAWRENCE GONZI:  Nitlob lill-Onor. Interpellant jispeċifika għal liema funtana qed jirreferi.

ITS - KORS TA’ FOOD PREPERATION AND CULINARY ARTS 

W236. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tikkonferma li dawk li matul l-aħħar xhur għamlu kors ta’ Food Preperation and Culinary Arts (Level 1) part-time fl-Istitut għall-Istudji Turistiċi, li kien sussidjat mill-Korporazzjoni għax-Xogħol u Taħriġ, ġew informati li għat-tieni sena ta' dan il-kors se jkun hemm ħlas xi jsir? Jekk fl-affermattiv, għaliex intalab dan il-ħlas u kemm huwa dan l-istess ħlas?

ONOR. DOLORES CRISTINA:  Il-Food Preparation and Production Level 1 part-time mhuwiex kors ta’ sentejn iżda modulu ta’ sena.  F’Ottubru li għadda l-istudenti bbenefikaw minn fondi Ewropej għal dan il-modulu kif ukoll għal moduli oħra.  Il-modulu spiċċa f’Ġunju 2011.

Għal dawk li jixtiequ japplikaw għal moduli ġodda fl-2011, hemm ħlas ta:-

Food Preparation and Culinary Arts – Level 2 

Kitchen and Larder Intermediate – Theory and Practice - €400

Pastry and Baking – Theory and Practice - €350

Il-Korporazzjoni għax-Xogħol u Taħriġ qiegħda fil-proċess ta’ tender biex tingaġġa training provider biex joffri programm ta’ taħriġ fil-qasam tal-ospitalità li jinkludi Food Preparation and Culinary Arts li se jkunu provduti b’xejn. 

TRANSPORT MALTA – XOGĦOL FIL-VENED U L-INTERCHANGES
W237. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk uffiċjali ta’ Transport Malta għamlux xogħol fl-aħħar ġimgħat wara l-bidu tas-servizz tal-Arriva, fil-vened u l-interchanges? Jekk fil-pożittiv, kemm kienu dawn l-uffiċjali, x'kien ix-xogħol li għamlu, kemm-il siegħa għamlu f’xogħol u kemm kien l-ammont li tħallas f'overtime b’rabta ma' dan ix-xogħol?

ONOR. AUSTIN GATT:  Ninsab infurmat li uffiċjali ta’ Transport Malta għamlu xogħol fl-aħħar ġimgħat fil-vened u l-interchanges biex jassistu u jipprovdu informazzjoni lill-pubbliku dwar ir-rotot il-ġodda tat-trasport. Kien hemm 53 impjegat li pparteċipaw u inħadmu 1,437 siegħa. L-ammont ta’ overtime li tħallas kien ta' €7776. 

SCHOLARSHIP TAL-ISTEPS U TAL-MGSS - DEGREE
W238. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tikkonferma li min japplika għal scholarship tal-iSTEPS u tal-MGSS irid ikollu degree bl-unuri? Jekk fl-affermattiv, tifhem il-Ministru li dan qed jagħmilha diffiċli għall-istudenti Maltin li jkunu jixtiequ jmorru jistudjaw barra minn pajjiżna u li saħansitra jkunu ġew aċċettati minn universitajiet barranin?

ONOR. DOLORES CRISTINA:  Fil-każ ta’ STEPS u fil-każ ta’ MGSS, mhux bilfors applikant irid ikollu degree bl-unuri biex tapplika.

Persuna li għandha degree ġenerali flimkien ma’ Diploma Post Graduate tista’ tapplika.

Fil-każ tal-MGSS, persuna li għandha degree ġenerali f’xi qasam fejn id-degree bl-unuri mhix offruta u din il-persuna tkun ġabet l-Ewwel Klassi, din il-persuna tista’ tapplika ukoll.

AIR MALTA – IMPJEGATI NGAĠĠATI MA’ TRASPORT MALTA

W239. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk impjegati tal-Air Malta humiex ingaġġati bħala spetturi tal-avjazzjoni ċivili ma’ Transport Malta?  Jekk fl-affermattiv, x’inhuma l-kundizzjonijiet tax-xogħol tagħhom u kemm huwa d-dħul ta’ dawn l-impjegati?

ONOR. AUSTIN GATT:  Jien infurmat li m’hemmx impjegati tal-Airmalta li huma ingaġġati bħala spetturi tal-avjazzjoni ċivili ma' Transport Malta.

KUNSILLI LOKALI - KUNTRATTI 

W242. L-ONOR. JOE MIZZI  staqsa lill-Prim Ministru: Jista’ l-Prim Ministru jagħti lista ta’ kuntratti li kull kunsill lokali għandu bħalissa (bħal tindif eċċ)?  Min huma l-kuntratturi involuti u x'inhuma r-rati li bihom jitħallsu?

ONOR. LAWRENCE GONZI:  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

QORTI TAL-FAMILJA – DIGRIET TA’ KURA U KUSTODJA KONĠUNTA

W244. L-ONOR. MARIE LOUISE COLEIRO PRECA  staqsiet lill-Ministru tal-Ġustizzja u l-Intern: B'referenza għad-digrieti li ngħataw fil-Qorti tal-Familja u d-dettalji li qed jidhru separatament, jista' l-Ministru jindaga kif mill-Qorti tal-Familja joħroġ digriet ta' kura u kustodja konġunta, imbagħad jingħata aċċess limitat u miżeru lill-missier fil-ħin stipulat tiegħu tax-xogħol?  Jista' l-Ministru jindaga kif minkejja r-rikorsi li saru biex jispjegaw is-sitwazzjoni tal-ħin għad-dispożizzjoni tal-missier minħabba n-natura tax-xogħol tiegħu u li huwa abbażi ta' day in, day out xorta waħda jingħata aċċess proprju fil-ġranet li huwa jkun xogħol u li b'mod kontinwu qed ikollu jieħu l-vacation leave,  li ġieli jkun rifjutat u għaldaqstant ma jkunx jista' jiltaqa' ma' ibnu, u dan apparti l-fatt li hemm limitazzjoni ta' kemm jista' jieħu vacation leave? 

Jista' l-Ministru jgħid jekk hijiex ġustizzja li missier li jingħata l-kura u l-kustodja konġunta fejn ikunu ġew isseparati l-ulied, dak il-wild li ma jkunx jabita mal-missier ma jitħalla qatt ikollu sleep over fil-weekend għand missieru, sabiex igawdi lil oħtu ukoll?

ONOR. CARMELO MIFSUD BONNICI:  Ninsab infurmat illi dan il-każ li qed tagħmel referenza għalih l-Onor. Membru jinsab pendenti quddiem il-Qorti tal-Familja u li din il-qorti pprovdiet fuq ir-rikorsi li sarulha wara li tkun semgħet liż-żewġ partijiet u għalhekk mhuwiex opportun jew korrett li nikkummenta dwar din il-materja.

MARSALFORN - PROBLEMA TA' PARKING
W245. L-ONOR. MARIE LOUISE COLEIRO PRECA  staqsiet lill-Ministru għal Għawdex: Tista' l-Ministru tispjega għaliex għall-ħabta tal-ħin tal-ikel, Marsalforn ikun miżgħud bil-wardens jagħtu ċ-ċitazzjonijiet lil dawk li jkunu qed jieklu fir-restaurants ta' hemmhekk?  Ma jidhrilhiex l-Ministru li dan l-aġir qiegħed jipperikola n-negozju ta' tant restaurants fl-area?  Fejn taħseb li  għandhom jipparkjaw il-vetturi l-viżitaturi numerużi li jkunu Marsalforn matul dan iż-żmien u dan għaliex il-parkeġġ li hemm mhux biżżejjed għal volum tan-nies?  Ma taħsibx għalhekk l-Ministru li għandu jiġi ppjanat proġett ta' parking li jkun ambjentalment aċċettabbli biex ma jkunx hemm il-periklu ta' telf ta' negozju?

ONOR. GIOVANNA DEBONO:  Ninforma lill-Onor. Interpellant li s-servizz tal-wardens f'Marsalforn ma jaqax taħt ir-responsabilità ta' dan il-Ministeru u għalhekk nitlobha tirreferi l-mistoqsija lill-Ministru kkonċernat.  Dwar l-aħħar parti tal-mistoqsija ninsab infurmata li l-proġett tal-masterplan għal Marsalforn jieħu ħsieb jipprovdi żieda ta' spazju għall-parkeġġ.

CARE WORKERS, NURSING AIDES AND HEALTH ASSISTANTS

W246. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm kien hemm sejħiet għal care workers, nursing aides u health assistants mal-Gvern matul dawn l-aħħar ħames snin, sena b'sena?  Jista' l-Ministru jgħid kemm-il kuntratt ingħata lill-kuntratturi privati għall-ingaġġ ta' care workers, nursing aides u health assistants biex jipprovdu servizzi lill-Gvern matul dawn l-aħħar ħames snin, sena b'sena?  Jista' l-Ministru jqiegħed fuq il-Mejda tal-Kamra l-kuntratti relevanti għall-ingaġġ ta' dawn il-care workers, nursing aides u health assistants permezz tal-kuntratturi għal kull in take li kien hemm?

ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

DĦUL MIS-SISA FUQ SIGARETTI ALLOKAT GĦALL-QASAM TAS-SAĦĦA

W249. L-ONOR. MARIE LOUISE COLEIRO PRECA  staqsiet lill-Ministru tal-Finanzi, l-Ekonomija u Investiment: Jista' l-Ministru jgħid kemm ġew allokati għall-Kont għas-Saħħa mis-sena 2004 miż-żieda fis-sisa fuq is-sigaretti li kienet ġiet introdotta fil-Budget ta' dik is-sena u li kif ġie mwiegħed dakinhar, id-dħul kollu minn din it-taxxa se jkun allokat għall-kont għas-saħħa?

ONOR. TONIO FENECH:  Ngħarraf lill-Onor. Interpellant illi n-nefqa fuq is-settur tas-saħħa żdied b’€291.7 miljun mill-2004 ‘l hawn.  Id-dħul mis-sisa fuq is-sigaretti żdied minn €57 miljun għal €69 miljun fl-istess perjodu.  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

Tajjeb nispeċifika li mhux possibbli li fiżikament turi l-allokazzjoni riferuta mill-Onor. Interpellant.

DĦUL MILL-VAT ALLOKAT GĦALL-QASAM TAS-SAĦĦA

W251. L-ONOR. MARIE LOUISE COLEIRO PRECA  staqsiet lill-Ministru tal-Finanzi, l-Ekonomija u Investiment: Jista' l-Ministru jgħid kemm inġabru sena b'sena mis-sena 2004 'l hawn miż-żieda fir-rata tal-VAT, jiġifieri minn 15% għal 18% li kien ġie mwiegħed fil-budget ta' din l-istess sena li d-dħul minn din iż-żieda hu stmat li għandu jammonta għal Lm21 miljun u se jkun allokat kollu għall-kont tas-saħħa? Jista' jikkonferma li l-ammont minn din iż-żieda ġew allokati sena wara l-oħra għall-kont tas-saħħa? Jekk iva, kemm ġie allokat b'riżultat ta' din iż-żieda sena b'sena?

ONOR. TONIO FENECH:  Ngħarraf lill-Onor. Interpellant illi bejn l-2004 u l-2010, id-dħul mill-VAT żdied minn Lm123.9 miljun jew €288.63 miljun għal €482.5 miljun fl-2010, b’żieda ta’ €193.9 miljun.

Mill-banda l-oħra, mill-2004 sa l-2010 kien hemm żieda ta’ €123.8 miljun fin-nefqa fuq is-saħħa, u żieda ta’ €5.8 miljun fin-nefqa kapitali eskluż l-investiment ta’ €64.7 miljun biex inbena l-isptar Mater Dei.  B’hekk iż-żieda totali fin-nefqa fis-settur tas-saħħa kienet ta’ €194.4 miljun.

B’hekk, għalkemm tajjeb nispeċifika li mhux possibbli li fiżikament turi l-allokazzjoni riferuta mill-Onor. Interpellant, wieħed jinnota illi l-ispiża fuq is-settur tas-saħħa żdiedet konsistentament kif għamel id-dħul mill-VAT.

KONTIJIET SUSSIDJARJI GĦALL-ATTIVITAJIET SPEĊIFIĊI

W252. L-ONOR. MARIE LOUISE COLEIRO PRECA  staqsiet lill-Ministru tal-Finanzi, l-Ekonomija u Investiment: Jista' l-Ministru jgħid il-kontijiet sussidjarji għall-attivitajiet speċifiċi li ġew imwegħda li se jitwaqqfu fil-Budget għas-sena 2004 jiġifieri dawk:


a) Kont għat-turiżmu u kultura;


b) Kont għat-toroq u manutenzjoni;


ċ) Kont għas-saħħa; u


d) Kont għall-ambjent u t-tisbiħ
liema kontijiet imsemmija hawn fuq kienu mwiegħda bħala l-kontijiet sussidjarji tal-bidu?

ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari W253.

KONTIJIET SUSSIDJARJI GĦALL-ATTIVITAJIET SPEĊIFIĊI

W253. L-ONOR. MARIE LOUISE COLEIRO PRECA  staqsiet lill-Ministru tal-Finanzi, l-Ekonomija u Investiment: Jista' l-Ministru jgħid x'sar mill-wegħda li kienet saret fil-Budget 2004 meta intqal "Fil-Kunsill Malti għall-Iżvilupp Ekonomiku u Soċjali ġie propost li dawn il-kontijiet (jiġifieri kontijiet sussidjarji għall-attivitajiet speċifiċi) għandhom ikunu mħarsa minn kumitat magħmul, fost l-oħrajn mis-Segretarju Permanenti fil-Ministeru responsabbli għall-attività partikolari, minn uffiċjali tal-Ministeru tal-Finanzi, minn persuna li tirrapreżenta lil dawk involuti fl-attività u minn rappreżentat tal-kunsill u dawn se jkollhom il-fakultà li jagħmlu skrutinju fuq il-mod kif id-dħul u l-ħruġ ikun qed jiġi amministrat kif ukoll fuq id-deċiżjonijiet li jridu jittieħdu meta l-ħruġ ikun se jaqbeż id-dħul allokat"? Jista' l-Ministru jgħid min kienu l-membri ta' dan il-kumitat sena b'sena, bl-ismijiet u lil min kienu qed jirrappreżentaw?

ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti. Din turi l-infiq fl-oqsma msemmija, jiġifieri dawk tat-turiżmu u kultura, toroq u manutenzjoni, saħħa, ambjent u tisbiħ, fis-snin 2005 u 2010.  L-infiq, kemm bħala investiment kif ukoll bħala spejjeż rikurrenti, kompla jiżdied skont il-bżonn f’dawn is-setturi ta’ importanza soċjali u ekonomika għall-pajjiż.  Minflok sar permezz ta’ kontijiet sussidjarji, l-infiq seħħ kollu permezz ta’ allokazzjonijiet annwali fl-Estimi Finanzjarji direttament mill-Fond Konsolidat tal-Gvern u ġie ffinanzjat mid-dħul ġenerali fl-istess Estimi Finanzjarji.

TWAQQIF TA’ KONTIJIET SUSSIDJARJI

W254. L-ONOR. MARIE LOUISE COLEIRO PRECA  staqsiet lill-Ministru tal-Finanzi, l-Ekonomija u Investiment: Jista' l-Ministru jgħid x'sar minn dak li ġie mwiegħed fil-Budget għas-sena 2004, jiġifieri meta ntqal "biex insaħħu t-trasparenza u l-kontroll fuq il-finanzi pubbliċi minn din is-sena se nibdew inħaddmu sistema fejn fil-fond konsolidat se jkollna kontijiet sussidjarji għall-attivitajiet speċifiċi u dawn il-kontijiet se jkunu mitmugħa minn dħul ta' taxxi li se jkunu dedikati għall-attività partikolari, waqt li se ninsistu li l-ispiża fuq dik l-attività ma taqbiżx id-dħul hekk iddedikat"? Jista' jgħid kemm-il kont sussisdjarju twaqqaf u għal liema attività speċifika?

ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari W253.

IN-NAXXAR - KAMRA TUL IL-KOSTA

W255. L-ONOR. MARIE LOUISE COLEIRO PRECA  staqsiet lill-Ministru tal-Finanzi, l-Ekonomija u Investiment: Jista' l-Ministru jgħid kif il-kamra tul il-kosta limiti tan-Naxxar, li d-dettalji dwarha qed jingħataw separatament, qed tintuża meta ċ-ċwievet tagħha qegħdin fil-pussess tat-Taqsima Proprjetà tal-Gvern u meta uffiċjal ta' din it-taqsima kien informa li din kellha toħroġ bl-offerti?

ONOR. TONIO FENECH:  Ninforma lill-Onor. Interpellant li din il-Kamra qed tiġi kkunsidrata biex tiġi trasferita permezz ta’ sejħa għall-offerti wara li tinkiseb l-approvazzjoni tat-tender committee fi ħdan id-Dipartiment Proprjetà tal-Gvern. Is-sejħa għall-offerti se tinħareġ fl-istess żmien meta l-Ordni ta’ Żgumbrament tiġi esegwita, sabiex jiġi żgurat li din il-Kamra tkun battala fil-ħin li jsir it-trasferiment lil min jirbaħ l-offerta. 

PILLOLI ZOCOR 

W256. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid meta l-pilloli Zocor tal-cholesterol se jkunu fl-ispiżerija tal-Ispiżerija tal-Għażla Tiegħek u l-ispiżeriji tal-gvern u dan għaliex ilhom ġimgħat ma jkunu in stock u sussegwentement dawk li m'għandhomx mezzi finanzjarji qed jibqgħu bla kura?

ONOR. JOSEPH CASSAR:  Infurmat li l-aħħar ammont ta’ Simvastatin 20mg [Zocor] li rċieva d-Dipartiment tal-Ispiżerija tal-Għażla Tiegħek (POYC) kien fit-8 ta’ Awwissu 2011.  Sal-lum, dan l-ammont ġie mqassam kollu skont il-kwota fil-114-il spiżerija li qed jipparteċipaw fl-iskema tal-POYC f’Malta u Għawdex.

MOSTA TECHNO PARK 

W257. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm-il metru kwadru għall-fabbriki ġie żviluppat fil-Mosta Techno Park fl-2008, 2009 u 2010 u bejn Jannar u Awwissu 2011 rispettivament?

ONOR. TONIO FENECH:  Ninforma lill-Onor. Interpellant illi ż-żona industrijali tal-Mosta tokkupa spazju totali ta’ 60,300km kwadru.  Il-Mosta Techno Park, li jinsab fi ħdan din iż-żona industrijali, ġie żviluppat u komplut bejn l-1992 u l-1993 u jokkupa spazju ta’ madwar 40,000km kwadru. 

MOSTA TECHNO PARK - FABBRIKI ĠODDA

W258. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm kien in-numru ta' fabbriki ġodda żviluppati fil-Mosta Techno Park fl-2008, 2009 u 2010 u bejn Jannar u Awwissu 2011 rispettivament?

ONOR. TONIO FENECH:  Ninforma lilll-Onor. Interpellant illi l-Mosta Techno Park fih 25 fabbrika.  Kif diġà kien mistqarr fir-risposta għall-mistoqsija parlamentari W257, il-proġett kien ġie komplut fl-1993 fejn sar żvilupp ta' 30,000 metru kwadrat.  

TA' QALI CRAFTS VILLAGE 

W259. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid f'liema stadju wasal il-proġett għall-iżvilupp ta' Crafts Village f'Ta' Qali?

ONOR. TONIO FENECH:  Ninforma lill-Onor. Interpellant illi bħalissa għaddejjin negozjati mal-operaturi ta' Ta’ Qali sabiex jiġu formalizzati l-kuntratti individwali li fuqhom kull inkwilin se jkun responsabbli sabiex jiżviluppa l-operat tiegħu. Għaddejjin diskussjonijiet ukoll ma’ operaturi oħrajn li strettament ma jagħmlux xogħol artiġjanali sabiex jiġu rilokati ġo oqsma industrijali oħra. Filwaqt li xi diskussjonijiet ġew konklużi, hemm numru ieħor ta' konvenji li għadhom qed jiġu diskussi. Naturalment peress li n-negozjati jsiru wieħed wieħed, il-proċess jieħu ż-żmien u fl-istadju attwali, l-operaturi jridu jippreżentaw il-pjanijiet tagħhom għall-iżvilupp tas-sit u tan-negozju.

TAXXI MINN FUQ PETROL U DIESEL
W260. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'kien l-ammont ta' flus li l-gvern ġabar f'taxxi minn fuq il-petrol u d-diesel bejn Jannar u Awwissu 2011?

ONOR. TONIO FENECH:  Ngħarraf lill-Onor. Interpellant illi l-ammont ta' flus f’ewro li l-gvern ġabar permezz tad-Dipartiment tad-Dwana f'taxxi tas-sisa u tal-VAT minn fuq il-petrol u d-diesel bejn Jannar u s-6 ta’ Settembru 2011 huwa kif jidher fit-tabella li tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.  Din ma tinkludix il-VAT dovuta mill-Enemalta.

Tajjeb li wieħed jgħid illi l-ġbir ta’ taxxa tal-VAT minn petrol u diesel dovuta mill-Enemalta u minn bejjiegħa tal-petrol stations miġbura mid-Dipartiment tal-VAT ma tistax tingħata għaliex il-bejjiegħa ta’ dawn il-prodotti jirrappurtaw il-bejgħ tagħhom ma’ bejgħ ta’ prodotti oħra f’kaxxa waħda fir-return tal-VAT.

QASAM TAS-SERVIZZI FINANZJARJI

W261. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm kien ilaħħaq bħala persentaġġ tal-Prodott Gross Domestiku il-qasam tas-servizzi finanzjajri f'Diċembru 2008, Diċembru 2009 u Diċembru 2010 rispettivament u kemm kien iħaddem nies l-istess settur f'Diċembru 2008, Diċembru 2009 u Diċembru 2010 rispettivament?

ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

KAŻINI TAL-BANED - SKEMA TA' GĦAJNUNA FINANŻJARJA 

W262. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm kienet l-ispiża li saret fl-2008, 2009 u 2010, sena b'sena b'mod rispettiv, fuq l-iskema ta' għajnuna finanzjarja għall-każini tal-baned biex tgħinhom fit-taħriġ u t-tagħlim mużikali taż-żgħażagħ?

ONOR. TONIO FENECH:  Ngħarraf lill-Onor. Interpellant illi l-għajnuna finanzjarja li qed tingħata mill-gvern għal xiri ta' strumenti mużikali, u li tinkoraġġixxi aktar żgħażagħ biex jitgħallmu l-mużika, ma tingħatax direttament lill-każini tal-baned iżda lill-individwi li japplikaw għal din l-għajnuna. L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

Ninforma lill-Onor. Interpellant ukoll illi, minbarra din l-għajnuna, il-każini tal-baned jirċievu b'mod regolari, kontribuzzjonijiet mill-Fond għal Kawżi Ġusti, liema kontribuzzjonijiet huma kummissjoni fuq il-bejgħ mill-banek tal-lottu affilljati magħhom.  It-total ta' kontribuzzjonijiet li ngħataw minn dan il-fond kienu ta' €301,416 fl-2008, €346,328 fl-2009 u €355,215 fl-2010.

SEGRETARJI PERMANENTI U D-DIRETTURI ĠENERALI  - PAKKETT TA' KUNDIZZJONIJIET TAX-XOGĦOL

W263. L-ONOR. JOE MIZZI  staqsa lill-Prim Ministru: Jista' l-Prim Ministru jpoġġi fuq il-Mejda tal-Kamra l-pakkett ta' kundizzjonijiet tax-xogħol, inkluż is-salarji, tas-Segretarji Permanenti u d-Diretturi Ġenerali kollha?

ONOR. LAWRENCE GONZI: L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

(Ara dokument Nru. 8072 li tpoġġa fuq il-Mejda tal-Kamra f’Seduta Nru. 392 tat-12 ta’ Ottubru, 2011)
SERVIZZ NAZZJONALI TAS-SAĦĦA - SKEMA TA' GĦAJNUNA LILL-FAMILJI 

W266. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid x'kienet l-ispiża li saret fl-2008, l-2009, l-2010 u bejn Jannar u Awwissu tal-2011 fuq l-iskema biex tgħin lill-familji li jsibu spejjeż mhux tas-soltu minħabba kura ta' mard serju li mhux kopert bis-servizz nazzjonali tas-saħħa?

ONOR. JOSEPH CASSAR:  Infurmat li din l-iskema għadha ma ġietx stabbilita. F’każijiet ta’ spejjeż mhux tas-soltu minħabba kura ta’ mard serju li mhux kopert bis-servizz nazzjonali tas-saħħa, il-pazjenti ġeneralment jiġu assistiti minn fondi oħra bħal, per eżempju, il-Community Chest Fund jew Puttinu Cares.

SPTAR MATER DEI - UŻU MINN SISTEMI TA' ENERĠIJA ALTERNATTIVA

W267. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid jekk l-Isptar Mater Dei jagħmilx użu minn sistemi li jużaw enerġija alternattiva u jekk fl-affermattiv, jista' jgħid kemm huwa l-persentaġġ tal-enerġija ġġenerata minn sorsi alternattivi?

ONOR. JOSEPH CASSAR:  Infurmat li bħalissa l-Isptar Mater Dei ma jużax enerġija alternattiva.  Sadanittant qed isir studju għal proġett sabiex fuq il-bejt tal-isptar jiġu installati photovoltaic cells biex tiġi ġġenerata enerġija alternattiva.

MWIET KAWŻA TAT-TIPJIP

W268. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm mietu nies mit-tipjip f'Malta fl-2008, l-2009 u l-2010 u bejn Jannar u Awwissu 2011? Kemm kien hemm minnhom li kienu rġiel u kemm kienu nisa? X'kienu l-etajiet tagħhom?

ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

BAJJIET - XOGĦOL TA' UPGRADING
W270. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid liema kienu l-bajjiet li sar x-xogħol ta' upgrading fuqhom matul l-2008, 2009 u 2010 u bejn Jannar u Awwissu 2011 rispettivament u kemm kienet l-ispiża tax-xogħol li sar b'mod rispettiv?
ONOR. GEORGE PULLICINO:  Illum il-Cleansing Services Directorate(CSD) fi ħdan dan il-Ministeru minn Mejju 2009 huwa f’dan ir-rigward responsabbli mill-istallar u manutenzjoni tal-għamara tal-bajjiet (beach furniture) kif ukoll mill-indafa tal-bajjiet u l-kosta tal-madwar.

In-nefqa fuq għamara tal-bajjiet (beach furniture) bejn Ġunju 2009 u Lulju 2011 kienet tammonta għal €109,470.36.

Ninforma lill-Onor. Interpellant li l-upgrading tal-bajjiet f'dawn l-aħħar snin minn April 2009 sar mill-Awtorità tat-Turiżmu ta' Malta (MTA).  Għaldaqstant nistieden lill-Onor. Interpellant iressaq il-mistoqsija lill-Ministru responsabbli.

IL-BELT VALLETTA - INVESTIMENT FUQ ŻVILUPP TAL-ĠONNA 

W271. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm kien jammonta l-investiment li sar fl-2008, 2009 u 2010 u bejn Jannar u Awwissu 2011 mill-Gvern Ċentrali fuq l-iżvilupp tal-ġonna madwar il-Belt Valletta, f'liema ġonna sar dan ix-xogħol u fiex kien jikkonsisti x-xogħol?

ONOR. GEORGE PULLICINO:  Ninforma lill-Onor. Interpellant li dan il-Ministeru, matul is-snin imsemmija kien responsabbli għax-xogħol fil-ġonna pubbliċi prinċipali tal-Belt Valletta, jigifieri il-Barrakka ta' Fuq, il-Barrakka t' Isfel u l-Ġnien ta' Hastings liema xogħol kien jinkludi xogħol ta' tisbiħ estensiv kif ukoll dak ta’ restawr. 

Bħalissa qed isir ukoll xogħol ta' restawr fuq żewg monumenti li jinstabu ġewwa il-Barrakka ta' Fuq minn ħaddiema tal-Proġett għar-Riabilitazzjoni tal-Belt.  Ir-restawr qiegħed isir fuq il-monument ta' Arthur Baynes u fuq dak ta' Sir Henry Hotham.  Restawr fuq il-monument ta' John Bathurst għandu jinbeda kif jinħarġu l-permessi mill-MEPA.

Fil-bidu ta' din is-sena saru xogħlijiet ta' pavimentar, mill-ħaddiema tal-MRRA, ġewwa s-Saluting Battery li jinsab fil-Barrakka ta' Fuq.  Ix-xogħlijiet kienu jinkludu il-qlugħ u tqegħid mill-ġdid tal-pavimentar tal-qawwi, it-tqegħid ta' bażi tal-konkos, l-istallazzjoni ta' membrane u l-qlugħ ta' uċuħ tal-konkos li minflokhom tpoġġa pavimentar ġdid tal-qawwi. 
L-ispiza tal-materjal li ntuza waqt dawn ix-xogħlijiet kien jammonta għal €143,000.  Komplessivament l-ispiża tal-ħaddiema kienet ta’ €17,680.

KAMPANJA TREE FOR YOU – TAĦWIL TA’ SIĠAR

W273. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm inżergħu siġar bħala parti mill-kampanja Tree for You fl-2008, 2009 u 2010 u l-ewwel nofs tal-2011 rispettivament? Jista' jgħid fejn inżergħu dawn is-siġar?

ONOR. GEORGE PULLICINO:  Ninforma lill-Onor. Interpellant li bejn is-sena 2008 u nofs din is-sena (2011) tħawlu l-fuq minn 48,000 siġra.  Dawn tħawlu kif inhu indikat fil-listi murija hawn taħt.

2008 - Total ta' 20,000 siġra fil-lokalitajiet murija hawn taħt: 

	Ta' Qali
	Manikata Nature Park

	Għajn Tuffieħa 
	Eco Skola – Xrobb l-Għagin, Marsaxlokk

	Salina
	Pembroke

	Wied Blandun
	


2009 - Total ta' 18,520 siġra fil-lokalitajiet murija hawn taħt:

	Ta’ Qali
	Safi

	Magħtab
	Sta Lucia

	Mellieħa
	Salina

	Fgura
	Pembroke

	Siġġiewi
	Għajn Tuffieħa

	Floriana
	Marsascala

	Għammieri
	


2010 - Total ta' 7900 siġra fil-lokalitajiet murija hawn taħt: 

	Ta' Qali
	Mtarfa

	Għajn Tuffieħa
	Floriana

	Mellieħa
	Siġġiewi

	Salina
	Qala

	Xrobb L-Għaġin
	Gudja

	Magħtab
	St Aloysius College

	Pembroke
	Fgura/Kottonera Garden

	Pieta
	


2011 (l-ewwel sitt xhur) - Total ta' 1,696 siġra fil-lokalitajiet murija hawn taħt: 

	Salina
	Mellieħa Family Park

	Xrobb L-Għagin
	Fgura Primary School

	Rinella
	Żokrija Secondary School, Mosta

	ITS Pembroke
	Waste Water Treatment Xgħajra

	Għajn Tuffieħa
	


XROBB L-GĦAĠIN - POST TA' RIABILITAZZJONI GĦALL-ANNIMALI SLAVAĠ

W274. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid fiex wasal ix-xogħol fuq il-post ta' riabilitazzjoni għall-annimali slavaġ li kellu jsir f'Xrobb l-Għaġin, f'Delimara b'fondi min-Norverġja? X'kienet l-ispiża li saret s'issa fuq dan il-proġett?

ONOR. GEORGE PULLICINO:  Ix-xogħlijiet relatati mat-tieni fażi tal-proġett fuq Xrobb l-Għaġin li jirrigwardaw l-ispiża tar-restawr tal-binjiet eżistenti qegħdin fil-fażi tal-evalwazzjoni. Għaldaqstant għadhom ma saru l-ebda spejjeż relatati.  Dan is-sit qed jiġi studjat u ppjanat biex jilqa’ fih animali slavaġ. Barra minn hekk, qed isiru referenzi għal ċentri oħra simili fl-Ewropa biex tinstab l-aħjar metodologija biex il-proġett jista’ jkun l-aktar mod environment friendly.

Meta tinġabar l-informazzjoni dwar l-ammonti ta’ spejjeż involuti, tkun tista’ ssir applikazzjoni għall-fondi, li mhux bilfors tkun taħt l-fondi min-Norvegja. 

SKEJJEL – UŻU TA' ENERĠIJA ALTERNATTIVA

W275. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm hawn skejjel tal-istat li jagħmlu użu minn sistemi li jużaw enerġija alternattiva u tgħid liema huma dawn l-iskejjel u f'kull każ kemm huwa l-persentaġġ tal-enerġija ġġenerata minn sorsi alternattivi?

ONOR. DOLORES CRISTINA:  L-informazzjoni mitluba hija hekk:

	Isem tal-iskola
	Persentaġġ tal-enerġija minn PVs

	Kulleġġ San Benedittu Skola Sekondarja Subien Kirkop
	8%

	Kulleġġ san Injazju Skola Sekondarja Subien Qormi
	9.8%

	Kulleġġ Santa Margerita Skola Sekondarja Subien Cospicua
	6%

	Kulleġġ Santa Klara Skola Primarja Pembroke
	100%


L-iskejjel huma ukoll attrezzati b’sistemi ta’ solar water heaters.  Bħalissa qiegħda ssir l-istallazzjoni tal-PVs fl-iskola l-ġdida sekondarja tas-Subien fil-Mosta (Żokkrija) kif ukoll fl-iskola l-ġdida sekondarja tas-subien fir-Rabat Għawdex.

AWTORITÀ TAD-DJAR – TQASSIM TA’ DJAR ĠODDA 

W276. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm kienu d-djar ġodda li pprovdiet l-Awtorità tad-Djar fl-2008, 2009 u 2010 rispettivament? Tista' tgħid f'liema lokalitajiet jinsabu dawn id-djar?

ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

GROUND TAR-RUGBY
W277. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk il-gvern għadux jaħdem fuq il-proposta li f'pajjiżna jkun hawn ground li jintuża għar-Rugby? Jekk fl-affermattiv, fejn se jsir dan il-ground u fiex wasal ix-xogħol fuqu? Meta qed ikun ippjanat li dan il-ground jibda jintuża?

ONOR. DOLORES CRISTINA:  Il-gvern qiegħed jaħdem biex ikun hemm pitches li jintużaw għal-logħba tar-rugby. Dawn il-pitches se jkunu inklużi fit-technical briefs tal-Marsa Sports Village u l-White Rocks Sports and Leisure Village. Iż-żewġ proġetti għadhom mhumiex konklużi.

SKOLA SPEĊJALIZZATA TAL-ISPORT F'LIVELL SEKONDARJU

W278. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk bħalissa teżistix skola speċjalizzata tal-isport f'livell sekondarju? Jekk fl-affermattiv, fejn tinsab din l-iskola u x'tip ta' korsijiet toffri?

ONOR. DOLORES CRISTINA: Skola speċjalizzata fuq l-isport f’livell sekondarju ma teżistix f’dan il-mument.  Però l-iskejjel kollha sekondarji joffru t-tagħlim tal-edukazzjoni fiżika kif ukoll attivitajiet sportivi ta’ dixxiplini diversi.

XOGĦLIJIET TA' ARTISTI KONTEMPORANJI LOKALI

W279. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm kienet is-somma allokata kull sena matul l-2008, l-2009 u l-2010, b’mod rispettiv, għal xiri ta’ xogħlijiet ta’ artisti kontemporanji lokali? Kemm kienet in-nefqa attwali kull sena matul l-2008, l-2009 u l-2010, b’mod rispettiv ? Tista' tagħti lista tal-bini pubbliku li fih tpoġġew dawn ix-xogħlijiet? Tista' tagħti lista tal-artisti li tagħhom kienu x-xogħlijiet li nxtraw?

ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra l-waqt il-ħin tat-Tqegħid ta’ Karti.

YACHT MARINAS - RMIĠĠI

W280. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid b'kemm żdiedu l-irmiġġi fil-marini tal-jottijiet bejn l-2008 u l-2009 u bejn l-2009 u l-2010?

ONOR. AUSTIN GATT:  Ninsab infurmat li ma kien hemm l-ebda żieda fl-irmiġġi fil-marinas fis-snin indikati.  Żieda fin-numru ta' rmiġġi mistennija sseħħ din is-sena wara l-privatizzazzjoni tal-marinas tal-Imġarr, l-Imsida u Tas-Sliema.

BAJJIET - XOGĦOL TA' UPGRADING
W281. L-ONOR. JOE MIZZI  staqsa lill-Prim Ministru: Jista' l-Prim Ministru jgħid liema kienu l-bajjiet li sar xogħol ta' upgrading fuqhom matul l-2008, l-2009 u l-2010 rispettivament u kemm kienet l-ispiża tax-xogħol li sar b'mod rispettiv sena b'sena?

ONOR. LAWRENCE GONZI:  Infurmat li fl-2008 u l-2009 l-MTA kienet qed taħdem fuq studji u tħejji kuntratti sabiex ikunu jistgħu jsiru numru ta’ interventi f’bajjiet f’żoni kostali.  F’dan il-perjodu l-MTA immaniġġat numru ta’ bajjiet kif tagħmel matul kull sajf.  Matul l-2010 l-MTA għamlet dawn l-interventi f’żoni kostali:

Progett  - Fond Għadir sa Exiles - Intervent ta’ madwar €280,000.  

Progett - Qawra Point - Intervent ta’ madwar €205,000. 

L-interventi kienu mmirati biex tiżdied l-aċċessibilità għall-għawwiema u għaddasa billi twaħħlu walkways, slielem u tiswija ta’ passaġġi.  Fiż-żewġ żoni l-MTA nefqet madwar €40,000 oħra fuq proġetti ta’ tisbiħ taż-żoni billi twaħħlu pjanti, sar xi landscaping u twaħħlu bankijiet u bins għas-separazzjoni tal-skart.

Proġett Wied iż-Żurrieq – Intervent ta’ madwar €150,000.  L-interventi kienu mmirati biex tiżdied l-aċċessibilità għall-għawwiema u għaddasa billi twaħħlu slielem għall-għaddasa, twaħħil ta’ railings, dwal, bins u tiswija ta’ passaġġi. 

KUMMISSJONI PERMANENTI KONTRA L-KORRUZZJONI - PROSEKUTUR SPEĊJALI

W282. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid jekk fi ħdan il-Kummissjoni Permanenti Kontra l-Korruzzjoni kienx inħatar prosekutur speċjali b'poteri eżekuttivi ta' investigazzjoni u prosekuzzjoni? Jekk le, għad hemm il-ħsieb li dan isir?

ONOR. CARMELO MIFSUD BONNICI:  Ninforma lill-Onor. Interpellant illi l-Abbozz ta’ Liġi Nru. 57 “Att tal-2010 li jemenda l-Att dwar il-Kummissjoni Permanenti Kontra l-Korruzzjoni” jinsab fuq l-aġenda biex jiġi diskuss fi stadju ta’ kumitat quddiem il-Kumitat għall-Konsiderazzjoni tal-Abbozzi ta’ Liġi.

APPLIKAZZJONIJIET GĦALL-ĦATRIET F'BORDIJIET TAL-GVERN

W283. L-ONOR. JOE MIZZI  staqsa lill-Prim Ministru: Jista' l-Prim Ministru jgħid kemm-il darba saru sejħiet pubbliċi fl-2008, fl-2009, fl-2010 u bejn Jannar u Awwissu tal-2011 rispettivament, għall-applikazzjonijiet għall-ħatriet f’bordijiet tal-Gvern? Jista' jgħid liema kienu l-ħatriet konċernati, kemm saru applikazzjonijiet għal kull ħatra, min kienu n-nies li applikaw u min intagħżel? 

ONOR. LAWRENCE GONZI:  Infakkar l-Onor. Interpellant li l-programm elettorali huwa programm ta’ ħidma mifrux fuq ħames snin.  Ninsab informat li l-preparazzjoni tal-infrastruttura meħtiega biex titwettaq il-miżura elettorali li ħatriet f’bordijiet tal-gvern isiru wara sejħa pubblika tinsab fl-aħħar tagħha.

Ninsab informat li fl-2009 saret sejħa pubblika għall-persuni interessati biex iservu fuq il-Kummissjoni tal-Ambjent u l-Ippjanar (MEPA) u applikaw 33 persuna; ma jidhirlix li huwa xieraq li l-ismijiet tal-persuni li applikaw jiġu publikati.  

Ninsab informat li ll-persuni maħtura huma:

Kummissjoni tal-Ambjent u l-Ippjanar (Divizjoni A):

Perit Sandra Magro

Perit Elizabeth Ellul

Perit Claude Borg

Dr. John Mangion

Perit Fleur Ebejer

Kummissjoni tal-Ambjent u l-Ippjanar (Divizjoni B):

Perit Franco Montesin 

Mr. Anthony Ellul

Perit Saviour Borg

Perit Anna Maria Attard Montalto

Mr. Bjorn Bonello

MCESD - DISKUSSJONIJIET FUQ DIMENSJONI AMBJENTALI

W284. L-ONOR. JOE MIZZI  staqsa lill-Prim Ministru: Jista' l-Prim Ministru jgħid kemm-il darba saret diskussjoni fi ħdan l-MCESD li kienet tkopri dimensjoni ambjentali fl-2008, fl-2009 u fl-2010 u l-ewwel nofs tal-2011? Jista' jagħti d-dati tal-laqgħat in kwestjoni u d-dettalji ta’ liema aspetti ambjentali kienu diskussi?

ONOR. LAWRENCE GONZI:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

VILLAĠĠ TAL-KARNIVAL

W285. L-ONOR. JOE MIZZI  staqsa lill-Prim Ministru: Jista' l-Prim Ministru jgħid jekk il-gvern hux se jżomm il-wegħda tiegħu li jibni villaġġ tal-karnival, inkluż mużew permanenti? Jekk fl-affermattiv fejn se jinbnew, kemm se jiġi jiswa dal-proġett u meta se jkunu lesti?

ONOR LAWERENCE GONZI: Il-gvern bħalissa qiegħed jaħdem fuq pjanti għal struttura ġewwa Kordin biex tintuża minn dawk li jibnu l-karrijiet tal-karnival wara li l-proposta għall-bini ta’ villaġġ tal-karnival ġewwa Ta’ Qali ma ġietx aċċettata mill-kumpaniji li jaħdmu l-karrijiet.  Ikun ideali jekk ma dan is-sit isir ukoll Mużew tal-Karnival.

F’dan l-istadju fejn għadhom qed jitlestew il-pjanti ma nistax nagħti informazzjoni ulterjuri.

GĦAWDEX - BUSINESS INCUBATION CENTRE

W287. L-ONOR. JOE MIZZI  staqsa lill-Ministru għal Għawdex: Tista' l-Ministru tgħid fiex wasal il-proġett tal-Business Incubation Centre fit-teknoloġija tal-informatika u l-innovazzjoni f'Għawdex? X’kienet l-ispiża magħmula s'issa fuq dan il-proġett sena b’sena b’mod separat, fl-2008, fl-2009 u fl-2010 ? Hemm data ta’ meta dan il-proġett se jkun lest?

ONOR. GIOVANNA DEBONO:  Ninsab infurmata li ma kien hemm l-ebda spiża fuq dan il-proġett għall-perjodu msemmi. Il-Ministeru għal Għawdex għaddej b'diskussjonijiet mal-awtoritajiet kompetenti biex il-proġett jitwettaq bl-aħjar mod.  F'dan l-istadju nħoss li huwa prematur li jkun hemm data ta' meta dan il-proġett se jitlesta.

GĦAWDEX - OPEN AIR STUDIO GĦALO PRODUZZJONIJIET TA' FILMS 

W288. L-ONOR. JOE MIZZI  staqsa lill-Ministru għal Għawdex: Tista' l-Ministru tgħid fiex wasal il-proġett ta’ faċilità ta’ open-air studio għall-produzzjoni tal-films f'Għawdex? X’kienet l-ispiża magħmula s'issa fuq dan il-proġett sena b’sena b’mod separat, fl-2008, fl-2009 u fl-2010? Hemm data ta’ meta dan il-proġett se jkun lest?

ONOR. GIOVANNA DEBONO:  Nitlob lill-Onor. Interpellant jagħmel il-mistoqsija lill-Ministru tal-Finanzi, l-Ekonomija u l-Investiment.

SENTENCE REGARDING PRIEST FOUND GUILTY OF CHILD ABUSE

W290. L-ONOR. JEFFREY PULLICINO ORLANDO  staqsa lill-Ministru tal-Ġustizzja u l-Intern: One of the priests recently found guilty of child abuse was freed of a rape charge due to a failing of the prosecution, led by the Attorney General. The charge sheet said the rape took place in Marfa, not Santa Venera, as the victim had testified, an error that could have been rectified up to the point when the prosecution closed its case during the eight year period leading up to the sentence which was passed last week. This has been confirmed by a number of criminal lawyers, including the Honourable Franco Debono. Does the Honourable Minister feel that this is a serious failing on the part of the Attorney General's Office? Does he feel that steps should be taken with respect to the responsible public officials? What steps does he consider to be adequate, considering the seriousness of this failing and its legal implications?

ONOR. CARMELO MIFSUD BONNICI:  Il-fatti ta' dan il-każ għad iridu jiġu eżaminati fi grad ta' appell u dan kemm minħabba l-appell li ġie preżentat mill-akkużati fit-12 ta' Awwissu 2011, kif ukoll minħabba l-appell preżentat mill-Avukat Ġenerali fis-17 ta' Awwissu 2011.

KUNSILL TAL-PROFESSJONIJIET KUMPLIMENTARI GĦALL-MEDIĊINA - ILMENT MINN INDIVIDWU

W291. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid għaliex il-Council for the Professions Complementary to Medicine ma bagħatx għall-individwu li d-dettalji tiegħu qed jintbagħtu separatament (flimkien mal-kunsens tiegħu bil-miktub) wara li l-istess persuna ressqet ilment formali lil dan il-Kunsill? Kif jista' l-Ministru jiġġustifika l-fatt li l-Kunsill ħa deċiżjoni mingħajr ma sema’ l-evidenza li kellu jagħti l-individwu kkonċernat kif talab biex jagħmel espressament?

ONOR. JOSEPH CASSAR:  Infurmat li l-Kunsill tal-Professjonijiet Kumplimentari għall-Mediċina rċieva l-ilment mill-persuna konċernata u assigura li d-dokumentazzjoni relattiva tiġi ppreżentata skont il-Liġi. Effettivament il-kunsill kellu fil-pussess tiegħu d-dokumenti kollha relevanti kif ukoll l-ispjegazzjonijiet fid-dettall kollu, ilkoll mibgħuta mill-persuna li resqet l-ilment. Din il-ġabra ta’ dokumentazzjoni kienet waħda ċara u eżawrenti. 

Sussegwentament, il-Kunsill tal-Professjonijiet Kumplimentari għall-Mediċina, wara li eżamina d-dokumentazzjoni kollha ppreżentata miż-żewġ naħat u ħa nota tal-osservazzjonijiet magħmula mill-esperti mill-professjoni involuta, aċċetta l-ispjegazzjoni bil-miktub tal-professjonista involuta, u peress li l-kunsill kien sodisfatt biha, iddeċieda li l-każ għandu jieqaf hemm. Konsegwentament ma kienx hemm il-ħtieġa li tinfetaħ inkjesta skont l-Artiklu 5 (1) tal-Avviż Legali 31 tal-1985 (emendata b’Avviż Legali 3 tal-2000) ir-Reġoli dwar il-Proċedura biex jitħassru l-Ismijiet tal-Professjonisti Kumplimentari għall-Mediċina.

KUMITATI KONĠUNTI – AUDITED ACCOUNTS
W292. L-ONOR. JOSEPH MUSCAT  staqsa lill-Prim Ministru: B'referenza għall-mistoqsijiet parlamentari 27646, 27286, 27285 rispettivament, jista' l-Prim Ministru jgħid jekk l-accounts tal-kumitati konġunti ġewx awditjati?  Jekk iva, jista' l-Prim Ministru jipprovdi kopja tal-accounts kollha mit-twaqqif tal-kumitati kollha sal-lum?  Jekk le, għaliex?  Meta se jsiru?

ONOR. LAWRENCE GONZI:  Ninforma lill-Onor. Interpellant li din il-mistoqsija parlamentari ma tikkonċernax lil dawk il-kumitati konġunti li ma kenux iħaddmu s-sistema tal-pooling. Dawn kienu l-Kumitati Konġunti tal-Fgura, taż-Żurrieq, tal-Belt u dak Ċentrali. 

Fil-każ ta’ dawn il-kumitati konġunti l-flus miġbura mill-kontravenzjonijiet kienu jmorru direttament fil-kontijiet tal-kunsilli lokali rispettivi li kienu jiffurmawhom. F’dan id-dawl kull kunsill lokali membru f’dawn il-kumitati konġunti kien iżomm akkont tad-dħul u l-ħruġ tal-flus li għandhom x’jaqsmu mas-sistema tal-infurzar lokali. Għaldaqstant dawn il-kumitati konġunti ma kenux jikkontrollaw il-movimenti tad-dħul u l-ħruġ tal-fondi li jidħlu mill-kontravenzjonijiet. Kull kumitat konġunt minn dawn kien jgħaddi l-invoices sabiex jitħallsu mill-kunsilli lokali membri fih u għalhekk l-awditjar dejjem sar mill-kunsilli lokali rispettivi, li jirċievu tali fondi. F’dan il-każ l-awditjar sar kull sena mill-awdituri mqabbda mill-Uffiċċju Nazzjonali tal-Awditur.

Kopja tal-audited accounts ta’ dawk li kienu l-kumitati konġunti li jħaddmu s-sistema tal-pooling, jiġifieri l-Kumitati Konġunti ta’ Birkirkara, Għawdex (apparti l-Kunsill Lokali tar-Rabat li ma kienx jifforma parti mill-pooling), Lvant, tat-Tramuntana u ż-Żejtun tpoġġiet fuq il-Mejda tal-Kamra waqt il-ħin tat-Tqegħid ta’ Karti.

Infurmat li fir-rigward ta’ dawk li kienu l-Kumitati Konġunti ta’ Birkirkara, Għawdex, Lvant u ż-Żejtun, l-audited accounts tagħhom għas-snin finanzjarji li jispiċċaw f’Diċembru 2009 u Diċembru 2010 għadhom mhux finalizzati. Dawn qed jiġu finalizzati bħalissa mill-awdituri rispettivi. Fl-istess waqt dak li kien il-Kumitat Konġunt tat-Tramuntana għad irid japprova l-audited accounts tiegħu għal dan l-istess żmien, jiġifieri għas-snin finanzjarji li jispiċċaw f’Diċembru 2009 u Diċembru 2010.

Jien tajt struzzjonijiet lid-Dipartiment għall-Gvern Lokali sabiex jara li dawn l-audited accounts jitlestew mill-aktar fis possibbli sabiex hekk kif ikunu f’idejh jitpoġġew ukoll fuq il-Mejda tal-Kamra.

Ma’ dawn l-audited accounts ta’ dawk li kienu l-Kumitati Konġunti ta’ Birkirkara, Għawdex, Lvant, tat-Tramuntana u ż-Żejtun, l-informazzjoni mitluba fuq  l-audited accounts tpoġġiet fuq il-Mejda tal-Kamra l-waqt il-ħin tat-Tqegħid ta’ Karti. Ta’ dak li kien il-Kumitat Konġunt Ċentrali, dan il-kumitat konġunt, kif spjegajt ftit tal-ħin ilu, ma kienx obbligat li jagħmel dan l-awditjar peress li ma kienx iħaddem is-sistema tal-pooling. Madankollu l-kumitat ħass li kellu jawditja xorta waħda. 

KUMITATI KONĠUNTI – ĠBIR TA’ MULTI MINN ĊITAZZJONIJIET 

W293. L-ONOR. JOSEPH MUSCAT  staqsa lill-Prim Ministru: B'referenza għall-mistoqsijiet parlamentari 27646, 27286, 27285 rispettivament, jista' l-Prim Ministru jgħid għal kull kumitat konġunt, minbarra l-ammonti miġbura, kemm għad hemm ċitazzjonijiet x'jinġabru?   Jista' jipprovdi lista li turi kemm ilhom biex jitħallsu dawn l-ammonti?   Jista' għal kull kumitat, jgħid kemm kien hemm ċitazzjonijiet li ma nġabrux matul is-snin u li ġew maqtugħa mill-kotba?

ONOR. LAWRENCE GONZI:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

KUMITATI KONĠUNTI - SPEJJEŻ

W294. L-ONOR. JOSEPH MUSCAT  staqsa lill-Prim Ministru: B'referenza għall-mistoqsijiet parlamentari 27646, 27286, 27285, jista' l-Prim Ministru jgħid fiex tikkonsisti l-ispiża ta' kull kumitat?  Kif tiġi allokata u lil min isiru l-ħlasijiet?   Kemm tqassmu flus fis-sena 2010 u fil-perjodu Jannar sa Ġunju 2011 mill-kumitati konġunti kollha?

ONOR. LAWRENCE GONZI:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

KUMITATI KONĠUNTI - TQASSIM TA' FLUS 

W295. L-ONOR. JOSEPH MUSCAT  staqsa lill-Prim Ministru: B'referenza għall-mistoqsijiet parlamentari 27646, 27286, 27285 rispettivament, jista' l-Prim Ministru jgħid x'inhi l-policy li jimxu biha l-kumitati meta jiġu biex iqassmu il-flus bejn il-kunsilli?   Għaliex hemm kumitati fejn fuq il-perjodu Jannar 2010 sa Ġunju 2011 tqassmu 93% tal-bilanċ (Lvant) u oħrajn fejn tħallsu biss 10% (Birkirkara)?   Jista' l-Prim Ministru jgħid għal kull kumitat fejn huma depożitati l-flus mhux imqassma?

ONOR. LAWRENCE GONZI:  Ninforma lill-Onor. Interpellant li kien hemm ħames kumitati konġunti li jħaddmu sistema ta’ pooling bejn il-kunsilli kokali membri fil-kumitat rispettiv tagħhom, u erba’ oħrajn li ma kenux iħaddmu tali sistema.

Dawk li kienu jħaddmu s-sistema ta’ pooling kienu l-Kumitati Konġunti ta’ Birkirkara, Għawdex (apparti l-Kunsill Lokali tar-Rabat li ma kienx jifforma parti mill-pooling), Lvant, tat-Tramuntana u ż-Żejtun. Dawk li ma kienux iħaddmu tali sistema kienu l-Kumitati Konġunti tal-Fgura, taż-Żurrieq, tal-Belt u dak Ċentrali. 

Fil-każ tal-kumitati konġunti li kienu jħaddmu sistema ta’ pooling, it-tqassim ta’ flus kien ikun regolat permezz ta’ ftehim ta’ koperazzjoni apposta. Meta l-kumitat konġunt iħallas il-kontijiet u jkun reġistrat bilanċ dan iħalli ammont ta’ flus sabiex jagħmel tajjeb għall-ħlas tax-xahar li jkun imiss, skont x’ikunu ddeċiedew il-kunsilli lokali membri fil-kumitat konġunt. Il-ħlas relatat isir skont il-kontravenzjonijiet li jkunu ħarġu lill-kunsilli individwali u jkun depożitat fil-kontijiet bankarji għal kull kunsill lokali fuq bażi individwali. Rigward flus mhux imqassma dawn  jibqgħu fir-reserve fund tal-kumitat konġunt. 

Fil-każ tal-kumitati konġunti li ma kenux iħaddmu sistema ta’ pooling, kif spjegajt fit-tweġiba tiegħi għall-mistoqsija parlamentari W292, il-flus miġbura mill-kontravenzjonijiet kienu jmorru direttament fil-kontijiet tal-kunsilli lokali rispettivi li kienu jiffurmawhom. Kull kunsill lokali membru f’dawn il-kumitati konġunti kien iżomm akkont tad-dħul u l-ħruġ tal-flus li għandhom x’jaqsmu mas-sistema tal-infurzar lokali. Kull kumitat konġunt minn dawn kien jgħaddi l-invoices sabiex jitħallsu mill-kunsilli lokali membri fih. Id-dħul kollu mis-sistema tal-infurzar imur dirett għand il-kunsilli lokali rispettivi membri fil-kumitat konġunt, skont fejn ikunu nħarġu ċ-ċitazzjonijiet. Minħabba f’hekk il-kumitati konġunti li ma jħaddmux sistema ta’ pooling ma jqassmu l-ebda flus lill-kunsilli membri tagħhom. 

Il-flus miċ-ċitazzjonijiet imħallsa fil-kunsilli lokali kienu jiġu depożitati direttament fil-kontijiet tal-kumitati konġunti. Il-flus miċ-ċitazzjonijiet imħallsa fid-Dipartiment tal-Liċenzji kienu jiġu depożitati fil-kont tat-Teżor li jkunu mgħoddija fil-kontijiet tal-kumitati konġunti perjodikament. Il-flus miċ-ċitazzjonijiet imħallsa on-line kienu jiġu depożitati fil-kont tal-Assoċjazzjoni Kunsilli Lokali u li jkunu mgħoddija fil-kontijiet tal-kumitati konġunti perjodikament.

Dwar id-differenza li qed jirreferi għaliha l-Onor. Interpellant ninsab infurmat li dak li kien il-Kumitat Konġunt ta’ Birkirkara qassam l-ammont ta’ €15,000 sal-aħħar ta’ Ġunju 2011, peress li sakemm daħlu l-flus mid-Dipartiment tal-Liċenzji u dawk imħallsa online fil-laqgħa tal-Kumitat Konġunt li kien imiss, dak kien l-ammont approvat reġistrat bħala surplus. 

ENEMALTA: DIVIŻJONI TAL-GASS - GRAD MANIĠERJALI

W297. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Billi fit-tweġiba  għal mistoqsija parlamentari 27525  intqal li m’hemm ħadd fil-grad ta’ manager li bħalissa qed jagħmel ix-xogħol ta’ manager fl-amministrazzjoni fil-Power Station tal-Marsa, jista’ l-Ministru jikkonferma jekk l-individwu li qed jagħmel dan ix-xogħol  għandux take home pay ta’ manager, jeħux il-benefiċċji kollha ta’ manager u jiffirmax l-e-mails tiegħu bħala manager?

ONOR. TONIO FENECH:  Ngħarraf lill-Onor. Interpellant illi uffiċjalment l-ebda pożizzjoni ma ġiet okkupata minn xi ħadd bħala administration manager.  Dan il-post għadu jiġi okkupat mill-istess persuna li l-korporazzjoni għażlet. Għaldaqstant, mhu qed jingħata l-ebda allowance/paga ta’ administration manager.

FOND GĦAL KAWŻI ĠUSTI – GĦOTJIET 

W299. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jelenka lil dawk l-għaqdiet jew soċjetajiet u/jew lil kulmin ingħata għotja mill-Fond għal Kawżi Ġusti mill-1 ta' Jannar 2011 sal-aħħar ta' Awwissu 2011? Jista' jagħti din l-informazzjoni xahar b'xahar? Jista' jelenka r-raġuni fil-qosor għal kull għotja li ngħatat?

ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

FOND GĦAL KAWŻI ĠUSTI –  TALBIET GĦALL-GĦOTJIET

W300. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm kien hemm talbiet għal għotjiet mill-Good Causes Fund li ġew rifjutati bejn is-sena 2006 u llum, sena b'sena u jagħti d-dettalji ta' mingħand min saret kull talba u x'kienet ir-raġuni għal kull talba?

ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari 25354.

GĦAQDIET TAL-KAĊĊATURI - ALLOKAZZJONIJIET FINANZJARJI

W301. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm kienu l-allokazzjonijiet finanzjarji kull sena mill-2004 sal-lum sena b'sena għall-għaqdiet tal-kaċċaturi fil-budget?  Jista' jikkonferma li kull sena saru dawn il-ħlasijiet? Jekk le, jista' jgħid għaliex ma sarux?

ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

ĦWIENET TAT-TATTOOS
W302. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm kien hawn ħwienet f'pajjiżna li huma awtorizzati biex joffru servizz ta' tattooing bejn is-sena 2000 u llum, sena b'sena b'mod separat u f'liema lokalità kienu jinsabu dawn il-ħwienet?

ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

PRIĠUNIERI - REMISSIONS
W303. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm kien, sena b'sena, mis-sena 2000 sal-lum, in-numru ta' priġunieri li kkwalifikaw għall-għoti ta' remission? Jista' jgħid kif ikun deċiż li priġunier jikkwalifika għar-remission? Jista' jgħid min jieħu d-deċiżjoni li priġunier jingħata remission? Jista' jgħid xi jkun l-effett tal-għoti tar-remission fuq sentenza li jkun qed jiksonta priġunier?

ONOR. CARMELO MIFSUD BONNICI: Ninsab infurmat illi n-numru ta’ priġunieri li kkwalifikaw għall-għoti ta’ remission huma s-segwenti:-

	Sena
	Sentenzi li Kwalifikaw għar-Remission
	Sentenzi li ma ikkwalifikawx għar-remission *

	2000
	126
	46

	2001
	141
	89

	2002
	164
	117

	2003
	187
	64

	2004
	168
	196

	2005
	147
	195

	2006
	249
	212

	2007
	237
	221

	2008
	279
	181

	2009
	374
	137

	2010
	492
	150

	2011  (Awwissu)
	220
	83


Priġunieri li mhumiex intitollati għal tnaqqis mis-sentenza huma dawk li:- 

Meta sentenza tkun ta’ inqas minn xahar ħabs (30 ġurnata); 

meta sentenza ta’ multa tiġi konvertita f’perjodu ta’ priġunerija; u

meta sentenza tkun ta’ priġunerija għal għomor.

Bis-saħħa tar-Regolamenti dwar il-Ħabs tal-1995, priġunieri li jkunu qed jiskontaw sentenza ta’ priġunerija għal żmien ta’ iżjed minn xahar jisgħtu, minħabba l-imġiba tajba tagħhom, jaqilgħu tnaqqis mis-sentenza.  It-tnaqqis li jingħata m’għandux jeċċedi terz  tat-total taż-żmien ta’ kundanna għall-priġunerija kif ridott taħt l-Artiklu 22 tal-Kodiċi Kriminali u kull żmien ieħor li tulu l-akkużat kien inżamm f’kustodja qabel ma nstab ħati għal reat/i li jkun ġie impriġunat.

Id-Direttur jew persuna awtorizzata  minnu għal dan il-għan għandu jikkonsidra fost ħwejjeġ oħra, l-andament tal-priġunier fuq il-lant tax-xogħol, taħriġ jew programmi edukattivi u riabiltazzjoni, jekk ikun il-każ, kif ukoll l-imġiba tajba ġenerali fuq kollox tal-priġunier.  

PRIĠUNIERI - REMISSIONS
W304. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid x'inhuma l-affarijiet li jwasslu biex priġunier jitlef ir-remission u kif ikun deċiż l-ammont ta' remission mitluf? Jista' jgħid min jieħu d-deċiżjoni li priġunier jitlef ir-remission?

ONOR. CARMELO MIFSUD BONNICI:  Bis-saħħa tar-Regolamenti dwar il-Ħabs tal-1995, id-Direttur jew persuna awtorizzata minnu, jekk isib lill-priġunier ħati ta’ reat kontra d-dixxiplina jista’ jimponni telf ta' mhux iżjed minn mija u għoxrin jum ta’ tnaqqis mis-sentenza (remission) kemm jekk maqlugħ jew prospettiv għal reati gravi ta’ ksur tar-regolamenti.

PRIĠUNIERI - REMISSIONS
W305. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid jekk hemmx mod kif priġunier li jitlef ir-remission, tista' tiġi restitwita lilu r-remission kollha jew parti minnha? Jekk fl-affermattiv, jista' jgħid kemm kien hemm każijiet fejn ir-remission kollha jew parti minnha ġiet restitwita lil xi priġunier sena b'sena, mill-2000 sal-lum? Jista' jgħid min jieħu d-deċiżjoni li priġunier jingħata lura r-remission kollha jew parti minnha?

ONOR. CARMELO MIFSUD BONNICI:  Bis-saħħa tar-Regolamenti dwar il-Ħabs tal- 1995, Artiklu 83, 2 (a u b) it-tnaqqis mis-sentenza ta’ ġranet mħassra lill-priġunier ħati ta’ reat kontra id-dixxiplina fil-ħabs tista’, bl-awtorità tal-Ministru tingħata lura lill-priġunier kollha kemm hi jew parti minnha b’ kunsiderazzjoni ta’ mġiba meritevoli sussegwenti.

Ninsab infurmat illi mill-2007 sal-lum kien hemm 124 priġunier fejn ir-remission kollha jew parti minnha ġiet restitwita. Infurmat ukoll illi mill-2000 sal-2007 ma kienetx tinżamm statistika kompjuterizzata.

ĠURIJIET PENDENTI FUQ AKKUŻI TA' TRAFFIKAR TA' DROGA

W306. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm huwa n-numru ta' ġurijiet pendenti fejn hemm akkużi ta' traffikar ta' droga? Jista' jagħti dettalji ta' kemm ilu pendenti kull ġuri? Jista' jagħti d-dettalji tal-akkuża f'kull ġuri? Jista' jgħid kemm huma l-persuni akkużati f'kull ġuri?

ONOR. CARMELO MIFSUD BONNICI:  Ninsab infurmat illi n-numru ta' ġurijiet pendenti fejn hemm akkużi ta’ traffikar ta’ droga huwa ta' 61.  L-informazzjoni mitluba mill-Onor. Interpellant tidher fit-tabelli t'hawn taħt:-

Ġurijiet li ilhom pendenti huma s-segwenti:-

	Sena
	Numru

	2002
	1

	2005
	1

	2007
	1

	2008
	2

	2009
	13

	2010
	33

	2011
	10


Infurmat ukoll illi l-akkużi f’ kull ġuri huma s-segwenti:-

	Numru
	Akkużi

	34
	assoċjazzjoni u traffikar kokaina

	20
	assoċjazzjoni u traffikar eroina

	5
	traffikar u pussess cannabis

	2
	traffikar Ecstacy


Numru ta' persuni akkużati f’kull ġuri huwa s-segwenti:- 

	Żewġ ġurijiet
	4 persuni akkużati flimkien

	Ġuri wieħed
	3 persuni akkużati flimkien

	Għaxar ġurijiet
	2 persuni akkużati flimkien

	Tmienja u erbgħin ġuri
	persuna waħda akkużata


PRIĠUNIERI – PIENA SKONTATA BARRA MILL-ĦABS

W307. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm kien hemm persuni li weħlu sentenza ta' priġunerija bejn is-sena 1999 u l-2010 u li għamlu/qed jagħmlu parti minn din is-sentenza jew is-sentenza kollha, mhux fil-Faċilità Korrettiva ta' Kordin? Jista' jgħid għaliex teżisti din il-prassi? Jista' jgħid f'kull każ x'kienet is-sentenza ta' priġunerija mogħtija u kemm minn din is-sentenza ma ġietx skontata fil-Faċilità Korrettiva ta' Kodin? Jista' jgħid f'kull każ dwar liema reat il-persuni konċernati instabu ħatja? Jista' jgħid f'kull każ fejn 'l barra mill-bini tal-Faċilità Korrettiva ta' Kordin, servew/qed iservu s-sentenzi tagħhom il-persuni konċernati? Jista' jgħid xi jkunu d-differenzi fil-kundizzjonijiet bejn persuna li tiskonta s-sentenza tagħha fil-Faċilità Korrettiva ta' Kordin u persuna li tagħmel parti mis-sentenza jew is-sentenza kollha barra minn din il-faċilità? Jista' jgħid min jieħu deċiżjoni li priġunier jiskonta parti mis-sentenza jew is-sentenza kollha tiegħu mhux fil-Faċilità Korrettiva ta' Kordin?

ONOR. CARMELO MIFSUD BONNICI:  Ninsab infurmat illi ma inżammittx statistika komputerizzata bejn il-perjodu tal-1999 u l-2000.  Lista ta’ priġunieri li, bejn l-2004 u l-2010, skontaw jew qed jiskontaw parti mis-sentenza barra mill-Faċilità Korrettiva ta’ Kordin tpoġġiet fuq il-Mejda tal-Kamra waqt il-ħin tat-Tqegħid ta’ Karti.

Il-Forensic Unit, fl-isptar Monte Carmeli, kif ukoll is-SATU (li jinsab fil-bini li qabel kien iservi bħala l-iskola primarja tal-Imtaħleb), huma parti mill-ħabs skont Leġislazzjoni Sussidjarja 260.02.

Għar-rigward il-Forensic Unit, kull persuna li tidħol bħala priġunier/a fil-Ħabs, tiġi eżaminata mit-tabib tal-Ħabs li jiddeċiedi l-bżonnijiet ta’ dik il-persuna.  Jekk ikollha bżonn kura għall-problema tad-droga jew il-persuna tkun qed tbati minn xi forma ta’ disturbu mentali, skont il-gravità u l-urġenza tal-każ, it-tabib jew jirreferihom immedjatament il-Forensic Unit jew inkella għand il-psikjatra li jattendi fil-klinika tal-Ħabs nhar ta’ Tnejn jew nhar ta’ Ġimgħa.  Ikun hemm każi ukoll fejn il-Qorti tirrikmanda li l-persuna tintbagħat il-Forensic Unit sabiex tiġi eżaminata mill-psikjatra.  Ta’ min isemmi li huwa biss il-psikjatra li għandu s-setgħa li jibgħat pazjent għall-kura fil-Forensic Unit jew li jirrilaxxah minn hemm, u ħadd ħliefu.  L-amministrazzjoni  m’għandhiex setgħa f'dan ħlief li ssegwi d-direttivi tal-psikjatra.

Huma r-Regolamenti dwar il-Ħabs (s.l. 260.03) li jipprovdu għal-leave mill-ħabs kif ġej:-

‘61. (1) Leave mill-ħabs jista’ jingħata mid-Direttur, skont dawk id-direttivi ġenerali li jistgħu jingħataw mill-Ministru minn żmien għal żmien, lil priġunier taħt dawk il-kundizzjomijiet li d-Direttur jista’ jiddeċiedi skont dawk id-direttivi kif ġej:-

(e)
 (i) għal dawk il-perjodi li jkunu meħtieġa sabiex priġunier jiġi kkurat u riabilitat mit-teħid tad-drogi ġewwa faċilità jew komunità terapewtika barra mill-ħabs approvata mill-Ministru, jew għar-rigward ta’ priġunier li jkun qed jagħmel programm ta’ riabilitazzjoni kontra d-droga ġewwa l-ħabs, għal dawk l-għanijiet li jwasslu għall-kura tal-priġunier;

(ii) għal dawk il-perjodi skont kif ikun meħtieġ biex priġunieri żgħażagħ jgħaddu parti jew iż- żmien kollu tal-priġunerija tagħhom f’istituzzjoni għar-riabilitazzjoni ta’ ħatjin żgħażagħ jew ġewwa faċilità oħra simili skont kif approvat mill-Ministru.

Priġunier li jixtieq jirriabilta ruħu, japplika għall-programm wara li jiġi segwiet mit-Taqsima tal-Kura fil-Faċilità u wara li jkun wera ċertu progress.  Bord ad hoc, il- Prisoners’ Substances Abuse Assessment Board (PSAAB) kompost minn diversi persuni ġejjin minn diversi entitajiet, anke dawk barra l-faċilità, jagħmlu rakkmandazzjoni jekk il-priġunier imurx għal tali programm jew le. 

Kull post ta’ kura u riabilitazzjoni għandu regoli u kundizzjonijiet differenti, imma bażikament għandhom l-istess regoli fejn tidħol dixxiplina u mġiba.  Diversi huma l-każi fejn priġunieri jintbagħtu lura il-Faċilità Korrettiva ta’ Kordin għaliex ma jkunux osservati tali regoli.

(Ara dokument Nru. 8207 li tpoġġa fuq il-Mejda tal-Kamra l-Erbgħa, 19 ta’ Ottubru 2011 fis-Seduta 395)

TFITTXIJIET FUQ L-IMMIGRANTI IRREGOLARI

W308. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid mit-tfittxijiet fuq l-immigranti irregolari li daħlu Malta s'issa din is-sena, kemm instabu fuqhom flus kontanti, telephones ċellulari, credit cards u passaporti? X'sar minn dawn l-affarijiet?

ONOR. CARMELO MIFSUD BONNICI:  Ninsab infurmat illi wara tfittxija li saret mill-Pulizija fuq immigranti illegali mal-wasla tagħhom f'Malta mill-ewwel ta' Jannar sas-17 ta' Awwissu ta' din is-sena, instabu 134.561 dollaru Amerikan, €8,010 u 1,180 Dinar Libjan fi flus kontanti, 838 telephones ċellulari, 6 credit cards u 187 passaport.

Infurmat ukoll illi wara li l-immigranti illegali jingħataw irċevuta ta' dawn l-affarijiet misjuba fuqhom, dawn jinżammu għand il-Pulizija sakem l-immigranti illegali jkunu taħt detenzjoni u jiġu kkonsenjati lura meta joħorġu mid-detenzjoni. 

FAĊILITÀ KORRETTIVA TA' KORDIN - TFITTXIJIET

W309. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm-il tfittxija saret bejn is-sena 2000 u l-ewwel tmien xhur ta' din is-sena, b'mod separat, mill-SRT fil-Faċilità Korrettiva ta' Kordin għal affarijiet li jiksru r-regolamenti tal-ħabs? Kemm kien hemm tfittxijiet li rriżultaw fil-pożittiv?

ONOR. CARMELO MIFSUD BONNICI:  L-informazzjoni mitluba mill-Onor. Interpellant hija kif tidher fit-tabella t'hawn taħt:-

	Sena
	Numru ta’ Tfittxijiet
	Riżultati Pożittivi

	2008
	114
	43

	2009
	219
	74

	2010
	230
	64

	2011 (sa Awwissu)
	233
	40


Infurmat ukoll illi mill-2000 sal 2007 ma kenitx tinżamm statistika kompjuterizzata.

PRIĠUNIERI - SOLITARY CONFINMENT
W310. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm kien in-numru ta' priġunieri li qattgħu xi żmien f'solitary confinement bejn is-sena 2000 u l-ewwel tmien xhur ta' din is-sena b'mod separat?  Kemm damu f'kull każ u għaliex weħlu dan il-kastig? Jista' jgħid min jieħu d-deċiżjoni li priġunier jiskonta parti mis-sentenza tiegħu f'solitary confinement? X'inhuma l-kundizzjonijiet li taħthom priġunier jinżamm f'solitary confinment?

ONOR. CARMELO MIFSUD BONNICI:  Informazzjoni dwar l-ewwel żewġ partijiet tal-mistoqsija tpoġġiet fuq il-Mejda tal-Kamra waqt il-ħin tat-Tqegħid ta’ Karti. Ninsab infurmat illi l-informazzjoni li qed tingħata tkopri l-perjodu mill-2007 sa Awwissu 2011 peress illi ma kenitx tinżamm statistika kompjuterizzata qabel l-2007.

Infurmat ukoll illi d-deċiżjoni li priġunier jiskonta parti mis-sentenza tiegħu f'solitary confinement tittieħed mid-Direttur jew l-uffiċjal inkarigat mid-dixxiplina jew mit-tobba jekk ikun bżonn ta’ osservazjoni medika.

Dwar il-kundizzjonijiet infurmat, illi meta priġunier jinżamm f’reklużjoni għal perjodu, dan jinżamm magħluq il-ħin kollu f’lok li qiegħed għal hekk, mingħajr ma jingħata permess li jidħol ħadd ħdejh, ħlief b’servizz jew b’awtorizzazzjoni. Priġunier f’reklużjoni għandu l-fakultà joħroġ miċ-ċella għal siegħa fejn jista’ jċempel lill-qraba tiegħu jew jagħmel vista medika.  

FAĊILITÀ KORRETTIVA TA' KORDIN - GWARDJANI 

W311. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm huwa n-numru ta' gwardjani impjegati fil-Faċilità Korrettiva ta' Kordin? Jista' jgħid kemm kien in-numru ta' gwardjani li sofrew minn xi inċidenti waqt il-qadi ta' dmirijiethom bejn is-sena 2000 u l-ewwel tmien xhur ta' din is-sena, sena b'sena, b'mod separat? Jista' jgħid f'kemm minn dawn l-inċidenti kienu involuti priġunieri?

ONOR. CARMELO MIFSUD BONNICI:  Ninsab infurmat illi fil-preżent fil-Faċilità Korrettiva ta' Kordin hemm 153 uffiċjal korrettiv, 17-il maġġur u 3 supervisors.  Infurmat ukoll illi mill-2000 sal-2003 ma jirriżultax li kien hemm xi inċidenti msemmija mill-Onor. Interpellant.

Tagħrif dwar numru ta' persuni involuti huwa s-segwenti:-

	Sena
	Gwardjani nvoluti fl-inċidenti
	Priġunieri nvoluti fl-inċidenti

	2004
	1
	4

	2006
	2
	Nil

	2008
	2
	2

	2009
	3
	Nil

	2010
	2
	Nil

	2011
	1
	1


FAĊILITÀ KORRETTIVA TA' KORDIN - SOSPENSJONI TA' GWARDJANI 

W312. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm kienu l-gwardjani impjegati fil-Faċilità Korrettiva ta' Kordin li ġew sospiżi minħabba ksur ta' dixxiplina bejn is-sena 2000 u l-ewwel tmien xhur ta' din is-sena, sena b'sena b'mod separat? Jista' jagħti raġuni f'kull każ għaliex kien hemm din is-sospensjoni? Kemm huma dawk li ttieħdu passi kontra tagħhom fil-Qorti u x'kienu s-sentenzi mogħtija? Kemm mill-gwardjani sospiżi eventwalment reġgħu ddaħħlu lura għax-xogħol?

ONOR. CARMELO MIFSUD BONNICI:  Ninsab infurmat illi bejn is-sena 2000 u l-ewwel tmien xhur ta' din is-sena kien hemm 16-il gwardjan impjegat fil-Faċilità Korrettiva ta' Kordin li ġew sospiżi minħabba ksur ta' dixxiplina.  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti

KORP TAL-PULIZIJA - INFORMAZZJONI

W313. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid x'inhu t-total ta' membri fil-Korp tal-Pulizija llum? Jista' jgħid kemm kien in-numru ta' pulizija li sofrew minn xi inċident waqt il-qadi ta' dmirijiethom bejn is-sena 2004 u 2010 sena b'sena, b'mod separat? Jista' jgħid kemm kien hemm pulizija sospiżi mis-sena 2000 sal-ewwel tmien xhur ta' din is-sena, sena b'sena, b'mod separat? Fuq liema akkużi kienu sospiżi u ta' liema rank huma?  Kemm huma dawk li ttieħdu passi kontra tagħhom fil-Qorti u x'kienu s-sentenzi mogħtija? Kemm minn dawn il-pulizija sospiżi, eventwalment reġgħu ddaħħlu lura fil-Korp?

ONOR. CARMELO MIFSUD BONNICI:  Ninsab infurmat illi sal-aħħar ta’ Awwissu ta’ din is-sena it-total ta’ membri fil-Korp tal-Pulizija kien jammonta għal 1,860.

Dwar it-tieni parti tal-mistoqsija, ninsab infurmat illi l-membri tal-Korp li weġġgħu waqt il-qadi ta’ dmirijiethom bejn is-sena 2004 u s-sena 2010, kien kif jidher fit-tabella t'hawn taħt:-
	2004
	2005
	2006
	2007
	2008
	2009
	2010

	64
	73
	124
	59
	69
	70
	74


It-tagħrif dwar it-tielet parti tal-mistoqsija, cioè n-numru ta’ membri tal-Korp sospiżi bejn is-sena 2000 u l-aħħar ta’ Awwissu ta’ din is-sena, kien kif gej:

	2000
	2001
	2002
	2003
	2004
	2005
	2006
	2007
	2008
	2009
	2010
	2011

	2
	7
	Nil
	4
	1
	3
	4
	2
	5
	2
	4
	3


Dwar ir-raba’ parti tal-mistoqsija, l-akkużi fil-konfront ta’ dawn il-membri tal-Korp hekk sospiżi, li kienu fil-gradi ta’ kuntistabbli jew surġenti, kienu jinkludu ħsara volontarja, serq, frodi, offiża fuq il-persuna, xhieda falza, pussess ta’ droga, attentat ta' omiċidju, offiżi sesswali, pornografija, kaċċa illegali u tixħim.

Dwar il-ħames parti tal-mistoqsija, infurmat li ttieħdu proċeduri quddiem il-Qorti fil-konfront ta’ dawk il-membri tal-Korp li kienu sospiżi, kif imsemmi aktar qabel.  Is-sentenzi mogħtija fejn instabet ħtija, kienu jinkludu priġunerija, sentenza sospiża, multa u interdizzjoni.

Fl-aħħarnett, dwar l-aħħar parti tal-mistoqsija, infurmat li minn dawk il-membri hekk sospiżi, s’issa kien hemm 6 membri tal-Korp li reġgħu daħlu lura għax-xogħol wara li l-każ tagħhom kien ġie deċiż.

KORP TAL-PULIZIJA - ĊERTIFIKATI TA' MERTU LILL-MEMBRI

W314. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid mis-sena 2000 sal-ewwel tmien xhur ta' din is-sena, sena b'sena, b'mod separat, kemm ingħataw ċertifikati ta' mertu lill-membri tal-Korp tal-Pulizija li ddistingwew ruħhom b'għemilhom u fil-qadi ta' dmirijiethom?  Jista' jagħti dettalji dwar ir-raġuni għaliex ingħata dan iċ-ċertifikat f'kull każ?

ONOR. CARMELO MIFSUD BONNICI:  L-informazzjoni mitluba tpoġġiet fuq il-mejda tal-Kamra waqt il-ħin tat-Tqegħid ta’ Karti.

AWTORITÀ TAL-KONSUMATUR – ĦATRA TA’ PERSUNA

W315. L-ONOR. JOE MIZZI  staqsa lill-Prim Ministru: Jista' l-Prim Ministru jgħid fuq liema bażi l-gvern ħatar lill-persuna li d-dettalji dwarha qed jintbagħtu separatament bħala membru fuq l-Awtorità tal-Konsumatur? Jista' jgħid jekk din hijiex nomina fuq bażi personali jew f'isem it-trade unions? Jista' jgħid jekk qabel din il-ħatra saritx konsultazzjoni mat-trade unions f'pajjiżna?

ONOR. LAWRENCE GONZI:  Il-persuna ġiet maħtura fuq bażi personali.

BORD TAL-ETC – ĦATRA TA’ PERSUNA

W316. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid fuq liema bażi l-gvern ħatar lill-individwu li d-dettalji tiegħu qed jingħataw separatament bħala membru fuq il-bord tal-Korporazzjoni għax-Xogħol u Taħriġ? Tista' tgħid jekk din hijiex nomina fuq bażi personali jew f'isem it-trade unions? Tista' tgħid jekk qabel din il-ħatra sartix konsultazzjoni mat-trade unions f'pajjiżna?

ONOR. DOLORES CRISTINA:  Il-ħatra hija fuq bażi personali fuq il-mertu tal-esperjenza u l-kompetenza tiegħu fil-materja.  Il-Bord tal-ETC u bordijiet simili kemm-il darba kellhom jew għandhom diretturi u membri li għandhom esperjenza f'korpi kostitwiti, inkluż dawk trejdunjonistiċi.

MIA – INŻUL TA’ AJRUPLANI MILITARI

W317. L-ONOR. JOE MIZZI  staqsa lill-Prim Ministru: Jista' l-Prim Ministru jgħid kemm-il darba daħlu ajruplani militari fl-Ajruport Internazzjonali ta' Malta bejn Frar u Awwissu 2011, xahar b'xahar? Jista' jgħid ta' liema nazzjonalità kien kull ajruplan? Jista' jgħid ta' liema għamla kienu dawn l-ajruplani? Jista' jgħid x'kienet ir-raġuni għal kull inżul?

ONOR. LAWRENCE GONZI:  Infurmat li bejn Frar u Awwissu li għadda niżlu għadd ta’ ajruplani militari f’Malta.  28 minnhom b’inżul t’emerġenza.  Dawn kienu ġejjin minn qawwiet militari Franċiżi, Daniżi u Amerikani li kienu għaddejjin bil-missjoni tan-NATO fuq il-Libja.  Dawn niżlu Malta minħabba problemi tekniċi, wieħed bi problema bil-pajp tal-fuel u l-bqija b’nuqqas ta’ fuel. 

Barra dan l-inżul t’emerġenza, bejn Frar u Awwissu niżlu wkoll 298 ajruplan militari ieħor, li nieżlu għal diversi raġunijiet, fosthom biex jimlew il-fuel fi triqthom lejn pajjiżi oħra, u biex iwasslu persuni importanti.  L-inżul ta’ dawn l-ajruplani f’pajjiżna tkun ġiet approvata minn qabel, wara li Malta tkun irċeviet note verbale fejn tintalab tagħti l-permess neċessarju.

Dawn il-298 ajruplan militari ġew hekk:

Frar

-
72

Marzu

-
79


April

-
25

Mejju

-
25

Ġunju

-
26

Lulju

-
39

Awwissu
-
32

Anness : id-dettalji ta’ kull ajruplan militari li niżel fl-Ajruport (dokument w317b) 
id-dettalji tal-inżul ta’emerġenza ta’ ajruplani militari (dokument w317a)

(Ara dokument Nru. 8050 li tpoġġa fuq il-Mejda tal-Kamra f’Seduta 391 tal-11 ta’ Ottubru 2011 waqt il-ħin tat-Tqegħid ta’ Karti)
PORT IL-KBIR - BASTIMENTI MILITARI

W318. L-ONOR. JOE MIZZI  staqsa lill-Prim Ministru: Jista' l-Prim Ministru jgħid kemm-il darba daħlu bastimenti militari fil-Port il-Kbir bejn Frar u Awwissu 2011, xahar b'xahar? Jista' jgħid ta' liema nazzjonalità kien kull bastiment? Jista' jgħid ta' liema għamla kienu dawn l-bastimenti? Jista' jgħid x'kienet ir-raġuni għal kull dħul ta' bastimenti?

ONOR. LAWRENCE GONZI:  Infurmat li bejn Frar u Awwissu 2011 daħlu b’kollox 77 bastiment militari fil-Port il-Kbir, maqsuma hekk:

Frar

-
10

Marzu

-
15


April

-
8


Mejju

-
9

Ġunju

-
11

Lulju

-
11

Awwissu
-
13

L-informazzjoni mitluba tpoġġiet fuq il-mejda tal-Kamra waqt il-ħin tat-Tqegħid ta’ Karti.

ETC – REĠISTRAZZJONI GĦAX-XOGĦOL MINN PERSUNI LI KIENU JAĦDMU L-LIBJA 

W319. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm hu n-numru ta' ħaddiema Maltin u Għawdxin li kienu jaħdmu fil-Libja qabel ma beda l-inkwiet u li bħalissa qed jirreġistraw għall-impjieg mal-Korporazzjoni għax-Xogħol u Taħriġ?

ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

TRANSPORT MALTA – ĦLAS GĦALL-ENFOCEMENT OFFICERS 

W320. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid min ħallas għas-servizzi li taw l-enforcement officers ta' Transport Malta mar-roundabouts u ma' numru ta' junctions matul ix-xahar ta' Lulju bil-għan li l-karozzi tal-linja tal-Arriva setgħu jlaħħqu mal-ħinijiet tal-vjaġġi? Jista' jgħid jekk il-kumpanija Arriva kkontribwietx għal parti mill-ħlas ta' dawn l-enforcement officers? Jista' jgħid jekk servizz bħal dan qattx ingħata qabel lill-Awtorità tat-Trasport Pubbliku?

ONOR. AUSTIN GATT:  Ninsab infurmat li s-servizzi li ngħataw mill-enforcement officers fil-perjodu msemmi, huwa l-istess tip ta’ servizz li jingħata regolarment minn din is-sezzjoni.  Dan ħafna drabi jsir b’konsultazzjoni mal-Korp tal-Pulizija. Din is-sezzjoni twettaq dan ix-xogħol bħala parti mid-doveri tagħha.

TRIQ ĠDIDA LI TAGĦTI GĦAL ĦAL SAFI

W322. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid meta se tkun lesta t-triq il-ġdida li tagħti għal Ħal Safi, wara li t-triq prinċipli li tagħti għal dan ir-raħal, kienet ingħalqet madwar sena ilu?

ONOR. AUSTIN GATT:  Peress li dan il-proġett huwa responsabbiltà tal-Malta Industrial Parks, nitlob lill-Onor. Interpellant jirreferi l-mistoqsija tiegħu lill-Ministru konċernat.

GĦAWDEX: VILLA RUNDLE - FUNZJONIJIET PUBBLIĊI

W324. L-ONOR. JOE MIZZI  staqsa lill-Ministru għal Għawdex: Tista' l-Ministru tikkonferma jekk Villa Rundle ingħatatx b'esklussività għal funzjonijiet pubbliċi lil kumpanija partikolari? Jekk iva, min hi din il-kumpanija u xi proċedura ntużat?

ONOR. GIOVANNA DEBONO:  Ninsab infurmata li Villa Rundle ma ngħatat lill-ebda kumpanija b'esklussività għall-funzjonijiet pubbliċi.

UFFIĊĊJU TAL-PRIM MINISTRU - KONSULENZI

W332. L-ONOR. JOE MIZZI  staqsa lill-Prim Ministru: Jista' l-Prim Ministru jagħti lista tal-konsulenzi u ammonti fi flus rispettivi li l-Ministeru, dipartimenti u entitajiet li jaqgħu taħtu taw matul l-aħħar għaxar snin lill-persuna/kumpanija li d-dettalji tagħhom qed jintbagħtu separatament?

ONOR. LAWRENCE GONZI:  Ninforma lill-Onor. Interpellant li filwaqt li f’dawn l-aħħar għaxar snin ma sar l-ebda pagament għall-konsulenzi lill-kumpanija indikata mill-Uffiċċju tal-Prim Ministru, d-dipartimenti u entitajiet li jaqgħu taħtu, kien hemm dawn il-pagamenti rispettivi lill-persuna msemmija:

	Sena
	Dipartiment / Entità
	Lista ta’ Konsulenzi
	Ammont €

	2004
	Uffiċċju tal-Prim Ministru
	Supply of 10 ‘A year in the Country’
	163

	2008
	Uffiċċju tal-Prim Ministru
	Idiomatic Translation Speech from Maltese to English
	413


MINISTERU TAL-AFFARIJIET BARRANIN - KONSULENZI

W333. L-ONOR. JOE MIZZI  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jagħti lista tal-konsulenzi u ammonti rispettivi li l-Ministeru, dipartimenti u entitajiet li jaqgħu taħtu taw matul l-aħħar għaxar snin lill-persuna/kumpanija li d-dettalji tagħhom qed jintbagħtu separatament?

ONOR. TONIO BORG:  Ninforma lill-Onor. Interpellant li f'dawn l-aħħar għaxar snin sar ħlas għal servizz/konsulenzi fis-snin qabel Malta saret membru fl-Unjoni Ewropea.  Il-ħlas kien jammonta għal Lm7527 fl-2002 u Lm7468 fl-2003.

MINISTERU GĦAL GĦAWDEX - KONSULENZI

W334. L-ONOR. JOE MIZZI  staqsa lill-Ministru għal Għawdex: Tista' l-Ministru tagħti lista tal-konsulenzi u ammonti rispettivi li l-Ministeru, dipartimenti u entitajiet li jaqgħu taħtha taw matul l-aħħar għaxar snin lill-persuna/kumpanija li d-dettalji tagħhom qed jintbagħtu separatament?

ONOR. GIOVANNA DEBONO:  Ninsab infurmata li l-Ministeru għal Għawdex u d-dipartimenti li jaqgħu taħtu ma taw ebda servizzi ta' konsulenza matul l-aħħar għaxar snin lill-persuna/kumpanija li d-dettalji tagħhom ingħataw separatament.

MINISTERU GĦALL-INFRASTRUTTURA, TRASPORT U KOMUNIKAZZJONI - KONSULENZI

W335. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jagħti lista tal-konsulenzi u ammonti rispettivi li l-Ministeru, dipartimenti u entitajiet li jaqgħu taħtu taw matul l-aħħar għaxar snin lill-persuna/kumpanija  li d-dettalji tagħhom qed jintbagħtu separatament?

ONOR. AUSTIN GATT:  Ninsab infurmat li mill-2008 'l hawn il-Ministeru tiegħi ma xtara ebda servizzi mill-persuna u l-kumpanija li qed jirreferi għaliha l-Onor. Interpellant.  M'għandix disponibbli informazzjoni dwar ministeri li kont responsabbli għalihom jien qabel dan il-Parlament.

MINISTERU GĦAR-RIŻORSI U AFFARIJIET RURALI - KONSULENZI

W336. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jagħti lista tal-konsulenzi u ammonti rispettivi li l-Ministeru, dipartimenti u entitajiet li jaqgħu taħtu taw matul l-aħħar għaxar snin lill-persuna/kumpanija li d-dettalji tagħhom qed jintbagħtu separatament?

ONOR. GEORGE PULLICINO:  Ngħarraf lill-Onor. Interpellant illi ma ngħataw l-ebda konsulenzi minn dan il-Ministeru lill-persuna/kumpanija msemmija, matul dawn l-aħħar għaxar snin.

MINISTERU TAL-EDUKAZZJONI, XOGĦOL U L-FAMLIJA - KONSULENZI

W337. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti lista tal-konsulenzi u ammonti rispettivi li l-Ministeru, dipartimenti u entitajiet li jaqgħu taħtha taw matul l-aħħar għaxar snin lill-persuna/kumpanija li d-dettalji tagħhom qed jintbagħtu separatament?

ONOR. DOLORES CRISTINA:  Ma kien hemm ebda konsulenzi li l-Ministeru, departimenti u entitajiet taw lill-persuna/kumpanija li d-dettalji tagħhom jingħataw separatament. 

MINISTERU TAL-FINANZI, L-EKONOMIJA U INVESTIMENT -  KONSULENZI

W338. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jagħti lista tal-konsulenzi u ammonti rispettivi li l-Ministeru, dipartimenti u entitajiet li jaqgħu taħtu taw matul l-aħħar għaxar snin lill-persuna/kumpanija  li d-dettalji tagħhom qed jintbagħtu separatament?

ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

MINISTERU TAL-ĠUSTIZZJA U L-INTERN - KONSULENZI

W340. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jagħti lista tal-konsulenzi u ammonti rispettivi li l-Ministeru, dipartimenti u entitajiet li jaqgħu taħtu taw matul l-aħħar għaxar snin lill-persuna/kumpanija  li d-dettalji tagħhom qed jintbagħtu separatament?

ONOR. CARMELO MIFSUD BONNICI:  Ninsab infurmat illi ma jirriżultax li ngħata xogħol ta' konsulenza lill-persuna u l-kumpanija li isimhom ntbagħat separatament, mill-Ministeru u d-dipartimenti li jaqgħu taħtu.

MALTA STOCK EXCHANGE - MARKETING MANAGER
W346. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid min hu l-marketing manager tal-Malta Stock Exchange? Kif intgħazel u xi proċedura ntużat biex inħatar f'din il-kariga? Kemm kien hemm applikanti? Kemm huwa s-salarju tal-marketing manager tal-Malta Stock Exchange inkluż benefiċċji u bonuses li jista’ jkollu marbuta mas-salarju? 

ONOR. TONIO FENECH:  Ngħarraf lill-Onor. Interpellant illi fl-1 ta’ Settembru, 2011, il-persuna li d-dettalji tagħha qed jingħataw separatament, ġie impjegat mal-Malta Stock Exchange bħala Business & Product Development Manager fuq kuntratt definit ta’ tliet snin.

Il-Bord tad-Diretturi ħass il-bżonn li jkun hemm persuna ddedikata li tkun tista’ tħares lejn prodotti ġodda kif ukoll żviluppi li jistgħu jsiru biex l-istrateġija tal-Malta Stock Exchange kif imfassla u deċiża mill-bord li tiffoka fuq żvilupp internazzjonali, tista’ titmexxa ‘l quddiem.  Il-bord ħass ukoll li l-kariga għandha tingħata fuq kuntratt definit.

Minħabba n-natura tax-xogħol u l-livell għoli tal-kariga proposta, il-bord iddeċieda li juża s-servizzi ta’ recruitment consultants li għandhom esperjenza f’dan il-qasam.  Wara sejħa għal kwotazzjonijiet ġew magħżula MISCO biex imexxu l-proċeduri ta’ recruitment.

Skont il-proċeduri interni tal-Malta Stock Exchange stess, din il-kariga ġiet offruta l-ewwelnett internament lill-impjegati kollha.  Applikaw żewġ managers li ġew intervistati mill-interviewing panel li kien jikkonsisti miċ-chairman tal-MISCO bħala chairman tal-panel, żewġ membri tal-Bord, ic-CEO u l-manager HR.  Wara dawn l-intervisti l-interviewing panel ikkonkluda unanimament li dawn iż-żewġ persuni ma kinux addattati għall-kariga.  Għalhekk bdew il-proċeduri għal recruitment estern immexxija mill-MISCO.

Kien hemm 14-il applikant li minnhom ġew shortlisted 6.  MISCO għamlet l-ewwel interview lil dawn is-6 applikanti u li minnhom imbagħad ġew shortlisted 3 biex jgħaddu għat-tieni interview.  Qabel ma’ sar it-tieni interview dawn il-kandidati għaddew ukoll minn psychometric testing.  It-tieni interview sar mill-istess interviewing panel li kien għamel l-intervisti lill-kandidati interni.

Il-persuna f’din il-kariga għandu salarju ta’ €42,400, li jinkludi wkoll benefiċċji.

SETTUR KUMMERĊJALI - BUROKRAZIJA 

W348. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid x’miżuri konkreti ttieħdu fil-perjodu Jannar – Ġunju 2011 sabiex titnaqqas il-burokrazija żejda (red tape) minn fuq is-settur kummerċjali?

ONOR. TONIO FENECH:  Ngħarraf lill-Onor. Interpellant illi l-gvern huwa kommess li sa Diċembru tal-2012 inaqqas il-piż amministrattiv fuq in-negozji bi ħmistax fil-mija. Dan għandu jkun xprun biex tkompli tiżdied il-kompetittività ta’ Malta u opportunità biex jinħoloq aktar xogħol ġewwa l-gżejjer tagħna.

Oltre dan, il-Gvern qed iżomm quddiem għajnejh anke ċ-ċittadin u qiegħed ukoll idaħħal miżuri li jiffaċilitaw anqas inkonvenjent liċ-ċittadin ħalli dan ikun jista’ jgawdi aktar il-familja u jkollu aktar ħin għal attività li twassal għal għajxien ta’ ħajja aħjar. Biex jintlaħaq dan it-tragward, il-Management Efficiency Unit fi ħdan l-Uffiċċju tal-Prim Ministru nieda programm vast ta’ inizjattivi biex dawn il-miri jintlaħqu.

Programm bħal dan irid ikun sostenibbli u kontinwu. Biex dan iseħħ, ġie mfassal pjan ta’ taħriġ għal madwar 400 uffiċjal għoli fi ħdan is-Settur Pubbliku kollu, ħalli jkun imħarreġ fit-teknika ta’ regolamentazzjoni aħjar u simplifikazzjoni. Dawn l-uffiċjali qed ikunu l-ixprun ta’ dan l-eżerċizzju sabiex f’kull dipartiment u entità pubblika dan il-pjan jitwettaq u jitkompla b’mod kontinwu.

Barra dan it-taħriġ saru ukoll tmintax-il inizjattiva ta’ simplifikazzjoni, liema inizjattivi jkopru l-oqsma tat-tassazzjoni, l-impjiegi, saħħa fuq il-post tax-xogħol u l-qasam farmaċewtiku, fejn bis-saħħa ta’ din is-simplifikazzjoni, is-settur tan-negozju qed jiffranka ‘l fuq minn erba’ miljun ewro fis-sena. Barra mir-riżultat finanzjarju, din is-simplifikazzjoni ppermettiet lin-negozju jkollu ‘l fuq minn 190,000 siegħa aktar fi produttività minflok fl-użu tal-ħin għall-burokrazija tal-amministrazzjoni pubblika.

Tliet inċentivi oħra immirati għaċ-ċittadin wasslu biex ġew iffrankati madwar €600,000 fis-sena u 60,000 siegħa li ċ-ċittadin jista’ juża f’ħin liberu.

ĦIDMA GĦAL TNAQQIS TA’ 10% FL-ARRETRATI TAL-GVERN

W351. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jpoġġi fuq il-Mejda tal-Kamra l-istrateġija ta’ kull dipartiment u entità pubblika li turi kif id-dipartiment u/jew entità pubblika qed jaħdmu għal tnaqqis ta’ għaxra fil-mija (10%) fl-arretrati tal-Gvern? Jista' jiġi indikat liema huma d-dipartimenti u l-entitajiet pubbliċi li laħqu din il-mira u liema le? 

ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

Din it-tip ta’ mira tista’ tiġi ġġudikata b’mod raġonevoli fl-aħħar tas-sena 2011. Però wieħed irid jgħid illi b’mod ġenerali d-dipartimenti inkluż l-entitajiet mexjin sew u jidher illi dawn il-miri se jintlaħqu.

SETTUR PUBBLIKU – METODI U PROĊESSI TA' XIRI 

W352. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jindika min huma l-membri tal-grupp ta’ ħidma li kien tħabbar li se jitwaqqaf biex iħares mill-qrib il-metodi u l-proċessi tax-xiri fis-settur pubbliku u biex jipproponi strategiji u miżuri għat-titjib fl-effiċjenza u l-valur għall-flus? Jista’ jindika jekk dawn il-persuni jitħallsux u jekk fl-affermattiv, jgħid kemm qed jitħallsu?  

ONOR. TONIO FENECH:  Ngħarraf lill-Onor. Interpellant illi dan il-grupp ta’ ħidma għadu ma twaqqafx, iżda xorta qed isir xogħol minn uffiċjali mill-Ministeru tal-Finanzi, l-Ekonomija u Investiment sabiex il-proċess tax-xiri fis-settur pubbliku jitjieb u jkun aktar cost effective. 

UFFIĊĊJU TAL-PRIM MINISTRU – SPIŻA FUQ FUEL U MANUTENZJONI TA’ VETTURI 

W353. L-ONOR. JOE MIZZI  staqsa lill-Prim Ministru: Jista’ l-Prim Ministru jpoġġi fuq il-Mejda tal-Kamra d-dettalji dwar dak li twettaq s’issa mill-eżerċizzju dwar il-qasam tat-trasport f’dipartimenti u ministeri tal-Gvern? Jista’ jgħid, xahar b’xahar għall-perjodu Jannar – Gunju 2011:

a) kemm intuża fuelin konnessjoni ma’ dan it-tip ta’ trasport;

b) kemm intnefqu flus in konnessjoni mal-manutenzjoni u t-tiswija tal-vetturi użati; u

ċ) fejn issir tali manutenzjoni u tiswija u kif jintgħażlu l-provdituri ta’ tali servizzi?

ONOR. LAWRENCE GONZI:  Rigward ta’ mistoqsijiet (a) u (b) nirreferi lill-Onor. Interpellant għat-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

Għall-mistoqsija (ċ), nixtieq ninforma lill-Onor. Interpellant li matul iż-żmien indikat il-manutenzjoni u tiswijiet saru għand Joe’s Garage Auto Repair Ltd. wara li nħarġet talba għal kwotazzjonijiet.

Peress li din l-informazzjoni pprovduta tirreferi biss għall-Uffiċċju tal-Prim Ministru, jekk l-Onor. Interpellant jixtieq informazzjoni fuq ministeri oħrajn, nitolbu sabiex jagħmel il-mistoqsija lill-ministeru kkonċernat.

SETTUR PUBBLIKU - KODIĊI TA’ XOGĦOL U ETIKA  FUQ XIRI PUBBLIKU

W354. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jpoġġi fuq il-Mejda tal-Kamra l-Kodiċi ta’ Xogħol u Etika għal dawk kollha fis-settur pubbliku li huma nvoluti fix-xiri pubbliku u jindika x’tip ta’ taħriġ ingħataw dawn il-persuni, min ipprovda dan it-taħriġ, kif ġew magħżula u kemm sewa dan it-taħriġ?

ONOR. TONIO FENECH:  Ngħarraf lill-Onor. Interpellant illi l-Kodiċi ta’ Etika għadu qiegħed jiġi mfassal u diskuss fi ħdan il-Ministeru tal-Finanzi, l-Ekonomija u Investiment.

Qiegħda ssir ħidma wkoll sabiex jitfassal taħriġ professjonali għal dawk involuti fix-xiri pubbliku. 

MCESD - RAPPORT DWAR IS-SUQ TAX-XOGĦOL

W355. L-ONOR. JOE MIZZI  staqsa lill-Prim Ministru:  Jista’ l-Prim Ministru jgħid kemm-il rapport dwar is-suq tax-xogħol ġie mgħoddi lill-Kunsill Malti għall-Izvilupp Ekonomiku u Soċjali matul l-aħħar 12-il xahar u jpoġġi dawn ir-rapporti fuq il-Mejda tal-Kamra?

ONOR. LAWRENCE GONZI:  Infurmat li s-suq tax-xogħol ġie diskuss waqt il-laqgħat tal-Kunsill fl-ambitu tal-NRP, fl-ambitu tad-dokument tal-prebudget u kull tant żmien (normalment kull 4 xhur) fil-prezentazzjoni dwar is-sitwazzjoni ekonomika li ssir mill-Ministru tal-Finanzi li parti sostanzjali minnha tkun tittratta s-suq tax-xogħol.

KUNSILL NAZZJONALI DWAR IL-ĦILIET 

W356. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tindika min huma l-membri maħtura fil-Kunsill Nazzjonali dwar il-Ħiliet u x’inhu l-ħlas li jieħdu? Tista’ tindika  kemm-il darba ltaqa’ l-Kunsill Nazzjonali dwar il-Ħiliet?

ONOR. DOLORES CRISTINA:  Matul din is-sena saru diversi laqgħat bejn entitajiet governattivi sabiex jiġi diskuss it-twaqqif tal-Kunsill Nazzjonali dwar il-Ħiliet. Wara dawn il-konsultazzjonijiet ġie deċiż li jitwaqqaf is-Sector Skills Committee fi ħdan il-Kummissjoni Nazzjonali għal Edukazzjoni Ogħla li se jkollu r-rwol u l-funzjonijiet li jsaħħaħ il-ħiliet. Dan il-kumitat se jkun imwaqqaf permezz ta’ Avviż Legali taħt l-Att tal-Edukazzjoni wara li jsiru l-emendi lil dan il-Att fil-Parlament.

Huwa maħsub li dan il-Kumitat se jkun kompost kif ġej:

Chairperson;
Membru li jirrappreżenta l-industrija b’mod ġenerali;
Membru li jirrappreżenta l-edukazzjoni u taħriġ b’mod ġenerali;
Membru li jirrappreżenta lil min iħaddem b’mod ġenerali; u
Membru li jirrappreżenta ħaddiema li jkunu nnominati mill-Kunsill Malti għall-Iżvilupp Ekonomiku u Soċjali li huwa stabbilit minn Artiklu 3 tal-Att dwar il-Kunsill Malti għall-Iżvilupp Ekonomiku u Soċjali. 

KUNTRATTURI LI JIPPROVDU SERVIZZI LILL-GVERN 

W357. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid min huma l-membri tal-unit li kellu jitwaqqaf biex jiċċekkja li l-ħaddiema kollha tal-kuntratturi li jipprovdu servizzi lill-Gvern, bħal cleaners, carers u security, jirċievu l-paga u l-benefiċċji kollha dovuti lilhom?  

 Kemm, matul il-perjodu Jannar – Ġunju 2011, instabu kuntratturi li kellhom impjegati irregolarment u kemm instabu kuntratturi li kellhom impjegati b’kundizzjonijiet inferjuri għal dak li tipprovdi l-liġi?  Jista’ jgħid kemm-il kuntratt twaqqaf f’dan ir-rigward?

ONOR. TONIO FENECH:  Ngħarraf lill-Onor. Interpellant illi ntalbu kopji tal-kuntratti kollha, b’total ta’ 129, relatati ma’ servizzi ta’ cleaners, security u carers mid-dipartimenti u l-entitajiet tal-gvern, kif ukoll lista tal-ħaddiema tal-kuntratturi li kienu qed jipprovdu dan is-servizz fid-dipartiment jew entità. 

Din il-lista, b’total ta’ 2,953 ħaddiem, ġiet mgħoddija lill-Kummissarju tat-Taxxi Interni u lill-Korporazzjoni għax-Xogħol u Taħriġ sabiex jivverifikaw ir-regolarità tal-impjieg tagħhom. Minn dan in-numru nstabu 10 ħaddiema li kellhom kundizzjonijiet irregolari u li setgħu jittieħdu passi fuqhom.

Id-dipartimenti li kellhom magħhom dawn l-10 ħaddiema irregolari, ġew mitluba jieħdu l-passi neċessarji sabiex il-pożizzjoni ta’ dawn il-ħaddiema tigi regolarizzata. Id-dipartimenti ħadu l-azzjonijiet neċessarji u ninsab infurmat illi l-ebda kuntratt ma ġie terminat. 

LINJI GWIDA DWAR IL-KONSULTAZZJONI

W358. L-ONOR. JOE MIZZI  staqsa lill-Prim Ministru: Jista’ l-Prim Ministru jpoġġi fuq il-Mejda tal-Kamra l-Linji Gwida dwar il-Konsultazzjoni?

ONOR. LAWRENCE GONZI: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

SETTUR PUBBLIKU - TAĦRIĠ

W359. L-ONOR. JOE MIZZI  staqsa lill-Prim Ministru: Jista’ l-Prim Ministru jgħid kemm-il persuna impjegata maċ-Ċivil irċeviet taħriġ matul il-perjodu Jannar – Ġunju 2011 sabiex tifhem aħjar il-ħteġijiet partikolari tan-negozju? 

ONOR. LAWRENCE GONZI:  Ninforma lill-Onor. Interpellant li 36 partiċipant b'kariga maniġerjali (middle u senior) fis-Settur Pubbliku attendew għal "Business Awareness Course" fil-perjodu msemmi. Huwa maħsub li fix-xhur li ġejjin dan it-taħrig jkompli jingħata, f'forom simili, lill-impjegati f'livelli differenti fis-Settur Pubbliku.

KORDIN - HUTMENT AREA 

W360. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jindika fejn wasal ix-xogħol fuq dak li kellu jkun il-Hutment Area f’Kordin?

ONOR. TONIO FENECH:  Ngħarraf lill-Onor. Interpellant illi ġiet imressqa screening letter lill-MEPA għal dan il-proġett, filwaqt li sejħa għall-offerti Build and Operate se tkun finalizzata fix-xhur li ġejjin u tkun suġġetta għall-istudju u stħarriġ li qed isir fuq l-art in kwistjoni.

OQSMA INDUSTRIJALI - XOGĦOL TA’ TITJIB

W361. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jindika fejn wasal ix-xogħol ta’ titjib fl-oqsma industrijali ta’ Kordin, Ħal Far, ix-Xewkija u Bulebel? Jista’ jgħid jekk tlestiex ix-xogħol tal-bini mill-ġdid ta’ tliet ċentri għall-ħarsien tat-tfal fil-Mosta, ix-Xewkija u Kordin? Jekk ix-xogħol tlesta, jista' jgħid kemm ġie jiswa u kemm qed jattendu tfal fihom? Jekk ix-xogħol ma tlestiex, jista’ jindika f’liema stadju wasal?

ONOR. TONIO FENECH:  Ninforma lill-Onor. Interpellant illi ix-xogħol ta’ titjib fl-oqsma imsemmija miexi kif ġej:

Ġewwa ż-żoni industrijali ta’ Bulebel u ta’ Kordin qed isir xogħol fuq fażijiet varji tal-proġetti ta’ titjib.

Ġewwa iż-żona industrijali ta’ Kordin il-permess tal-MEPA inħareġ u abbażi li jiġu sodisfatti u konfermati xi kundizzjonijiet elenkati fih, għandu jibda x-xogħol fil-ġimgħat li ġejjin. 

Ġewwa ż-żona industrijali tax-Xewkija ġiet aġġudikata l-offerta lill-kuntratturi, u x-xogħlijiet għandhom jibdew ġaladarba l-offerta għall-ġestjoni tal-proġett tiġi mogħtija ukoll.  

Fir-rigward taċ-ċentri għall-ħarsien tat-tfal li hemm ppjanati fiż-żoni industrijali, f’dak li qiegħed tiġi evalwata 

Mosta, s-sejħa għall-offerti; 

F’dak ta’ Kordin, se tiġi ppubblikata sejħa għall offerti wara li jinħareġ il-permess tal-MEPA; u

f’dak tax-Xewkija, is-sejħa għall-offerti tagħlaq fl-4 ta’ Ottubru 2011.

KULLEĠĠ TA’ REGOLATURI/KUNSILL KONSULTATTIV DWAR L-INTRAPRIŻA

W362. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid jekk kienx twaqqaf il-Kulleġġ ta’ regolaturi li kellu jagħti l-pariri lill-Gvern dwar il-politika regolatorja għas-settur tan-Negozji Żgħar? Jista’ jgħid jekk kienx twaqqaf il-korp konsultattiv li kellu jassisti lill-Gvern fil-formulazzjoni u l-implimentazzjoni tal-politika għall-intrapriżi?

ONOR. TONIO FENECH:  Ngħarraf lill-Onor. Interpellant illi l-Kulleġġ ta’ Regolaturi ġie mwaqqaf permezz tal-Att XI/2011 u ser jibda jaħdem fi ftit xhur. Il-Kunsill Konsultattiv dwar l-Intrapriża twaqqaf ukoll permezz tal-Att XI/2011 u qiegħed jopera.

FOND GĦAT-TAĦRIĠ TAL-INTRAPRENDITORIJA

W363. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jindika jekk twaqqafx il-Fond għat-taħriġ tal-Intraprenditorija, u jekk twaqqaf, kemm ġew ivvotati flus għal dan il-fond u kif intużaw s’issa?

ONOR. TONIO FENECH:  Ngħarraf lill-Onor. Interpellant illi ġew ivvotati 100,000 Ewro fl-Estimi Finanzjarji biex jintużaw għal skema ta’ proġetti fl-iskejjel kollha intiżi biex isaħħu l-kwalitajiet intraprenditorjali fl-istudenti fil-livell primarju u sekondarju.  Din l-iskema ġiet miftuħa fi Frar 2011 u wara sejħa għall-proġetti ġew aċċettati 20 proġett minn 27 sottomissjoni min-numru ta’ skejjel tal-Gvern u privati.  Dawn il-proġetti li jammontaw għal ftit aktar minn €78,000, qegħdin jiġu implementatati u se jkunu finalizzati sal-aħħar ta’ din is-sena.

NEGOZJI TURISTIĊI – GĦAJNUNA FINANZJARJA

W364. L-ONOR. JOE MIZZI  staqsa lill-Prim Ministru: Jista’ l-Prim Ministru jgħid kemm intużaw fondi biex ikunu megħjuna n-negozji turistiċi biex itejbu l-prodott tagħhom? Fiex kienet tikkonsisti din l-għajnuna? 

ONOR. LAWRENCE GONZI:  Infurmat li l-iskema għall-proġetti minn Intrapriżi Privati għal Turiżmu Sostenibbli 2007-2013 hija skema ko-finanzjata mill-Unjoni Ewropea b’valur totali ta’ €10 miljuni. Din l-iskema hi miftuħa għal Għawdex u kif ukoll għal Malta, u hija skema kompetittiva għas-settur privat fl-ambitu tat-Turiżmu.

S’issa saru tliet sejħiet għall-proġetti fi Frar 2009 u f’Ottubru 2009 u f’Ottubru 2010.  Biex jintużaw il-flus kollha allokati se jkun hemm ir-raba’ sejħa fil-bidu ta 2011.  L-implimentazzjoni tal-iskema in ġenerali bdiet f’April 2009 u tispiċċa sa l-aħħar ta’ 2013. 

Il-valur ta kull proġett individwu jvarja skont id-daqs tal-intrapriza skont it-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

Il-proġetti ppreżentati għandhom jaqgħu taħt mill-anqas waħda minn ħames oqsma ta’ interventi li kienu:

Titjib tal-Prodott u investiment f’apparat ġdid;
Investiment f’miżuri favur l-ambjent;
Investiment fit-teknoloġija ta’ informazzjoni u kommuikazzjoni;
Investiment fil-ħolqien ta’ servizzi jew prodotti ġodda; u
Investiment fil-marketing.
Fl-ewwel żewġ sejħiet ġew allokati madwar 6 miljun ewro tal-fond.  Il-proġetti sottomessi taħt it-tielet sejħa qiegħdin jiġu evalwati.
NEGOZJI LI BBENEFIKAW MINN SOFT LOANS
W365. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista’ l-Ministru jgħid kemm kienu n-negozji li bbenefikaw minn soft loans għal proġetti li jnaqqsu d-dipendenza fuq l-enerġija?

ONOR. GEORGE PULLICINO:  Ninsab infurmat li skemi f’dan ir-rigward inħarġu mill-Malta Enterprise.  Għaldaqstant nistieden lill-Onor. Interpellant iressaq il-mistoqsija tiegħu lill-Ministru responsabbli mill-Finanzi.

BINI TA' TOROQ ĠODDA

W366. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista’ l-Ministru jgħid kemm inbnew toroq ġodda s’issa din is-sena u fejn jinsabu dawn it-toroq? 

ONOR. AUSTIN GATT:  Ninforma lill-Onor. Interpellant li din is-sena nbnew 66 triq residenzjali ġodda fil-lokalitajiet segwenti: Birżebbuġa, Burmarrad, Ħad-Dingli, il-Fgura, Ħal Għaxaq, il-Gudja, il-Ħamrun, Ħal Kirkop, Ħal Luqa, il-Manikata, Marsaskala, Marsaxlokk, il-Mellieħa, l-Imġarr, il-Mosta, l-Imsida, in-Naxxar, il-Qrendi, San Ġiljan, Santa Venera, is-Siġġiewi, is-Swieqi, Ħal Tarxien, ix-Xgħajra, Ħaż-Żabbar iż-Żejtun u ż-Żurrrieq

SOLAR WATER HEATERS - FAMILJI LI BBENEFIKAW MILL-ISKEMA

W367. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista’ l-Ministru jgħid kemm kien hemm familji li bbenefikaw mill-iskema ta’ xiri ta’ solar water heaters?
ONOR. GEORGE PULLICINO:  Nitlob lill-Onor. Interpellant jispeċifika għal liema perjodi jrid din l-informazzjoni.

CREATIVITY TRUST FUND

W370. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid x’sar mill-Creativity Trust imħabbar mill-Gvern fil-budget li għadda? 

Kemm kien hemm kontribuzzjonijiet mis-settur pubbliku u dak privat?

ONOR. TONIO FENECH:  Ngħarraf lill-Onor. Interpellant illi l-ħidma fuq it-tfassil tal-Creativity Trust Fund ġiet finalizzata. It-tħabbir ta’ kif se jaħdem dan il-fond fil-kuntest wiesa’ tal-inizjattivi l-oħra kollha mħabbra u mmexxija mill-gvern favur is-settur kulturali u kreattiv se jkun qed jiġi integrat mal-istrateġija għall-ekonomija kreattiva li qed tiġi ffinalizzata bħalissa mill-Grupp ta’ Ħidma għall-Ekonomija Kreattiva. 

VETTURI ELETTRIĊI - CHARGING POINTS 

W373. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista’ l-Ministru jgħid fejn jinsabu ċ-charging points għall-vetturi elettriċi f’Malta u f’Għawdex?

ONOR. GEORGE PULLICINO:  Ninforma lill-Onor. Interpellant li llum għad m’għandniex charging points pubblici għall-vetturi elettrici.  Kien għalhekk, kif diġà ħabbart, fil-gimgħat li gejjin, qed jingħata bidu għal proġett taħt il-programm ta’ fondi Ewropej LIFE+ li permezz tiegħu se jiġu nstallati madwar 100 charging point pubbliku madwar Malta u Ghawdex.

PORT IL-KBIR - TISWIJIET FUQ IL-BREAKWATER 

W374. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista’ l-Ministru jgħid fiex waslu x-xogħlijiet ta’ tiswija fuq il-breakwater tal-Port il-Kbir?

ONOR. AUSTIN GATT:  Ninsab infurmat li l-proċess tat-tendering għadu ma ntemmx.

POLITIKA NAZZJONALI DWAR IT-TFAL

W376. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tagħti rendikont fiex wasal ix-xogħol fuq il-Politika Nazzjonali dwar it-Tfal?

ONOR. DOLORES CRISTINA:  Wara li twaqqaf il-grupp ta’ ħidma biex ifassal il-Politika Nazzjonali dwar it-Tfal, saret ħidma intensiva u l-politika tressqet quddiem il-Kabinett, qabel ma joħroġ għall-konsultazzjoni pubblika.

GĦAJNUNA LIL TFAL LI MA JIBBENEFIKAWX MINN SERVIZZI RESIDENZJALI JEW FOSTERING 

377. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid kemm intnefqu mill-€400,000 vvutati biex tfal u żgħażagħ li ma jistgħux jibennefikaw minn servizzi residenzjali jew fostering eżistenti jkunu jistgħu jingħataw alternattiva ġdida f’ambjent ta’ familja? Tista’ tgħid x’tip ta’ servizzi alternattivi ngħataw dawn it-tfal?

ONOR. DOLORES CRISTINA: Is-servizz li qed jagħmel referenza għalih l-Onor. Interpellant huwa l-Out of Home Care Programme.  L-ippjanar preliminarju għal dan is-servizz ilu jsir permezz ta’ diskussjonijiet mal-Aġenzija Appoġġ mill-ewwel kwart  tas-sena.  F’Mejju beda l-proċess biex jinħatar jew tinħatar manager għal dan is-servizz, li bdiet taħdem f’Lulju.  Flimkien magħha ġew magħżula tliet ħaddiema soċjali u għandu jkun hemm avukat li l-għażla tiegħu/tagħha għadha fil-proċess.  

Dan il-programm li se jinkludi tliet tipi ta’ servizzi. Dawn huma:

1. Specialised home-based care li jixbaħ il-fostering imma hu mmirat lejn dawk it-tfal u żgħażagħ li għandhom bżonn jinħarġu minn mal-familja naturali tagħhom imma jippreżentaw sfidi partikolari, jew fl-imġiba, jew f’xi kundizzjoni fiżika jew mentali, jew fi stil ta’ ħajja, jew f’ċirkostanzi tal-ħajja.  Dawn it-tfal u żgħażagħ huma dawk li, s’issa, ma kienx hemm placement addatat għalihom u, allura, kellhom jitħallew mal-familja naturali tagħhom jew inkella jitpoġġew f’placement li mhux qed jilħaq il-bżonnijiet tagħhom, jew oħrajn li nstabitilhom familja alternattiva imma li għandhom bżonn jingħataw taħriġ, sapport u servizzi aktar intensivi u speċjalizzati.  Se jsir kull sforz biex jinstabu familji li, b’għajnuna xierqa, kemm finanzjarja u kemm ta’ servizzi, ikunu lesti jilqgħu lil dawn it-tfal jew żgħażagħ fi ħdan il-familji tagħhom.

2. Freeing children for adoption huwa servizz li se jaħdem biex jagħti l-opportunità ta’ adozzjoni lil dawk it-tfal li ma jistgħux jgħixu mal-familja naturali tagħhom u li m’hemmx ċans li jingħaqdu magħha fil-futur, fejn il-ġenituri ma jkunux qed jagħtu l-kunsens tagħhom għall-adozzjoni.

3. Co-management of residential facilities huwa servizz fejn l-Aġenzija Appoġġ se tidħol bi sħab ma’ organizazzjonijiet li qed jipprovdu servizzi residenzjali għat-tfal u żgħażagħ imma li qed isibu diffikultajiet biex jagħtu servizz lil dawk kollha li għandhom bżonn is-servizzi tagħhom.  Permezz ta’ dan l-arranġament huwa ttamat li dawn il-faċilitajiet ikunu f’pożizzjoni aħjar biex iwessgħu s-servizzi tagħhom biex jilħqu l-bżonnijiet ta’ dawk it-tfal u żgħażagħ li għandhom bżonnhom.

Dawn it-tliet servizzi għandhom l-għan li, fejn huwa possibbli u fl-aħjar interess tat-tfal u żgħażagħ, dawn it-tfal u żgħażagħ jingħataw l-opportunità li jgħixu f’familja.  Fejn dan mhux possibbli, jew mhux fl-interess tagħhom, ikun hemm faċilitajiet addatati li jilqgħu l-bżonnijiet tagħhom għalihom.

Ix-xogħol fuq dawn is-servizzi huwa fl-istadju preliminarju ta’ twettiq fejn qed jiġu stabbiliti l-proċeduri u l-formuli li se jintużaw għal dan is-servizz u qed isiru ukoll diskussjonijiet ma’ organizazzjonijiet u persuni varji li huma involuti fis-settur.  Wasal fi stadju fejn imiss il-pass li tinġabar informazzjoni dwar it-tfal u żgħażagħ li huma eleġibbli għas-servizzi varji, kif ukoll dwar dawk il-persuni li lesti joffru dawn is-servizzi.  Wara dan ikun irid isir it-taħriġ ta’ dawn il-persuni, biex imbagħad isir assessment biex jiġi stabbilit jekk humiex idonji biex jipprovdu s-servizz.

L-ammont li ntefaq mill-vot biex tfal u żgħażagħ li ma jistgħux jibbenefikaw minn servizzi residenzjali jew fostering eżistenti jkunu jistgħu jingħataw alternattiva ġdida f’ambjent ta’ familja kien ta’ €11,008.58.  Dawn ma jinkludux l-ispejjez li huma ppjanati u li se jintefqu sal-aħħar tas-sena.

Intefaq ukoll l-ammont ta’ €122,251.15 minn Vot 20 li jaqa’ taħt id-Direttur Servizzi Korporattivi fi ħdan il-Ministeru tal-Edukazzjoni, Xogħol u l-Familja.

PERSUNI LI JUŻAW SIĠĠU TAR-ROTI

W378. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid jekk il-miżura mħabbra fil-Budget 2011 għal familja b’aktar minn persuna waħda li tuża s-siġġu tar-roti tgawdi minn eżenzjonijiet kurrenti daħlitx fis-seħħ? Kemm persuni gawdew minn din il-miżura?

ONOR. DOLORES CRISTINA:  Din il-miżura daħlet fis-seħħ u sa Lulju 2011 ibbenefikat familja waħda.

WHEELCHAIR ACCESSIBLE VEHICLE - EŻENZJONIJIET

W379. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid kemm persuni gawdew mill-eżenzjonijiet kurrenti għal familja b’persuna waħda li tuża siġġu tar-roti anke fuq it-tieni wheel chair accessible vehicle?

ONOR. DOLORES CRISTINA:  Kien hemm persuna waħda li bbenefikat mill-eżenzjoni fuq it-tieni wheel chair accessible vehicle.
WHEEL CHAIR ACCESSIBLE VEHICLES - LIĊENZJA

W380. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid jekk daħlitx fis-seħħ il-miżura li jispiċċa l-ħlas tal-liċenzja fuq wheel chair accessible vehicles anke wara l-ħames sena ta’ reġistrazzjoni?

ONOR. DOLORES CRISTINA:  Il-miżura li jispiċċa l-ħlas tal-liċenzja fuq wheel chair accessible vehicles anke wara l-ħames snin ta’ reġistrazzjoni daħlet fis-seħħ u hemm applikazzjonijiet li qed jiġu pproċessati.  

PERSUNI LI BBENEFIKAW MIS-SUSSIDJU FUQ IL-KERA

W381. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tikkonferma b’mod preċiż kemm persuni bbenefikaw mis-sistema ta’ sussidju tal-kera? 

ONOR. DOLORES CRISTINA:  In-numru ta’ applikazzjonijiet li bbenefikaw mill-iskema ta’ sussidju fuq il-kera sal-ġurnata tal-lum jammonta għal 3108.

AWTORITÀ TAD-DJAR - GĦAJNUNA LILL-FIRST TIME BUYERS
W382. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid kemm persuni bbenefikaw mill-għajnuna li tagħti l-Awtorità tad-Djar lill-first time buyers?

ONOR. DOLORES CRISTINA:  F’dawn l-aħħar tnax-il xahar, l-Awtorità tad-Djar ħallset għotja lil 373 applikazzjoni ta’ first time buyers.

AWTORITÀ TAD-DJAR - SKEMI

W383. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid kemm twaqqfu skemi tal-Awtorità tad-Djar? Kemm minnhom inbidlu u kemm iddaħħlu skemi ġodda? 

ONOR. DOLORES CRISTINA:  F’dawn l-aħħar tnax-il xahar, l-Awtorità tad-Djar ma waqqfet l-ebda skema u ma nbidlu l-ebda skemi. Fil-bidu ta’ Awwissu 2011, ġiet varata skema ta’ xiri lill-kerreja ta’ postijiet tal-gvern ġewwa l-Kottonera. 

FTUĦ TA' BEREĠ ĠODA

W389. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm infetħu bereġ ġodda f'Malta u f'Għawdex u fejn saru xogħlijiet ta' titjib f'Ċentri tas-Saħħa u bereġ madwar Malta u Għawdex?

ONOR. JOSEPH CASSAR:  Infurmat li l-bereġ ġodda li nfetħu f’dawn l-aħħar snin f’Malta huma tal-Birgu, tal-Kalkara, ta’ Pembroke, tal-Iklin u taż-Zurrieq.

Bereġ u Ċentri tas-Saħħa f’Malta fejn saru xogħlijiet ta' titjib jinkludu l-Berġa ta’ Birżebbuġa, il-Berġa ta’ Ħaż-Żebbuġ (Malta), il-Berġa ta’ Ħaż-Żabbar, il-Berġa ta’ Ħal Kirkop, iċ-Ċentru tas-Saħħa ta’ Raħal Ġdid, iċ-Ċentru tas-Saħħa ta’ Birkirkara, iċ-Ċentru tas-Saħħa tal-Mosta, iċ-Ċentru tas-Saħħa tal-Furjana, u iċ-Ċentru tas-Saħħa ta’ Bormla.

SERVIZZI TAS-SAĦĦA - GĦODDA ELETTRONIĊI 

W392. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid x'kienu l-għodda elettronċi ġodda li ddaħħlu fis-servizzi tas-saħħa fl-2011? Jista' jgħid jekk iddaħħlux servizzi kliniċi elettorniċi ġodda għat-tobba biex ikollhom aċċess aħjar għall-istejjer mediċi biex il-pazjent jingħata kura aħjar?

ONOR. JOSEPH CASSAR:  L-informazzjoni tpoġġiet fuq il-Mejda tal-Kamra waqt il-ħin tat-Tqegħid ta’ Karti.

DĦUL MIŻ-ŻIEDA FUQ IT-TAXXI TAS-SISA FUQ IS-SIGARETTI

W393. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jagħti rendikont dettaljat ta' kemm daħħal il-gvern miż-żieda fuq it-taxxa tas-sisa fuq is-sigaretti u t-tabakk, fuq iż-żieda fit-taxxa tal-birra u l-ispirti? Jista' jagħti rendikont ta' kif u fejn intnefqu dawn il-flus?

ONOR. TONIO FENECH:  L-informazzjoni tpoġġiet fuq il-Mejda tal-Kamra waqt il-ħin tat-Tqegħid ta’ Karti.  Id-dħul minn dawn it-taxxi jmur fil-fond konsolidat tal-gvern, li minnu jittieħdu l-fondi għan-nefqa tal-gvern. 

SPTAR MONTE CARMELI - SUPPORTIVE HOUSING
W394. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm ġew allokati flats lill-Isptar Monte Karmeli taħt l-iskema supportive housing tal-Awtorità tad-Djar? Kemm pazjenti tal-Isptar Monte Karmeli marru f'dawn il-flats?

ONOR. DOLORES CRISTINA:  L-Awtorità tad-Djar taħt l-iskema tas-supportive housing allokat tliet flats lill-Isptar Monte Karmeli.  Dawn jinsabu f’B’Kara, M’Xlokk u l-Imġarr.  Dawn il-flats fihom 2 u 3 ikmamar tas-sodda.   L-Awtorità tad-Djar m’għandhiex informazzjoni kemm-il pazjenti tal-Isptar Monte Karmeli qegħdin jagħmlu użu minn dawn il-flats.

PROĠETTI TA' TISBIĦ

W397. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid fiex wasal ix-xogħol ta' tisbiħ u meta huwa stmat li se jkun lest dan ix-xogħol:

a) f'Baċir Nru 1 u l-bini storiku tal-madwar;

b) fil-Forti ta' Sant'Iermu;

ċ) fil-Pixkerija u;

d) fl-Isptar Boffa?

ONOR. GEORGE PULLICINO:  Ninforma lill-Onor. Interpellant li l-proġetti (a),(b), (ċ) u (d) msemmija huma parti mill-pjan ta’ twettiq tal-Grand Harbour Regeneration Corporation (GHRC) imwaqqfa fi ħdan il-Ministeru għall-Infrastruttura, Trasport u Komunikazzjoni.  Għaldaqstant nistieden lill-Onor. Interpellant biex iressaq il-mistoqsija tiegħu lill-Ministru konċernat.

Għar-rigward tal-proġett tal-pixkerija il-permessi meħtieġa mill-MEPA inħarġu, qed tiġi ffinalizzata s-sejħa għall-offerti biex tinħareġ fi żmien qasir.  Ix-xogħol hu ppjanat li jinbeda fil-bidu tas-sena d-dieħla.

BUĠIBBA - WATER PARK
W398. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid fiex wasal ix-xogħol fuq il-water park ġewwa Buġibba?

ONOR. GEORGE PULLICINO:  Ninforma lill-Onor. Interpellant li l-permessi għal dan il-proġett ħareġ fit-30 ta’ Awwissu li għadda u għalhekk dan il-proġett għadu fil-fażi iniżjali tiegħu.

XROBB L-GĦAĠIN - XOGĦOL FUQ IL-PARK NAZZJONALI

W399. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid fiex wasal ix-xogħol fuq il-Park Nazzjonali fi Xrobb l-Għaġin?

ONOR. GEORGE PULLICINO:  Ninforma lill-Onor. Interpellant li dan il-Park Nazzjonali fi Xrobb l-Għaġin infetaħ għall-pubbliku nhar it-8 ta’ April 2011.

MELLIEĦA - PARK TAL-FAMILJA 

W400. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid fiex wasal ix-xogħol fuq il-Park tal-Familja fil-Mellieħa?

ONOR. GEORGE PULLICINO:  Niġbel l-attenzjoni tal-Onor. Interpellant li l-proġett imsemmi huwa wieħed tal-Kunsill Lokali tal-Mellieħa.  Madankollu dan il-Ministeru qiegħed jgħin fit-twettiq ta’ dan il-proġett.  Għaldaqstant nistieden lill-Onor. Interpellant iressaq il-mistoqsija tiegħu dwar fiex wasal il-proġett lill-Ministru responsabbli.

Madankollu, l-involviment ta’ dan il-Ministeru jinkonċerna:

Il-ħruġ ta’ sejħa għall-offerti għal xogħol ta’ fattura għall-bini ta’ ġibjun u bini ieħor.

Fuq dan il-proġett hemm ukoll ħaddiema mid-Direttorat tal-PARKS allokati fuq bini ta’ ħitan tas-sejjieħ.  Minħabba l-fatt li dan il-progett jinvolvi l-bini ta’ ammont konsiderevoli ta’ ħitan tas-sejjieħ f’dan il-progett, kellhom ukoll jiġu ngaġġati żewġ kuntratturi oħra fuq il-bini ta’ dawn il-ħitan tas-sejjieħ, li bħalissa jinsabu għaddejin b’dan ix-xogħol.

Barra dan, hemm ukoll grupp ta’ ħaddiema mid-distrett tal-Mellieha li għamlu u qed jagħmlu diversi xogħlijiet fuq dan il-proġett fosthom: xogħol ta’ taħmil, bini ta’ ħitan tal-franka, pedamenti tal-konkos, eċċ.

HOME OWNERSHIP SCHEME - ĦLASIJIET GĦALL-ESPROPRJU TA’ ARTIJIET

W402. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jagħti rendikont ta' kemm intnefqu flus mill-fond ta' €3 miljun allokati biex imorru għall-ħlasijiet tal-esproprju tal-artijiet tal-Home Ownership Scheme? Kemm intnefqu flus mill-fond tas-€6 miljun għal esproprji oħra?

ONOR. TONIO FENECH:  Ngħarraf lill-Onor. Interpellant illi l-flus fil-fond ta’ €3 miljuni allokati biex isiru ħlasijiet għall-esproprju ta’ artijiet tal-Home Ownership Scheme ġew eżawriti kollha.  Mill-fond għall-esproprji oħra għad fadal bilanċ ta’ madwar €1,270,000. Dawn il-fondi se jiġu utilizzati fil-ġimgħat li ġejjin biex jitħallsu s-sidien ta’ artijiet esproprjati fejn hemm ordni mill-Qorti jew mill-Bord tal-Arbitraġġ biex isir il-ħlas tal-kumpens.

ĠBIR TAL-ISKART RIĊIKLABBLI

W404. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid x'sar biex ninċentivaw il-ġbir tal-iskart riċiklabbli matul l-2011? X'kien ir-riżultat tal-evalwazzjoni biex il-boroż li fihom jintrema l-iskart imħallat ikunu apposta?

ONOR. GEORGE PULLICINO:  Ninforma lill-Onor. Interpellant li llum il-ġurnata l-Ministeru tiegħi huwa biss wieħed mill-istakeholders fil-ġbir ta’ skart riċiklabbli. Ta’ min ifakkar li parti kbira minn dan ix-xogħol illum għadda f’idejn il-kunsilli lokali u ż-żewg skemi awtorizzati li joperaw fil-gżejjer tagħna. 

Apparti mix-xogħol li qed iwettqu l-iskemi, matul l-2011 il-WasteServ ukoll kompliet bix-xogħol tagħha f’dan il-qasam.  Ta’ min jinnota li sabiex ikun aktar inkoraġġit is-separazzjoni tal-iskart, r-rata għad-depożitu ta’ skart separat tnaqqset għal €0.50 għal kull tunellata (eskluza l-VAT) kontra dik għad-depożitu ta’ skart imħallat li hija ta’ €20 għal kull tunellata (eskluza l-VAT).  

Għalkemm matul is-sena li għaddiet kienet offruta għajnuna għall-implimentazzjoni tal-proġett pilota għall-ġbir ta’ karta b’mod separat liż-żewġ skemi eżistenti, skema waħda biss s’issa diġà bdiet dan il-ġbir f’diversi lokalitajiet.  

Il-WasteServ kompliet ukoll bl-operat fiċ-ċentri għall-iskart goff fejn jinġabar għadd kbir ta’ materjal għar-riċiklaġġ.  

Kompliet ukoll il-kampanja edukattiva li kienet tinkludi żjarat fil-Faċilità ta’ Sant’Antnin.  Bħalissa l-kampanja ma tiffukax biss fuq is-separazzjoni tal-iskart, iżda twessgħet biex iddaħħal ukoll prinċipju ieħor importanti li huwa t-tnaqqis tal-iskart.  F’dan il-qasam il-WasteServ wasslet il-kampanja tagħha permezz tal-programm Skola Sajf 2011 u għal darba oħra f’Novembru se tkun qed tiġi organizzata l-European Week for Waste Reduction. 

Ninforma lill-Onor. interpellant li l-impatt tal-idea li l-boroż li fihom jintrema l-iskart imħallat ikunu apposta qed tiġi studjata  u valutata. 

RIFORMA FIL-PITKALIJA

W405. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid fiex waslet ir-riforma tal-Pitkalija? Jista' jgħid min huma l-membri tal-bord tal-aġenzija biex titwettaq din ir-riforma? Meta ħadu l-ħatra u meta se jkun lest ix-xogħol ta' din l-aġenzija fuq ir-riforma?

ONOR. GEORGE PULLICINO:  Niġbed l-attenzjoni tal-Onor. Interpellant li r-riforma tal-pitkalija mhijiex riforma singola iżda proċess kontinwa li ilu għaddej sa mill-2008 u ma jikkonċernax biss l-operat fil-pitkalija nnifisha.  Waħda mill-iniżjattivi li ttieħdu bħala parti minn dan il-proċess kontinwa kienet l-introduzzjoni tal-Farmers’ Market u li huwa ppjanat li jinfetħu swieq oħra.  Ngħid ukoll li din ir-riforma hija waħda kontinwa ppilotata direttament mill-Ministeru u ma giet maħluqa ebda entità speċifika għal dan l-eżerċizzju.

Rigward l-operat fil-pitkalija nnifisha, fil-ġimgħat li ġejjin il-gvern se jibda proċess formali ta’ diskussjonijiet mal-istakeholders ewlenin – il-bdiewa, pitkala u xerrejja – fuq il-prinċipji u l-proposti ewlenin ta’ din ir-riforma globali.  It-twaqqif ta’ struttura li se tkun responsabbli mit-tmexxija tal-pitkalija hi waħda mill-punti ta’ taħdidiet ma’ dawn l-istakeholders.  Huwa importanti li wieħed ifakkar li l-forma li se tieħu din l-istruttura tkun waħda li tirrapreżenta l-interessi tal-atturi prinċipali fis-settur.

Huwa mistenni li din l-entità tiġi mwaqqfa hekk kif jintemmu dawn it-taħdidiet.  F’każ li jkun determinat li hemm il-ħtieġa li jitwaqqaf bord, dan jkun jista’ jinħatar biss wara li titwaqqaf din l-entità. 

SWIEQ TAL-BDIEWA

W406. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm-il suq organizzat hawn f'Malta u Għawdex biex il-bdiewa jbigħu l-prodotti tagħhom? Fejn jinsabu dawn is-swieq? Hemm xi pjanijiet fil-konkret biex jinfetħu swieq oħra għall-bdiewa?

ONOR. GEORGE PULLICINO:  Ninforma lill-Onor. Interpellant li suq organizzat għal bdiewa hawn wieħed f`Malta. Dan is-suq jinsab f’Ta’ Qali limiti tal-Mosta.

Ninsab infurmat li preżentement għaddejjin taħdidiet biex jinfetħu swieq oħra inkluż wieħed f’Għawdex.

FOND TAL-QMUGĦ U Ċ-ĊEREALI

W407. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jagħti rendikont ta' kemm intnefaq mill-fond ta' €400,000 biex intaffu l-impatt tal-prezzijiet tal-qmugħ u ċereali fis-swieq internazzjonali? Jista' jagħti rendikont dettaljat ta' fejn u kif u b'liema mod konkret intnefqu dawn il-flus?

ONOR. GEORGE PULLICINO:  Ninsab informat li dan il-fond ġie allokat fit-totalità tiegħu fuq programmi mħejjija bi sħab ma’ għaqdiet fis-setturi li l-aktar kienu milquta minn dawn il-prezzijiet matul l-aħħar xhur tal-2010 u l-ewwel xhur ta' l-2011.  Dawn il-programmi kienu mmirati mhux biss biex itaffu l-problema, imma bl-iskop ewlieni biex din isservi ta’ opportunità biex jtejbu l-effiċjenzi fl-irziezet b'mod li l-użu tal-ġwież jiġi ottimiżżat u l-ispejjeż jonqsu għall-minimu possibbli. 

PULIZIJA – RAPPORTI TA’ REATI F’PACEVILLE 

W408. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm saru jew ġew rappurtati reati f'Paceville bejn is-sena 2000 u Awwissu 2010, sena b'sena b'mod separat? X'tip ta' reati kienu? Kemm tressqu nies il-qorti b'rabta ma' dawn ir-reati?

ONOR. CARMELO MIFSUD BONNICI:  Ninsab infurmat illi s-sistema tal-Police Incident Reporting System hija bbażata fuq il-kunsilli lokali.  Paceville huwa parti minn San Ġiljan u għalhekk ma jistax jiġi mifrud mil-lokalità.

IMMIGRANTI BI STATUS LEGALI LI ĠEW RIALLOKATI

W409. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid kemm huwa l-ammont ta' immigranti bi status legali f'pajjiżna li ġew riallokati bejn Jannar u Awwissu 2011 lejn pajjiżi membri tal-Unjoni Ewropea, lejn l-Istati Uniti u lejn pajjiżi oħra? Minn liema pajjiżi kienu ġejjin l-immigranti ripartijati, kemm kien hemm minnhom irġiel, nisa jew tfal u x'kienet l-età tagħhom?

ONOR. CARMELO MIFSUD BONNICI:  Ninsab infurmat illi bejn Jannar u Awwissu tal-2011, ġew riallokati jew ri-sistemati 101 immigrant bi protezzjoni u familjari tagħhom, kif spjegat fit-tabelli t'hawn taħt:-

	Pajjiż
	Persuni

	Franza
	1

	Ġermanja
	6

	Stati Uniti tal-Amerika
	94

	Total
	101


L-immigranti kienu ta’ dawn in-nazzjonalitajiet:

	Nazzjonalità
	Persuni

	Eritrea
	58

	Somalja
	35

	Etjopja
	7

	Sudan
	1

	Total
	101


Fir-rigward ta’ sess u l-età, id-dettalji dwar il-persuni nvoluti kienu kif ġej:

	Sess/adulti jew minuri
	Persuni
	Età
	Persuni

	Nisa
	15
	>60 sena
	1

	Nisa minuri
	8
	40 – 60 sena
	1

	Irġiel
	72
	30-39 sena
	34

	Irġiel minuri
	6
	20-29 sena
	51

	Total
	101
	16-19 sena
	2

	
	
	<16 sena
	12


FAĊILITÀ KORRETTIV TA' KORDIN - LISTA TAL-ĦARBIET

W410. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jpoġġi fuq il-Mejda tal-Kamra l-lista tal-ħarbiet kollha li seħħew mill-Faċilità Korrettiva ta' Kordin mis-sena 2000 'l hawn, id-data tal-ħarba u ta' meta nqabdu, jekk inqabdu?

ONOR. CARMELO MIFSUD BONNICI:  L-informazzjoni tpoġġiet fuq il-Mejda tal-Kamra waqt il-ħin tat-Tqegħid ta’ Karti.

KAŻIJIET TA' AIDS

W411. L-ONOR. JOE MIZZI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru għid kemm kien hemm każijiet ta' AIDS rapportati f'residenti Maltin matul is-snin 2008, 2009 u 2010 sena b'sena? Kemm kienu reġistrati mwiet mill-AIDS matul l-istess snin, sena b'sena? B'liema mod kienet trasmessa l-AIDS f'kull każ?

ONOR. JOSEPH CASSAR:  Infurmat li skont in-notifikazzjonijiet mibgħuta lit-Taqsima Kontroll u Prevenzjoni ta’ Mard, l-informazzjoni mitluba dwar in-numru ta’ każijiet ta’ AIDS bejn 2008 u 2010 rapportati f’residenti Maltin, kif ukoll il-mod ta’ trasmissjoni u n-numru ta’ mwiet reġistrati, huma kif jidhru fit-tabella hawn taħt.
	Sena
	Numru ta’

Każijiet f’Residenti Maltin
	Hetero
	Homo
	IVDU
	Haem
	Mwiet

	2008
	8
	7
	1
	-
	-
	1

	2009
	2
	2
	-
	-
	-
	-

	2010
	2
	2
	-
	-
	-
	-


NB. It-Taqsima Kontroll u Prevenzjoni ta’ Mard bidlet id-definizzjoni ta’ min jidħol taħt il-kategorija ta’ residenti Malti fl-2010.

SHELTERS TEMPORANJI GĦAŻ-ŻWIEMEL

W413. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jagħti d-data ta' meta se jibda u jitlesta x-xogħol fuq il-proġetti ta' shelters temporanji għaż-żwiemel tal-korozzini li kellhom isiru fil-Belt Valletta, Tas-Sliema u San Ġiljan? Jista' jgħid kemm huwa stmat li se jiġi jiswa kull wieħed minn dawn il-proġetti?

ONOR. GEORGE PULLICINO:  Ninforma l-Onor. interpellant li mhux pjanat li jsir l-ebda shelter temporanju għaż-żwiemel fis-siti indikati. L-uniku shelter temporanju huwa dak ta’ biswit il-Valletta Waterfront kif indikat f’mistoqsija parlamentari  27934.

WATER POINTS GĦAŻ-ŻWIEMEL

W414. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid fiex wasal ix-xogħol fuq il-water points għaż-żwiemel fil-Qawra, l-Imdina u San Pawl il-Baħar?

ONOR. GEORGE PULLICINO:  Ninforma lill-Onor. Interpellant li x-xogħol huwa maqsum f’żewġ fażijiet skont il-prijoritajiet imfassla fuq il-ħtieġa u l-urġenza.  L-ewwel fażi, mfassla skont dawn il-prijoritajiet, tinkludi x-shelters permanenti, cesspits, bins u waterpoints fil-Belt Valletta.  L-istallazzjoni ta’ waterpoints fl-inħawi tar-Rabat, tas-Sliema u Buġibba (u mhux f’San Pawl il-Baħar u l-Imdina kif indikat) għandu jsir is-sena d-dieħla bħala parti mit-tieni fazi ta’ dan il-proġett wara li jinħarġu l-permessi meħtieġa.

TINED TEMPORANJI GĦALL-KENN TAŻ-ŻWIEMEL

W415. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm hija l-ispiża tal-kiri tat-tinda temporanja li kienet qed tintuża fl-aħħar ġimgħat biex toffri kenn għaż-żwiemel tal-karozzini u mingħand min inkriet?

ONOR. GEORGE PULLICINO:  Ninsab infurmat li l-kirja tat-tined imsemmija saret mingħand il-Malta Fairs and Convention Centre.  L-ispiża għall-armar u l-kirja għall-ewwel xahar (14 ta' Lulju sal-15 ta' Awwissu 2011) kienet ta' €9,000 (VAT inkluż).  Il-kiri tat-tined hija ta' €3,000 għal kull xahar segwenti.

MALTA FREEPORT - KONĊESSJONI

W416. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'inhi s-sitwazzjoni preżenti tal-konċessjoni tal-Malta Freeport u jekk għadhiex f'idejn is-CGM-CMA?

ONOR. TONIO FENECH:  Nitlob lill-Onor. Interpellant jagħmel id-domanda tiegħu lill-Ministru għall-Infrastruttura, Trasport u Komunikazzjoni.

SPTAR ĠENERALI TA' GĦAWDEX - KONTIJIET TAD-DAWL PENDENTI

W417. L-ONOR. ANTON REFALO  staqsa lill-Ministru għal Għawdex: Tista' l-Ministru tinforma lill-Kamra kemm huwa fil-preżent il-kont pendenti mal-Korporazzjoni Enemalta għas-servizz tad-dawl fl-Isptar Ġenerali ta' Għawdex, inkluż l-isptar mentali?

ONOR. GIOVANNA DEBONO:  Ninsab infurmata li skont l-aħħar kontijiet mibgħuta mill-ARMS Ltd. il-kont pendenti għas-servizz tad-dawl fl-Isptar Ġenerali u l-Isptar Mentali jammonta għal €455,111.10.

SPTAR ĠENERALI TA' GĦAWDEX - KONTIJIET PENDENTI TAD-DAWL

W418. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm huwa l-kont pendenti dovut lill-Korporazzjoni Enemalta għas-servizz tad-dawl fl-Isptar Ġenerali ta' Għawdex (inkluż l-isptar mentali)?  Jista' l-Ministru jikkonferma jekk hemmx ordni mill-Korporazzjoni Enemalta biex tigi sospiża din  il-provista tad-dawl għall-Isptar Ġenerali ta' Għawdex kemm-il darba dan il-kont ma jitħallasx?   

 ONOR. TONIO FENECH:  Ninforma lill-Onor. Interpellant illi l-bilanċ pendenti għall-Isptar Ġenerali ta’ Għawdex sal-4 ta’ Lulju 2011, jammonta għal:

€ 57,587.47 għal konsum ta l-ilma; u 

€ 455,111.10 għal konsum tal-elettriku.

Saru żewġ pagamenti din is-sena, wieħed f’Jannar u wieħed f’Mejju 2011 ta’ €15,642.47 u €103,989.78 rispettivament.

Fir-rigward tal-Isptar Santa Tereża sar pagament fit-18 ta’ Marzu ta’ € 248,310.22 li kopra l-kontijiet dovuti.

MPJIEG TA' PERSUNI MAL-GVERN

W419. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Billi skont statistika tal-Uffiċċju Nazzjonali tal-Istatistika bejn Marzu u April 2011, f'xahar wieħed biss, il-Gvern impjega miegħu aktar minn 600 ħaddiem, tista’ l-Ministru tagħti lista dettaljata tax-xogħlijiet li kienu impjegati fihom dawn il-persuni?

Tista’ tagħti l-pakkett ta’ renumerazzjoni għal kull każ?

Tista’ tispeċifika f’kull każ in-nazzjonalità tal-persuni konċernati mingħajr ma tagħti l-identità tagħhom?

ONOR. DOLORES CRISTINA:  Nitlob l-Onor. Interpellant jagħmel il-mistoqsija lill-Ministru kkonċernat.

FAĊILITÀ KORRETTIVA TA' KORDIN – SEZZJONI YOURS

W422. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jagħti data dwar meta s-sezzjoni tal-YOURS se toħrog ‘il barra mill-Faċilità Korrettiva ta' Kordin? Jista jgħid fiex wasal ix-xogħol fuq il-post li ġie allokat biex jilqa' s-sezzjoni ġdida tal-YOURS ?

ONOR. CARMELO MIFSUD BONNICI:  Ninsab infurmat li hija l-intenzjoni tal-amministrazzjoni tal-Faċilità Korrettiva ta' Kordin illi s-sezzjoni tal-YOURS tiġi rilokata fis-sit il-ġdid malajr kemm jista' jkun.  Infurmat ukoll, madankollu, li l-post li fih se titwaqqaf is-sezzjoni l-ġdida tal-YOURS, li issa se tinkorpora ukoll taqsima għar-residenti femminili, jeħtieġ xogħol strutturali estensiv.  Fil-preżent qed isir xogħol fuq id-disinn tal-pjanti bi preparazzjoni għal diskussjonijiet li għandhom isiru mal-MEPA fil-ġimgħat li ġejjin.  Dawn huma intiżi biex jiġu kkjarifikati l-parametri tal-proġett u biex jiffaċilitaw il-ħruġ tal-permess sabiex ikun jista' jibda x-xogħol.

DELIMARA POWER STATION  - FONDI MILL-UNJONI EWROPEA

W424. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jagħti rendikont s'issa kemm ingħataw fondi mill-Unjoni Ewropea sabiex tiġi estiża l-power station ta’ Delimara? Jista’ jpoġġi fuq il-Mejda tal-Kamra, ir-rapporti, claims u kopji tal-applikazzjoni (inkluż kull cost benefit analyses) li saru mill-awtoritajiet kompetenti Maltin sabiex il-Kummissjoni tkun tista’ tiġġudika l-proposti tal-Gvern Malti u  tapprova dawn il-fondi?  

ONOR. TONIO FENECH:  Ngħarraf lill-Onor. Interpellant illi l-estensjoni tal-power station ta’ Delimara qed tiġi finanzjata mill-Korporazzjoni Enemalta.  Dan il-proġett se jiswa €165 miljun.

UFFIĊĊJU TAL-PRIM MINISTRU - XOGĦLIJIET LILL-KUMPANIJI

W426. L-ONOR. JOE MIZZI  staqsa lill-Prim Ministru: Jista' l-Prim Ministru jgħid fil-każ ta' kull kumpanija, li d-dettalji tagħhom qed jintbagħtu separatament, kemm ingħatat xogħol mill-Ministeru u/jew entitajiet li jaqgħu taħtu mill-2004 sal-lum? F'kull każ, jista' jgħid kemm huwa l-valur involut? Jista' jgħid jekk hux kuntratt jew direct order? Meta ngħata?

ONOR. LAWRENCE GONZI:  L-informazzjoni tpoġġiet fuq il-Mejda tal-Kamra waqt il-ħin tat-Tqegħid ta’ Karti.

MINISTERU TAL-AFFARIJIET BARRANIN - XOGĦLIJIET LILL-KUMPANIJI

W427. L-ONOR. JOE MIZZI  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jgħid fil-każ ta' kull kumpanija li d-dettalji tagħhom qed jintbagħtu separatament, kemm ingħatat xogħol mill-Ministeru u/jew entitajiet li jaqgħu taħtu mill-2004 sal-lum? F'kull każ, jista' jgħid kemm huwa l-valur involut? Jista' jgħid jekk hux kuntratt jew direct order? Meta ngħata?

ONOR. TONIO BORG:  Nixtieq ninforma lill-Onor. Interpellant illi ma ngħata l-ebda xogħol lill-kumpaniji msemmija mill-Ministeru tal-Affarijiet Barranin.

MINISTERU GĦALL-INFRASTRUTTURA, TRASPORT U KOMUNIKAZZJONI - XOGĦLIJIET LILL-KUMPANIJI

W428. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid fil-każ ta' kull kumpanija li d-dettalji tagħhom, qed jintbagħtu separatament, kemm ingħatat xogħol mill-Ministeru u/jew entitajiet li jaqgħu taħtu mill-2004 sal-lum? F'kull każ, jista' jgħid kemm huwa l-valur involut? Jista' jgħid jekk hux kuntratt jew direct orders? Meta ngħata?

ONOR. AUSTIN GATT:  L-informazzjoni tpoġġiet fuq il-Mejda tal-Kamra waqt il-ħin tat-Tqegħid ta’ Karti.

MINISTERU GĦAR-RIŻORSI U AFFARIJIET RURALI - XOGĦLIJIET LILL-KUMPANIJI

W429. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid fil-każ ta' kull kumpanija li d-dettalji tagħhom qed jintbagħtu separatament, kemm ingħatat xogħol mill-Ministeru u/jew entitajiet li jaqgħu taħtu mill-2004 sal-lum? F'kull każ, jista' jgħid kemm huwa l-valur involut? Jista' jgħid jekk hux kuntratt jew direct orders? Meta ngħata?

ONOR. GEORGE PULLICINO:  Ninsab infurmat li ma kien hemm ebda kuntratt jew direct orders mogħtija lill xi waħda mill-kumpaniji imsemmija fil-perjodu msemmi mill-Onor. Interpellant

MINISTERU TAL-EDUKAZZJONI, XOGĦOL U L-FAMILJA - XOGĦLIJIET LILL-KUMPANIJI

W430. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid fil-każ ta' kull kumpanija li d-dettalji tagħhom qed jintbagħtu separatament, kemm ingħatat xogħol mill-Ministeru u/jew entitajiet li jaqgħu taħtha mill-2004 sal-lum? F'kull każ, tista' tgħid kemm huwa l-valur involut? Tista' tgħid jekk hux kuntratt jew direct orders? Meta ngħata?

ONOR. DOLORES CRISTINA: L-informazzjoni tpoġġiet fuq il-Mejda tal-Kamra waqt il-ħin tat-Tqegħid ta’ Karti.

MINISTERU TAL-ĠUSTIZZJA U L-INTERN - XOGĦLIJIET LILL-KUMPANIJI

W432. L-ONOR. JOE MIZZI  staqsa lill-Ministru tal-Ġustizzja u l-Intern: Jista' l-Ministru jgħid fil-każ ta' kull kumpanija li d-dettalji tagħhom qed jintbagħtu separatament, kemm ingħatat xogħol mill-Ministeru u/jew entitajiet li jaqgħu taħtu mill-2004 sal-lum? F'kull każ, jista' jgħid kemm huwa l-valur involut? Jista' jgħid jekk hux kuntratt jew direct orders? Meta ngħata?

ONOR. CARMELO MIFSUD BONNICI:  Ninsab infurmat illi ma jirriżultax li ngħata xogħol lill-kumpaniji li d-dettalji tagħhom qed jintbaghtu separatament mill-Ministeru u d-dipartimenti li jaqgħu taħtu.

PASS MARK TAL-EŻAMIJIET TAS-SEC

W435. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti l-pass mark tal-eżamijiet tas-SEC f'kull suġġett mill-2004 sal-lum?

ONOR. DOLORES CRISTINA:  Il-Bord tal-MATSEC ma jissettjax pass mark għal kull suġġett fil-livell tas-SEC u lanqas ma jistabbilixxi min għadda u min m’għaddiex mill-eżami. Il-Bord joħroġ ir-riżultati bħala gradi, minn Grad 1, li huwa l-ogħla grad, sa Grad 7, li huwa l-inqas grad. Il-firxa tal-marki għal kull grad tkun deċiża waqt laqgħa li ssir għal kull suġġett individwali bejn iċ-chairman u/jew eżaminaturi oħra flimkien ma’ uffiċjali tal-MATSEC Support Unit.

Din il-laqgħa ssir wara li l-eżaminaturi tas-suġġett  jimmarkaw l-iscripts u jiġbru l-marki kollha tal-eżami, li jistgħu jinkludu marki tal-eżami tal-orali, tal-listening comprehension, tal-eżami prattiku jew proġett, u l-eżamijiet tal-kitba. Id-deċiżjoni dwar il-firxa ta’ marki għal kull grad tieħu f’kunsiderazzjoni l-istatistika tal-firxa tal-gradi tul l-aħħar ftit snin, l-evalwazzjoni professjonali tal-eżaminaturi dwar il-livell tal-ħiliet murija mill-kandidati fis-sena partikulari, u d-deskrizzjoni tal-ħiliet mistennija mill-kandidati biex  jikkwalifikaw għal Gradi 1, 5 u 7 kif ippublikati fis-sillabu tas-suġġett.

Minbarra hekk, fil-livell tas-SEC, il-firxa tal-marki biex wieħed jikkwalifika għal Gradi 4 u 5 tkun differenti għal dawk il-kandidati li jersqu għal karta IIA jew għal karta IIB minbarra l-ewwel karta, li hija komuni għall-kandidati kollha.  Dan għaliex il-karta IIA jkun fiha mistoqsijiet itqal minn dawk tal-ewwel karta u l-kandidati jistgħu jikkwalifikaw għal gradi 1 sa 5, waqt li fil-karta IIB il-mistoqsijiet ikunu eħfef minn dawk tal-ewwel karta u għalhekk l-kandidati jistgħu jikkwalifikaw għal gradi 4 sa 7. Minħabba li l-gradi 4 u 5 huma ekwivalenti sew jekk wieħed jiksibhom minn karta IIA (itqal) jew IIB (eħfef), jintużaw metodoloġiji statistiċi biex il-firxa tal-marki ta’ dawn il-gradi minn karti differenti jkunu ekwivalenti.

Il-Bord tal-MATSEC huwa tal-opinjoni li l-pubblikazzjoni tal-firxa tal-marki għal gradi partikulari mhijiex ta’ benefiċċju għall-istudenti għaliex ikun hemm minnhom li jimmiraw għall-iktar marka baxxa waqt li jkun iktar vantaġġjuż għalihom jekk jistinkaw biex juru l-aħjar li jafu fl-eżamijiet u hekk jiksbu l-ogħla grad li jkun jistħoqqilhom. 

